
НЭГДҮГЭЭР АНГИ

	 

	I

	 

	Николай Ростов, 1806 оны түрүүчээр ээлжийнхээ амралтыг аваад гэр лүүгээ буцжээ. Бас Денисовыг гэртээ харихаар Воронеж тийш явахад Ростов түүнийг Москва хүртэл ханиндаа явж манайхаар очъё хэмээн шалгаажээ. Денисов найзтайгаа хоёрхон өртөөний газар уулзаж гурван шил архи хувааж уугаад Москвад дөхөх тусам бартаа ихтэй дэрчгэнүүр тэр замд хөндлөвчтэй чарганы ёроолд Ростовын хажууд ер сэрэлгүй унтсаар явж байхад харин цаадхынх нь тэвчээр Москвад ойртох тусам улам барагдсаар байлаа.

	Тэр хоёр харуул дээр ирж амралтынхаа бичиг сэлтийг бүртгүүлчхээд Москва хот дундуур явах зуур Ростов: «Одоо болоогүй гэж үү? Болоогүй гэж үү? Үгүй, энэ муусайн гудамж, дэлгүүр, мухлаг, дэнлүү хөлсний тэрэгчдийг!» гэж дотроо адлан бодсоор явав.

	— Денисов, буух боллоо гэм! Унтаад сэрэхгүй юм! гэж чарганы хөдөлгөөнийг хурдасгах санаатай хамаг биеэрээ урагш зүтгэн хэлэв. Денисов хариу дуугарсангүй.

	— Энэ чинь хөлсний тэрэгчин Захаровын зогсдог догол булан байна, Захарович аанай тэр байна, өнөөх морьтойгоо, боов зардаг мухлаг тэр байна. Яасан явж барагддаггүй газар вэ?

	— Аль байшин юм бэ? гэж дэлбэгчийг асуухад Ростов, 

	— Тэр гудамжны шувтаргад харагдаж байгаа том байшин, чи олж харахгүй байна гэж үү! Гээд

	— Денисов! Хүүе Денисов! Одоохон буулгана шүү гэнэ.

	Денисов нэг өндийж хоолойгоо зассанаа юү ч хэлсэнгүй.

	Ростов, суудал дээрээ сууж яваа зарцад хандаж:

	— Дмитрий, манайх гэрэлтэй байх шив? гэхэд цаадах нь:

	— Тийм байна, аавын чинь өрөө хүртэл гэрэлтэй байна гэв.

	— Унтаагүй байгаа юм болов уу, аан? Чи юү гэж бодно вэ?

	— Хүүе, чи миний шинэ дээлийг гаргаж өгөхөө мартав аа гээд саяхан тавьсан сахлаа илбэв.

	— Явсхийгээч гэж хашхирснаа: Денисовт хандаж: — Сэрээч дээ, Вася минь гэхэд цаадах нь толгойгоо дахин нугдайлган хэвтэв.

	— Явсхийгээч дээ, явсхийгээч! Архи авч уухад чинь гурван төгрөг өгнө шүү! гэж Ростов гуравхан байшин өнгөрөөд л гэрийнхээ гадаа хүрэх байхад хашхирлаа. Түүний яарахад морьд зогсоод байгаа юм шиг санагдана. Чарга сая л нэг баруун гар тийшээ цонх руу эргэхчээ болоход шавар нь халцран унасан танил саравчтай довжоо, явган хүний замын баганыг Ростов өлийн харлаа. Тэр чарга дээрээс явуут үсрэн бууж гонхондоо гүйсээр очиж оров. Гэтэл байшин нь хэн ч орж гарч байсан над падгүй гэсэн мэт бас л хөдөлгөөн, хөгжөөнгүй байна. Гонхонд хүн алга. «Бурхан минь, бүгд л эсэн мэнд байдаг байгаа даа?» гэж Ростов зүрх шимшрэн түр зогссоноо юу юугүй гонхоороо дамжин танил муруй хазгай шатаараа гүйв. Муухай байна гэж гүн-ахайн уурладаг байсан үүдний цоожны бариул мөн л бахь байдгаараа онгойлгоход хөшүүн байлаа. Орох өрөөнд нь ганц өөхөн тосон дэн асаатай.

	Михайл өвгөн модон хайрцаг дээр унтаж байв. Сүйх тэргийг араас нь тэвхийтэл өргөчихдөг бяртай, гадагш гарахдаа дагуулж явдаг зарц Прокофий бөсийн өөдсөөр шаахай хийж сууснаа хаалга онгоймогц хараад ажиггүй, нойрмог байсан нүүр нь гэнэт сэргэсэн айсан байдлаар солигдож залуу эзнээ таниад, 

	— Ихэс дээдэс минь! Залуу гүн минь! гэж дуу алдаад, — Юү вэ энэ чинь? Хөөрхий минь! гэснээ янз нь зар тараах гэсэн бололтой сэтгэл хөдөлсөндөө чичирсээр нэг үүд рүү, нэг зочны өрөө рүү үсчсэнээ болиод буцаж залуу эзнийхээ мөрөнд ирж наалдав.

	Ростов түүнээс гараа угз татан аваад

	— Бүгд мэнд үү? гэхэд цаадах нь:

	— Бурхны авралаар! Бурхны авралаар бүгд мэнд! Дөнгөж сая хооллоод явсан! Эрхэм таныгаа харж нүд хужирлая! гэнэ.

	— Цөмөөрөө эсэн мэнд үү?

	— Бурхны авралаар! Бурхны авралаар!

	Ростов өнөөх Денисовыг таг мартчихаад цаадуулыгаа огт мэдээгүй байхад нь гэнэт орж очих санаатай үстэй дээлээ тайлаад хав харанхуй том тасалгаа руу өлмий дээрээ гишгэсээр гүйв. Юм бүхэн хуучин хэвээр харагдана: өнөөх л эвхдэг дөрвөлжин ширээнүүд, бүрхүүлтэй дэнлүү, харин залуу эзний ирснийг нэг нь олж хараад мань хүнийг зочид хүлээн авах өрөөний үүдэнд ч хүрч амжаагүй байтал нэг хүн хажуугийнх нь үүднээс салхи шуурга шиг хурдан гарч ирээд тэврэн авч үнслээ. Өөр бас хоёр хаалганаас бас хоёр амьтан цовхрон гарч ирлээ. Бас л тэврэлт, бас л үнсэлдээн, шуугиан, баярын нулимс болцгоолоо. Бүгд л зэрэг зэрэг хашхиралдан, зэрэг зэрэг яриад, үнсээд байсан болохоор хаана, хэн нь аав, хэн нь Наташа, хэн нь Петя болохыг мань хүн ялгаж чадахгүй байлаа. Ээжийгээ л алга байгааг үгүйлжээ.

	— Аа би ч мэдсэнгүй, Николай минь... найз минь!

	— Үүнийг харахгүй юү... манай өнөөх... маань... Найз минь, Коля... Их хувирчихжээ! Лаа байдаггүй! Цай цүй!

	— Намайг үнсээч дээ!

	— Амин сүнс минь.. намайгаа яагаа вэ.

	Соня, Наташа, Петя, Анна Михайловна, Вера, өвгөн гүн бүгд түүнийг тэврэв. Өөрийн хүнийгүй өрөөгөөр пиг дүүрч ам амандаа шуугилдан шагширцгаана.

	Петя хөлөөс нь зуурчхаад:

	— Намайг яах гэж! хэмээн хашхирав.

	Наташа түүнийг бие рүүгээ татаж авчран нүүр нүдгүй үнсэж үмхлэн зайлаад морин цамцных нь хормойноос барьж ямаа шиг дороо дэвхцэн чихэнд чийртэй чарлаж байлаа.

	Баярын нулимс мэлтгэнүүлсэн, хайрлаж энхрийлсэн харцаар тал бүрээс нь ширтэж, үнсэж үлгэх гэсэн уруул тал бүрээс нь цорвойх ажээ.

	Чавга шиг минчийн улайсан Соня ч түүний гараас бариад нүдэнд нь өртөх гэж нар нь гарсан харцаа тусгажээ. Соня одоо арван зургаа ойноосоо өнгөрч байгаа бөгөөд маш гоо охин, ялангуяа баяр хөөр болон сэргэсэн энэ мөчид гойд хөөрхөн харагдана. Тэр охин түүнээс нүд салгалгүй харахдаа үргэлж инээмсэглэн амьсгаагаа дарна. Цаадах нь талархан харсан боловч хэн нэгийг хүлээн хайсаар. Настай гүн ахайтан бас л алга. Одоо л үүдэнд хүний хөлийн чимээ гарлаа. Гэвч алхаа нь даанч түргэн болохоор энэ лав ээжийнх нь алхаа гишгээ биш ээ.

	Гэтэл эх нь түүний эзгүй хойгуур хийлгэж өмссөн шинэ бошинз өмсчхөөд гарч ирлээ. Бүгдээрээ зай тавьж өгөхөд хүү нь эх рүүгээ гүйж очлоо. Эх нь хүүгийнхээ элгэнд наагаад игэр игэр уйллаа. Эх нь толгойгоо татаж авч чадахгүй, хүүгийнхээ цамцны хүйтэн оосорт нүүрээ наана. Денисовын орж ирэхийг хэн ч анзаарсангүй, тэр орж ирээд тэднүүсийг хараад нүдээ нухлан ажив.

	Ta чинь юун хүн сэн билээ гэсэн байдалтай өөдөөс нь харсан гүнд:

	— Би таны хүүгийн найз Василий Денисов гэдэг хүн дээ гэв.

	— Өршөөгөөрэй. Мэднэ, мэднэ гэснээ гүн түүнийг тэврэн үнсээд, — Николушка минь захиандаа бичдэг байсан юм... Хүүе Наташа, Вера, өнөөх Денисов гэдэг залуу чинь энэ гэнэ шүү дээ гэв.

	Өнөөх л баяр хөөр болон шуугилдаж байсан улс сагсайж сэгсийсэн Денисов руу хандаж зүг бүрээс нь бүслээд авлаа.

	— Хөөрхий хонгор минь, Денисов минь! гээд баярласандаа хөл нь газар хүрэхгүй болсон Наташа ирж тэвэрч үнсэв. Цаадуул нь Наташийн ингэхлээр цөмөөрөө ичиж зовлоо. Денисов мөн ичиж улайсан боловч инээмсэглэсээр Наташийн гарыг нь барьж үнслээ.

	Денисовыг өөрт нь зориуд бэлдэж зассан өрөөнд оруулчхаад Ростовынхон өөрснөө дивант өрөөндөө Николушкийг бүчин цуглажээ. Настай гүн ахай хүүгийнхээ гарыг тавихгүй барьж байсхийгээд л үнсэн хажууд нь сууж, бусад нь тэр хоёрыг тойрон шавж Николушкийн хөдлөх бүрийг, хэлэх үг бүрийг, харцыг нь ажин нүд салгалгүй ширтэцгээнэ. Эгч дүү нар нь түүний дэргэд аль болох ойр байх гэж байраа булаацалдан маргах ба цай цүй, алчуур, ганс тамхи авчирч өгөх гэж өрсөлдөн зодолдоход хүрэв.

	Ростов тэгж хайрлагдсандаа их л баяртай байлаа. Гэвч уулзаж учирсны анхны мөч л үнэнхүү баяр жавхлантай байсан тул одоо бол харин түүнийг гүйцэхээ больсон шиг санагдаж цааш нь өөр өөр юмыг л хайн хүлээх ажээ.

	Тэр хоёр замдаа аяншсан учир маргааш өглөө нь есөн цаг өнгөртөл унтжээ.

	Үүдний өрөөнд сэлэм, цүнх, богц, задгай чемодан, бохир савхин гутал ундуй сундуй хөглөрнө. Цэмцийтэл арчиж зүлгэсэн давируултай хос гутлыг дөнгөж сая авчраад ханан тушаа тавьжээ. Зарц шивэгчид угаагуур, сахал самбай хусахад зориулсан халуун ус, угааж цэвэрлэсэн дотуур хувцас авчирлаа. Тамхи болон эрчүүлийн содон үнэр ханхална.

	— Хүүе, Гришка, гансаа өгөөдөх! гэж Васька Денисов сөөнгөтөн хашхираад, — Ростов бос бос! гэлээ.

	Ростов анилдсан нүдээ нухалсаар үс нь сэгсийсэн толгойгоо халуу оргих дэрнээс өндийлгөж:

	— Аа юү гэнэ ээ? Тийм орой болсон гэж үү? гэхэд

	— Орой болсоон, ес өнгөрсөн шүү гэж Наташа тэндээс дуугарав. Хажуугийн өрөөнд цардмалтай бошинзын шижигнэх, охидын шивнэлдэн инээлдэх сонстох бөгөөд хаалганы завсраар цагаан цэнхэр өнгийн юм гялсхийгээд өнгөрөх, тууз, толгойн хар үс, баярт нүүр царай ээлжлэн цухас цухас гэнэ. Түүнийг босож уу, үгүй юү гэж мэдэхээр Наташа л Соня, Петя хоёртой үүгээр бултганан байгаа аж.

	— Николинька минь бос доо! гэж Наташа хаалганы цаанаас ахин дуудахад, 

	— Одоохон бослоо! гэв

	Энэ үед Петя наад захын өрөөнд сэлэм байхыг олж хараад дайчин ахаа үзсэн жаалуудын нэг адил сэтгэл ихэд хөгжин бадарч шалдан эрчүүлийг харах нь эгч дүү нартаа эвгүй гэдгийг мартаад үүдийг нь онгойлгочхоод:

	— Энэ чиний сэлэм юм уу? гэж асуув.

	Охид год үсрэн зайлцгаав. Денисов бүр бүлтгэнэн парвигар үстэй хөлөө хөнжилд нууж яадаг билээ гэсэн янзтай найз нөхөр лүүгээ харлаа. Цаадуул Петяг оруулж үүдийг нь хаачхаад хөхрөлдөх сонстоно.

	— Тэрлэгээ нөмрөөд гараад ир, Николинька гэж Наташа дуугарна.

	— Энэ чинийх үү, аль эсхүл таных уу? гэж Петя сахалт хар царайтай Денисовт зулгуйдан хүндэтгэх маягаар хандав.

	Ростов гутлаа санд мэнд өмсөж, тэрлэг нөмрөн гарав. Наташа даруулгатай өрөөсөн гутал өмсөөд нөгөө рүү нь нэг хөлөө дүрж, Соня дороо эргэлдэн бошинзынхоо хормойг тэлэн суух гэж байтал гарч ирлээ. Хоёр дүү нь хоёул адилхан цагаан цэнхэр өнгийн цоо шинэ бошинз өмсөж нүүр царай нь баяр баясгалантай улаарна. Соня зугтаагаад явчихлаа. Харин Наташа ахынхаа гараас хөтлөн дивант өрөө рүү орж хоёулаа яриагаа дэлгэх нь тэр. Тэр хоёр өөрсдөдөө л сонин санагдах мянга түмэн аар саар юмыг бие биеэсээ асууж ч амжихгүй, хариулж ч амжихгүй байлаа. Тэр хоёрын ярих зүйл нь дандаа инээд хүрмээр юм болоод ч тэр биш харин Наташа баярлачхаад түүнийгээ барьж чадахгүй инээдээр илэрхийлэх учир ахынхаа үг хэлэх болгонд ч, өөрөө үг хэлэх болгондоо ч инээд алдан сав л хийвэл:

	— Ай, мөн сайхан аа, аягүйеэ! гэнэ.

	Ростов гэрээс гарч бүтэн хагас жил болох хугацаанд ганц ч удаа ингэтлээ инээж үзээгүйгээрээ одоо халуун элгэн хайрын нөлөөгөөр хүүхэд шиг үнэн голоосоо жиг жиг хөхөрнө.

	— Хүүе чи аан гэж бай чи одоо ёстой эр хүн болсон уу? Би чам шиг ийм ахтайдаа их баярладаг гээд сайх охин сахлыг нь оролдож, — Эрчүүл гэдэг чинь ямар улс байдаг юм бол мэдэх юм сан, бидэнтэй л адилхан уу? Үгүй юү? гэлээ.

	— Соня яагаад явчхав? гэж Ростов асуухад, 

	— Юү ч гэлтэй юм дээ, яривал их юм бий! Чи Сонятай яаж ярилцах вэ? Чи гэх үү та гэх үү, түүнийг? гэв.

	— Яасан ч яах вэ.

	— Ta гээрэй, мэдэв үү, би чамд дараа яримз.

	— Юү болсон юм дээ?

	— За яах вэ одоо ярьчихъя. Соня бид хоёр ёстой үй зайгүй найз, чи мэднэ газар, би түүний төлөө өрөөсөн гараа түлсэн ч чадна. Тэгээд яасан гээч, гээд ханцуйгаа шамлаж (гоёлын бошинз өмссөн ч ил гардаггүй тийм газар болох) тохойноосоо нэлээд дээгүүр мөрнөөсөө унжсан урт чөргөр хөөрхөн гарын улаан сорвийг зааж:

	— Би түүнд хайртай гэдгээ нотлох гэж түлсэн юм. Төмөр шугам галд улайсгаж байгаад л хайрчихсан юм гэлээ.

	Ростов, урьд өөрийнхөө хичээл хийдэг байсан тэр дивант өрөөндөө одоо жинтүү тохойлдон Наташийн жигтэйхэн цовоо болсон нүдийг ширтэн суухдаа түүнээс өөр хэнд ч аливаа учир утгагүй боловч өөрт нь бол амьд яваа насных нь хамгийн дөнгүүр зугаатай үе болдог тэр гэр орон, хүүхэд ахуйн ертөнцдөө эргэн орсон байв. Тэгээд хайртайгаа үзүүлэх гэж төмөр шугамаар гараа хайрсан гэх нь түүнд ашиг тусгүй санагдавч учрыг нь ойлгоод гайхах цөхөхгүй байдалтай байна.

	— Тэгээд яав? Ердөө л үү? гэж лавлахад нь, 

	— Ай хэчнээн эвтэй найрамдалтай гэж санана! Шугамаар яадаг ч дэмий хэрэг, гэхдээ бид хоёр үүрдийн найз болсон. Тэр хэнд сэтгэлтэй болно, үүрд тийм байх болно, гэтэл би үүнийг нь ойлгохгүй юм, одоо би мартан аа гэв.

	— Тэглээ ч гэсэн дээ?

	— Яах вэ, цаадах чинь чи бид хоёуланд хайртай гээд Наташа гэнэт царай улайлгаснаа, 

	— Чи явахынхаа урьд... мартаагүй биз дээ... түүний хэлэх нь чи энэ бүгдийг март гэх юм... Би түүнд бүх насаараа хайртай явна, харин өөрөө эрх дураараа л явж байг гэж байна лээ. Нээрэн тийм биз, нээрээ сайхан, догь! Тийм үү? Тийм үү? Ёстой догь уу? Тийм үү? гэж Наташа одоо сүрхий, сэтгэл хөдөлсөн байдалтай ярьж байхыг нь бодоход одоо ярьж байгаа юмаа урьд бол нулимс унаган ярих бололтой. Ростов бодол болсноо:

	— Би яалаа ч гэсэн хэлсэн үгнээсээ буцахгүй. Ер нь Соня даанч хөөрхөн болохоор ямар мангуу амьтан өөрийнхөө аз жаргалыг өөрөө гээх билээ дээ? гэв.

	— Хаанаас, хаанаас гэж Наташа дуу алдсанаа, 

	— Бид хоёр энэ талаар чинь аль хэдийн ярилцсан. Чамайг ингэж хэлнэ гэдгийг чинь бид хоёр мэдсэн. Гэсэн ч ингэж болохгүй, учир нь юү гэхэд хэрэв чи хэлсэн үгэндээ бантаж байна гэлээ гэх нь ээ, цаадах чинь зориуд тэгж хэлсэн шиг болно, тийм биз дээ. Тэгэхлээр чи түүнтэй хүчээр суусан болж, онц юм биш болох шүү дээ гэв.

	Тэр хоёр бүр ингэх гэж сүрхий бэлдсэнийг нь Ростов ухаарчээ. Соня өчигдрийн гоо үзэсгэлэнгээрээ түүнийг гижигдсэн юм. Түрүүхэн ч гэсэн түр бултганаад өнгөрөх нь бүр ч илүү хөөрхөн харагджээ. Цаадах нь тун их дурлаж буй бололтой арван зургаан настай хөөрхөн охин юм (үүнд сайх залуу хормын төдий ч эргэлзэхгүй байна). Одоо ч гэсэн өөрийг нь хайрлаад эхнэр болгон авч юү нь эс болох вэ гэж Ростов бодовч... Одоо надад өөр хэчнээн их сайхан сайхан ажил байна! «Энэ хоёр сүрхий боджээ, нээрэн эрх дураараа байх минь зүйтэй» гэж бодно.

	— За болж дээ, дараа ярилдамз, гэснээ, — Би чамд тун их баярлаж байна гэж нэмэн хэлэв.

	— Чи Борисоо орхисон уу? гэж ах нь асуухад Наташа:

	— Дэмий юм битгий ярь! гэж чанга хэлээд, — Надад ер түүнийг ч тэр, өөр хэнийг ч бай мэдэх хүсэл алга гэв.

	— Уухайс! Тийм бий?

	— Би юү? гэж Наташа эргүүлэн асуухдаа нүүрт нь баяртай инээд тодрох бөгөөд, — Чи Дюпорыг үзсэн үү? гэлээ.

	— Үгүй.

	— Тэр бүжигчин алдартай Дюпорыг үзээгүй гэнэ ээ? Тэгвэл чи ойлгохгүй. За би үзүүлээд өгье гээд Наташа хоёр гараа дугариглан банзлаасаа барьж бүжиглэх янз үзүүлж хэдэн алхам холдсоноо эргэж хоёр хөлөө солбисноо өрөөсөн хөлөөрөө нөгөө хөлөө цохиж бүр хөлийнхөө хуруугаар зогсоод хэд алхав.

	— Зогсож байгаа биз, ингээд шүү дээ гэх боловч өлмий дээрээ удаан зогсож чадсангүй. — Би ийм болно доо! Хэнтэй ч хэзээ ч суухгүй, аа бүжигчин болно, харин чи хүнд битгий хэлээрэй.

	Ростов их чанга цовоо хөхөрсөн учир өрөөндөө байсан Денисовт атаархмаар санагдав. Бас Наташа ч тэссэнгүй инээд алдчихав.

	— Нээрээ зүйтэй биз дээ? гэж Наташа байн байн шалгаана.

	— Зүйтэй. Бористой бүр суух хүсэл алга уу? гэхэд Наташа уурсаж:

	— Би ямар ч хүнтэй суухгүй. Өөрт нь ч уулзахаараа суухгүй гэдгээ хэлнэ.

	— Аа тийм бий!

	— За за ийм дэмий юм яриад яах юм гэж Наташа шулганахдаа, — Денисов чинь сайн хүн үү? гэв.

	— Сайн.

	— За баяртай, хувцасла. Аймаар хүн, Денисов гэл үү?

	— Яагаад аймаар гэж? гэж Nicolas асуугаад тийм биш ээ, Васька ч ёстой сайн хүн дээ гэв.

	— Чи түүнийг Васька гэдэг юм уу?.. Хачин юм аа. Нээрээ тийм их сайн хүн үү?

	— Их сайн.

	— За ингээд цайндаа орно шүү. Цөмөөрөө цуг.

	— Тэгээд Наташа өлмийгөөрөө бүжигчин шиг явсаар гарахдаа ёстой л аз жаргал бүхий арван тавтай охины ёсоор инээмсэглэв. 

	Ростов зочны өрөөнд орж Сонятай тааралдаад нүүр улайв. Яаж харьцахыгаа мэдэхгүй байлаа. Өчигдөр анх уулзаж баярлахдаа үнсэлцсэн боловч одоо тэр хоёр чингэж үл чадна. Эжий болон дүү нар нь бүгд түүнийг ажиж харахдаа Соня тэр хоёрыг хэрхэх бол гэж хүлээн буйг гадарлаж байна. Сонягийн гарыг үнсээд Соня-та гэлээ. Гэвч тэр хоёрын нүд тулгарахдаа бие биеийг «чи» хэмээх харцаар харж эелдгээр үнсэлдэв. Сайх охины харцаас үзвэл түүний амлалтын тухай Наташаар сануулсны минь уучлаарай гээд харин надад хайртай байгаад чинь баярланам гэх шиг байна. Цаадах нь харцаараа намайг эрх дураараа явж бай гэсэнд чинь талархаж байна гээд ямар ч байлаа гэсэн чамд өгсөн хайр минь хэвээр байх болно, яагаад гэвэл чамайг хайрлахгүй байж үл чадна гэх нь илт байлаа.

	Вера бүгдээрээ дуугүй байх завшаанд яасан хачин хэрэг вэ Соня Николипоктой уулзахдаа «та» гээд харь улс шиг байх чинь гэв. Верагийн тэгж хэлдэг аргагүй зөв юм гэсэн ч түүний сануулгын ихэнхээс болж бүгдээрээ эвгүй байдалд орж, Соня, Николай, Наташагаар ч үл барам, өөрөөс нь ганц сайн хань болдог тэр охинд хүүгийнхээ сэтгэлтэй болсноос айж байсан настай гүн ахай ч жаал охин шиг нүүр улайлгах нь тэр. Денисов тулалдаанд орохдоо дэгжирхдэг шигээ шинэ хувцсаа өмсөж нүүртээ тос түрхэж үнэртэй ус ханхлуулаад, авгайчуул болон тэдний эрчүүлтэй Ростовын санаснаас хамаагүй ёсорхог эелдэг байхыг нь үзээд гайхжээ.

	 


II

	 

	Николай Ростовыг армиас халагдаад Москвад буцаж ирэхэд гэрийнхэн нь түүнийг хамгийн сайн хүү, үзээд үзээд үзэж ханашгүй, баатар гэж элгэн садан нь түүнийг аятайхан нүдэнд дулаан эрхэмсэг залуу, гэж танилууд нь: Торгон цэргийн сайхан даамал чадамгай бүжигч, Москвагийн шилдэг хүргэдийн нэг нь гэлцжээ.

	Ростовынхон бүх Москвагийнхантай танил ажээ, энэ жил, бүх эдлэнгээ дахин барьцаанд тавьсан учир өвгөн гүнийх мөнгөрхүү байна, бас тэгээд Николушка хатирчтай болсноос гадна Москвагийнхны хэнд ч байхгүй онцгой, хамгийн дэгжин бариу өмд, хамгийн дэгжин, жигтэйхэн шөвгөр хошуутай, жижиг жижигхэн мөнгөн даруулгатай савхин гутал өмсөх тул цагийг маш хөгжөөнтэй өнгөрүүлж байжээ. Ростов, гэртээ ирснээс хойш амьдралын хуучин нөхцөл байдалд дасах гэж нэг хэсэг жаал тавгүйтсэнээ одоо аятайхан санагдах болов. Өөрийгөө их л эрэмгий болж өссөн гэж санана. Бурхны хуулийн талаар шалгуулан унаад зовж байсан, хөлсний тэргээр явах гэж Гаврилаас мөнгө зээлдэж байсан, Сонятай нууцаар үнсэлдэж байсан энэ бүхнээ одоо балчир хүүхдийн зан гэж дурсан санах бөгөөд одоо бол түүнээс хэмжээлшгүй хол ондоо болжээ. Эдүгээ торгон цэргийн даамал болохоор мөнгөн ментиктэй, байлдагчийн Георгий одон зүүх бөгөөд нэр цуутай, алдар хүндтэй, хижээл насны анчдын хамт хурдан хатирчаа уяжээ. Цэцэрлэгт гудамжнаа оршин суух танил хатагтай дээрээ орой болгон очно.

	Архаровынд болсон баяр ёслол дээр сайх залуу хөгжмийн удирдаач болж, фельдмаршал Каменскийтэй дайн байлдааны тухай ярилцаж, Английн клубт очиж, Денисовын танилцуулж өгсөн дөчин настай хурандаа хүнийг чи гэж байжээ.

	Москвад ирээд эзэн хаантай уулзаагүй учир түүнд сүйд болон тэмүүлэх нь жаал намджээ. Гэсэн ч эзэн хааны тухай, түүнд хэчнээн их хайртайгаа байнга ярих бөгөөд тэгж ярихдаа бусдад хэлж боломгүй их юм цаана байна гэж хүнд бодогдох байдлаар яриад тэр үед Москвагийнхан их эзэн хаан Александр Павловичийг «заяаны бурхан» гэлцэн бурханчилж байсан үзлийг үнэн голоосоо хуваалцана.

	Ростов Москвад энэ удаа ирээд цэрэгт дахин мордох хугацаанд Сонятай дотноссонгүй харин ч бүр хөндийрчээ. Соня их л хөөрхөн хонгор охин, түүнд гүнээ дурласан бололтой, гэтэл наадахыг нь ийм юмаар хөөцөлдөж байх завгүй мэт тийм их ажил явдалтай байдаг залуу зандан насан дээрээ байсан болохоор хүлээстэй болчихоос айж, өөр олон юманд хэрэг болох эрх дураараа явах явдлаа эрхэмлэжээ. Тэр Москвад энэ удаа ирээд Сонягийн тухай бодохдоо: «Өө! Ийм амьтад зөндөө, миний үл мэдэх газраар ч зөндөө байгаа. Хайр дурлалаар хөөцөлдье гэвэл бишгүй амжина, аа одоодоо зав алга» гэнэ. Түүнээс гадна, бүсгүйчүүлийн дунд орох нь тэр эрд нэг л доромж санагдана. Баяр ёслолд очдог л байлаа, тэгээд бүсгүйчүүдэд үйлчлэхдээ яая гэхэв ёсыг л бодож хий дүр үзүүлнэ. Уралдаан, Англи клуб, Денисовтай архидах, тийшээ явах энэ бол жич хэрэг: залуу торгон цэрэг эрд таарсан ажил гэж үзнэ.

	Өвгөн гүн Илья Андреич Ростов ноён Багратионыг Англи клубт хүлээн авах гэж гуравдугаар сарын шинэ дээр сүйд майд болж байв.

	Гүн өөрөө том тасалгаа дотуур халаад өмсчихсөн явж клубийн нярав болон англи клубийн нэр цуутай тогооч Феоктистад Багратион ноёныг дайлах будаанд хэрээ нүд, шинэ хэмх, гүзээлзгэнэ, тугалын мах, загас бэлтгэ гэж тушааж байв. Сайх гүн бол Англи клубийг үндэслэн байгуулагдахаас нь түүний гишүүн бөгөөд ахлагч нь байсан хүн. Өвгөн гүн шиг найрыг хөлтэй, элбэг дэлбэг бэлддэг хүн ховор, нэн ялангуяа найр хуримд түүн шиг мөнгөө харамгүй зардаг хүн ховор учраас энэ клубийнхэн түүнийг Багратионд зориулсан баяр ёслолыг бэлдэх даалгавар өгсөн ажээ. Клубийн тогооч, нярав хоёр нь гүнгийн тушаалыг нүд сэргэсэн хийморьтой сонсож байгаа учир гэвэл энэ хүнээс өөр хэн ч тийм олон мянган төгрөг мөнгөний хоол бэлдүүлж, тийм их морьтын хишиг бидэнд хүртэхгүй гэдгийг тэр хоёр мэдэж байгаа юм.

	— Тортю1 нэм, нэмэхгүй юү!

	— Тэгвэл хүйтнээр нь гурвыг уу? гэж тогооч лавлахад гүн бодол болсноо, 

	— Түүнээс цөөн бол багадна, гурав... майонез нэг гэж хуруугаа нугалан хэлэв.

	— Шөрөглөгөөс томхныг ав гэж айлдаж байна уу? гэж нярав асуулаа.

	— Яана гэх вэ, авахаас, өгөхгүй байгаа бол. Пөөх чи минь би чинь арай л мартчихсангүй. Бас нэг антре2 авч ширээн дээр тавих хэрэгтэй шүү дээ, мартсан. Ай сахиус минь! гээд толгойгоо шүүрэн барьснаа, — Үгүй энэ чинь цэцэг хэн авчрах билээ? Митинька! Хүүе Митинька! Митинька минь чи Москва эргийн болдог руу давхина аа, гэж түүнийг дуудахлаар орж ирсэн зангид хандан, — Чи Москва эргийн болдог руу давхиж очоод цэцэрлэгч Максимк авхайг гоёлд бэлд гээ, амьд бүх цэцгээ нааш авчир гээ, эсгийгээр сайн хучаад. Баасан гараг гэхэд надад хоёр зуун ваар цэцэг бэлэн болго гээрэй гэв.

	Өөр олон зүйл айлдаж айлдчихаад гүн-ахай дээрээ очиж амрахаар явахыг завдсанаа өөр юм санаанд нь орж ахин буцаж ирээд тогооч, нярав хоёрыг эгүүлэн авчирч тушаал буулгав. 

	Гутлын давируул хангинаж сэв сэв алхлах эр хүний хөлийн чимээ гарсан нь залуу гүн орж ирсэн хэрэг байлаа. Тэр бээр Москва хавийн хөл хөдөлгөөн багатай нэг газар амарч засал авсан бололтой нүүр нь улаа бутарч гоё сахал нь харласан харагдана.

	— Ай хүү минь! Бүр толгой эргэчхээд байна. Ядаж чи над тус болбол доо сайн сан! Бас дуучид хэрэг болох нь ээ. Хөгжим ч яах вэ байна, цыган нарыг дууддаг юм бил үү? Танай цэргийн улс тийм юманд дуртай гэж өвгөн хүүгээсээ ичиж зовсон байдалтай хэлэхэд хүү нь инээмсэглэж:

	— Тийм ээ, аав минь Багратион ноён Шенграбены тулалдаанд бэлдэж байх үедээ тан шиг ингэж сүйд болоогүй юм шүү гэв.

	Өвгөн гүн уурлаж буй дүр үзүүлж, 

	— За яршиг, чи өөрөө хөөцөлдөөд үз! гээд эцэг хүү хоёрыг хүндэтгэх ухаалаг зөөлөн харцаар ажиж байсан тогоочид хандаж:

	— Залуучуул ийм улс даа, Феоктист аа, настай биднээр доог хийж байхыг нь харахгүй юү! гэхэд

	— Яана гэхэв, эрхэм минь, эд чинь сайн л идэж зооглохыг бодохоос биш бэлдэж зэхэхийг нь бусдын ажил гэдэг улс шүү дээ гэв.

	— Мөн мөн! гэж гүн дуу алдан хүүгийнхээ хоёр гараас шүүрэн барьж: — Чи ч надаас мултрахаа өнгөрлөө дөө гэж хашхираад, чи одоохон хос чаргаар яваад Безуховынд оч тэгээд гүн, юү, Илья Андреевич намайг танайхаас гүзээлзгэнэ, муудаагүй хан боргоцой олоод ир гэж явууллаа гээ. Өөр хэнийхээс ч олдохгүй шүү. Өөрөө байхгүй байх, гэсэн ч очоод ноёгтой нарт нь хэл, тэгчхээд тэндээсээ Разгуляйгаар ор, тэднийхийг Ипатка улаач андахгүй дээ, тэднийд Ильюшк цыган, яагаа вэ эртэд Орлов гүнгийнд цагаан казах хувцастай бүжиглээд байгаагүй юү? Чи санаж байгаа биз дээ, түүнийг наашаа над дээр аваад ир гэлээ.

	— Түүнийг чинь цыган авгайчуултай нь аваад ирэх юм уу? гэж Николай инээж асуулаа.

	— Тэг тэг!

	Яг энэ үеэр Анна Михайловна чимээгүй алхсаар, ажилч зовнингуйн зэрэгцээ хэзээд хаядаггүй санваартны номой дүртэй орж ирэв. Анна Михайловна өдөр болгон орж ирэхэд нь гүн халаадтай байх авч ичингүйрч иймэрхүү хувцастай байгааг минь өршөөгөөрэй гэхэд гүн-ахай нүдээ аньж:

	— Зүгээр, гүн, хонгор минь гэж зөөлхөн хэлснээ, — Би Безуховынхоор очоод ирье. Залуу Безухов ирсэн гэнэ лээ, тэгэхлээр гүн минь бидэнд амьд цэцгээс нь олдоно. Над ч тэрүүнтэй уулзах хэрэг байна. Борисоос минь захиа авчирсан гэнэ. Боря маань штабт орсон гэнэ лээ, бурхны аврал гэхэд Анна Михайловна нэг зүйлийг нь тийнхүү бүтээх болсонд гүн баярлаж жижиг сүйх тэрэг бэлдэж өгөхийг айлдав.

	— Ta Безуховыг ир гээрэй. Би нэрийг нь биччихье. Цаадах чинь эхнэртэй юм уу? гэхэд Анна Михайловна нүд буруулан, царай нь гүн эмгэнэлийг илэрхийлснээ:

	— Ай даа найз минь, тэр чинь их зовж буй амьтан. Бидний дуулсан үнэн бол чиг айхавтар юм болж билээ. Түүнийг аз жаргалтай явахад нь бид баярлахдаа арай ийм болчихно чинээ бодоогүй ээ! Тэр залуу Безухов ёстой нэг тэнгэрээс бууж ирсэн юм шиг өндөр сэтгэлтэй хүн, уг нь! Би түүнийг зүрхнийхээ угаас өрөвдөж байна, тэгээд сэтгэлийг нь засах санаатай байна даа, миний л дур юм гэхэд нь залуу хөгшин хоёр Ростов хоёул:

	— За юү гээч болж орхио вэ? гэж асуулаа.

	Анна Михайловна гүнээ шүүрс алдлаа.

	— Долохов Марья Ивановнагийн хүү гэж тэр гүн-ахай нууц маягтай шивнэж, — эхийнхээ нэрийг бүр бузарласан гэлцэх юм. Эцэг нь хүүгээ гаргаж аваад Петербургт гэртээ оч гэж шүү... Тэгээд... эх нь наашаа ирдэг байна тэгсэн энэ танхай нь хойноос нь дагаад ирж Анна Михайловна хэлэхдээ Пьерт талтай байгаагаа илэрхийлэхийг хүсэвч танхай гэж өөрөө нэрлэсэн Долоховт талархаж буйгаа өөрийн эрхгүй гарах дуу хоолойныхоо өнгө болон инээмсэглэсэн байдлаар харуулаад, — Пьер өөрөө зовлондоо шаналж бүр мажийх дөхсөн гэлцэх юм гэлээ.

	— За ямар ч гэсэн түүнийг клубт ир гээрэй, сэтгэл нь сэргэнэ. Найр ч гэж нижгэр болно шүү.

	Маргааш нь гуравдугаар сарын 3-ны үдээс хойш 1 цаг өнгөрч байхад Англи клубийн гишүүн хоёр зуун тавин хүн, зочин тавин хүн ирж цуглаад хүндэт зочин, австрийн аян дайны баатар, Багратион ноён будаалгад хүрч ирэхийг нь хүлээж байлаа. Аустерлицад болсон тулалдааны тухай мэдээг анх сонсоод Москвагийнхан гайхан эргэлзэж байж билээ. Тэр үеийн оросууд дандаа дийлж байж дасчхаад гэнэт дарагдлаа гэдгийг сонсоод зарим нь огт итгэхгүй, зарим нь ийм хачин явдал юунаас болов хэмээн ер бишийн шалтгаан олох гэж хайж байлаа.

	Арван хоёрдугаар сард тийм мэдээ ирэх үеэр гарцаагүй үнэн баримт ба нөлөө бүхий байсан ихэс дээдэс Англи клубт ийнхүү цуглачхаад байхдаа цөм урьд нь дуугай байхаар хэлэлцэж тохирсон юм шиг одоо дайны тухай сүүлийн үед болсон тулалдааны тухай юү ч ярилцахгүй байна. Ярианы чигийг гаргаж өгдөг Ростопчин гүн Юрий Владимирович Долгорукий ноён, Валуев, Марков гүн, Вяземский ноён гэхчлэн хүмүүс энэ клубээр үзэгдэхийг больж гэр орноороо, ойр дотно дугуйлангаараа цугларах болсон бөгөөд бусдын амаар будаа идэж явдаг (Илья Андреевич Ростов тэдний нэг нь юм) хүмүүс нь түр зуур дайн байлдааны хэргийн талаар тодорхой бодол ба удирдагчидгүй болсон байв. Москвагийнхан нэг л тусгүй юм болж иймэрхүү муу мэдээний талаар шүүн хэлэлцэх амаргүй гэдгийг гадарлаад дуугай байсан нь дээр гэж боджээ. Гэвч хэсэг цаг хугацаа өнгөрсний хойхон зөвлөх өрөөнөөс тангарагтныхан гарч ирэхэд клубийнхний санал бодлыг чиглүүлэгч томчуул ч үзэгдэх болж хэн хэнгүй нарийн тодорхой юм ярьж эхэлжээ. Оросууд бут цохигджээ гэсэн тэр дэгс мэт итгэж болмооргүй урьд хожид дуулдаж сонсогдоогүй явдлын шалтгаан олдож тодорхой болмогц Москвагийн өнцөг булан бүхэнд адилхан үг яриа дэлгэрч эхэлжээ. Тэр шалтгаанууд нь гэвэл: австрийнхан урвасан, цэргийн хүнс тэжээл муу байсан, Пржебышевский гэгч польш, Ланжерон гэгч франц хоёр хүн урвасан, Кутузов чадваргүйтсэн, бас эзэн хаан маань (нам дуугаар ярилцах нь) өөдгүй жулдрай хүмүүст итгэл хүлээлгэж туршлагагүйтэж балчирдсан явдал болой.

	Харин цэргүүд, оросын цэргүүд ер бишийн эрэлхэг гайхамшгийг харуулсан гэнэ лээ гэж бүгд хөөрөлдөнө. Байлдагч, дарга, генералууд нь баатар улс гэнэ. Гэвч баатруудын дотроос хамгийн баатар нь Шенграбены тулалдаанд алдар нэрээ цуурайтуулж, Аустерлицийн дэргэдээс ухрахдаа бүхэл өдөржин хоёр дахин давуу хүчтэй дайсны дайралтыг няцаасаар ганцаараа цэргээ зохион байгуулалттай авч гарсан Багратион ноёныг гэлцэнэ. Энэ хүн Москвад танил талгүй, харийн хүн байсан нь Москвад түүнийг баатар хүн гэж сонгож авахад тус нэмэр болсон буй заа. Түүнийг ямар нэг танил талын эрх, ар өврийн хаалгагүйгээр зүгээр л жирийн дайчин эрийн хувьд хүндлэх бөгөөд Италийн аян дайнд Суворовын нэртэй холбогдон явсан хүн билээ. Бас ч Кутузовыг үл ойшоодог дургүй хүн байсан нь өөртөө ийм их хүндэтгэл хүлээх гол завшаан болжээ.

	— Анна Шиншин, хэрэв Багратион байгаагүй бол гээд түүнийг бодож олох хэрэгтэй байсан юм гэж Вольтерын хэлсэн үгийг энд тохируулан францаар хэлэв. Кутузовын тухай энд хэн нь ч ярихгүй байх бөгөөд хааяа зарим нь түүнийг ордны хөвсөргөн, зөнөг шогч хэмээн шивнэлдэн хараана.

	Манай цэргийн дийлдсэнийг түрүү түрүүчийн ялалтын тухай нэхэн санаж сэтгэлийг зогоох «наасаар наасаар байтал наалдчихна» гэж Долгорукий ноёны хэлсэн үгийг, бас франц цэргийг бол сайхан үгээр тулалдаанд хөдөлгөх хэрэгтэй, германчуудыг бол ухрах явдал урагш давшихаас аюул илүүтэй гэж учир утгатайхан итгүүлэн хэлэлцэх хэрэгтэй, гэтэл оросын цэргийг бол тогтоон барьж байгаад аяархан та минь! гэж гуйх хэрэгтэй байдаг гэсэн Растопчины үгийг Москва даяар давтан өгүүлдэг байв. Аустерлицын дэргэд болсон тулалдаанд манай цэрэг дарга нарын гаргаж байсан зарим эрэлхэг шинэ шинэ жишээг зүг бүрээс гарган ярьж байлаа. Тэр тугаа аварсан л гэнэ, тэр таван францыг алсан л гэнэ, тэр ганцаараа таван их буу цэнэглэж байсан гэнэ. Баруун гараа шархтахлаар сэлмээ зүүн гартаа бариад дайрч байсан хүн бүхний мэдэх болсон Бергийн тухай ч ярилцав.

	Болконскийг ер ярьцгаахгүй, зөвхөн дотно сайн таньдаг байсан зарим нь л түүнийг ардаа жирэмсэн эхнэр, адайр зантай эцэг хоёроо орхиод яагаа ч үгүй эрт үхчихсэн гэж харамсаж байлаа.

	 


III

	 

	Гуравдугаар сарын 3-нд Англи клубийн өрөө бүхэнд хүмүүс тасралтгүй шуугилдан ярилцах бөгөөд сайх клубийн гишүүд болон гийчид нь ёслолын хувцас, фрак өмсөж зарим ганц нэг нь нүүртээ оо түрхэж, урт хормойтой дээл өмсчихсөн эгээ л хаврын зөгий мэт хуйлран бужигналдан хойш урагш хөлхөлдөн, суухдаа сууж, зогсохдоо зогсож, нэг бөөгнөрч, нэг салцгааж байлаа. Нүүрээ оодож, оймс шаахай өмссөн ялгах хувцастай зарц нар өрөө бүрийн үүдэн дээр зогсон өөрсдөө үйлчлэхийн тулд клубийн гишүүд, гийчдийн хөдлөх гишгэх бүрийг шимтэн ажиглана. Энд хүрэлцэн ирэгсдийн голдуу нь биеэ тоосон өргөн нүүртэй, бүдүүн хуруутай, хөдлөх барих, дуугарах нь ширүүн дориун хүнд хүндлүүлж сурчихсан хижээл насны хүмүүс ажээ. Иймэрхүү маягийн гишүүд гийчид мэдээжийн заншил болсон газруудаар сууж, мэдээжийн заншил болсон дугуйлангуудаар нийлэн бөөгнөрнө. Ирэгсдийн цөөнх нь голдуу залуучуулаас бүрдсэн дайврын маягтай гийчид бөгөөд тэдний тоонд Денисов, Ростов болон дахиад л Семеновын хороонд дарга болсон Долохов нар орж байлаа. Залуусын, ялангуяа цэргийн залуусын нүүр царайг ажвал тэд настнуудаа дотроо зэвүүрхэвч хүндэлж буй дүр харуулах бөгөөд царайных нь шинж: «Бид та нарыг хүндэлж эрхэмлэхэд бэлэн байна, гэхдээ ирээдүй чинь биднийх гэдгийг та нар бүү мартаарай гэсэн янзтай ажээ.

	Несвицкий, клубийн хуучин гишүүний хувьд мөн энд байлаа. Эхнэрийнхээ тушаалаар үсээ буулгаж, нүдний шил зүүхээ больж, дэгжин маягаар хувцасласан боловч уйтгар гунигтай царайлан тэр том өрөөн дотуур холхиж явна. Мань эрийг энд ч гэсэн их баянд нь хүмүүс долигонолдох тул ноёлох зангаараа тэдэнтэй тоомжиргүй зэвүүнээр харьцана.

	Насаараа бол залуучуудтай нийлэх ёстой, баян чинээлэг, танил тал ихтэйгээрээ бол эрхэм настан зочдын хүрээлэнгийн гишүүн байсан учир тэр хоёр хүрээлэнгийн хооронд хэсүүчилж байв.

	Хамгийн дээгүүр орох настан ихсийн хүрээлэн ноён нуруу нь болж түүнд багтах нэр цуутай хүмүүсийн ярьж хөөрөхийг сонсъё гэж танихгүй зочид хүртэл хичээнгүйлэн тэдний дэргэд дөхөж очиж байлаа. Растопчин гүн Валуев, Нарышкин нарыг тус тус тойрон голлох хүрээлэнгүүд болж байв. Австричууд ухран оросуудыг хумихад манайхан тэр ухрагчдын дундуур хэрхэн яаж замаа гаргаж байсан тухай Ростопчин ярьж байв.

	Аустерлицын талаар Москвагийнхан ямар санаа бодолтой байгааг мэдэх гэж Петербургээс Уваровыг ирүүлсэн байна гэж Валуев нууцлан ярьж байв.

	Австрийн цэргийн зөвлөлийн хуралдаан дээр австрийн генералуудын мангуу аашлахад Суворов хариу болгож эр тахиа мэт чарласан юм гэж гурав дахь хүрээлэнд Нарышкин ярина. Тахиа шиг тэгж хашхирах түвэг багатай тэр урлагийг ч Кутузов ядаж, Суворовоос сурч авч чадсангүй гэж тэнд зогсож байсан Шиншин алиалахыг оролдов. Гэтэл өвгөчүүл маань алиаг муухай харж, энд ийм өдөр Кутузовын талаар ингэж ёозгүй ярих хэрэггүй гэдгийг ухааруулав.

	Илья Андреич Ростов гүн зөөлөн ултай гуталтай хөлөөрөө гуанзны газраас зочдын өрөө рүү яаруухан, санаа зовнингуй алхах зуур дандаа танил их, бага хүмүүстэй бүгдтэй нь ав адилхан мэндэлж, хааяа тэвхгэр нуруутай сайхан хүүгээ нүдээрээ хайж олоод түүнийгээ баяртай нүдээр ширтэн ирмэж байв. Залуу Ростов, Долоховтой цонхны дэргэд зогсох бөгөөд түүнтэй саяхан танилцаж тэгж танил болсноо эрхэмлэдэг ажээ. Өвгөн гүн түүний дэргэд очиж Долоховтой гар барив.

	— Манайд ороорой гуйя, чи чинь миний хүүгийн танил... тэнд хамт хоёул баатарлаж явсан улс... А! Василий Игнатьич... мэнд үү, өвгөн... гэж тэр дэргэдээ хүрч ирсэн нэг жижигхэн өвгөнд хандаад мэнд усаа гүйцэд мэдэж амжаа ч үгүй байтал нь юм бүхэн дэрсхийн хөдлөх шиг болж нэг зарц гүйж ирээд нүүртээ айсан байдалтайгаар: «Морилон гүйцгээлээ!» гэж айлдлаа.

	Хонх дуугарч, ахмадууд ухасхийв... Янз бүрийн өрөөнд хүрзний дээр цацагдсан хар будаа шиг байсан гийчид шагай шиг бөөгнөөд зочдыг хүлээн авах том өрөөний үүдэнд зогсоцгоов. Үүдний өрөөний хаалгаар Багратион малгай ч үгүй, сэлэм ч үгүй орж ирж байгаа нь клубийн ёсыг дагаж малгай, сэлмээ хаалгачид орхисон хэрэг ажээ. Тэр бээр Аустерлицын тулалдааны өмнө шөнө Ростовын харсанчлан тэргүүн дээрээ хурган малгай тавьж, мөрөндөө нагаан буу зүүсэнгүй, харин оросын болон гадаад улсын одон, тэмдгүүд зүүн талын энгэр дээрээ Георгийн од зүүж бие барьсан ёслолын шинэ хувцас өмссөн байлаа. Тэр саяхан дайллагад ирэхийнхээ өмнө янз нь үс хуузаа тануулжээ, ингэсэн нь түүний нүүр царайг эвгүй болгожээ. Түүний эрэлхэг хатуу шинжийн нүүр царайд гэнэн ёсорхог гэмээр байдал давхцах тул нүүр царай нь инээд хүрмээр ч юм шиг харагдана. Түүнтэй цуг ирсэн Беклешив, Уваров хоёр гол зочин болох түүнийг урьтаж оруулахын учир өөрснөө үүдний тэнд зогсов. Багратион тэр хоёрын хүндэтгэлийг хүртэхийг үл хүсэн эргэж нийлсэн тул тэд үүдэнд баахан баартаглав, гэсэн ч сүүл сүүлдээ Багратион арга буюу түрүүлэн орж ирлээ. Мань хүн ичиж эвгүйцэн, гараа ч хаа хийхээ мэдэхгүй байдалтайгаар хүлээн авах өрөөний дүнзэн шалан дээгүүр явлаа. Шенграбенд Курскийн хороо цэргийн урдуур тариалангийн хагалсан талбай дээгүүр буун суман доогуур явж өнгөрч байсан шигээ явах нь түүнд амар, илүү дассан буй заа. Ахмад өвгөчүүл түүнийг эхний хаалган дээр угтан очиж ийм хүндэт зочинтой уулзахдаа баярлаж байна гэсэн хэдэн үг хэлээд хариу ч сонсолгүй, харин ч түүнийг эрхэндээ оруулан авах мэтээр тал талаас нь бүчиж зочдын өрөөнд хөтлөн оруулав. Зочдын өрөөний үүдэн дээр гишүүд, гийчид Багратионыг ховор араатныг харж авах гэсэн юм шиг шахалдан өнгийлцөөд орохын нөхцөлгүй байлаа. Илья Андреич хамгаас хүчтэй инээж: «Нөхөд минь, зай, зай тавиач!» хэмээн гуйн олны дотуур зүтгэн явж зочдоо цааш нь оруулж дунд талын диван дээр суулгав. Клубийн хамгийн хүндэт гишүүн, мундагчуул нь сая хүрэлцэн ирэгсдийг бүчээд авлаа. Илья Андреич гүн, олны дотуур бас л зүтгэн гараад нэг минутын дараа өөр нэг ахлагч өвгөний хамт том мөнгөн таваг барьсаар буцаж ирээд түүнийгээ Багратион ноёнд барилаа. Тэр таваг дээр энэхүү баатар эрд зориулан зохиосон шүлгийг хэвлэн тавьсан байв. Багратион тэр тавгийг хараад тус дэм хайж буй мэтээр тал тал тийш бүлтгэнэв. Гэтэл өөдөөс нь харсан хүн бүр түүнийг дагаар орсугай хэмээн шаардах мэт. Багратион тэдний эрхшээлд орсноо мэдэрч зориг шийдэмгийгээр тавгийг нь хоёр гардан авахдаа түүнийг өөрт нь барьсан гүнийг ууртай зэмлэнгүйгээр харав. Нэг хүн, Багратионы гараас тавгийг нь зулгуйдан авч (хэрэв аваагүй бол мань хүн орой болтол барьсаар байгаад хоол идэх ширээнд аваачиж мэдэх янзтай байсан юм) анхаарлыг нь шүлэг рүү хандуулав. «За уншъя даа» гэсэн байдалтайгаар Багратион ядарсан нүдээ цаас руу чиглүүлж их анхааралтай төв байдлаар уншиж эхлэв. Зохиогч хүн нь уг шүлгийг авч уншиж гарав. Багратион ноён тэргүүнээ гудайлган сонсож байлаа.

	 

	Хаан Александрын үеийг мандуулж

	Өрлөг жанжин, сайн сэтгэлт хүн, 

	Өрсөх тулааны Цезарь, эх орны Рифей

	Өндөр ширээнд залрагч Титаг хатамжил

	Азтайдаа Наполеон

	Багратионыг таниад

	Ахин Оросын алкидуудад халдах зүрхгүй боллоо...

	 

	Шүлгийг уншиж дуусаагүй байтал аргил том дуутай ордны зарц: «Зоог бэлэн боллоо!» гэж тунхаглав. Үүд нээгдэж: «Ялалтын аянга цохиорой, зоригт орос орон баясаарай» гэсэн үгтэй польш марш хангинаж, Илья Андреич гүн өнөөх шүлгээ уншсаар байсан зохиогч руу ууртай харснаа Багратионы өмнө бөхөлзөв. Зоог, шүлгээс дээр гэж бүгд бодоод босоход Багратион бас л бусдын түрүү явж зоогийн ширээнээ очлоо. Эзэн хааны нэр алдартай учир утга бүхийгээр холбогдуулан Александр овогтой Беклешив, Нарышкин хоёрын дунд тэргүүн байранд Багратионыг суулгалаа. Тэнд цугласан гурван зуун хүнийг зэрэг дэвээр нь жигүүрлүүлэн суулгахдаа ихсүүдийг нь эрхэм зочинд ойр суулгасан нь арга буюу: газар хэчнээн доош байх тусам ус төчнөөн гүнзгий болон цутгадгаас юун өөрц байх вэ.

	Зоог яг эхлэхийн өмнө Илья Андреич гүн, хүүгээ танилцуулав. Багратион түүнтэй танилцаад ер нь энэ өдөр ярьж байсан шигээ болхи, уялдаа муутай хэдэн үг хэлэв. Илья Андреич гүн, Багратионыг хүүтэйгээ ярилцаж байх үеэр баярлан бахадсан байдалтайгаар, хүн хүн өөд харж суулаа.

	Николай Ростов, Денисов болон шинэ танил Долоховтой цуг бараг дунд талын ширээнүүдэд суужээ. Тэдний өөдөөс хараад Пьер, Несвицкий ноёны хажууд суусан байв. Илья Андреич гүн, өөр бусад ахлагч өвгөчүүлийн хамт Багратионы өөдөөс харж суугаад ноёныг дайлахдаа москвагийнхаа найрсаг занг өөрөө төлөөлж байлаа.

	Түүний зүтгэл талаар өнгөрсөнгүй. Түүний бэлдүүлсэн махан болон цагаан хоол тун сайхан болжээ. Гэсэн ч мань хүн будаалга дуустал сэтгэл бүрэн тайван байж чадсангүй. Тэр бээр  лангуучинд ирмэж, зарц нарт шивнэн тушаал өгч, өөрийн мэдэх дараа дараачийн хүрч ирэх хоолыг санаад санаа амар байж чадахгүй байлаа. Цөм бишгүй сайхан болсон юм. Хоёрдугаар хоолонд зарц нар нь мундаг гэгчийн шүхэрлэг загас (Илья Андреич түүнийг хараад баярлаж зовомгойлсондоо нүүр нь улайв) авчраад шампанск архины бөглөөг пүсхийлгэн гаргаж аягалан эхлэв. Нэлээд сэтгэгдэл төрүүлсэн загасны махны дараа Илья Андреич гүн бусад ахлагч өвөгчүүлтэйгээ харилцан нүд тохиов. «Хундага олныг өргөнө эхлэх цаг боллоо!» гэж шивнээд хундагаа барин босов. Түүнийг юү гэж хэлэхийг нь отон бүгд дуугүй болов.

	— Их эзэн хааныхаа эрүүл мэндийн төлөө! гэж хашхираад нүд нь юу юугүй баярын болон сэтгэл хөдлөлийн нулимсаар норж эхлэв. Яг энэ үе «Ялалтын аянга цохиорой!» хөгжим нижигнэн, бүгд суудлаасаа босож «урай!» хашхиралдлаа. Багратион ч гэсэн Шенграбын талбай дээр хашхирч байсан шигээ дуугарч хашхирлаа. Залуу Ростовын сэтгэл баяссан хоолой нь бүх гурван зуун хүний дуу хоолойноос гоцлон хадаж байлаа. Мань эр арай л уйлахгүй байна.

	— Их эзэн хааны эрүүл мэндийн төлөө урай! гэж хашхиран хундагатай архиа ганц амьсгалаар дугтарчхаад хундагаа шалан дээр шидчихэв. Түүнийг дуурайсан хүн олон гарлаа. Хашхиралдах дуу чимээ их л удаан үргэлжлэв. Тэдний чимээг намжихад зарц нар хагарсан савнуудыг нь түүн авах бөгөөд цаадуул нь бүгд байр байрандаа эргэж суугаад хашхиралдсандаа инээмсэглэн зэрэг зэрэг ярьж гарав. Илья Андреич гүн суудлаасаа дахин босож, хоолныхоо тавгийн дэргэд байсан бичиг рүү хяламхийснээ манай хамгийн сүүлд хийсэн тулалдааны баатар Петр Иванович Багратионы эрүүл мэндийн төлөө энэ хундагыг өргөе гээд бас л цэнхэр нүд нь нулимсаар норов. Гурван зуун зочны «Урай!» дахин хашхирах дуу хадаж, хөгжмийн оронд Павлов Иванович Кутузовын зохиолоос магтууг дуулсан дуучдын хоолой сонстов. Үг нь:

	 

	Орос хүн юунаас ч айхгүйд

	Чин зориг ялахын баталгаа байна.

	Одот багратиончуудын хөлд

	Чивэлт дайсан бүгдээр сөхөрнө.

	 

	Дуучдыг дуулж дуусмагц дахин дахин хундага өргөж чингэх тусам Илья Андреич улам уярч, сав суулга улам олон хагарч, хашхиралдах нь улам ихсэж байлаа. Беклешив, Нарышкин, Уварова Долгоруков, Апраксин, Валуевын эрүүл мэндийн төлөө, ахмад өвгөчүүлийн эрүүл мэндийн төлөө, няравдагчийн эрүүл мэндийн төлөө, клубийн бүх гишүүдийн эрүүл мэндийн төлөө, клубийн зочдын эрүүл мэндийн төлөө ууцгаагаад хамгийн сүүлд нь энэ зоог зохион бэлдсэн Илья Андреич гүнгийн эрүүл мэндийн төлөө жичид нь хундага өргөхөд гүн авгай амныхаа алчуурыг гарган ирж нүүрээ таглаад бүр енгинэтэл уйлав.

	 


IV

	 

	Пьер, Долохов, Николай Ростов хоёрын өөдөөс харж суужээ. Мань хүн, хэзээний зангаараа их ч идэж, их ч уужээ. Гэвч түүнийг сайн мэдэх хүмүүс нь өнөөдөр түүний хачин их өөр болсныг ажжээ. Мань хүн, зоогийн үеэр тувт дуугай суухдаа нүд онийлгон ярвайж тэрүүхэнчээгээ духайсхийж суух бөгөөд гөлөрчхөөд бүүр алмайрч, хоншоороо нэг хуруугаараа маажна. Нүүр царай нь нэг л гунигтай баргар. Янз нь хажуудаа болж буй зүйлийг огт харах ч үгүй, сонсох ч үгүй, өөр ямар нэг бэрх адармаатай хэвээр буй зүйлийн тухай бодоод байх шиг байлаа. Түүнийг тарчлааж буй тэр адармаатай асуудал нь юү байсан гэвэл Москва дахь ноёгтойгоос Долоховыг эхнэртэй чинь явдаг байх гэж үг цухуйлгасан нэг явдал буйн дээр, өнөө өглөө түүний хүлээж авсан нэргүй нэгэн захидал болой. Ер нь нэргүй бичигдсэн захидлын маяг хойно тэрхүү захидал нь түүнийг муухай элэг барин даажигнаж, нүдэндээ зүүсэн шил чинь чамайг юм олж харахад саад болоод байна, Долохов чиний эхнэр хоёрын явдлыг ганц чамаас бусад хэн бүхэн мэдэж байгаа гэсэн байжээ. Пьер, тэр ноёгтойн цухуйлгаж байсан үг, тэр нэргүй захидал хоёрын аль алинд огт итгэхгүй байсан хэдий боловч одоо өмнөөсөө хараад сууж буй Долоховыг харахаас аймшигтай санагдах ажээ. Түүний харц, Долоховын сайхан боловч хэрцгийдүү нүдтэй санаандгүй тулгарах бүр дотор нь нэг л аягүй балай юм бодогдоод түүнээс нүдээ бушуухан буруулж суулаа. Пьер эхнэрийнхээ урьдын бүх амьдрал, Долоховтой түүний хэрхэн харьцаж байсныг өөрийн эрхгүй аяндаа бодоод хэрэв энэ зүйл миний эхнэртэй холбогдож гараагүй сэн бол тэрхүү захидлын дотор хэлсэн зүйл үнэн байж болох буюу дор хаяад үнэн мэт санагдаж болох юм гэж Пьер нэгд нэгэнгүй мэдэж байлаа. Дайны дараа юм болгоноо буцааж авсан Долохов Петербургт буцаж ирэхдээ тэднийд ирж байсныг Пьер өөрийн эрхгүй нэхэн саналаа. Долохов, Пьертэй архины найз байдлаа ашиглан шууд тэдний гэрт ирэхлээр Пьер түүнийг гэртээ суулгаад мөнгө зээлдүүлжээ. Долоховыг гэртээ суулгалаа гэж Элен дургүйлхэн инээмсэглэж байсан, Долохов эхнэрийг нь их гоё хүүхэн гэж ичихгүй магтаж байсан, тэр цагаас хойш Москвад хүрч иртлээ тэр тэднийхээс ер салаагүйг Пьер нэхэн саналаа.

	«Энэ ч их хөөрхөн залуу, би мэдэлгүй яах вэ. Би үүний төлөө мунгүй хөөцөлдөж, харж үзэж, дэмжиж тусалсан болохоор л миний нэрийг гутааж, надаар элэг доог хийхэд хүрвэл түүнээс гойд сайхан юм үүнд юугаа байж гэм. Хэрэв энэ үнэн байж гэм үүний мэхлэхэд ямар шүү болохыг би мэдэж байна, ухаарч байна. Үнэн гэж үзье л дээ, үгүй би итгэхгүй байна, итгэх ч эрх алга, итгэж чадах ч үгүй» гэж Пьер бодно. Догшин зан нь хөдлөх үедээ хорооны цагдааг баавгайтай барьж хүлээд усанд хийж байсан, эсхүл хүнийг ямар ч шалтгаангүйгээр дуэлд дуудаж байсан, эсхүл улаачны морийг гар буугаар буудан алж байсан гэхчилнээр адгууцахдаа Долоховын нүүр царай ямар янзтай болдгийг нэхэн санав. Өөр лүү нь харахдаа ч тийм байдалтай байсан удаа олон буй ажээ. «Энэ ч уг нь алалдахын хорхойтон л доо. Хүн алахыг юман чинээ бодохгүй амьтан, хүн болгон өөрөөс нь айж явах ёстой юм шиг бодно, ийм байх нь үүнд сайхан санагддаг байж таарна. Намайг ч гэсэн өөрөөсөө айж явах ёстой гэж боддог байж таарна. Нээрэн ч би үүнээс айж байна шүү дээ» гэж Пьер бодоод ингэж бодох болгонд түүний дотор нэг л аягүй, муухай санагдана. Одоо Долохов, Денисов, Ростов гурав Пьерийн урдаас харж суучхаад их л цовоо сэргэлэн байгаа бололтой. Ростовын хөхиүнээр харилцан ярилцаж буй хоёр найзынх нь нэг бол эрэлхэг гусар, нөгөө нь бол алалдахын хорхойтон танхай эр бөгөөд энэ найр дээр бодолд автагдсан алмайрсан, нүсэр байдлаараа улс амьтны гайхлыг төрүүлж байсан Пьерийг хааяа дооглосон байдалтай харж байв. Ростов, Пьерийг ёозгүй харна, яагаад гэвэл, нэгдүгээрт, Пьер бол торгон цэргийн хүнтэй зүйрлэвэл энгийн баян, хөөрхөн хүүхний хар хүн, ер нь эм, хоёрдугаарт, Пьер бодол болон алмайран гөлийж байж Ростовыг танилгүй түүний бөхийн мэндлэхэд хариу өгсөнгүй ажээ. Эзэн хааны эрүүл мэндийн төлөө хундага өргөн ууцгааж байхад мань эр бодол болсноо боссон ч үгүй, архиа ч барьсангүй.

	— Ta яагаа вэ? Их эзэн хааны эрүүл мэндийн төлөө гэхийг сонссонгүй гэж үү? гэж Ростов түүнд хашхирахдаа түүнийг сэтгэл хөдөлсөн-хилэгнэсэн нүдээр харжээ. Пьер санаа алдан, дуулгавартай босож хундагатайгаа уучхаад бусдын суухыг хүлээж байгаад өнөөх номхон инээмсэглэдэг зангаараа Ростовт хандаж:

	— Би таныг ч таньсангүй шүү гэв. Гэтэл Ростов нь урай хашхираад ухаангүй байлаа.

	— Чи чинь хуучин танилаа сэргээхгүй юу болоо вэ? гэж Долохов Ростовт хэлэхэд Ростов:

	— Бүү үзэгд, тэнэг амьтан гэлээ. Денисов, 

	— Хөөрхөн бүсгүйчүүлийн нөхрийг өхөөрдөх хэрэгтэй гэв.

	Пьер тэдний юу ярьж байгааг сонссонгүй, гэхдээ өөрийнхөө тухай ярьж байгааг мэдээд нүүр нь улайж нүүр буруулав.

	— За, одоо хөөрхөн хүүхнүүдийн эрүүл мэндийн төлөө ууя гэж Долохов маяглаагүй царай гаргавч завжаараа инээмсэглэж гартаа хундага барьсаар Пьерт хандав.

	— Хөөрхөн хүүхнүүдийн эрүүл мэндийн төлөө, Петруша, тэдний нууц амрагуудын эрүүл мэндийн төлөө гэж тэр бас хэллээ.

	Пьер хөмсөг буулган Долохов руу харалгүй, түүнд хариу ч хэлэлгүйгээр хундагатай архинаасаа амсав. Кутузовын магтууг тараан өгч байсан зарц, Пьерийг ихээхэн хүндэт гийчин гэв бололтой нэг хуудас түүний өмнө тавив. Түүнийг Пьер авах гэтэл нь Долохов өндийж ирээд гараас нь шүүрч аван уншиж гарлаа. Пьер, Долохов руу хармагцаа хүүхэн хараа нь буув. Зоогийн үеэр мань эрийг үргэлж зовоон тарчлааж байсан тэр зүйл нь сэргэж эзэмдэх шиг болжээ. Тэгээд өөрөө нүсэр биеэрээ ширээн дээгүүрээ өнгийж:

	— Битгий ав! гэж хашхирав.

	Несвицкий, түүний ийнхүү хашхирч байгаа нь хэнээс болсныг мэдээд баруун гар талдаа сууж байсан хөршийнхөө хамтаар Безуховт айж сандарсан байдалтай хандав.

	— Боль доо боль, та юу болоов? гэх айн мэгдсэн хүмүүсийн дуу гарч байна. Долохов Пьерийг тунгалаг цовоо догшин нүдээрээ харж өнөөх л «Аа, би ч ингэх дуртай шүү» гэсэн байдалтайгаар инээмсэглэж байв.

	— Тэгүүлэхгүй дээ гэж тэр тодоос тод хэллээ. Пьер царай хувхай дааж гар чичиргэнэ өнөөх хуудсыг урж тастав.

	— Ta, та... өөдгүй хүн!.. би тантай нэгийгээ үзэлцэнэ дээ гээд сандлаа зайлуулан ширээний араас босож ирлээ. Пьер тийм үг хэлэн босож ирэхдээ сүүлчийн хэд хоног эхнэрийгээ буруутай бол уу, үгүй бол уу гэж бодоод шаналж байсан асуудал нь одоо нэгэнт эргэлзээгүй үнэн болохыг мэдлээ. Мань хүн, эхнэрээ үзэн ядаж түүнээс үүрд салав. Ростовыг энэ хэрэгт оролцоод яах юм гэж Денисов гуйж байсан боловч Ростов, Долоховын зэсүүл болохоор зөвшөөрч дайллагын дараа Безуховын зэсүүл Несвицкийтэй ярилцаж дуэлийн болзлын тухай тохиролцжээ. Пьер гэр өөдөө яваад өгч, гэтэл Ростов, Долохов Денисов хоёртой цуг цыган ба дуучдын дуулахыг сонсон шөнө орой болтол клубт суусаар өнгөрчээ.

	Долохов клубээс гарч довжоон дээр нь Ростовтой салах ёс гүйцэтгэхдээ:

	— За маргааш Сокольникид уулзана шүү дээ гэхэд Ростов:

	— Ийм тайван байх гэж? гэлээ.

	Долохов дороо зогсож:

	— Дуэлийн хамаг нарийн учрыг би чамд товчхон хэлж өгье. Хэрэв хүн дуэль хийх гэж байгаад гэрээс хийх, эцэг эхдээ нялуун захиа бичих юм, алагдаж магадгүй гэж бодох юм бол тэнэг хэрэг бөгөөд магад өнгөрөх нь тэр. Харин цаадхыгаа аль болох түргэн цааш нь лавтайхан харуулчихъя гэсэн хатуу бодолтой явбал ер дажгүй. Манай Костромд баавгайн анчин нэг хүн байсан юм, тэр хүн над ярихдаа: баавгайгаас яаж айхгүй байх вэ дээ? Гэсэн ч түүний бараа харагдмагц айхаа болиод харин ч алдчихгүй л юм сан гэж боддог юм гэж билээ. Түүнчлэн би тэр ёсоор байгаа хэрэг гээд францаар, маргааш хүртэл баяртай хонгор найз минь! гэв.

	Маргааш өглөө нь найман цагт Пьер, Несвицкий хоёр Сокольникийн ойд очвол Долохов, Денисов, Ростов гурав тэнд хэдийн ирчихсэн байв. Пьер тэр үйлдэх гэж буй хэрэгтэй үл хамаарах өөр бодолд автсан хүний байдалтай байв. Түүний гонзгор нүүр царай шаралхаг харагдана. Урьд шөнө мань хүн унтаагүй бололтой. Өөрийнхөө эргэн тойрон алмайран хэсүүлж харснаа нарны хурц гэрэлд нүд гялбах адил нүүр үрчийлгэв. Нойргүй хоносон шөнийн эцэст эхнэрийнхээ буруутайд нэгэнт өчүүхэн төдий эргэлзээгүй болсон, хар элгийн хүний нэр төрийг хамгаалах ямар ч шалтгаангүй учир Долоховт буруу алга гэсэн энэ хоёр бодолд л тэр бээр автагдан авай. «Би ч гэсэн бас л ингэх байж мэдэх шүү дээ. Лав ч ингэх байсан. дуэль хийж алалдах хэрэг юү байна? Би ч үүнийг алчхаж мэднэ, аль эсхүл энэ намайг толгой, тохой, өвдөг рүү ч юм уу онож буудна. Эндээс зайлъя, зугтъя, нэг газар очиж орогноё» гэсэн бодол толгойд нь орж ирээд болдоггүй. Гэтэл ийм бодол орж ирэх болгонд өөр лүүгээ харж буй хүнд хүндэтгэх сэтгэл төрүүлэх этгээд тайван жишимгүй байдлаар: «Мөд эхлэх нь үү, бэлэн үү?» гэж асууж байлаа.

	Дөхөж очих газрыг тэмдэглэн цасанд сэлэм шаагаад гар буунуудыг цэнэглэж юм бүхнийг бэлэн болгосон хойно Несвицкий Пьерын дэргэд хүрч ирээд:

	— Хэрэв би энэ мөчид, энэ чухал мөчид бүх үнэнийг танд хэлэхгүй юм бол намайг өөрийнхөө зэсүүл болгосон таны итгэлийг би хөсөрдүүлэхэд хүрэх билээ, гүн минь, уг хэрэг цус урсгахад хүрэх бүрэн шалтгаан үгүй гэж би бодож байна... Таных буруу, та түргэдсэн шүү... гэж зүрх муутайхан хэлэхэд Пьер:

	— Ай даа, даанч тусгүй юм боллоо... гэв.

	— Тэгвэл би таны харамсаж буйг тэдэнд дамжуулан айлтгая тэгвэл дайснууд маань таны уучлалт гуйж буйг зөвшөөрөх биз гэж Несвицкий иймэрхүү явдлаас болж уг хэрэг үнэхээр дуэльд хүрнэ гэж хараахан итгэдэггүй бусад хүний нэг адилаар хэлээд, — Хэргийг эрхээж болохгүй байдалд оруулсан дор бол алдаагаа ухаарах нь хавьгүй ариун явдал гэдгийг гүн тa андахгүй. Аль нь ч алиныгаа гомдоосон явдалгүй... Эдэнтэй ярилцаад ирэхийг минь соёрхоно уу... гэхэд Пьер:

	— Байг! Юу гэж ярих юм! Тэртэй тэргүй... гэснээ — Болоо юү? Ta над, хаана нь очиж аль руу нь буудахыг л хэлээд аль гэж ер бишийн номой инээмсэглэж хэллээ. Тэгээд гар бууг авч урьд нь ерөөсөө барьж үзээгүй байснаа нэрэлхээд хэлэхгүй боловч яаж буудах аргыг нь асуугаад, — Уухайс, тийм бий, мэдлээ, мартчихаж л даа даанч... гэнэ.

	Бас л эвлэрүүлэхийг оролдож, товлосон газар нь хүрч ирчхээд байсан Денисовт Долохов:

	— Ямар ч уучлалт, хэрхэвч үгүй гэж байлаа.

	Чаргаа орхисон замаас наяад алхмын зайтай орших сүүлийн хэд хоногийн дулаанд хайлмагтсан цасаар бүрхмэл нарсан ойн жижигхэн чөлөөг өрсөлдөх газраа болгож сонгон авлаа. Өрсөлдөгч хоёр нь уг цоорхойн хоёр захад бие биеэс дөчөөд алхмын зайтай зогсов. Зэсүүл нар нь зогсож байсан газраасаа хэмжин алхаж, хаалт болгон бие биеэс нь арав алхмын зайтайгаар шаасан Несвецкий, Денисов хоёрын сэлмийг хүртэлх нойтон, гүнзгий цасан дундуур мөрөө зурайтай гаргав. Урьхан болоод манан татах учир дөчин алхмын тэртээх юм огт үл үзэгдэнэ. Бэлэн болоод гурван минут өнгөрсөн атал эхэлцгээхгүй хойшлуулсаар л байлаа. Бүгд дуугүй байна.

	 


V

	 

	— За эхэл дээ! гэж Долоховын хэлэхэд, 

	— Тэгье дээ гэж мөн л инээмсэглэсээр хэллээ.

	Аймшигтай болж байв. Уг нь амархан үүссэн энэ хэрэг одоо зогсоохын аргагүй, хүмүүсийн дур зоргод захирагдахгүй, аяндаа гүйцэлдэх ёстой болов. Денисов түрүүлж тэг тавьсан газар хүрч очоод:

	— Дайсагнагч хоёр маань эвлэрэхээс татгалзсан болохоор эхлэх үү дээ, буунуудаа аваад гурав тоолоход очих очих газраа ирцгээ гэж зарлав.

	— Н..ээг! Хоёр! Гурав! гэж Денисов ууртай хэлээд хажуу тийшээ зайлав. Цаад хоёр нь түрүүний гаргасан мөрөөр ойртон дөхсөөр манан буданд хоёр биеэ танихтай болов. Хоёр дайсан тэг тавьсан газар хүрмэгцээ хүсвэл хэн нь ч буудах эрхтэй байлаа. Долохов, дайсныхаа нүүр лүү тунгалаг гялалзсан цэнхэр нүдээрээ ширтэн буугаа шагайлгүй яарамгүй алхаж байв. Аманд нь хэзээд тодорч байдаг инээмсэглэлийн шинж хэвээр ажээ.

	Гурав гэхтэй зэрэг Пьер түргэн түргэн алхаж нарийхан зөргөөсөө гарч бүтэн цасан дээгүүр алхлав. Пьер энэ буугаар өөрийгөө алчих вий гэсэн бололтой баруун гараа урагш сунган буугаа барьж явна. Мань хүн, зүүн гараа арагш хичээнгүйлэн татжээ, яагаад гэвэл баруун гараа дэмжмээр санагдана, гэтэл тэгж болдоггүй ажээ. Пьер тав зургаа алхаж замаасаа гарч цас руу ороод хөл рүүгээ нэг харснаа Долоховыг дахин нэг түргэн харж сая заалгасан ёсоор гохоо дарж орхив. Тийм чанга дуугарна чинээ бодоогүй байсан Пьер буун дуунаасаа давхийн цочоод ингэсэндээ инээд нь хүрч дороо зогсов. Манан будантай холилдсон их өтгөн утаанд эхлээд юү ч олж харахгүй байв, гэтэл дахин буун дуу гарч өгсөнгүй. Гагцхүү Долоховын яаран алхах хөлийн чимээ ойртоод утаан дундуур бие нь үзэгдэв. Тэр нэг гараараа зүүн бөөрөө дарж нөгөөгөөр буугаа унжуулан атгажээ. Царай нь хувхай даан цайжээ. Ростов дэргэд нь гүйж очоод нэг юм хэлэв.

	— Үгү... үгүй гэж Долохов шүд зуун хэлснээ, — Үгүй, болоогүй гээд сэлэм хүртэл хэд гуйван дайван алхаж байснаа дэргэд нь цасан дээр ойчив. Цус нөж болсон зүүн гараа дээлдээ арчиж, тэр гараараа тулсан байна. Царай нь урвайсан, чичирсэн байлаа.

	— Болоог... гэж Долохов эхэлсэн боловч үгээ гүйцэд хэлж чадалгүй орхисноо, — Болоогүй гэж чуу чамай хэллээ. Пьер арай л цурхирчхалгүй Долохов руу гүйж тэг тавьсан газраар давахыг завдтал Долохов:

	— Шон дээрээ оч! гэж хашхирав. Пьер ч юү болж буйг ойлгоод сэлмийнхээ дэргэд зогсов. Тэр хоёрын хооронд аравхан алхмын зайтай байлаа. Долохов толгойгоороо цасанд шааж цаснаас шуналтайяа үмхсэнээ дахин толгой өндийж, хөлөө татан авч суугаад тэнцэн тогтох баттай тулгуур хайх шиг. Мань хүн хүйтэн цас хөхөн залгилаа. Уруул нь чичирхийлэх атал тувт инээмсэглэсээр авай, сүүлчийнхээ хүч тамирыг шавхаж буйдаа нүд нь гялалзан хорсолтой харагдана. Тэгээд буугаа дээш өргөн шагайж алдав.

	— Хажуугаараа бол буугаараа хар гэж Несвицкий хэлж байна.

	Денисов ч гэсэн тэссэнгүй, дайсандаа:

	— Хаа гэм! гэж хашхирлаа.

	Пьер харамсаж гэмшсэн байдалтай номой инээмсэглээд хөл алцайлган, гар тэлж, өргөн дээжээ Долохов руу харуулан түүнийг гунигтай харж зогсоно. Денисов, Ростов, Несвицкий гурав нүд халтиран аних дөхөв. Буун дуу ч хадлаа, Долохов ч хорсолтойёо хашхирлаа.

	— Оносонгүй! гэж Долохов хашхираад цасан дээр нүүрээрээ сульдан уналаа. Пьер, толгойгоо хоёр гараар барьснаа цааш эргэн ой мод руу цасан дундуур амандаа нэг юм үглэсээр алхав.

	— Тэнэг, тэнэг хэрэг! Үхэл... шал худал... гэхдээ ярвайсан байв. Несвицкий түүнийг зогсоогоод гэрт нь хүргэж өгчээ.

	Ростов, Денисов хоёр, шархтсан Долоховыг аваад явав.

	Долохов нүд аньж, чарганд хэвтэж байхдаа цаад хоёрынхоо үг асуухад ер хариу өчихгүй явснаа Москвад орж ирээд гэнэт ухаан орж, чуу чаа толгой өндийлгөн дэргэдээ сууж явсан Ростовын гараас барьж авав. Долоховын царай бүр хувирч, гэнэт эелдэг баясангуй болсонд Ростов ихэд гайхав. Ростовыг:

	— За яаж байна, бие чинь ямар байна? гэхэд Долохов үгээ тасалдуулан:

	— Олиггүй байна! Энэ ч яамай. Найз минь, бид одоо хаана байгаа юм? Москвад байна, би мэдэж байна. Би яамай харин би түүнийгээ аллаа,.. аллаа. Тэсэхгүй ээ тэр. Яав ч тэсэхгүй... гэхэд нь Ростов:

	— Хэн тэр вэ?

	— Ээж минь. Миний ээж, миний ариун ээж, миний бурхан ээж, ээж минь гээд Долохов, Ростовын гарыг базан уйлж эхлэв. Дотор нь жаал уужирсны дараа Ростовт ярихдаа ээжтэйгээ цуг амьдардаг, хэрэв эх нь түүнийг үхэж байна гэдгийг мэдвэл өөрөө тэсэхгүй хүн гэжээ. Тэгээд Ростовыг түрүүлж очоод аргалж үзэхгүй юү гэж гуйжээ.

	Ростов энэ даалгаврыг биелүүлэхээр түрүүлэн очвол тэр архичин Долохов, алалдахын хорхойтон Долохов Москвад настай эх, бөгтөр эгчтэйгээ хамт суудаг бөгөөд эх, эгч хоёулдаа хамгийн их халамжтай хүн байсныг мэдээд маш их гайхсан ажээ.

	 


VI

	 

	Пьер, сүүлийн үед эхнэртэйгээ цөөн уулзжээ. Петербург, Москвагийн алинд ч бай тэднийхээр дандаа хөл ихтэй байдаг байлаа. дуэль хийсний дараа шөнө бас л унтлагынхаа өрөөнд унтсангүй, Безухов гүнгийн чухам нас барсан, эцгийнхээ тэр том тасалгаанд үлджээ.

	Диван дээр хажуулаад тэр болсон явдлыг мартах санаатай унтах гэтэл ер болж өгсөнгүй. Сэтгэл санаанд нь элдвийн хүчтэй бодол, санаа, дурсамж оргилон гарч ирээд унтах нь битгий хэл сууж ч чадахаа больж, диванаасаа босон харайгаад өрөөн дотуураа түргэн түргэн алхаж холхилоо. Түүний нүдэнд эхнэр нь гэрлэснийхээ дараа цээж ил, нүднийхээ харц тачаангуй ядарсан байсан нь нэг харагдана, гэтэл түүнтэй зэрэгцэн Долоховын хөөрхөн, ичгүүргүй, шийдэмгий доогтой царай яг л зоогийн үед байсан шигээ бас цасан дээр эргэлдэн унаад хувхай даан чичиргэнэ тарчилж байсан нь харагдана.

	«Юү гээч болов?» гэж тэр өөрөөсөө асуугаад, — Би нууц амрагийг нь алчихсан, эхнэрийнхээ нууц амрагийг алчихсан. Ийм юм болсон л доо. Юунаас болов? Яагаад би ийм юманд хүрэв? Энэ хүүхэнтэй сууснаас л болсон хэрэг» гэж дотроо бодож байна. «Гэсэн ч миний буруу нь юү билээ? Энэ хүүхэнд сэтгэлгүй байж суугаад өөрийгөө ч, үүнийг ч хуурснаас л болсон хэрэг» гэж дотроо үглэхэд, — Василь ноёныд оройн зоог идсэний дараа «Je vous aime3» гэсэн үгийг эрхийн хүчээр хэлж байснаа тов тодорхой саналаа. «Хамаг юм үүнээс л боллоо! Бүр тэр үед бүр тэр үед би нэг л биш над чингэх эрх алга гэж ёрлоод байсан юм, бүр ёрлоод байсан юм. Тэгээд л ийм болчихлоо» гэж бодов. Бал бурман сараа ч нэхэн саналаа, түүнийг санасандаа царай нь минчийв. Гэрлээд удаагүй байхад нь нэг шөнө арван цагийн алдад унтлагынхаа өрөөнөөс гэрийн торгон тэрлэгтэй гарч албан тасалгаандаа орвол ерөнхий захирагч нь ирчихсэн хүндэтгэн бөхөлзсөнөө Пьерын нүүр, өмссөн тэрлэг рүү нь хараад сэмхэн инээмсэглэж эзнийхээ амсаж буй аз жаргалыг хүндэтгэн талархаж буйгаа тэр инээмсэглэлээрээ илэрхийлж байхыг мэдээд мөн ч их ичгүүртэй доромж байснаа тов тодорхой саналаа.

	«Би хэчнээн их бахархаж байлаа, түүний жавхлант гоо сайханд нь ихсийн дотор явах намбад нь бахархаж байлаа, Петербургийнхныг түүний хүлээн авч байсан голомтдоо бахархаж байлаа, түүний хэн ч халдашгүй журам, гоо үзэсгэлэнд нь бахархаж явлаа. Тэгтэл одоо бодох нь ээ юунд бахархаж байв даа?! Тэр цагт би түүнийг ойлгохгүй байна гэж боддог байжээ. Түүний зан авирыг бодоод би өөрийгөө буруутгаж, би л буруу ойлгож байгаа хэрэг, би л үүний хэзээд тайван, өег байдал, аливаа нэгэн хүсэл шунал байхгүй янзыг нь буруу ойлгож буй хэрэг гэж би дотроо бодсон удаа олон бий, гэтэл тааврын тайлал маань энэ чинь завхай эм байжээ гэсэн аймшигт үг болоход энэ аймшигт үгийг дотроо бодоод л хамаг учир тодорхой болох нь тэр! гэж бодлоо.

	Анатоль түүн дээр мөнгө зээлэхээр очоод шалдан мөрийг нь үнсжээ. Тэр мөнгө зээлдүүлээгүй хэр нь үнсүүлсэн юм. Эцэг нь тоглож түүний хар сэрийг хөдөлгөх гэхэд дуртайгаа хийгээд л явж байг, би тэгж хардаж явах маанаг биш гэж тайван инээмсэглэн ярьж байжээ. Жирэмсэн шинж мэдэгдээгүй биз гэж би нэг асуусан, тэгэхэд мань хүн зэвүүнээр инээгээд би тэгж хүүхэд гаргаж байх мангуу биш гэж билээ, надаас энэ хүүхэдтэй болохгүй юм байна.

	Бас, түүний бүдүүлэг авир, санаа бодлынх нь ил тод, дээд язгууртны хүрээлэнд хүмүүжсэн мөртөө хэлэх үгнийх нь муухайг нэхэн санав. «Би тийм мангуу биш... өөрөө яваад үзэхгүй юү... гэснээ францаар тонил! гэнэ. Хөгшин, залуу, эрэгтэй, эмэгтэй хүмүүсийн нүдэнд түүний гайхагдаж байгааг Пьер үзээд яагаад би ийм хүүхэнд дурлах сэтгэлгүй байдаг билээ гэж дотроо бодох явдал олон тохиолджээ. «Нээрэн, би үүнд хэзээ ч сэтгэлтэй байгаагүй. Завхай эм гэдгийг нь мэдсэн юм гэж Пьер дотроо дахин дахин бодовч тийм гэж хүлээхээс зүрхэшжээ. «Тэгээд одоо Долохов цасан дээр суучхаад хүчээр инээмсэглэж байдаг, магадгүй, миний гэмшилд ямар нэг хуурамч зориг гарган үхэж байж ч мэдэх юм!»

	Пьер бол гаднаасаа харахад халирхай зантай гэмээр боловч өөрийнхөө зовлонд хань татдаггүй тийм хүмүүсийн нэг байв. Тэр бээр зовлонгоо ганцаар, дотуураа шаналан эдэлдэг ажээ.

	«Энэ хүүхэн, энэ бүхэнд, энэ бүхэнд ганцаараа л буруутан, гэсэн ч ийм байлаа гээд яах юм? Би яах гэж би үүнтэй зууралдаж яах гэж би үүнд «je vous aime» гэж энэ худал, худлаас ч нэт дор үг хэллээ дээ. Би л буруутан, би л лайг нь... гэж бодсоноо ямар? нэрээ гутаасан, амьдралаа хөөдсөн хэргийг үү? Ээ-хээ, нохой долоо, нэр гутаах, алдар нэр энэ тэр гэдэг чинь надаас шалтгаалах юм биш, бүгд дэмий юм гэж бодов.

	Тэд, XVI Людовикийг өөдгүй, гэмтэн гэлцэж байж түүнийг цаазаар авуулсан (Пьерт ингэж бодогдов), тэд ч өөрсдийнхөө үзэл бодлоор зөв, түүнийг өмөөрч зовлонт үхлээр талийгаач болохдоо түүнийг ариун явдалт хүн гэж тооцож байсан цаадуул нь ч зөв байсан юм. Дараа нь Робеспьерыг дарангуйлагч гээд цаазаар бас авсан. Хэн нь зөв, хэн нь буруу байж вэ? Хэн нь ч биш. Амьд байвал амьд байна л гэхээс биш: Маргааш үхэж мэднэ, энэ чинь би нэг цагийн өмнө үхэж болох байсантай дүндээ дүн гэсэн үг. Мөнх чанартай зүйрлэхэд ганц секунд амьдрах байж биеэ зовоох хэрэг байна уу даа?» Иймэрхүү бясалгалаар биеэ тайтгарууллаа гэж бодох тэр агшинд өнөөх нь гэнэт өмнө нь гараад ирэх шиг болж, бас ч түүнд хуурмагаар дурласан гэдгээ хамгийн чамбай харуулж буй тийм секундүүдэд ч өнөөх нь аанай үзэгдээд зүрх рүү нь цус нэлсхийн цутгах шиг болоход арга буюу дахин босож холхин гартаа тааралдах юм хүмийг эвдэлж хэмхлэх болж байв. Яах гэж би тэрүүнд «Je vous aime» гэж хэллээ? гэж өөртөө үглэсээр байлаа. Ингэж арав дахь удаа давтан өгүүлтэл толгойд нь Мольерын «mais que diable allaitil faire dans cette galère4» гэсэн үг орж ирээд ганцаараа инээд алдав.

	Тэр шөнөдөө өөрийн зарцыг дуудаж Петербург явах юм хүмээ зэхүүлэв, авгайтайгаа нэг голомтод байж чадахаа больжээ. Түүнтэй одоо ямар янзтай ярихаа ч тухайлж чадахгүй байлаа. Маргааш яваад өгдөг хэрэг, тэгэхдээ захидал бичиж орхиод чамаас үүрд салах бодолтой байгаагаа мэдэгдэхээр шийдлээ.

	Өглөө зарц нь кофе цай барьсаар орж ирвэл Пьер гартаа нээлттэй ном бариад диван дээр унтчихсан байлаа.

	Мань хүн сэрээд хаана байгаагаа мэдэж ядан айсан байдалтай ийш тийш удаан харж байв.

	— Гүн ахай эрхэмсэг таныг гэртээ байна уу, үгүй юү мэдээд ир гэсэн юм гэж зарц хэлэв.

	Пьер зохих хариу хэлж явуулж амжаагүй байтал гүн ахай өөрөө саа хатгамалласан цагаан торгон тэрлэгтэй, үсээ ч самнаагүй (хоёроор дарсан бүдүүн гэзэг хөөрхөн толгойг нь хоёр дахин ороожээ) айвуу тайвуу жавхлантайгаар орж ирлээ. Гагцхүү цагаан гантиг адил ялимгүй бүнхгэр магнай дээр нь уур хилэнгийн ганц үрчлээс зурайна. Биеэ хэзээд барьж чаддаг хүн болохоор тэр зарцын дэргэд юм ярихгүй байлаа. Дуэлийн тухай сонсчхоод тэр тухай ярих гэж орж иржээ. Зарцыг цай оруулж өгөөд гарахыг нь хүлээж байв. Пьер саравчтай нүдээрээ түүнийг аймхай нэг харснаа нохойд ээрүүлэн чихээ хулмайлган буй туулай шиг дайснуудынхаа барааг үзээд хэвтсээр бөгөөд уншлагаа ч үргэлжлүүлэхийг оролдов. Гэвч ингэх нь утга учиргүй, бололцоогүй санагдах тул дахин түүн өөд аймхай харлаа.

	Хүүхэн суусан ч үгүй, зарцын гарч явахыг хүлээгээд зэвүүн байдалтай инээмсэглэн харж байснаа:

	— Бас юу гэгч болоод байгаа юм? Ta ямар хэрэг түвэг удах чинь тэр вэ, хэлээдэх! гэж зандрав.

	— Би ий? Би юү?

	— Баатар эр нэг гарч! Яагаад дуэль хийсэн юм, хэлээдэх? Ta ямар санаатай тэгээ вэ? Аан? Би танаас юм асууж байна гэхэд Пьер диван дээрээ эргэн хэвтээд амаа нээсэн боловч хариу өчиж чадсангүй.

	— Хэрэв та хэлэхгүй бол... би хэлээдэхье та улс амьтны хэл аманд итгэсэн байна. Танд, гээд Элен инээд алдаж францаар: Долоховыг миний нууц амраг гэж хэлсэн юм байж, тэгж хэлсэн зоргоор итгэчихжээ! гэв.

	Элен аливаа үгийг ам дүүрэн хэлдэг шигээ «нууц амраг» гэхдээ бас л ам дүүрэн хэлэв. Ta тэгээд юү нотлоо вэ? дуэль хийгээд та юу нотлоо вэ? Таныг тэнэг амьтан, que vous étes un sot гэдгийг чинь бүгд мэдлээ! Энэ чинь тэгээд юү болж таарах вэ? Намайг л Москвагийн хүн толгойтой бүхний элэг доог болгож байгаа хэрэг шүү дээ, таныг архи ууж ухаан алдаад өөрөөсөө аль ч талаар дээр хүнийг хий дэмий хоосон хардаад дуэль өджээ гэлцэнэ шүү дээ. Элен дуугаа улам улам чангалж омогшсоор байв.

	— Х-г... хг гэж Пьер нүүр үрчийлгэн ярвайж мөөрөх адил дуугарах бөгөөд өөдөөс нь ч харж чадахгүй, ганц мөчөө ч хөдөлгөж чадахгүй байлаа.

	— Ta яагаад түүнийг миний нууц амраг гэхэд итгэх болоо вэ? Яагаад? Тэрүүнтэй хамт байхад дуртай болохоор минь тэгээ юү? Хэрэв чамайг арай ухаалаг аятайхан байсан бол тантай л хамт байхыг бодолгүй яах вэ.

	— Надтай бүү ярь... гуйя гэж Пьер сөөнгөдүү дуугаар шивнэж хэлэв.

	— Юү боллоо гэж би ярихгүй байх юм? Би ярих л болно, тан шиг ийм нөхөртэй эхнэр хүн нууц амраггүй (des amants) байх гэдэг ховор биз ээ, харин би тэгээгүй юм шүү гэж би зоригтой хэлэх байна. Пьер нэг юм хэлэх гээд Элений ойлгож чадаагүй хачин харцаар нэг харснаа больж дахин хэвтээд өгөв. Энэ үе түүний цээж нь давчдаад амьсгаа авч чадахгүй бие махбодын зовлон эдэлж байжээ. Энэ зовлонгоос ангижрахын тулд ямар нэг зүйл хийх хэрэгтэй гэдгийг мань эр мэдэж байвч хийхийг хүсэж буй зүйл нь аймшигтай санагдана.

	— Ta бид хоёр ч салсан дээр байх аа, гэж Пьер үгээ тасалдуулж хэлэв.

	— Салбал сална биз, харин танаас хөрөнгө авна даа... Сална гэдгээрээ айлгах гээ юү? гэж Элен хэллээ.

	Пьер диван дээрээс босон харайж гуйвсаар ухасхийж:

	— Би чамайг ална! гэж хашхиран ширээн дээр байсан гантиг чулуун самбарыг өөрөөсөө хэзээ ч гарч байсныг үл мэдэх хүчтэйгээр шүүрэн авч нэг алхам ойртсоноо цохихоор далайв.

	Элений дарай аймшигтай хачин болж чарлан дуу алдаад огло харайн зайлав. Пьер эцгийгээ өвчсөн нь мэдэгдэнэ. Пьер, галзуурах мэт уурлан аашлахыг сайхан юм шиг бодон урамшжээ. Тэгээд мань хүн, нөгөө чулуун самбараа хага шидээд хоёр гараа далайсаар Элен рүү дөхөж «Тонил!» гэж хот хүрээ дүүрэн муухай чанга хашхирав. Хэрэв энэ үед Элен тэр өрөөнөөс зугтан гараагүй бол, ай бүү үзэгд, Пьер ер юү хийх байсан бол.

	Түүнээс хойш нэг долоо хоноод Пьер өөрийнхөө эд хөрөнгийн ихэнх нь болох их орос дахь бүх эдлэнгээ эзэмшин захирах итгэмжилсэн бичгийг эхнэртээ өгөөд өөрөө Петербургт ганцаар явжээ.

	 


VII

	 

	Аустерлицийн тулалдаан ба Андрей ноёны алагдсан тухай мэдээ Халзан ууланд хүрч ирсээр хоёр сар болж энэ хооронд элчний газраар дамжуулан захидал бичиг хэчнээн явуулж элдвээр эрж хайвч хүүр нь ч олдсонгүй, олзлогдсон хүмүүсийн дотор ч байсангүй. Тулалдааны талбар дээрээс орон нутгийн хүмүүс магадгүй олж аваад нэг газар ганцаараа хэвтэн эдгэрч байгаа юм уу эсхүл харь газрын хүмүүсийн дунд үхэхэд хүрээд өөрийнхөө тухай сураг чимээ гаргаж чадахгүй байгаа бол уу гэж горьдон бодохоос гэр орныхон нь юмны адаг зовцгоож байв. Оросууд сүрхий тулалдаан хийсний дараа ухрах ёстой болсон бөгөөд ухралтаа нарийн эмх журамтай хийх учиртай байлаа гэж сонинуудад хэзээний товчхон бөгөөд тодорхойгүй бичсэн байхыг Аустерлицийн тулалдааны тухай бичсэн сонинуудаас анх мэдэж авахдаа өвгөн ноён олж уншсан ажээ. Манайхан бут цохигдсон юм байж гэдгийг өвгөн ноён тэр албан ёсны мэдээнээс ойлгожээ. Аустерлицийн тулалдааны тухай мэдээ хэвлэсэн тэр сонин ирснээс хойш нэг долоо хоногийн дараа өвгөн ноёнд хүүд нь тохиолдсон хувь тавилангийн тухай Кутузовоос захидал иржээ. Кутузов бичихдээ:

	«Таны хүү миний харсаар байтал хороо цэргийнхээ магнайд тугаа барьж явсаар эцэг, эх орон хоёртоо нэр төртэй баатар хүний ёсоор унасан юм. Амьд эсэх нь одоо хүртэл мэдэгдэхгүй байгаад би, бүх армийнхаа хамт харамссаар байна. Хэлэлцээрийн төлөөлөгчдөөс дайны талбар дээрээс олзлогдсон дарга нарын тухай гаргасан нэрсийн жагсаалтад нэр нь байсан болохоор би түүнийг амьд байгаа бол уу хэмээн горилохдоо танд нэгэн адил горилол төрүүлж байгаа юм» гэжээ.

	Өвгөн ноён өөрийнхөө албан тасалгаанд ганцаараа сууж байсан нэг үдэш орой энэ мэдээг олж аваад маргааш өглөө нь заншлаа дагаж зугаалга хийж явахдаа зарлан хөөгч, цэцэрлэгч, барилгын мэргэжилтэн нартайгаа тааралдахад үг дуугарсангүй бөгөөд ууртай мэт санагдавч хэнд нь ч юу ч хэлсэнгүй.

	Ноёгтой Марья түүнийг үйлдвэрийнхээ байранд байдаг цагт нь ороход мань эр суурь машины хажууд юм ирлэн зогсох бөгөөд хэзээний зангаараа эргэж харсангүй.

	— Өө ноёгтой Марья юу! гэж гэнэт ер биш ээр хэлээд өрмөө орхив (дугариг хайрга нь эрчдээ эргэсээр байна. Сүүлд нь болсон тэр нэг явдалтай нийлсэн тэр дугуйн замхарч байсан дуу чимээг Марья ноёгтой ер мартдаггүй байжээ) Марья ноёгтой, түүний дэргэд хүрч очин царай руу нь ширттэл гэнэт биш болж, нүд нь бүргэлзээд ирэв. Эцгийнхээ царайг гунигтай болчихсон биш атлаа хорсолтой бөгөөд биеэ хүчлэн барьж буй байдалтай байхыг олж хараад одоо л амьдралд маань хамгийн муу золгүй, урьд нь огт амсаж яваагүй, засарч залагдашгүй гай зовлон нүүрлэж нядрах нь ээ, хайртай сэтгэлтэй хүний минь үхэл ирлээ гэж мэдэв.

	— Хөөрхий, Андрей минь үү? гэж хөөрхөн биш болхидуу ноёгтой маань элэг эмтрэн гуниглахыг үзээд эцэг нь нүд халтирч буруу харав.

	— Мэдээ ирсэн. Олзлогдогсдын дотор алга гэнэ, алагдагсдын дотор ч алга гэнэ. Кутузов л алагдсан гэж бичжээ! гэж ноён, ноёгтойг хөөж гаргах гэсэн юм шиг чихэнд хадтал хашхирав.

	Ноёгтойн дотор харанхуйлж унасангүй. Царай нь цайсан боловч энэ үгийг сонсоод царай нь хувирч, гэрэл цацрах сайхан нүд нь гялалзана. Өөрийнх нь амсан эхэлсэн хүчтэй гунигаас илүү, энэ ертөнцийн гуниг, баясгалангийн аль алинаас үл шалтгаалах баяр баясгалан дээд зэргийн баяр баясгалан гэрэлтэх мэт болов. Сайх бүсгүй эцгээсээ эмээхийг больж дэргэд нь хүрч очин гараас нь барьж бие рүүгээ татаад туранхай шөрмөслөг хүзүүгээр нь тэврэн авлаа.

	— Хөөрхий минь! гэснээ, — Ta битгий буруу хар, хамт уйлъя гэлээ.

	— Муусайн дээрэмчин, луйварчдыг! гэж өвгөн хашхираад нүүрээ зайлуулан, — Армиа бүрэлгэнэ, хүнээ бүрэлгэнэ гэнэ ээ! Яах гэж? Яв, яв Лизад хэл гэлээ.

	Ноёгтой эцгийнхээ хажуу дахь зөөлөн сандал дээр тамиргүйдэн суугаад уйлж эхлэв. Одоо түүний нүдэнд ах нь Лиза, тэр хоёртой ихэмсэг байдалтай мөртөө ямаршуу эелдгээр салах ёс гүйцэтгэж байсан нь үзэгдэх шиг боллоо. Гуутай бурхан хүзүүндээ эвтэйхэн инээд хүрмээр зүүж байсан нь ив илхэн үзэгдэх шиг болов. «Итгэж байгаа бол уу? Итгэхгүй дээ гонсойж байсан бол уу? Одоо тэнд байгаа юм биш байгаа? Тэр мөнхийн жаргалтай амгалангийн ертөнцөд байгаа юм бол уу?» гэж бодлоо.

	— Хөөрхий минь, яасан юм бол, хэлээд өгөөч? гэж уйлангаа хэллээ.

	— Оросын шилдэг хүмүүс, оросын алдар нэрийг алах гэж явуулсан тулалдаанд алагджээ. Марья ноёгтой минь яв даа. Яваад Лизадаа хэл. Би очно.

	Марья ноёгтойг эцэг дээрээсээ эгж ирэхэд халшал биетэй ноёхой нэг юм нэхэж суух бөгөөд гагцхүү бие давхар эмэгтэйчүүлд л байдаг дотоод сэтгэлийн аз жаргалтай амгалан гоц нүдээр Марья ноёгтой руу харав. Нүд нь Марья ноёгтойг харалгүй, харин дотогшоо хандаж өөртөө буй ямар нэг нууцлаг байрлам зүйл рүү чиглэсэн авай.

	— Marie гэж тэр хэлэнгээ...аа цааш тавьж арагш болсхийснээ, — Гараа нааш нь гэж ноёгтойн гарыг барьж гэдэс дээрээ тавьж дарлаа.

	Нүд нь хүлгэцэн инээмсэглэж, жижигхэн сахалтай уруул нь цорвойн жаргалтай хүүхдийнх шиг харагдана.

	Марья ноёгтой өмнө нь сөхөрч бэргэнийхээ бошинзын хуниасанд нүүрээ нуулаа.

	— Хүүе, хүүе. Яаж байна? Яасан жигтэйхэн санагдах юм гээд хадам дүүгээ аз жаргалтай гялалзах нүдээрээ харж: — Мари минь, би түүндээ ёстой их хайртай байх болно доо гэхэд Марья ноёгтой толгойгоо дээш татаж чадалгүй уйлсаар байв.

	— Юү болоо вэ, Маша минь?

	— Зүгээр... Андрейг санаад... бодохлоор санаад гэж ноёгтой нулимсаа бэргэнийхээ өвдгөнд арчин хэлэв. Тэр өглөөний туж Марья ноёгтой, бэргэнээ хэд дахин дасгуулан бэлдэхдээ тэр болгон уйлчхаад байлаа. Тийнхүү байн байн нулимс асгаруулаад байхлаар халшал биетэй ноёхой хэдийгээр ажигч үгүй байлаа сэтгэл нь түгшин эхэлжээ. Тэр бээр юү ч хэлэхгүй мөртөө сэтгэл тавгүйтэн ийш тийш сэрвэлзэн ямар нэг юм эрээд байх болов. Үдийн хоолонд орохын өмнө өөрийнх нь их айдаг өвгөн ноён одоо бүр ч тавгүй, хорсолтой царайлан орж ирээд юү ч хэлэлгүй гараад явчихжээ. Ноёхой, Марья ноёгтой руу нэг харж жирэмсэн эмэгтэйчүүдийн зангаар биеэ чагнан туршсан байдалтай нүдээр бодлогоширсноо гэнэт уйлаад:

	— Андрейгаас юм аваа юу? гэж асуув.

	— Үгүй яагаа вэ, мэдээ ирж чадаагүй байгаа, гэсэн ч mon père сэтгэл нь зовоод над аймшигтай санагдана.

	— Тэгээд зүгээр үү?

	— Зүгээр гэж Марья ноёгтой бэргэн рүүгээ оч гялалзах нүдээр давгүй харж хэлэв. Сайх бүсгүй хэлэхээ больё гэж шийдээд, удахгүй амаржих ёстой бэргэндээ төрөхөөс нь нааш энэ аймшигт мэдээ авснаа нууя гэж эцгээсээ гуйлаа. Марья ноёгтой, өвгөн ноён хоёул гаслан зовлонгоо чиг чигтээ амсан нууж байлаа. Өвгөн ноён горьдлого байхгүй гэж бодохыг оролдоно, тэгээд Андрей ноёныг алагдсан гэж бүр шийдээд хүүгийнхээ ул мөрийг хайлгахаар Австри руу нэг түшмэл зарж явуулсан мөртөө цэцэрлэгтээ тавих гэж Москва руу дурсгалын хөшөө захиалаад уулзсан хүн бүрд хүү минь алагдсан гэж ярьж байлаа. Тэр бээр урьдын адилаар амьдран явахыг оролдовч тамир тэнхээ нь болж өгсөнгүй, явах нь бага, идэх нь хомс, унтах нойр нь хасагдаж, шөнийн хоногоор тамир тэнхээгүй болж байлаа. Марья ноёгтой горьдлого тасрахгүй байжээ. Тэр бээр  ахыгаа амьд яваа юм шиг төлөө нь залбирч хүрээд ирлээ гэсэн мэдээ ирэхийг цаг үргэлж хүлээн авай.

	Халшал биетэй ноёхой гуравдугаар сарын 19-ний өглөө хоол ундны дараа ширвэгэр сахалтай уруулаа хуучин зангаараа цорвойлгон:

	— Хонгор найз минь гэж францаар хэлэв. Гэтэл энэ гэрийнхэн аймшигт тэр мэдээг авсан өдрөөс хойш инээмсэглэл байтугай дуугарах аливаа авиа, тэр ч бүү хэл хөдөлж барих бүрдээ уй гашуутай байх болсон учраас шалтгааныг нь мэдэхгүй байлаа ч гэсэн цаадуулынхаа ерөнхий оёгт аяндаа автсан халшал ноёхойн одоо инээмсэглэх нь тэд бүгдийн уй гашууг бүр ч их илтгэж буй мэт байлаа.

	— Найз аа, өнөө өглөөний фриштык5 (ингэж тогооч Фока хэлдэг байв) над нэг л зохимооргүй болоод явчихлаа гэж францаар хэлэхэд:

	— Аа яагаа вэ, амь гол минь? Царай чинь цонхийжээ. Ай, яасан их цонхийгоо вэ? гэж Марья ноёгтой аймхай хэлээд нүсэрдүү боловч зөөлөн ойр ойр алхлан шогшиж бэргэнийхээ дэргэд очив.

	— Эрхэм минь, Марья Богдановнад хүн явуулах уу? гэж тэнд байсан шивэгчдийн нэг нь хэлэв (Марья Богдановна гэж хошууны хотын эх баригч авгай, Халзан ууланд ирж суугаад хоёр долоо хоног болж буй ажээ)

	— Нээрэн зүйтэй байх шүү гэж Марья ноёгтой хэлээд, — Би яваад ирье гэснээ францаар, зоригтой байгаарай, хонгор минь, гээд Лизаг үнсэж гарах гэтэл, 

	— Өөе, байг байг! гэлээ. Халшал ноёхойн царай цайсны дээр бие махбодын яах аргагүй зовж тарчлахаас хүүхэд адил сүрдэн айсан шинж илэрчээ.

	— Биш ээ, энэ ходоод... Маша, ходоод... гэж хэлээрэй гэснээ ноёхой маань хүүхдийн зовуурьтай, зөрүүд, тэр ч бүү хэл баахан баширлаж, жижигхэн гараа базлан уйлж эхлэв. Ноёгтой нь Марья Богдановнагийнд очих гээд гарч гүйлээ.

	— Ээ бурхан минь, бурхан минь! гэж байгаа сонстоно. Эх баригч авгай их л тайван байдалтайгаар жижигхэн тарган цагаан гараа арчсаар угтан гарч ирлээ.

	— Марья Богдановна минь, янз нь эхэлж байх шиг байна гэж Марья ноёгтой тэр эмээ рүү бүлтгэнэн харж хэлэв.

	— За яах вэ, бурхан өршөө, ноёгтой минь, гэж Марья Богдановна алхаагаа хурдасгалгүй явах зуур, — Охид та нарт үүнийг мэдэх хэрэг алга гэв.

	— Москвагаас доктор яагаад одоо хүртэл ирээгүй байдаг билээ? гэж ноёгтой хэлэв (Лиза, Андрей ноён хоёрын хүсэлтээр хугацаа болох үеэр Москвагаас эх баригч ирүүлэхээр захиалсан байсан учир түүний ирэхийг хэзээ хэзээгүй болсон хэмээн хүлээцгээж байлаа)

	— Зүгээр ноёгтой минь, зовох юмгүй, докторгүйгээр ч дажгүй болно гэж Марья Богдановна хэллээ.

	Таван минут болсны дараа ямар нэг хүнд юм зөөж байгаа чимээ ноёгтойг өрөөн дотроо байхад мэдэгджээ. Тэгээд харвал аягач нар, Андрей ноёны өрөөнд байдаг ширэн өнгөтэй диваныг унтлагын өрөөнд оруулж буй амуй. Түүнийг зөөж байгаа хүмүүсийн нүүр царайд баяр ёслолын намдуу байдал тодорчээ.

	Марья ноёгтой өрөөндөө ганцаар сууж, тэр дуу чимээг чих тавин чагнах бөгөөд өнгөрөөд явахлаар нь хааяа үүдээ онгойлгон гудмаар болж буй тэр хөл хөдөлгөөнийг сэмхэн харж байв. Хэдэн бүсгүйчүүл нааш цааш хөлхөлдөхдөө ноёгтойг харагдахлаар нүүрээ буруулцгааж байв. Ноёгтой асууж лавлахыг зүрхлэлгүй үүдээ хааж өрөөндөө орохдоо түшлэгтэй сандал дээр нэг сууснаа ерөөлийн ном нэг барьж, тэгснээ болиод гүнгэрваатай бурхныхаа өмнө сөхрөн залбирч байлаа. Залбираад залбираад сэтгэл нь тайтгарч өгөхгүй байхыг бодоод сайх ноёгтой гайхан шаналж байлаа. Гэтэл үүд нь гэнэт сэмхэн нээгдэж толгойдоо алчуур зангидсан асрагч хөгшин Прасковья Савишна босго дээр нь ирчихсэн харагдлаа. Сайх авгай, ноёны бүү шагай гэж хорьсноос хойш ноёгтойн өрөөнд бараг хэзээ ч орж ирээгүй байсан ажээ.

	— Машенька минь, би чамтай жаахан суух, ноёны хуримын зулыг бурхны өмнө асаах гэж ирлээ, шүтээн, минь гэж сайх авгай хэлснээ санаа алдав.

	— Яасан сайн хэрэг вэ, асрагч авгай минь

	Асрагч авгай:

	— Өршөөлт бурхан сахиус минь, хонгор минь гээд бурхны өмнө алтан хүрээтэй лаанууд асаан үүдэн тушаа гартаа оймс бариатай суулаа. Марья ноёгтой ном авч уншиж эхлэв. Хүн хар ярилцан хөлхөлдөх чимээ гарахад ноёгтой айж цочсон, асуусан байдалтай харахад асрагч авгай өөдөөс нь сэтгэлийг нь тайтгаруулах маягаар харж байлаа. Марья ноёгтой өрөөндөө ганцаар суухдаа ямар шиг санаа сэтгэлтэй байна тийм байдал энэ айлын өрөө тасалгаа бүхэнд түгжээ. Төрөх хүний зовлонг хэчнээн цөөн хүн мэдвэл төчнөөн өвдөх нь бага байдаг гэх мухар сүсэг буй тул бүгд л мэдэхгүй байгаа царай гаргана, тэр тухай нэг нь ч ярихгүй атал ноёны гэр орон дахь хэзээний элэгсэг тайван байдал хэвээр буйн дээр бүгдээрээ нэгэн зүйлд зовнисхийж зүрх сэтгэл нь уярч тэр үед болж буй ямар нэг агуу их, ухаанд үл багтах юмыг ухаарсан байдал илхэн байна.

	Охидын том өрөөнд инээж хөхрөлдөх чимээ алга. Аягачийн өрөөнд хүн бүхэн ямар нэг юманд зэхчхээд дуугай хүлээн сууж буй мэт. Хашаанд цуцал асааж унтаагүй байцгаана. Өвгөн ноён өлмий дээрээ гишгэж өрөөн дотуураа яваад Тихоныг Марья Богдановна дээр очоод юү вэ? гэж асуугаад ир хэмээн явуулахдаа:

	— Ноён, намайг ганц «юү вэ?» гэж асуучхаад юү хэлэхийг нь ирж хэл гэсэн гэв.

	Марья Богдановна илгээсэн хүнийг учиртайхан харснаа:

	— Өвдөж эхэллээ гэж ноёнд айлтга гэж хэлүүлэв. Тихон ирээд ноёндоо айлтгалаа.

	— Уухай гэж ноён үүдээ хаах зуур хэлээд дахин өчүүхэн ч авиа гарах нь Тихонд мэдэгдсэнгүй. Жаахан байзнаж байгаад Тихон, лаа засах нэрийдлээр өрөөнд нь оров. Ноён, диван дээрээ хэвтэж байхыг Тихон ажвал ноёны царай зүс зовлонд автсан байх тул толгой сэгсэрснээ дэргэд нь дуугай очиж мөрийг нь үнсээд лаа ч зассан юмгүй, юү гэж орж ирсэн учраа ч хэлэлгүй буцаад гарав. Ертөнцөд хамгийн нижгэр тэрхүү далд учиртай явдал үргэлжилсээр авай. Үдэш хэтэрч шөнийн цаг эхлэв. Ухаанд үл багтах тэр явдлын өмнө зүрх сэтгэл уярч, хүлээх санаа буурсангүй, харин ч өрнөжээ. Хэн нь ч унтсангүй.

	Өвөл хариугаа авах хэмээн чадал мэдэн уурсаж сүүлчийнхээ цас шуургаар булж буй мэт аашлагч гуравдугаар сарын тийм нэгэн шөнө байлаа. Москвагаас наашаа гарсан докторыг тэсэж ядан хүлээж байхдаа өөдөөс нь унааны сэлгэх морь их замд угтуулан явуулж, их замаас гараад наашаа ойн замаар ороход энхэл донхол, шавар шалбаагтай тул замыг нь заалгахаар дэнлүүтэй хүмүүсийг морь унуулан илгээжээ.

	Марья ноёгтой уншиж байсан өнөөх номоо тавьчхаад асрагч авгайн үрчлээ болсон юм бүхэн нь танил нүүрийг туяа цацрах нүдээрээ ширтэн сууна: алчуурын дороос цухуйх буурал туг үс, эрүүнийх нь доор шолхойн унжих арьсыг ширтэнэ. Асрагч авгай Савишна, гартаа оймс барьж, өөрийн хэлж буй үгийг өөрөө үл сонсон үл ойлгох боловч Клиппевт талийгаач ноёхой, эмээ эхийнхээ оронд нэг молдав тариачин чавганцтай хамт байж ноёгтой Марьяг төрүүлсэн тухай хэдэн зуу дахин ярьсан юмаа шивнэн ярьж байлаа.

	— Бурхан өршөөнө үү гэхээс ямар ч доофтор хэрэггүй гэв. 

	Гэнэт салхи сүрдхийн хөдөлж өрөөний нэг цонхны жаазыг дэлсэн (ноёны айлдсан ёсоор өрөө болгонд нэг нэг жаазыг бялзуухайтай байлгадаг байжээ) муу хийлттэй байсан хаалтыг нь мулт унагаад торгон хөшиг нь хийсгэж хүйтэн салхи, цас сэнхийн үнэртэж лааг нь бөхөөв. Марья ноёгтой давхийлээ. Асрагч авгай оймсоо хойш тавиад цонхон дээр очиж арагш болсон нөгөө жаазнаас барьж авах гэж толгойгоо гадагш гаргалаа. Толгойд зангидсан алчуурынх нь сэжүүр, цухуйх буурал үс нь хүйтэн салхинд дэрвэнэ.

	— Ноёгтой минь, гудмаар нэг баахан улс ирж явна, дэнлүүтэй юм, лав доофтор байх гэж авгай цонхоо хаалгүй жаазнаас барьсан хэвээр хэлэхэд Марья ноёгтой:

	— Ай бурхан минь! Бурхан өршөө! Угтаж очих хэрэгтэй, орос хэл мэддэггүй хүн, тэр чинь гэлээ. Марья ноёгтой том алчуураа хэтрээд ирэгсдийг угтан гарлаа. Үүдний өрөөнд очтол гонхны тэнд нэг жууз, дэнлүүнүүд цонхоор нь харагдав. Сайх ноёгтой шатаар уруудав. Хэрсэхийн багана дээр тавиастай өөхөн лаа салхинд цаллан урсаж харагдана. Аягач Филипп айсан янзтай, гартаа бас нэг лаа барьчихсан тэр дор, шатны анхны тавцан дээр зогсож байв. Түүнээс доош эргэх газар, дулаан гутал өмссөн хүмүүсийн хөлийн чимээ сонстоно. Марья ноёгтойн таних ямар нэг хүний дуу гарах шиг санагджээ.

	— Бурхан өршөө! Тэгээд яасан? гэхэд

	— Амрахаар хэвтсэн гэж тэр дор хүлээж байсан хашаач Демьян өчиж байна.

	Дараа нь нөгөө хүн бас нэг юм хэлэхэд Демьян бас хариу өчих дуулдаад, дулаан гуталтай хүмүүсийн хөлийн чимээ шатны үл харагдах тэр эргэх газраар түргэн дөхсөөр байлаа. «Андрей юм уу! гэж Марья ноёгтой бодсоноо, — Үгүй байлгүй, хаанаас, дэндүү ер бишийн хэрэг болно» гэж бодлоо. Яг ингэж бодож байтал аягач лаа бариад зогсож байсан тэр талбай дээр Андрей ноёны нүүр царай бие харагдлаа, Тэр бээр  захтай үстэй дээл өмссөн бөгөөд зах нь нуль цас болсон байв. Нээрэн мөн байлаа, харин нүүр нь их цонхигор эцэнхий, хувирсан, нэг л хачин дөлгөөн боловч түгшүүртэй байдал харагдлаа. Тэр шатан дээр гарч дүүгээ тэврэв.

	— Танд миний явуулсан захидал хүрч ирсэнгүй юү? гэж мань хүн хэлээд хариу хэлэхийг хүлээлгүй эргэж араасаа дагаж явсан эх баригчийн хамтаар (түүнтэй хамгийн сүүлчийн өртөөн дээр тааралджээ) түргэн түргэн алхсаар шатаар гарч ирэн дүүгээ дахин тэврэв.

	— Яасан их хувь заяа вэ! Хонгор Маша минь! гэж хэлээд үстэй дээл, гутлаа тайлж ноёхойн суудаг өрөө рүү явлаа.

	 


IX

	 

	Халшал ноёхой, жинтүү дээр цагаан тоорцогтой хэвтэж байлаа (дөнгөж сая базлуулаад намжсан ажээ). Түүний үрэвсэж хөлөрсөн хацар дээр хар үс нь туг тугаараа хуйларч, жирвийсэн хархан үстэй уруул, улаа бутарсан хөөрхөн ам нь ангайсхийн баярлан инээмсэглэж байлаа. Андрей ноён өрөөнд нь орж өмнө нь зогсоод түүнийхээ хэвтэж буй диваны хөлд суулаа. Хүүхэд шиг айн сүрдэж, догдлон гялалзах нүд нь хувиралгүйгээр түүн дээр тусан тогтлоо. «Би та нарт цөмд чинь хайртай, хэнд нь ч муу юм хийгээгүй, яагаад би ингэж зовно вэ? Туслаач та минь» гэх шиг харагдана. Тэр бээр  нөхрөө олж харлаа гэсэн ч одоо түүний дэргэдэх хүрч ирсний учир холбогдлыг ойлгохгүй байв. Андрей ноён диваныг нь тойрон явж очоод духан дээр нь үнсээд:

	— Амь гол минь, бурхан өршөө гэж хэзээ ч хэлж байгаагүй үг хэлэв. Цаадах нь хүүхдийн гэмшсэн харцаар асуух байдалтай өөдөөс нь харав.

	«Би чамайг туслах байх гэж хүлээж байлаа, зүгээр, зүгээр чи бас» гэж нүд нь хэлэх шиг. Түүний хүрээд ирсэнд ноёхой маань ер гайхсангүй. Түүний ирсэн гэдгийг ч ойлгосонгүй. Түүний ирсэн нь өөрийнх нь зовлонд, зовлонг нь нимгэлэхэд ямар ч хамаагүй байлаа. Дахиад л өвдөж эхлэхэд Марья Богдановна, Андрей ноёныг тэр өрөөнөөс гарах нь зүйтэй гэж зөвлөв.

	Эх баригч орж ирэв. Андрей ноён гарч яваад Марья ноёгтойтой тааралдаж дахин дэргэд нь очлоо. Тэр хоёр шивнэлдэн эхэлснээ төдхөн дуугаа хурааж чагнан хүлээж байлаа.

	— Найз минь оч доо гэж Марья ноёгтой францаар хэлэхэд Андрей ноён эхнэр өөдөө дахин явж хажуугийнх нь өрөөнд ороод хүлээж суув. Нэг бүсгүй хүн, түүний өрөөнөөс айсан маягтай гарч ирээд Андрей ноёныг харангаа зовж байна. Мань эр нүүрээ гараар таглаад хэдэн минут суулаа. Өрөвдмөөр, арчаагүй адгуус орилон ёолох чимээ үүдээр нь сонстов. Андрей ноён босож үүдэн дээр нь очоод онгойлгохыг завдвал үүдийг нэг хүн барьжээ.

	— Болохгүй, болохгүй! гэж айж сандарсан дуу гарахад мань хүн өрөөн дотуур холхин алхав. Ёолон хашхирах нь намдаж хэдэн секунд өнгөртөл гэнэт аймаар муухай чанга хашхирах дуу хажуугийн өрөөнөөс дуулдах нь лав түүнийх биш, тэр ингэж хашхирч чадахгүй гэж бодоод Андрей үүднийх нь дэргэд гүйсхийн очвол ёолох дуу намжаад хүүхэд уйлах сонстов.

	Андрей ноён эхний агшинд

	«Энд яах гэж нялх хүүхэд авчирсан бол? гэж бодсоноо, — Хүүхэд үү? Ямар?.. Юун хүүхэд байдаг билээ? Аль эсхүл хүүхэд төрчих нь энэ үү?» гэж бясалгав.

	Гэнэт энэ үгийн цаад баяртай утга учрыг ухамцаа нулимс нь гармаар болж, цонхны тавцанг хоёр гараар тохойлдон мэгшиж яг хүүхэд шиг уйлж эхлэв. Үүд нээгдэж, царай нь цайж эрүү нь чичирсэн доктор дээлгүй, цамцныхаа ханцуйг шамласан гарч ирэв. Андрей ноён түүнд хандсан боловч цаадах нь өөдөөс балмагдсан байдалтай нэг харснаа ганц ч үг хэлэлгүй хажуугаар нь өнгөрөөд явчихлаа. Бүсгүй хүн гүйн гарч ирээд Андрей ноёныг үзэмцээ арга барагдан босгон дээр баартаглав. Эхнэрийнхээ өрөөнд орж очвол тэр нь тавхан минутын өмнө байсан шиг байдал хэвээр амь тавьсан хэвтэнэ. Нүд нь хөдлөхөө больж, хацар нь зэвхий даасан авч хархан үстэй жижигхэн уруул бүхий түүний хүүхдийн адил хөөрхөн нүүрт түрүүчийн янз маяг нь бас хэвээр байна.

	«Би та нарт бүгдэд хайртай, хэнд нь ч муу юм хийгээгүй, тэгээд та нар минь намайгаа яах нь энэ вэ?» гэж түүний хөөрхий үзэсгэлэнт, амьгүй болсон нүүр нь хэлэх мэт. Өрөөний нэг буланд Марья Богдановнагийн чичрэн салганах цагаан гар дээр нэг жаахан улаан юм шуухитнан часхийтэл дуугарлаа.

	Үүний дараа хоёр цаг болоод Андрей ноён, эцгийнхээ албан тасалгаанд сэмхэн алхсаар орж очвол өвгөн бүгдийг хэдийн мэдсэн байлаа. Тэр бээр  үүднийхээ дэргэд зогсож байгаад онгоймогц өвгөн бахь шиг хатуу хатангир гараар хүүгийнхээ хүзүүгээр тэврэн авч нялх хүүхэд адил цурхиран уйлж эхлэв.

	Гурав хоноод халшал биетэй ноёгтойг ёслон оршуулж салах ёсыг гүйцэтгэхэд Андрей ноён авсных нь гишгүүр дээр гарч харахад нүдээ л аньснаас биш нөгөө л царай зүс нь хэвээр амой. «Ай, та нар минь намайгаа яах нь энэ вэ?» гэсээр буй мэт тул Андрейн элэг эмтрэх шиг болж, засаж залруулах буюу мартаж элээж үл болох буруу юм хийснээ мэдлээ. Уйлах гэвч уйлж чадахгүй зогсоно. Өвгөн бас очиж, нөгөө гараа даран амгалан ихэмсэг хэвтэх цагаан лавайн өнгөтэй гарыг нь үнсэхэд нүүр нь: «Ай та нар минь намайгаа яах нь энэ вэ?» гэх шиг харагдана. Өвгөн тэр царайг харахдаа уур нь хүрч огцом эргэв.

	Бас тав хоноод нялх Николай Андреич ноёнд загалмай зүүлгэжээ. Жаал хүүгийн гарын атираатсан алга, хөлийн улыг хувраг хүн галууны өдөөр тослоход жаалын асрагч эх өлгийг нь эрүүгээрээ даран торгож байлаа.

	Загалмай зүүсэн өвөг эцэг нь жаал хүүхдийг барьж үнгэгдсэн том төмөр тогоо тойрон явахдаа унагачихаас айн бие чичирсээр загалмай зүүсэн эх Марья ноёгтойд дамжуулан өгөв. Андрей ноён, хүүхдийг усанд алдчих буй за хэмээн ухаан алдах шахам өөр нэг өрөөнд ёс горимын дуусахыг хүлээж сууна. Асрагч нь түүнийг авчирч өгөхөд Андрей хүүхдээ баяртай нүдээр хараад асрагч нь энэ жаахан үстэй лавайг тогоотой усанд хийсэн чинь живсэнгүй, харин тогоон дотуур шумбаад байлаа гэж хэлэхэд таашаан толгой дохилоо.

	 


X

	 

	Долоховыг Безуховтой дуэль хийхэд Ростов оролцсоныг өвгөн гүн цагаатгуулсан учир Ростов зэмлүүлэх байснаа харин ч Москвагийн генерал-губернаторийн хиагаар томилогджээ. Үүний улмаас тэр хөдөө тосгон руу гэрийнхэнтэйгээ явж чадсангүй, зуны туж шинэ албаа гүйцэтгээд Москвад зусжээ. Долохов эдгэрчээ. Ростов түүний илаарьших үеэр түүнтэй онцгой дотно болон найзалжээ. Долохов хүүгээ гол зүрхнээсээ өрөвдөн хайрладаг эхийнхээ халамжлалд хэвтэж байжээ. Марья Ивановна хөгшин Федятайгаа найзаллаа гэж хайртай болсон Ростовт хүүгийнхээ тухай байнга ярьдаг болжээ.

	— Нээрээ, гүнтэн минь, миний хүү дэндүү шударга, цагаан сэтгэлтэй шүү, манай одоогийн энэ ихсийн завхарсан нийгэмд ариун санаат хүнд дуртай хүн алга, хүн болгоны нүд хорсдог бололтой. Безуховын тэгдэг нь зөв үү, шударга хэрэг үү? Гүн минь, хэлээд өгөөч. Федя яах вэ дээ, цагаан амьтан болохоор тэрүүнд хайртай болсон байж, одоо ч гэсэн тэр залуугаа муугаар хэлж байгаа юм ер алга. Петербургт байхдаа хорооны цагдааг зүггүйрхэж тоглоом хийсэн юм байж, тэгэхдээ тэр хоёул хамт л тэгсэн гээ биз дээ? Яах вэ, Безуховыг зүгээр өнгөрөөгөөд Федя маань бүгдийг хар толгойгоороо ганцаар даасан хэрэг! Ямар юм дааж гарсан гээч! Буцаасан гэж бодъё, буцаахгүй ч яах билээ дээ? Тэрүүн шиг эрэлхэг зоригтой хүү энэ эх оронд чинь олон байгаагүй гэж би бодох юм. Тэгээд одоо яав? Энэ дуэлийг харахгүй юү? Энэ улс амьтанд чинь ингэхэд ер нь зүрх сэтгэл, нэр төр гэж байна гэж үү? Хүний ганц хүү гэдгийг мэдсээр байж дуэльд өдөөд шууд буудна гэдэг чинь! Ашгүй биднийг бурхан л өршөөлөө дөө! Аа яалаа гэж тэгсэн гэлээ? Одоо цагт чинь хов жив хөөцөлдөхгүй хүн байгаа юм уу? Тэр тийм их хартай байлаа гээд яадаг юм? Тийм юм бол аль түрүүний хэлж байх нь яасан юм, жил болсон шүү дээ. Тэгээд Федяг өөрт нь өртэй болохоор үзэлцэхгүй гэж бодоод дуэль хийе гэж. Муухай хэрэг шүү! Бузар хэрэг! Гүн минь та Федяг зөв таньжээ, тэгээд би таныг зүрхнээсээ хайрлах юм, нээрэн шүү. Хүүг минь зөв таньдаг хүн ховор байдаг юм. Ёстой ариун, тэнгэр бурхны сэтгэлтэй хүн шүү гэж ярина.

	Долохов эдгэрч байх үедээ өөрөөсөө гарамгүй үгийг Ростовт байнга ярьдаг байжээ.

	— Намайг муу хүн гэцгээдэг л дээ, яах вэ тэгвэл тэгж л байг. Би хайртай дотно улсаасаа өөр ямар ч хүнийг мэдэх хүсэлгүй. Харин нэг сайн болсон хүнийхээ төлөө бол амиа ч өгөхөөс буцахгүй, бусдыг нь хэрэв их юм болоод байвал нухаж орхино. Надад бурхан шиг хязгааргүй үнэтэй ээж бий, хоёр гуравхан найз бий, түүний нэг нь чи байна, бусдыг нь бол ашигтай юү хорлонтой юү гэдгээр нь л үзнэ. Бараг бүгдээрээ нэн ялангуяа бүсгүйчүүл хорлонтой амьтад, нээрээ найз минь, хүнийг л хайрлаж чаддаг ариун цагаан санаатай эр хүн байхыг би үзсэн, харин бүсгүй хүн гэвэл гүн ахай ч бай, тогооч ч бай, биеэ худалдсан өөдгүй новшноос өөр юм үзээгүй явна. Тэнгэрлэг ариун, үнэнч тийм бүсгүйг хайгаад би хараахан олоогүй л байгаа юм даа. Би тийм бүсгүй олох юм бол түүний төлөө амиа өгөх сөн. Аа энэ..! гээд зэвүүцэн зангаснаа: — Намайг сэргээн ариутгаж, өөд нь татаж чадахуйц тийм тэнгэрлэг амьтантай золгох юу магад гэж горьдож байдагтаа л би амьд явахыг эрхэмлэдэг, итгэнэ үү байна уу яах вэ. Гэвч чи үүнийг ойлгодоггүй шүү дээ гэв.

	— Хаанаас даа, би ойлгож байна гэж шинэ найзынхаа нөлөөнд автсан Ростов хариу өчив.

	Тэр намар Ростовынхон Москвад буцаад нүүж иржээ. Өвлийн эхээр Денисов ч буцаж ирээд Ростовынд буужээ. Николай Ростов Москвад өнгөрөөсөн энэ 1806 оны өвлийн эхэн үе нь түүнд болон түүний гэр орныхонд хамгийн жаргалтай, баяр баясгалантай цаг болов. Николай, эцэг эхийнхээ гэрт олон залуусыг авчирчээ. Вера бол хорин настай хөөрхөн хүүхэн. Соня бол дөнгөж сая дэлбээгээ задалсан цэцэг шиг тун ч хөөрхөн, арван зургаан настай охин. Наташа бол заримдаа хүүхэд шиг инээдэмтэй, заримдаа хүүхэн хүн шиг сэтгэл булаам байдаг авгай, охин хоёрын завсар яваа хүүхэн ажээ.

	Их олон хөөрхөн залуу охинтой айлын зан шиг Ростовынхонд энэ үе хайр дурлалын амьсгал хүчтэй байлаа. Ростовынхоор орж ирэх залуу хүн хэн ч атугай тэр залуу, эмзэг, яагаад ч юм аз жаргалтай байгаагаасаа л бол уу (инээмсэглэх охидын нүүр царайг, тэдний хөгжилдөн гүйлдэхийг хараад, эмэгтэй хүмүүсийн хүсэл найдвар дүүрэн, юунаас ч буцахгүй, туйлбаргүй боловч юм болгонд эелдгээр шулганалдахыг сонсоод, тэр туйлбаргүй авиа, дуу хөгжмийг сонсоод хайрлаж дурлах, Ростовынхны залуус өөрснөө амсаж буй тэр жаргалыг нь горилох сэтгэлд бүгд нэгэн адил автагддаг ажээ.

	Ростовын авчирсан залуу хүмүүсийн дотроос хамгийн урьтаж Долохов байсан бөгөөд түүнийг Наташаас бусад нь бүгд таашаана. Долоховоос болж тэр охин, ахтайгаа арай л хэрэлдсэнгүй. Наташа түүнийг муу хүн. Безуховтой хийсэн дуэльд Пьерийн зөв, Долоховын буруу, ерөөс нүдэнд хүйтэн хачин хүн гэнэ.

	— Ойлгож ядаад байх юм алга. Муу санаатай, голдоо нүхгүй хүн л байна. Архи дарс уудаг элдэв бусын зантай ч гэсэн Денисовт чинь би хайртай, ямар ч бай хайртай, тэгэхлээр би ойлгож байна шүү дээ. Чамд юү гэж хэлэхээ мэдэхгүй байна: Тэр чинь юм болгонд хатуу чихтэй хүн, гэтэл би тийм занд дургүй, харин Денисовыг гэж Наташа өөрийнхөөрөө дөргүй шар шиг зүтгэн аашилж байлаа.

	— Денисов ч яамай гэж Николай, түүнийг Долоховын хаана ч хүрэхгүй гэсэн санаагаа ойлгуулах маягтай хэлээд, — Энэ Долохов ямаршуу сэтгэл зүрхтэй хүн болохыг нь мэдье гэвэл эхтэйгээ хамт байгааг нь үзэх хэрэгтэй, мөн ч сайхан сэтгэлтэй хүн дээ! гэв.

	— Тэрийг нь ч би харин мэдэхгүй, гэхдээ л надад түдгүй санагдаад байх юм. Тэгээд тэр чинь Соняд сэтгэлтэй болчхоод байгааг мэдсэн үү чи?

	— Юун дэмий юм ярина вэ...

	— Гайгүй чи өөрөө үзнэ. 

	Наташийн таамаг үнэн болж таарлаа Долохов хүүхнүүдтэй нийлэх дургүй байтлаа тэднийхээр ирэх нь олширч чухам хэнд зориод байна гэвэл Соняд зорин ирдгийг нь төдхөн (тэгэхдээ энэ тухай ярьсан хүн ер үгүй) мэдсэн юм. Соня ингэж байна гэдгийг хэлж хэзээ ч зүрхлэхгүй боловч мэдчихээд Долоховыг үзэгдэх бүр чавга шиг час улайх болжээ.

	Долохов Ростовынхонд байнга үдийн хоол идэх болж, тэднийхний очиж үздэг ший жүжгийг алгасахаа байж, Иогелийнд болдог өсвөрийнхөнд зориулсан багт наадамд Ростовынхон дандаа очих тул мань эр бас очдог болжээ. Тэр Соняд илүү анхаарал халамж үзүүлж жоготой нүдээр ширтэх учир ганц Соня ичингүйрэн улайж нүд буруулахаар барахгүй, тэр харцыг ажсан настай гүн ахай, Наташа хоёр ч царай улайна.

	Энэ хүчтэй, жигтэйхэн маягийн эр, тэрхүү хархан, хөөрхөн өөр хүнд сэтгэлээ өгч буй охины няцашгүй нөлөөнд автсан нь ил ажээ.

	Долохов Соня хоёрын харьцаанд жиг ургаж буйг Ростов ажсан боловч чухам ямар учиртай болохыг нь тодорхой мэдээгүй ажээ. «Энэ хоёр маань нэг нэг хүнд сэтгэлтэй болж уу даа» гэж Наташа, Соня хоёрын тухай боджээ. Гэсэн ч Соня, Долохов хоёртой хамт байхад Ростовт урьдын адил аятайхан биш санагдах тул гэртээ үзэгдэх нь цөөн болжээ.

	1806 оны намар цагаас Наполеонтой байлдах юм гэж хүн бүхэн ноднин жилийнхээсээ бүр ч илүү омогтой ярилцаж эхэлжээ. Арван рекрут цэрэг дайчилснаар үл барам мянга мянган хүнтэй есөн ратник байгуулжээ. Бонапартыг сүм хийд, газар сайгүй хараан зүхэж, Москвагийнхан дайн одоохон эхэлнэ гэхээс өөр юм ярихгүй болов. Дайн байлдаанд тийнхүү бэлтгэх үед Ростовын гэр бүлд ямар холбогдолтой байсан гэвэл Николушка Москвад хэрхэвч үлдэхгүй гэж зөрүүдлээд Денисовыг ээлжийнхээ амралтыг дуусгаад ирэхийг нь л хүлээж, ирэхлээр нь хамт баяр өнгөрөөж цэргийн хороонд орно гэнэ. Цэрэгт мордоно гээд хөгжөөнт амьдралаа хязгаарласангүй харин ч идэвхтэй болгожээ. Ихэнх цагаа гадуур явж, үдийн ба үдшийн будаалга, баяр наадмаар хэсэж өнгөрөөнө...

	 


XI

	 

	Зул сарын гурванд Николай гэртээ үдийн хоол идсэн нь сүүлийн үед тохиолдсон ховор үзэгдэл болов. Энэ нь Денисовын хамт цэргийн хороонд мордох гэж салах ёс гүйцэтгэж буй албан ёсны будаалга байсан юм. Будаалгад хориод хүн оролцсоны дотор Долохов, Денисов хоёр байв.

	Ростовынхны хайр дурлал, амраг сэтгэлийн амьсгал энэ удаагийн баяр ёслолын үеэр хэзээ хэзээнээс илүү хүчтэй өрнөлөө. «Аз жаргалын хэдэн хормыг амс, өөрөө хайр сэтгэлтэй бол, өрөөлийг ч тийм болго! Энэ л ганцаараа энэ хорвоогоос авч болох дөмөг нь, бусад нь цөм хэрэггүй. Тэгээд ч бид энд тийм ажлаар хөөцөлдөөд завгүй байна» гэсэн амьсгалтай байлаа.

	Николай сурсан зангаараа хоёр хос морьтой давхиулавч орох ёстой, урьсан газруудаар орж амжилгүй явсаар гэртээ будаалга эхлэхийн өмнөхөн иржээ. Гэртээ ирмэгц тэндэх амраг сэтгэлтний аагтай амьсгалыг ажин мэдсэний дээр тэдний заримын хооронд хачин балмагдсан байдал буй болсныг ч ажив. Ялангуяа Соня, Долохов, настай гүн ахайн сэтгэл ихэд хөдөлж, Наташа ч бага зэрэг догдолжээ. Энэ будаалгын өмнө Соня, Долохов хоёр заавал ч нэг учир ургана гэдгийг Николай ойлгосон болохоор өр нимгэнтэй хүн тул будаалгын үеэр тэр хоёртой туйлын эелдэг, болгоомжтой байлаа. Баярын дараах энэ гурав дахь өдрийн орой (бүжгийн багш) Иогелийнд бас багт наадам хийх байв. Тэр хүн, баяр ёслолын үеэр эрэгтэй, эмэгтэй шавь нартаа зориулан заавал тийм наадам хийдэг байв.

	— Николинька, чи Иогелийнд очих уу? Очооч гэж Наташа хэлээд, — Чамайг ирээрэй гэж бүр онцгойлон гуйж байдаг шүү, Василий Дмитрич (энэ бол Денисов) очно гэхэд

	— Гүн ахайн тушаалаар би хаашаа эс явдаг билээ гэж Ростовынхныд Наташа нохой эрийн хөл дор өөрийгөө байдаг хэмээн алиалан тоглодог Денисов хэлээд, — pas de chàle бүжихэд бэлэн гэлээ.

	— Амжвал нь очилгүй яах вэ! Архаровынд очно гэчихсэн тэднийд үдэшлэгтэй гэж Николай хэлээд, — Аа чи?.. гэж Долоховоос асуув. Тэгж асуумагцаа хэрэггүй л асуулаа гэдгээ мэдэв.

	— За, яаж ч мэднэ гэж Долохов ууртай хүйтнээр хариулахдаа Соня руу нэг хяламхийснээ хөмсөг зангидан яг л эртэд өнөөх Клубийн зоог дээр байхдаа Пьер лүү харсан шигээ Николайг дахин харав.

	— «Нэг учир байх нь байна» гэж Николай бодоод Долоховыг зоог идмэгцээ явчихлаар бүр ч лавтай мэдэж Наташийг дуудан юу болов оо? гэж лавлахад цаадах нь

	— Би чамайг эрээд, гэсээр гүйн гарч ирээд, бах нь ханасан байдалтайгаар, — Би чамд хэлдэггүй байл уу, чи л итгэхгүй байсан даг, тэр чинь Сонятай сууя гэжээ гэв.

	Тэр үед Николай Соняд хэдий их анхаарал тавьсан ч үүнийг сонсоод дотор нь нэг юм урагдах шиг болжээ.

	Сүйгүй өнчин Соняд бол Долохов таарах сайн, зарим талаар онцгой сайн хань болмоор болой. Настай гүн ахай, ихсийн үзлээр бол түүнд татгалзах зүйл үгүй билээ. Тийм учраас ч Николай тэр тухай сонсмогцоо Соняд уур нь хүрсэн байж. Тэгээд «Хүүхэд ахуйнхаа амлалтыг мартаж, саналыг нь хүлээж авбал тун зүйтэй шүү дээ» гэж хэлэхийг зэхэж байтал... Наташа:

	— Чи яасан гэж бодно! Зөвшөөрсөнгүй, ор тас зөвшөөрсөнгүй! гээд түр дуугүй байснаа, — Өөр хүнд сэтгэлтэй гэсэн гэнэ гэв. «Соня минь тэгэхээс ч өөр яая гэхэв дээ» гэж Николайд бодогдлоо.

	— Ээж хэчнээн гуйгаад ч болж өгсөнгүй, ер нь нэг үгүй гэвэл тэр чигээрээ шүү дээ цаадах чинь.

	— Аа ээж бас гуйсан хэрэг вий! гэж Николай зэмлэнгүй хэлэв.

	— Тэгсээн. Николинька чи битгий уурла. Чи тэрүүнтэй суухгүй шүү дээ. Бүү мэд, чи тэрүүнтэй яавч суухгүй гэж би боддог юм гэж Наташа хэлэхэд Николай:

	— Хаанаас, чи яавч үүнийг мэдэхгүй, харин өөртэй нь ярилцах хэрэгтэй гэснээ

	— Энэ Соня ямар учиртай хүн байх нь вэ! гэж нэмж хэлэв.

	— Сонин л хүн дээ! Би чам руу явуулаадахъя гээд Наташа ахыгаа үнсээд гүйн гарлаа.

	Минут хэртэй болоод Соня айж сандарч буруутай царайлсаар орж ирэв. Николай дэргэд нь очоод гарыг нь үнслээ. Энэ бол энэ удаагийн ирэлтээр тэр хоёр хайр сэтгэлийнхээ тухай нүүр нүүрэн дээрээ анх удаа ярилцсан хэрэг юм.

	— Sophie гэж Николай зориг муутай эхэлснээ сүүл сүүлдээ зориг орж, — Хэрэв та тэр сайн, ээлтэй хүнтэй суухгүй гэж байгаа бол, тэр бол ариун санаатай сайхан хүн шүү... Миний найз... гэхэд Соня үгийг нь таслан яаралтайгаар:

	— Үгүй гэчихсэн шүү дээ гэв.

	— Хэрэв та намайг бодоод үгүй гэж байгаа бол хай даа, би тантай...

	Соня дахин үгийг нь тасалж гуйсан, айсан харцаар өөдөөс нь хараад:

	— Nicolas битгий над тэгж хэл гэв.

	— Үгүй, би хэлэх ёстой. Магадгүй миний найз suffisance6 байж болох юм, гэхдээ л хэлсэн минь дээр. Хэлэх ёстой. Би танд хайртай, бүгдээс илүү хайртай гэж боддог гэтэл Соня уурсаж:

	— Надад олон үгийн хэрэггүй гэлээ.

	— Хаанаас, би танаас өөр хэнд ч тийм хүчтэй итгэл, нөхөрлөл, хайр сэтгэл байгаагүй мөртөө би мянга дахин хайр сэтгэлийг амсаж үзсэн, үзэх ч болно. Түүнээс гадна би нас залуу, цус шингэн байна. Maman дургүй байгаа. Ер нь л би юу ч амлахгүй, тэгээд харин таныг Долоховын талаар бодохыг гуйя гэж найзынхаа нэрийг чүү чамай хэлэв.

	— Надтай ингэж бүү ярь, та. Надад хүсэх юм огт алга. Би таныг ахыгаа гэж хайртай байдаг, хэзээд хайртай байх болно, өөр юм огт хэрэггүй.

	— Ta бол шүтээн, би таны зиндаанд хүрэх амьтан биш, би таныг хуурчихаасаа айж байна гээд Николай гарыг нь дахин үнсэв.

	Иогелийнд болсон шиг хөөр хөгжөөнтэй тийм наадам Москвад үзэгдээгүй ажээ. Саяхан сурсан па-гаа хийж буй багачуулаа харж суусан эхчүүл ингэж ярьж байлаа: сульдаж унатлаа бүжсэн эрэгтэй, эмэгтэй залуус өөрснөө ингэж ярьж байлаа, тоомсор муутай ирсэн боловч ирээд хамгийн их хөгжлийг олсон насанд хүрсэн охид, харчуул ингэж ярьж байлаа. Энэ жил тэр наадмын үеэр хоёр гэрлэлт болжээ. Царайлаг хоёр Горчаковын ноёгтой суух эрчүүлээ олж авсан тул тэр наадмын алдар нэрийг бүр ч их өргөв. Тэр наадмынх нь онцлог гэвэл эзэн, эзэгтэй гэж байсангүй: гагцхүү гийчид бүгдээс хичээл заасны жижигхэн билетийг хүлээн авч урлагийн бүхий л дүрэм ёсоор бөхөлзөн ёсорхогч сайхан сэтгэлт Иогель л хийсэж буй ноос мэт байлаа. Бас нэг онцлог нь гэвэл тэр наадамд нь насандаа анх удаа урт бошинз өмсөж үзэхийг хүсдэг арван гурав-дөрөв насны охид гагцхүү бүжиж хөгжилдөхийг хүссэн тийм хүмүүс л ирнэ. Бүгдээрээ баясан инээмсэглэж, нүд нь сэргэх учир ирсэн хүн болгон нь бараг л цөмөөрөө цэвэрхэн улс байсан буюу тийм юм шиг санагдана. Заримдаа эмэгтэй шилдэг шавь нар нь pas de châle1 бүжихэд өөрийнхөө намбаар содон байдаг Наташа хамгийн шилдэг нь ажээ. Гэвч тэр сүүлчийн удаагийн наадам дээр тувт экосез, англес7 бас дөнгөж саяхан дэлгэрч эхэлсэн мазуркийг бүжжээ. Иогель Безуховын нэг том өрөөг хэрэглэсэн нь маш таатай болсон гэж хүн болгон ярьжээ. Хөөрхөн хүүхэн олон иржээ тэдний дотор Ростовын хүүхнүүд толгойлжээ. Тэр хоёр ер бишийн баяр баясгалантай байлаа. Тэр үдэш Долоховт гуйлгаад үгүй гэсэн ба Николайтай учрыг ярилцсандаа бахархсан Соня бүр гэртээ үс гэзгээ шивэгчин хүүхнээр самнуулж байх зуур эргэлдэн наадсан бол одоо түүний оволзсон баяр хөөр нь нэвт харагдана.

	Энэ наадам дээр анх удаа урт бошинз өмсөж үзэж буйдаа баярласан Наташа бүр ч их баяртай ажээ. Тэр хоёр хоёул улбар ягаан туузтай нимгэн цагаан бошинз өмсжээ.

	Наташа тэр наадамд ормогцоо хайр дурлалын бай болжээ. Хэн нэгэн хүний онцгойлон дур сэтгэлийг татсан биш, харин бүгдийн дур сэтгэлийг булаажээ. Хэний л өөдөөс харна, цаадах нь тэр агшинд л дур сэтгэлээ булаалгажээ.

	— Ай, яасан сайхан юм! гэж Наташа Сонягийн дэргэд гүйж очих бүр хэлнэ.

	Николай, Денисов хоёр өрөө өрөөгөөр хэсэн явахдаа бүжиглэгчдийг эелдэг ивээлт нүдээр хэсүүлэн харна.

	— Яасан царайлаг юм, хөөрхөн хүүхэн болно гэж Денисовыг хэлэхэд цаадах нь:

	— Хэн? гэхэд

	— Гүн ахай Наташа гэж Денисов хариулав. Жаахан дуугай байснаа бас:

	— Яасан сайхан бүжнэ вэ, яасан сайхан намбатай юм! гэлээ.

	— Чи чинь хэнийг л хэлээд байна даа?

	— Дүүг чинь, чиний л гэж Денисов ууртай хариулав.

	Ростов жуумалзлаа.

	Халшал биетэй Иогель, Николайн дэргэд очиж францаар:

	— Эрхэмсэг гүн та бол миний өмнөө барьдаг шавь нарын нэг билээ. Ta бүжвэл зохилтой. Хэчнээн олон хөөрхөн хүүхэн байгааг харж байгаа биз дээ? гээд бас өөрийн шавь агсан Денисовт мөн тийм хүсэлтэй хандав.

	— За яах вэ, би жаахан хараад сууя гэж Денисов францаар хэлээд, — Би таны хичээлд мөн ч муухан сурч билээ, та санаж байгаа биз дээ?

	— Үгүй үгүй! гэж Иогель түүний сэтгэлийг тайтгаруулаад, — Ta анхааралгүй л байдаг болохоос биш авьяастай байсан, авьяастай байсан гэлээ.

	Саяхан дэлгэрч эхэлсэн мазурк бүжгийг бүжиж эхлэв. Николай Иогельд үгүй гэж хэлж чадсангүй тул Соняг урилаа. Денисов хөгшчүүлийн дэргэд сэлэм тохойлдон сууж хөлөө хөгжмийн аяар хөдөлгөн настай авгайчуудад ямар нэг сонин юм ярьж инээдийг нь барах бөгөөд бүжиж буй залуучуулыг харна. Иогель эхний хосод өөрийн бахархал, шилдэг шавь Наташатай бүжиглэв. Иогель жижигхэн гуталтай хөлөөрөө ойр ойр зөөлөн алхлан па-г эмээнгүй боловч хичээн хийх Наташийг авч хамгаас түрүүлэн эргэлдэж эхлэв. Денисов, Наташаас нүд салгахгүй ширтэхдээ сэлмээрээ уг аяыг түг түг хийлгэх нь өөрөө чаддаггүйдээ биш хүсэлгүйдээ бүжихгүй байна гэдгээ илт харуулав. Бүжиг дундуур хажуугаараа өнгөрч байсан Ростовыг дуудаж ирүүлэн:

	— Огт өөр байх чинь юү вэ. Польш мазурк мөн гэж үү? Онцгой сайхан бүжиж байна даа гэв.

	Денисов Польшид ч гэсэн польш мазуркийг бүжихдээ нэрд гарч байсныг нь Николай мэдэх учир Наташа руу очоод:

	— Явж очоод Денисовыг ав! Бүжихийг үзүүлээд өгнө! Гайхалтай шүү! гэв.

	Наташийн ээлж дахиад ирэхэд баахан эмээсэн байдалтай боловч ганцаар босож гархин хэлхээ чимэгтэй гуталт хөлөөрөө хурдан хурдан товшсоор тэртээ буланд суугаа Денисов руу тэр том тасалгаа дотуур явав. Бүгд өөр лүү нь хараад яахыг нь хүлээж буйг мэдэж явлаа. Денисов, Наташа хоёр инээмсэглэн өрсөлдөөд Денисов нь зөрсөн боловч баярлан инээмсэглэхийг Николай харав. Тэгээд тэдэн рүү гүйж очив.

	— Василий Димитрич, явъя, таныг уръя гэж Наташа хэлэхэд Денисов:

	— Яах нь вэ, чөлөөлж хайрлаач, гүн ахай минь гэлээ.

	— За, болиоч, Вася минь гэж Николай хэллээ.

	— Васька муурыг аргадаж байгаа шиг юм болж байх шив гэж Денисов алиалж хэлэв.

	— Энэ оройн туж танд дуулж өгнө шүү гэж Наташа бас хэллээ.

	— Намайг яаж ийгээд л дөнгөчихдөг илбэчин дээ! гэж Денисов хэлээд сэлмээ тайлав. Денисов сандлын цаанаас гарч хүүхний гараас чанга барьж толгойгоо гэдийлгэсхийн, хөгжмийн айзмыг хүлээн нэг хөлөө хойш тавьжээ. Денисов морь унаж явах, мазурк бүжиг хийх хоёртоо л хэнд ч намхан нуруутай гэж хэлэгдэхээргүй байдаг бөгөөд өөрийнхөө боддогчлон сүрхий эр мэт хийморьтой байна. Хөгжмийн айзмыг хүлээж байгаад хүүхнийхээ хажуугаас хийморьлог алиа янзаар харснаа гэнэт нэг хөлөөрөө дэвсээд шалнаас бөмбөг адил амархан дэвхэрч хүүхнээ хөтлөн тойрон, жирийлгэлээ. Тэгээд өрөөний тэн хагасыг өрөөсөн хөлөөрөө нисэх адил хурдан чимээгүй явж өнгөрөхдөө өөрийнхөө өмнөх сандлуудыг олж үзэхээ больж дээгүүр нь дүүгүүрдээд байх шиг санагджээ, тэгснээ гэнэт гутлынхаа давируулыг шаржигнуулан хөлөө алцайлгаж гутлынхаа өсгий дээр зогсоод секунд хэртэй болсноо давируулаа харжигнуулан хоёр хөлөөрөө нэг дор дэвслэн хурдан гэгч нь эргэж, зүүн хөлөөрөө баруун хөлийг дэлсэн товшоод дахин эргэлдсээр сэнс адил жирийлгэв. Наташа түүний яах гэж байгааг тааварласан боловч өөрөө хэрхэхийг нь мэдэхгүй болохоор аяыг нь л дагажээ. Наташаг баруун зүүн гартаа ээлжлэн авч эргэснээ өвдөг нугалан сөхрөөд биеийг тойруулан эргүүлж, тэгснээ бас босон харайж ганц амьсгаагаар өрөөн дотуур гүйхийг санагалзсан мэт маш хурдан тэмүүлэлтэй ухасхийснээ гэнэт зогтусаад бас л шинэ санаандгүй хөдөлгөөн хийж гарлаа. Дараа нь хүүхнээ байранд нь аваачин овжиноор эргүүлээд өмнө нь мэхэсхийн гутлынхаа давируулыг шардхийлгэхэд Наташа суух ч ухаанаа олохгүй гайхсан нүдээр өөдөөс ширтэн танихгүй байгаа мэтээр инээмсэглэв.

	— Юу гэгч вэ, энэ чинь? гэж Наташа хэлэв.

	Энэ мазуркийг жинхэнэ ёсоор хийж байна гэж Иогель үзэхгүй байсан боловч хүн бүхэн Денисовын ур чадварыг шагшин гайхаж, түүнийг зогсоо зайгүй сонгон авч, настнууд нь инээмсэглэн Польшийн тухай, урьдын сайн цагийг хүүрнэлдэх болов. Денисов, мазурк бүжсэндээ халууцан царай минчийн улайж алчуураар хөлсөө арчаад Наташийн дэргэд очиж сууснаа уг наадмыг дуусан дуустал дэргэдээс нь холдсонгүй.

	Түүнээс хойш Долохов, Ростовынхоор хоёр өдөр үзэгдсэнгүй, гэрт нь очиход бас тааралдсангүй. Гурав дахь хоног болоход түүнээс нэг зурвас ирсний үг нь:

	«Чиний мэдээж шалтгаанаар би танайхаар дахин орохгүй цэрэгт явах тул энэ орой би найз нартайгаа салах ёсны өчүүхэн найр хийх учир англи зочид буудалд чи ирээрэй» гэсэн байв. Ростов өөрсдийнхөн ба Денисовын хамт юм үзэж байсан театр дээрээсээ найман цаг өнгөрч байхад товлосон цагт нь тийнхүү англи зочид буудалд очлоо. Очмогц нь тэр орой Долоховын хөлсөлж авсан, хамгийн шилдэг өрөөнд оруулав.

	Хоёр лааны хооронд сууж буй Долоховын өмнөх ширээг тойрон хориод хүн шавааралджээ. Ширээн дээр нь алт, мөнгөн тэмдэгтүүд байх бөгөөд Долохов банкийг нь барьжээ. Соняг сууя гэхэд үгүй гэснээс хойш Николай түүнтэй уулзалдаагүй байсан тул одоо яаж нүүрийг нь харах билээ гэхээс зовов.

	Ростовыг дөнгөж үүдээр ороход Долохов хэдийн хүлээж байсан янзтай тунгалаг хүйтэн харцаараа угтаад:

	— Уулзаагүй удлаа. Ирсэнд чинь гялайлаа. Үүнийг дуусахад Илюшка найрал дуучидтай ирнэ гэлээ.

	— Би танайхаар очсон гэж Ростов нүүр улайлган хэлэхэд Долохов хариу үг хэлсэнгүй. Харин:

	— Мөрий тавьж болно шүү гэв.

	Ростов яг энэ агшинд урьд Долоховын хэлж байсан нэг хачин үгийг санав. «Тэнэгүүд л аз туршин тоглодог юм» гэж Долохов хэлсэн байжээ.

	Одоо болохоор Долохов, Ростовын бодлыг таасан юм шиг: «Аль эсхүл чи надтай тоглохоосоо хулчийж байна уу?» гээд инээмсэглэв. Түүний инээмсэглэж буй байдлаас нь Ростов, түүнийг өнөөх клубт болсон будаалгын үед ер нь Долохов өдөр тутмын амьдралаас уйдаж гирвэшээд ямар нэг хачин голдуу хатуу аргаар тийм байдлаас ангижрахыг чухалчилдаг үедээ иймэрхүү зантай байдаг гэж мэдлээ.

	Тэгээд Ростов тавгүй болов. Долоховын хэлсэн үгний хариуд алиалж хэлэх үг эрээд тийм үг толгойд нь ер орж ирсэнгүй. Гэтэл яах ийхийн ч зав өгөлгүй Долохов Ростовын нүүр өөд эгц хараад хүн бүхэнд дуулдахаар аажим, үгээ ялгаж салган хэлсэн нь:

	— Аз туршиж тоглоно гэдэг бол тэнэг хүний ажил гэж би чамд нэг хэлж байсныг чи санаж байгаа биз ээ, гарцаагүй хожихоор л тоглох хэрэгтэй, би тэгээд сорилт хийх гэж байна гэв.

	«Аз турших уу аль эсхүл гарцаагүй хожих уу?» гэж Ростов бодлоо.

	— Тоглохгүй байсан дээр дээ гэж тэр нэмэн хэлээд уранхай нэг хөзрөө далайн, — Банк ноёд оо! гэж бас нэмж хэлэв.

	Долохов мөнгөө жаахан цааш нь болгоод хөзөрдөхөөр зэхэв. Ростов хажууд нь суучхаад анхандаа тоглосонгүй. Долохов өөр лүү нь харж, 

	— Яагаад тоглодоггүй билээ? гэхэд Николайд хөзөр авч жаахан мөнгө тавиад тоглож эхлэх нь чухал мэт санагдсан нь хачин юм. Тэгээд

	— Би мөнгөгүй ирчихжээ гэхэд нь

	— Итгэнэ ээ! гэв.

	Ростов таван рубль тавиад алдчихлаа. Дахиж тавиад бас алдчихлаа. Долохов цохих нь тэр, өөрөөр хэлбэл, Ростовоос ээлжгүй арван хөзөр хожлоо.

	Тэр нэг хэсэг хаяж байгаад:

	— Ноёд оо, мөнгөө хөзөр дээр тавиарай, би тооцоо будилж мэднэ шүү гэв.

	Тоглогчдын нэг нь түүнд итгэж болно гэж хэллээ.

	— Итгэж болно, харин будилж орхих бол уу гэж айж байна. Мөнгөө хөзөр дээр тавьцгаахыг гуйя гэж Долохов хариулаад, — Чи бүү зов, чи бид хоёр тооцоо хиймз гэж Ростовт хэлэв.

	Тоглоом үргэлжилсээр л. Зарц шампан дарс чөлөө завгүй түгээнэ.

	Ростовын бүх хөзөр цохиулаад ер нь найман зуун рубль хүрэхэд нэг хөзөр дээр 800 рубль гээд бичихийг завдан байтал яг шампан ч ирлээ, тэр ч бодлоо өөрчлөн өнөөх тавьдаг хорин рублиэ л тавилаа.

	— Тавьчих, мөд эргүүлээд авчихна чи бусдад алдаад, чинийхийг цохиод байдаг. Аль чи надаас айж байна уу? гэж Долохов, Ростовыг хараагүй мөртөө хэлэв.

	Ростов үгэнд нь ороод нөгөө бичсэн 800-гаа хэвээр үлдээж булан нь урагдсан бундангийн долоог газраас авч тавилаа. Дараа нь түүнийг сайн нүдэлжээ. Бундангийн, долоог тавиад дээгүүр нь шохойны өөдсөөр 800 гэж бөөрөнхий шууд тоогоор бичээд аяга бүлээтгэсэн шампан дарс дугтарчхаад Долоховын хэлсэн үгэнд инээмсэглэж, хөзөр барьж байгаа Долоховын хоёр гарыг харан долоогоо гарч ирэхийг зүрх шимшрэн хүлээлээ. Цэцгийн энэ долоогоор хожсон ч алдсан ч Ростовт их учиртай байлаа. Өнгөрөгч долоо хоногийн ням гарагт Илья Андреич ноён хүүдээ хоёр мянган рубль өгөөд мөнгөөр гачигдлаа гэж ярихыг хэзээний дурладаггүй хүн болохоор энэ мөнгийг тавдугаар сар хүртэл хүргэх хэрэгтэй, тэгэхлээр хямгатай зараарай гэж хүүдээ захисан ажээ. Николай энэ мөнгө ихэднэ үү гэхээс биш багадахгүй, хавар болтол бардам хүргэнэ, дахиад мөнгө авахгүй гэчихсэн юм санж. Одоо тэр мөнгөнөөс нь мянга хоёр зуун рубль үлджээ. Иймд бундангийн тэр долоо бол зөвхөн мянга зургаан зуун рубль алдахаар үл барам, хэлсэн үгээ өөрчлөхөд хүргэх байж. Тэр зүрх шимшрэн Долоховын хоёр гарыг харж суухдаа: «За, бушуулаач, энэ хөзрөө аль, би малгайгаа аваад харья, Денисов, Наташа, Сонятай үдийн хоолоо идье, тэгээд үүнээс хойш хөзөр гэдгийг гартаа барихыг болино байгаа» гэж боджээ. Энэ агшинд Петятай тоглосон. Сонятай ярилцсан, Наташатай бүжиглэсэн, эцэгтэйгээ хөзөрдсөн, гэр орных нь амьдрал тэр бүү хэл тогоочийн гэрт тайван нойрсож байсан нь аль хэдийн өнгөрсөн, алдагдсан, үнэлэгдээгүй аз жаргал байсан мэт их л хүчтэй, тод сайхан үзэгдэх шиг болов. Тэр долоог зүүн тал тийшхэн байхыг нь баруун тийш болгох үе сохор тохиолдлоор саяхан ойлгож ахин гийгдсэн аз жаргалыг алдаад өөр нэг амсаж туулаагүй, үл мэдэгдэх золгүй явдалд орохын чинээ бодоогүй юм. Ингэх ёсгүй байсан боловч Долоховын хоёр гарыг ширтэн зүрх шимшрүүлэн хүлээж сууна. Цамцны цаанаас цухуйх тэр том ястай, улаавтар үсэрхэг гар, хөзрийг тавьчхаад, шилэн аяга, гансыг авлаа.

	— Чи тэгвэл, надтай тоглохоос айхгүй байх шив дээ? гэж Долохов ахин хэлээд хөгжөөнтэй түүх намтар ярих гэж буй мэт өнөөх хөзрөө тавиад сандлын түшлэг рүү хөрвөснөө инээмсэглэн яарамгүйгээр ярьж эхлэв:

	— За ноёд минь, намайг луйварчин гэсэн цуу үг Москвагаар нэг тарсан юм гэнэ лээ, тэгэхлээр та нар надтай болгоомжтойхон л байгаарай гэхэд нь Ростов:

	— За хаяач дээ! гэв.

	— Өө зайлуул, Москвагийн минь эгч нар! гэж Долохов инээмсэглэн хэлээд хөзрөө шүүрэн авлаа.

	— Ааах! гэж Ростов хоёр гараар үстэй толгойгоо барин арай л хашхирчихсангүй. Түүнд хэрэгтэй байсан долоо нь хөзрийн өнгөн дээр дээшээ харчихсан байлаа. Ингээд төлөх бэлээсээ илүүг алдах нь тэр.

	Долохов түүнийг хяламхийн хараад, 

	— Гэлээ ч чи бүү онгир гэж хэлээд хөзрөө хаясаар байлаа.

	 


XIV

	 

	Бүтэн хагас цаг болоод тоглогчдын ихэнх нь өөрийн тоглоомыг элэглэн харав.

	Бүх тоглоом ганц Ростов дээр хуржээ. Мянга зургаан зуун рублийн оронд бүр олон оронтой тоо харагдах болсныг Ростов өөрөө арван мянгатын оронтой болж арван таван мянгад хүрлээ гэж бүүр түүр төсөөлсөн ч үнэндээ хорин мянга гараад явчихсан байлаа. Долохов хүн ярихыг ч анзаарахгүй, өөрөө ч юм ярихгүйгээр Ростовын хоёр гар хөдлөх болгоныг нүд салгалгүй ширтэж өөрийнхөө талд бичигдсэн тоо руу хазар хялам хийнэ. Тэр тоог дөчин гурван мянга хүртэл нь тоглоомоо үргэлжлүүлнэ гэж дотроо шийдэв. Яагаад энэ тоог сонгож авав аа гэвэл дөчин гурав гэдэг нь Соня тэр хоёрын насны нийлбэр ажээ. Ростов хоёр гараар толгойгоо түшин бариад юм хүм эрээчсэн, архи дарс асгасан, хөзөрт дарагдсан тэр ширээний өмнө сууна. Нэг зовлонтой бодол ер салахгүй байна. Юү гэвэл: Цамцны ханцуйнаас цухуйх тэр өргөн ястай, үсэрхэг улаавтар хоёр гар, урьд нь өөрөө хайрлаж ч үзсэн, хажирлаж ч үзсэн тэр хоёр гар өөрийг нь эрхэндээ авчхаад байх шиг санагдана.

	«Зургаан зуун рубль, тамга, булан, ес... дийлэх нөхцөл алга!.. Гэртээ байсан бол яасан хөгжөөнтэй байх сан: Пе-д боол... Тийм байх ёсгүй!.. Ер нь энэ намайг яах гэж ингэнэ вэ?» гэж Ростов бодно. Заримдаа тэр том хөзөр тавьж байлаа, гэтэл Долохов түүнийг нь цохихоос татгалзаж өөрөө бол хэлнэ. Николай, түүний эрхшээлд орж, Амштетений гүүр дээр болсон тулалдааны үед залбирсан шигээ бурхандаа мөргөж ч үзлээ, ширээний доогуур хаягдсан бөөн хөзрөөс гарт минь орох анхны хөзөр, тэр хөзөр л намайг аварна гэж тааж ч үзлээ, өмсөж яваа богино дээлийнхээ уяа хэд болохыг тоолж, хэчнээн болов тэр тоолон оноогоор бүх хожигдолдоо хөзөр тавихыг оролдож ч үзлээ, бусад тоглогчид руугаа тусламж горилон харж бас үзлээ, одоо хүйтэн харагдах болсон Долоховын нүүр лүү харж юу бодож байгааг нь мэдэж авахыг ч оролдлоо.

	«Одоо хожигдвол надад ямар болохыг энэ мэдэж байгаа шүү дээ. Намайг арай сүйдэлье гэж бодохгүй баймаар аа? Миний найз байсан шүү дээ. Би өөрт нь хайртай байсан шүү дээ... Гэсэн ч үүний буруу биш. Аз дайрч байхад яая гэхэв дээ? Надад бас буруу алга гэж дотроо бодоод надад хийсэн муу юм огт алга. Би хүний амь хөнөөсөнгүй, хүн гомдоосонгүй, хүнд муу санаж явсангүй. Тэгээд яахлаараа ийм аймшигт гай нүүрлэнэ вэ? Хэзээнээс энэ вэ? Саяхан л зуун рубль хожоод эжийнхээ төрсний ойд бэлэг болгохоор энэ гоёмсог хайрцгийг авч гэртээ харья гэж санаад энэ ширээнд сууж билээ. Би хэчнээн их баяртай, хөгжөөнтэй, дураараа байв даа! Тэгэхдээ би хэчнээн их баяртай байснаа ухаараагүй байжээ! Энэ маань хэдийд дуусаж, энэ шинэ, аюулт байдал хэдийд эхлэв ээ? Энэ өөрчлөлт юугаараа онцгой вэ? Би бас л энд, ширээний дэргэд суугаад хөзрөө мөн ингэж сонгон авч тавьсан, энэ том ястай, овжин гарыг харсан шүү дээ. Хэзээ ийм болчхов, юү гээч нь буй болчхов? Би эрүүл, хүчтэй хэвээр, байдаг газраа л байна. Гэтэл ийм юм болох ёсгүй! Юугаар ч төгсөхгүй нь үнэн» гэж бодлоо.

	Тэр өрөөнд халуун биш байсан боловч түүний хар хөлс нь цутгаж, царай нь минчийжээ. Ялангуяа дажгүй байгаа хүн оргих гэж дэмий оролдсоноос нүүр царай нь аягүй арчаа муутай харагдана.

	Өнөөх тоо нь эгзэгтэй дөчин гурван мянгадаа ч хүрлээ.

	Долохов хөзрөө бөөнөөр нь барьж түгхийтэл цохисноо хойш тавьж, шохой авч тод томруун бичгээрээ шохойгоо эмтрэн эмтрэн унатал дарж хурдан бичихдээ Ростовын тавьсан өрийг бодож байхад саяхан өгсөн гурван мянган рублиэс өнцөглөн явах ёстой нэг хөзрийг Ростов бэлдэв.

	— Үдийн хоолонд явах цаг боллоо! Цыган нарыг харахгүй юү! 

	Үнэхээр хар царайтай ямар нэгэн эр эм улс гадаа хүйтнээс орж ирээд цыган аялгуугаар ярина. Бүр баларлаа гэж Николай бодовч жишимгүй янзтайгаар:

	— Яах вэ, дахих уу? Харин би сайн хөзөр бэлдсэн шүү гэж уг тоглоомын наргианыг л илүү сонирхож байгаа юм шиг хэлэв.

	«Бүр баларлаа, би ч өнгөрлөө! Одоо толгой руугаа сум явуулах ганц зам үлдлээ» гэж бодох атлаа хөгжөөнтэй дуугаар:

	— За бас нэг хөзөр авъя гэхэд Долохов дүнг нь гаргаж дуусчхаад

	— Тэг ээ тэг! Харин нэг рубль болж байна гэж дөчин гурван мянга болоход дутаж буй 21 гэсэн тоог зааж хэлэнгээ хөзрөө авч хаяхаар бэлдэв. Ростов дуулгавартайгаар буланг тэнийлгээд бэлдэж байсан 6000-ынхаа оронд 21-ийг хичээнгүйлэн бичив.

	— Энэ бол надад өөрцгүй. Харин чи намайг алах уу, эсхүл энэ арвыг өгөх үү гэдэг л сонин байна гэж тэр хэллээ.

	Долохов их сүрхий хаяж эхэллээ. Энэ зуур цамцны ханцуйнаас цухуйн өөрийг нь эрхэндээ байлгаж буй тэр улаавтар богинохон хуруутай үсэрхэг гарыг харахаас Ростовын зэвүү хэчнээн их хүрэв ээ... Арвыг нь өгчээ.

	— Ta дөчин гурван мянгын өртэй боллоо шүү, гүн минь гэж Долохов хэлээд ширээний араас суниан боссоноо, — Ийм удаан суухлаар ядарчих юм гэхэд нь Ростов, 

	— Нээрэн шүү, би бас ядарчээ гэв.

	Долохов, түүнийг алиалах хэрэггүй гэж сануулж байгаа мэтээр үгийг нь тасалж

	— Гүн гуай, мөнгөө би хэзээ авах вэ? гэлээ.

	Ростов уур хүрч, Долоховыг өөр нэг өрөө рүү оръё, гэж дуудаад:

	— Би бүгдийг нэгмөсөн төлж чадахгүй, чамд вексель өгье гэв.

	— Аан гэж бай, Ростов оо гэж Долохов яралзтал инээмсэглэн Николай рүү харж хэлэхдээ: «Хайр дурлалд азтай боловч хөзөрт азгүй» гэсэн зүйр үгийг чи мэднэ газар. Зээ чинь чамд сэтгэлтэй болсон байна. Би мэдсэн гэв. 

	«Аяа! Энэ хүний эрхшээлд орлоо гэж бодохоос зэвүүн санагдах юм» гэж Ростов бодов. Ингэж мөрий алдсаныг нь эцэг, эх нь мэдээд ямар шүү цохилтод орохыг Ростов ухаарч байлаа. Энэ бүгдээс ангижирвал түүнд хэчнээн сайхан байхыг тэр ойлгоно, бас Долохов л түүнийг энэ ичгүүр зовлонгоос ангижруулъя гэвэл тэгж чадах бөгөөд одоо муур хулганаар тоглодог шиг тэр надаар тоглоом хийх гэж байна гэж ч бас ойлгоно.

	— Чиний зээ охин... гэж Долохов яриа эхэлтэл Ростов хажуугаас нь:

	— Миний зээ охин энд ямар хамаатай юм, түүний тухай яриад байх хэрэг огт алга! гэж галзуу мэтээр хашхирч хэлэв.

	— Тэгээд хэзээ өгөх вэ? гэж Долохов хэлэхэд Ростов, 

	— Маргааш гэж хэлээд гарч одов.

	 


XV

	 

	«Маргааш» гэж хэлээд хээвнэг байх бэрх биш, харин гэртээ ганцаар хариад эгч ах дүүс, эцэг, эхийнхээ нүүрийг харж үнэнээ хэлээд мөнгө гуйж өнөөх ам алдсан үгнээсээ буцаж хэлэх эрхгүй болсон үг хэлнэ гэдэг л аймшигтай байжээ.

	Гэрийнхэн нь унтаагүй байв. Ростовынхны залуучуул, театраас ирж оройнхоо хоол ундыг идэж уугаад клавикордын дэргэд сууцгаав. Николай гаднаас орж ирмэгц энэ өвлийн туж тэдний гэр оронд ноёрхож байсан бөгөөд Долохов Соняг гуйсан ба Иогелийнд болсон наадмаас хойш цахилгаант хурын өмнөх агаар өтгөрдгийн адил Соня, Наташа хоёрын дээгүүр өтгөн болсон юм шиг тэр хайр дурлалын гайхамшигт амьсгал өөдөөс нь угтжээ. Соня, Наташа хоёр театрт явахдаа хөөрхөн зохисон цагаан цэнхэр бошинзуудтайгаа даруулт хуурын дэргэд баяр баясгалантай, инээмсэглэн зогсов. Вера зочдын өрөөнд Шиншинтэй шатар тоглож сууна. Настай гүн ахай, хүү, нөхөр хоёроо ирэхийг хүлээн, гэртээ суулгасан настай тайж язгуурт авгайн хамт хөзөр тоглож байна. Денисов, клавикордын хажууд нэг хөлөө хойш нь жийсхийн нүд гялалзуулж, үс өрвийлгөн суух ба богинохон хуруугаараа гүйлгэн ая авч нүдээ эргэлдүүлэн, турьгүй сөөнгөдүү боловч зөв хоолойгоор, өөрийн зохиосон «Увдист бүсгүй» гэдэг шүлэгтээ ая оруулахыг оролдон дуулна.

	 

	Онхид орхигдсон чавхдаст биеийг минь татах

	Ямар увдист хүчин байна чамд?

	Одоо ингэхэд зүрхэнд минь гал асаах

	Ямар ид шид өгнөм чи?

	 

	Тэр гартаам шиг гялалзах хар нүдээрээ хөөрхий байвч баяр баясгалантай байгаа Наташийг харан шуналт хоолойгоор дуулна.

	— Гоё! Сайхан байна! Өөр нэг бадгийг гэж Наташа Николайн ирснийг мэдэлгүй хашхирав.

	Николай, зочдын өрөө рүү шагайж Вера, эх, хөгшин зэргийг байхыг үзээд «Эднүүс маань яг л хэвээрээ байна» гэж бодов.

	— Өө, Николинка минь! гээд Наташа гүйж ирэхэд, Николай:

	— Аав гэртээ бий юү? гэж асуув.

	Наташа, асуусан үгэнд нь хариу хэлэлгүй:

	— Ирсэнд чинь би их баярлалаа! Бид их хөгжөөнтэй байгаа. Василий Дмитрич намайг бодож манайд бас нэг өдөр байх болсон, чи мэдсэн үү? гэв.

	— Үгүй, аав ирээгүй л байна гэж Соня хэлэв.

	— Коко чи ирээ юү, найз минь нааш ир гэж зочдын өрөөнөөс настай, гүн ахайн дуу гарахад Николай ээж дээрээ очиж гарыг нь үнсээд ширээнийх нь дэргэд дуугүй очоод хөзөр хувааж буй гарыг нь харах болов. Том өрөөн дотроос Наташаг ятган инээлдэх хөгжилтэй хүмүүсийн дуу хоолой сонстоно.

	— За сайн, сайн, одоо хойш урагш, хэлээд байх юм алга болсон шүү, таны төлөө баркаролла8 байна, гуйя таныг гэж Денисов хашхирлаа.

	Гүн ахай, хүүгээ дуугүй байхлаар өөдөөс нь харж:

	— Юү болоо вэ? гэж Николайгаас асуухад

	— Аах, зүгээр гэж энэ нэгэн адил асуулт улиг домог болсон мэтээр хэлээд, — Аав маань мөд ирэх үү? гэлээ.

	— Ирэлгүй дээ.

	«Эднүүс маань яг л хэвээрээ байна. Эднүүс юу ч мэдэхгүй байгаа! Би одоо хаашаа харж үхэх билээ?» гэж Николай бодоод даруулт хуур буй том өрөө рүү ахин явлаа.

	Соня даруулт хуурын ард суугаад Денисовын хамгийн дуртай баркароллын оршлыг тоглож байв. Наташа дуулахаар зэхжээ. Денисов түүнийг биширч шүтсэн нүдээр харж байна.

	Николай өрөө дотуур хойш урагш холхин явлаа.

	«Наташийг дуулуулах сан! Юуг дуулж чадна вэ, тэр? Баясаж хөгжмөөр юм энд огт нь алга» гэж Николай бодлоо.

	Соня, оршлын нэгдүгээр аккордыг дарлаа.

	«Бурхан минь, би ч баларсан өөдгүй хүн. Дуулах нь бүү хэл, толгой руугаа сум харвахаас өөр замгүй болжээ. Явчих уу? Хаашаа ч явах билээ дээ? За яах вэ, дуулцгааж л байг!» гэж бодлоо.

	Николай баргар царайлан өрөөн дотуур явахдаа Денисов болон охидын нүд хариулан өөрсдийг нь хяламхийнэ.

	— «Николинька минь яагаа вэ?» гэж өөдөөс нь ширтэн харах Сонягийн нүд хэлэх шиг. Тэр бээр  нэг юм болжээ гэдгийг дороо мэджээ.

	Николай түүнээс нүүр буруулав. Наташа гярхай хүн болохоор ахынхаа нэг л биш байгааг төдхөн ажжээ. Тэгж мэдлээ ч гэсэн өөрөө тэр үед баяр баясгалантай байж, гуних гутрах, зэмлэх юмнаас хол байсан болоод өөрийгөө (залуу хүмүүст их тохиолддог зангаар) зориуд хуурчээ. «Бусдын гунигаар өөрийнхөө баяр баясгаланг алдуулах хэрэггүй, одоо надад чингэхийн аргагүй сайхан байна гэж бодоод: «Үгүй байлгүй би андуурч байгаа биз, над шиг л ийм баяр баясгалантай байх ёстой» гэж өөртөө хэллээ.

	— За, Соня гэж тэр өөрийнхөө бодлоор хөгжмийн эгшиг хамгийн сайн мэдэгдэх тэр өрөөний тэг дунд гарав. Наташа бүжигчин хүүхнүүдийн зангаар толгойгоо гэдийлгэсхийн, хоёр гараа зөнд нь сул тавиад өсгий өлмий ээлжлэн хүчтэй өрөөний тэг дундуур алхалж яваад зогсов.

	«Би гэдэг чинь энэ шүү дээ!» гэж сайх эмэгтэй араасаа бишрэн дагаж буй Денисовт хэлэх мэт авай.

	«Юунд ингэтлээ хөөрөө юм бол! Яасан уйдахыг мэддэггүй, яасан ч зовдоггүй юм дээ!» гэж Николай дүүгээ хараад бодлоо. Наташа эхний нотоор дуулахад хоолой нь тавирч, цээж нь эгцэрч, нүд нь төв байдлыг олов. Тэр бээр  энэхэн агшинд хэний ч тухай, юуны ч тухай бодсон зүйлгүй бөгөөд инээмсэглэн байсан амнаасаа авиа дуу гаргаж эхэллээ. Тэр авиа дууг гагцхүү тэр мөчид хэн ч гаргаж чадах авч таныг мянга дахин цэвдэг сэтгэлтэй үлдээж, мянга нэг дэх удаагаа дагжин уйлахад хүргэх тийм авиа дуу билээ.

	Наташа энэ өвөл ялангуяа Денисов түүнийг дуулахад ихэд бишрэн баясах тул анх удаа буурьтайхан дуулж эхэлж байгаа аж. Одоо тэр хүүхэд маягаар дуулахаа больсон учир урьдын адил инээд хүрэм, балчир хүүхдийн чармайлт үзэгдэхээ больжээ. Гэвч түүний дуулахыг сонссон дууны мэдлэгтэн шүүгчдийн ярилцах нь түүнийг бас л сайн дуулах хараахан болоогүй байна гэлцэнэ. «Сайхан хоолой, гэхдээ цэвэршээгүй байна, өөгүй болгох хэрэгтэй» гэж цөм ярилцана. Гэхдээ түүнийг дуулаад дууссанаас бүр хойно нь ингэж ярилцана. Түүний тэр цэвэршээгүй хоолой нь хажуугийн буруу амьсгал, нэг өнгөнөөс нөгөөд шилжихдээ хүчлэх байдалтай байлаа ч гэсэн мэдлэгтэн-шүүгчид нь тэр цэвэршээгүй хоолойг дуртайяа сонсоод бас дахин сонсохыг хүснэ. Түүний дуу хүч чадлыг нь мэдэхгүй явдал хараахан цэвэршээгүй налархай чанар энэ бүгд нь дуулах урлаг дутмаг байгаатай нь нийлээд өөрчлөх гэхлээр ер боломгүй хоолой нь эвдэрчихмээр санагдах ажээ.

	Николай, түүний дууг сонсож нүдээ дүрлийлгэн:

	— Энэ чинь юу болж байна? Яачхав аа? Одоо яахаараа ингэж дуулдаг болов? гэж бодов. Гэнэт бүх хорвоо дараачийнх нь нот дараачийн үгийг хүлээхэд хумигдчих шиг болж хорвоогийн бүх юм: «Oh mio crudele affedo нэг, xoëp, гурав..., нэг, хоёр, гурав... нэг... Oh mio crudele affedo... нэг, xoëp, гурав... нэг гэсэн гурван аяд хуваагдчих мэт болов. Эй хөөрхий бидний амьдрал ч маанаг амьдрал юм! гэж Николай бодсоноо — Энэ бүх зовлон, мөнгө, Долохов, хор шар, нэр төр — Энэ бүхэн бол дэмий юм... Аа энэ л жинхэнэ юм даа! За, Наташа минь, за хонгор минь! За, эжий минь! Энэ si яаж авах бол доо? Авлаа! Бурхан минь!» гээд si-г хүчтэй болгох гэж өөрөө дуулж байгаагаа мэдэлгүй өндөр нотын терцид түрлэг хийв. «Бурхан минь! Яасан сайн юм! Нээрэн би үүнийг авлаа гэж үү? Яасан аз вэ!» гэж тэр бодлоо.

	Энэ терц хэчнээн доргиж, Ростовын сэтгэл санаанд байсан ямар нэг хамгийн шилдэг сайхан нь уяран хөдөлснийг хэлээд яах вэ. Тэр ямар нэг нь бол хорвоогийн хамаг бүхнээс хараат биш, хорвоогийн хамаг бүхнээс дээр зүйл юм! Юун мөрий алдах, юун Долохов Молохов, юун амласан үг! Бүгд дэмий юм! Хүн алж, хүрээ талж болох боловч жаргалтай байна гэдэг чинь дэмий хэрэг...

	 


XVI

	 

	Ростов энэ өдөр шиг ингэж хөгжимд их амтархаагүй уджээ. Гэтэл Наташийг завьчны дуугаа дуулаад дуусахад амьдралын өнөөх үнэн байдал бас л санагдлаа. Тэгээд юү ч хэлэлгүй гараад уруудан явсаар өрөөндөө оров. Арван таван минутын дараа өвгөн гүн клубээс их л баясгалантай, сэтгэл хангалуун ирлээ. Николай түүний ирэхийг мэдээд өөр дээр нь очиход Илья Андреич хүүгээ үзэж бахдахдаа инээмсэглэж:

	— За яав, жаал хөгжилдөв үү? гэж асуулаа. Николай «тэглээ» гэж хэлэх гэсэн боловч чадсангүй: тэгээд арай л цурхиран уйлчихсангүй, гүн, гансаа нэрж байсан болоод хүүгийнхээ байдлыг ажсангүй.

	«Ээ, гарцаагүй боллоо!» гэж Николай анхны бөгөөд сүүлчийн удаа бодлоо. Тэгснээ гэнэт хөлсний тэрэгчнийг хот руу явъя гэж гуйж байгаа юм шиг өөртөө ч зэвүүн санагдсан маш хайнга маягаар эцэгтээ ингэж хэлэв:

	— Аав аа, би тан дээр хэрэгтэй ирлээ. Арай л мартчихсангүй. Мөнгөний хэрэг болоод байна.

	— Өө тийм бий, хүрэхгүй гэж би чамд хэлсэн шүү дээ. Олон уу? гэж туйлын сайхан зантай байсан эцэг нь хэллээ.

	— Их олон гээд Николай царай улайснаа хожим хэзээ хойно бодохоос өөрт нь эвгүй санагддаг байсан тийм тэнэгдүү хайнга инээмсэглэж, — Би мөрийтэй тоглоод цөөнгүй олон, бүр маш олон, дөчин гурван мянгыг алдчихлаа гэхэд гүн, настай улсын зан санж гэнэт цус нь хөөрч шил хүзүүгүй нүүр улайж:

	— Юү? Хэнд? Худлаа байлгүй! гэж хашхирав. Николай:

	— Би маргаашийн дотор төлнө гэчихсэн гэхэд өвгөн гүн:

	— Яана гэнэ ээ!.. гэж хоёр гараа дэлгэн хэлээд диван дээр шалчийн суув.

	— Яая гэх вэ! Хэнд ч тохиолддог хэрэг гэж хүү нь хэнэггүй зоригтой хэлэвч дотроо өөрийгөө бүх амь насаараа ч төлж баршгүй гэмт хэрэг үйлдсэн өөдгүй новш гэж зүхэв. Эцгийнхээ хоёр гарыг үнсэж, сөхрөн суугаад өршөөл гуйн хүсэвч ийм юм хэнд ч тохиолддог юм гэж жишимгүй тэр ч бүү хэл бүдүүлэг хэлэв.

	Илья Андреич гүн, хүүгийнхээ тэгж хэлэхийг сонсоод хөмсөг буулган сандчиж ямар нэг юм эрж эхэлснээ, 

	— За за олоход хэцүү байх гэж айж байна... Хэнд ч байдаг гэнэ ээ! Тийм бий, хэнд ч байдаг хэрэг... гэж гүн хэлээд хүүгийнхээ нүүр лүү хяламхийн харснаа гараад явчхав. Николай хариу бэлдэж байснаас биш ингэхийн чинээ бодоогүй ажээ.

	— Аав минь! Аа-аав аа! гэж тэр хойноос нь цурхиран хашхирч, — Намайг уучлаач! гээд эцгийнхээ нэг гараас ухасхийн барьж уруулаа наан уйлж эхлэв.

	 

	Эцэг нь хүүтэйгээ учрыг ярилцан байх зуур эх, охин хоёр ч үүнээс дутахгүй чухал яриа болов.

	— Ээж ээ! Ээж ээ!.. тэр надтай...

	— Яасан гэж?

	— Сууя, сууя гэнэ. Ээж ээ! Ээж ээ! гэж охин хашхирлаа.

	Гүн ахай чихэндээ итгэхгүй байна. Денисов сууя гэжээ. Хэнтэй тэр вэ? Саяхан хүртэл хүүхэлдэйгээр тоглож байсан, одоо ч гэсэн хичээл заалгаж байгаа энэ өөдөс шиг охин Наташатай суух гэсэн хэрэг үү гэж бодоод, 

	— Наташа, боль доо, дэмий юм битгий ярь! гэж эх нь цаадхыгаа тоглосон хэрэг гэж бас ч найдаж хэлэв.

	— Юун дэмий юм гэж! Би танд ажил ярьж байхад гэж Наташа ууртай хэлээд, — Би яах вэ гэж асуухаар ирж байхад та өөдөөс минь «дэмий юм ярилаа» гэх гэлээ.

	Гүн ахай дал мөрөө хавчисхийлгэв.

	— Хэрэв Денисов ноён чамтай сууя гэсэн нь үнэн юм бол, тэнэг хүн юм даа гэж байна гэж л хэл, дуусаа.

	— Үгүй тэр тэнэг хүн биш гэж Наташа гомдсон, төв байдалтай хэлэв.

	— За, тэгвэл чи өөрөө ямар хүсэлтэй байгаа юм? Ta нар чинь одоо бүгд л янаг амраг болчихсон шүү дээ. Янаг амраг болсон л юм бол суухгүй юу, түүнтэйгээ гэж гүн ахай уурсан инээж хэлээд, — Ай бүү үзэгд! гэлээ.

	— Үгүй, ээж ээ, би түүнтэй янаг болоогүй... янаг болоогүй байх ёстой.

	— Тийм бол тэгээд л хэлчихгүй юү.

	— Ээж ээ, та уурлаж байна уу? Ta уурлаагүй биз, ээж минь, миний буруу нь юү байгаа юм?

	— Үгүй, тэгээд чи яах гээ вэ? Би очоод хэлчих үү? гэж гүн ахай инээмсэглэн хэлэв.

	— Үгүй, би өөрөө, та зааж өгөөрэй. Танд бол амархан гэж инээмсэглэлийнх нь хариуд нэмж хэлээд, — Тэгж хэлэхийг нь та үзсэн болоосой! Тэгж хэлэх гэж хэлээгүй, санаандгүй л хэлсэн, би мэдэж байна гэв.

	— Ямар ч гэсэн үгүй гэх хэрэгтэй.

	— Үгүй, яах юм. Өрөвдөөд байна! Өрөвдмөөр байх юм.

	— Тэгвэл, сууя гэлдээ. Хүнтэй суух цаг чинь болсон шүү дээ гэж эх нь ууртай, доогтой хэлэв.

	— Үгүй, ээж ээ, өрөвдөөд байна. Юү гэж хэлэхээ би мэдэхгүй байна.

	Ийм жаахан охин Наташийг том хүүхэн шиг үзсэнд нь зэвүү хүрсэн гүн ахай:

	— Чамтай яриад байх юм алга, би өөрөө хэлэмз гэхэд Наташа:

	— Үгүй, огт хэрэггүй, би өөрөө, та үүдэнд чагнаж байгаарай гэж хэлээд зочдын өрөөгөөр дамжин том тасалгаа руу гүйгээд явчихлаа. Тэнд нь Денисов, өнөөх сандал дээрээ, клавикордын дэргэд хоёр гараар нүүрээ таглан сууж буй. 

	Наташийн хөлийн чимээгээр огло харайн босож өөдөөс нь түргэн түргэн алхаж очоод:

	— Натали, миний хувь заяаг шийдэж өгөөч. Таны гарт миний хувь заяа байна! гэлээ.

	— Василий Дмитрич! Би таныг их өрөвдөж байна! Үгүй, гэсэн та их сүрхий... аа хэрэггүй... энэ... харин би танд хэзээ ч хайртай байх болно.

	Денисов, нэг гарынх нь дээгүүр бөхийхөд хачин үл ойлгогдох авиа гарахыг охин сонсов. Охин, түүний ширэлдсэн бужгар хар үстэй толгойг нь үнслээ. Энэ үе гүн ахайн яаран ирж явах нь түүний бошинзын шижигнэх чимээнээс илт байв. Гүн ахай, тэр хоёрын дэргэд очлоо.

	— Василий Дмитрич, таны хүнд хишигт би талархаж байна, гэхдээ миний охин дэндүү нас бага учир та миний хүүгийн найзын хувьд юуны өмнө надтай ярих байсан юм, тэгсэн бол та намайг ийнхүү үгүй гэх байдалд оруулахгүй байх сан гэж гүн ахай зовсон байдалтай дуугаар хэлсэн боловч Денисовт их л хатуу үг шиг санагджээ.

	— Гүн ахайтан минь... гэж Денисов доош харсан хэвээр, би буруутан гэсэн байдалтай хэлээд бас нэг юм хэлэх гэснээ түгдэрлээ.

	Наташа түүний тийнхүү өрөвдмөөр байдалтай байгааг тайван хараад сууж чадалгүй чангаар мэгшиж эхлэв.

	— Гүн ахайтан минь, би таны өмнө буруутан болжээ гэж Денисов тасалданги дуугаар хэлснээ, — Гэхдээ би таны охин болон танай гэр бүлийг бүхэлд нь бурхан мэт биширдэг болохоороо хоёр төрөлдөө ч амь насаа өгөхөд бэлэн... гээд гүн ахайн нүүр өөд харж жишимгүй байхыг нь ажаад, — За тэгвэл баяртай, гүн ахай минь гэж гарыг нь үнсэж, Наташа руу хялам ч хийсэнгүй түргэн шийдэмгий алхсаар гарч одов.

	Маргааш нь Ростов, Москвад дахин ганц ч өдөр байхыг үл хүссэн Денисовыг үдэж гаргажээ. Денисовыг цыганыд Москвагийн бүх найз нөхөд нь үдэж гаргасан бөгөөд тэр чарганд хэрхэн сууж, гурван өртөө газрыг хэрхэн явж өнгөрснөө мэдсэнгүй.

	Денисовыг явсны дараа Ростов, өвгөн гүн нэгмөсөн бөөн олж эс чадах тэр мөнгийг хүлээн Москвад бас хоёр долоо хоног өнгөрөөхдөө гадагш гаралгүй, голдуу охидын өрөөнд байдаг байлаа.

	Соня түүнд урьд урьдынхаасаа илүү дотно, үнэнч байлаа. Тэр бээр , түүний хожигдлыг гавьяа, ингэсэнд чинь бид чамд улам илүү хайртай байна гэж түүнд харуулахыг хүсэх мэт байлаа гэвч Николай одоо өөрийгөө түүний зиндаанд хүрэх хүн биш гэж үзэв.

	Тэр охидын альбомыг шүлэг, нотоор бичиж дүүргээд, танил нөхдийнхөө нэгэнтэй нь ч салах ёс гүйцэтгэлгүйгээр арван нэгдүгээр сарын хуучдаар, Польшид хэдийн оччихсон хороо цэргийг нэхэн гүйцэхээр замд гарсан бөгөөд явахынхаа өмнө өнөөх дөчин гурван мянган рублийг нь Долоховт олж өгөхчөө болж хүлээж авлаа гэсэн гарын үсгийг нь авчээ.

	 

	 

	
ХОЁРДУГААР АНГИ

	 

	I

	 

	Пьер, эхнэртэйгээ ярилцчихаад Петербург рүү явжээ. Торжкийн өртөөн дээр морь байсангүй буюу аль эсхүл сахиул нь морь өгөхийг бодоогүй аж. Пьер хүлээхээс аргагүй болжээ. Тэр дугариг ширээний өмнө байх арьсан диван дээр хувцас хунартайгаа хэвтэж, дулаан гуталтай том хөлөө тэр ширээн дээр тавиад бодол болжээ.

	— Чемоданыг тань оруулах уу? Ор засах уу? Цай авчрах уу? гэж өрөөний зарц асуулаа.

	Пьер огт хариу хэлсэнгүй. Яагаад гэвэл тэр юү ч сонсохгүй, юү ч үзэхгүй байлаа. Пьер, түрүүчийн явж өнгөрсөн өртөөн дээрээс л бодол болсон, одоо ч бодол болсоор байхдаа тун чухал зүйл тул орчин тойрондоо юу болж байгааг огт анзаарахгүй явна. Петербургт эрт орой очих буюу тэр өртөөн дээр толгой хоргодох оромж олдох эсэхийг огт үл сонирхох бөгөөд одоо түүний хамаг ухаан санааг эзэмдээд байгаа бясалгалтай зүйрлэвэл энэ өртөөн дээр хэдэн цаг болох уу, бүх насаараа байх уу гэдэг нь ялгаагүй байлаа.

	Эрэгтэй эмэгтэй сахиулууд, зарц, торжкийн хатгамалтай авгай нар өрөөнд нь орж ирээд яах вэ ийх вэ хэмээн шалгаалаа. Пьер хөлөө доош буулгалгүй тэднийг саравчтай нүдээрээ харахдаа тэдэнд юү хэрэгтэй юм бол, ер нь намайг эзэмдсэн тэр асуудлыг нэг тийш болголгүйгээр эд бүгд яаж амьдарч чадна вэ гээд ухааныг нь олсонгүй. Түүнийг өнөөх дуэлийн дараа Сокольникоос буцаж ирээд анхны нойргүй тарчилж хоносон тэр цагаас хойш боссон асуудлууд л эзэмджээ. Гагцхүү одоо, аян замд ганцаархнаа явах үес тэдгээр асуудалд гойд хүчтэй автагджээ. Өөр юуны ч тухай бодож эхэллээ гэсэн өнөөх л нэг тийш болгон шийдээгүй, байн байн нэхэгдэх асуудлууддаа эргэж оров. Бүх амьдралыг нь тогтоож байсан ганц шураг нь түүний толгойд холхиндог болсон мэт байв. Тэр шураг цаашаа ч ордоггүй, наашаа ч гардаггүй, дороо л ганц огтлоосон дээр хоосон эргээд ер тогтоож ч болохгүй болчихжээ.

	Сахиул ирээд доромж байдлаар эрхэмсэг ноёноос гуйхдаа хоёрхон цагийн дараа (юу л болбол болог) буухиа тэрэг өгнө гэлээ. Тэр сахиул худал хэлж буй нь магад, гагцхүү илүү мөнгө авахыг горилжээ. Пьер өөрөөсөө асуухдаа: «Буруу байсан уу, зөв байсан уу? Миний хувьд сайн, харин бусад зорчигчид бол муу, миний хувьд бол гарцаагүй байсан, яагаад гэвэл над идэх юм огт үгүй: тэглээ гэж дарга маань дэлссэн. Харин дарга нь хурдхан явах хэрэгтэй байсны төлөө дэлссэн. Харин би доромжлогдсон гэж үзсэндээ Долоховыг буудсан. XVI Людовикийг гэмт хэрэгтэн гээд цаазаар авсан, жил өнгөрөөд түүнийг алсан хүмүүсийг ямар нэг юмаар шалтан цаазаар авцгаасан. Юү нь муу, юү нь сайн юм бэ? Юуг нь хайрлаж, юуг нь үзэн ядвал зохих вэ? Яах гэж амьдарна вэ? Би гэгч юү вэ? Амьдрал гэгч юү вэ? Үхэл гэж юү вэ? Бүхнийг ямар хүч захирна вэ?» гэж асуувч энэ асуудлуудынхаа ганцад нь ч хариу олж чадалгүй, цорын ганцад нь учир утгагүй, уг асуудалд үл хамаарах хариу олжээ. Тэр хариу нь: «Үхвээс бүгд төгсөнө. Үхвээс бүгдийг таньж авна. Аль эсхүл асуудгаа болино». Гэтэл үхнэ гэгч бас аймшигтай ажээ. Торжкийн худалдаачин авгай өөрийн бараа, голдуу ямааны илгэн гутал аваач хэмээн чарлан хашхирна. «Надад барж ядах олон зуун рубль байхад энэ авгай уранхай дээлтэй нэтийгээд над руу гөлөлзөн харж байна. Энэ мөнгө гэгч юунд хэрэгтэй юм бэ? Энэ мөнгө энэ авгайн жаргал, сэтгэлийн амгаланд ганц хялгасан чинээ нэмэр болох уу? Үүнийг болон намайг муу үйл ба үхэлд бага шиг өртөөх юм энэ ертөнцөд бий юү? Бүхнийг төгсгөл болгох өнөө буюу маргааш ирэх ёстой, мөнх чанар лугаа зүйрлэвэл агшин зуураас өөрцгүй үхэл л юм даа» Ингээд ердөө тогтохоо больсон өнөөх шургаа дарвал тэр нь нэг дороо л эргэлдсээр авай.

	М— ме Suza9 гэсэн бичигтэй, тэхий дундаа хүртэл тас огтлогдсон номыг зарц нь авчирч өгөв. Уншиж үзвэл Амélie de Mansfeld10 гэдэг хүний зүдүүр зовлон, ариун тэмцлийг өгүүлжээ. Өөрөө янаг амрагийн сэтгэлтэй болсон байж түүнийхээ эсрэг яах гэж энэ эмэгтэй тэмцээ вэ? Цаадхынх нь санаа зоргод эсрэг тэмүүллийг бурхан энэ бүсгүйн сэтгэлд оруулаагүй нь лав. Миний эхнэр байсан хүн тэмцээгүй юм, магадгүй, түүний ч зөв байж хэмээн бодсоноо Пьер дахин олдсон юм огт алга, бодож ухаарсан юм огт алга гэж дахин өөртөө хэлэв. Бид, өөрснөө огт мэдэхгүй байгаа юмаа л мэдэж чадна. Тэгэхлээр энэ бол хүн төрөлхтний хэт мэргэний дээд шат мөн».

	Өөрөө ч тэр, өрөөл бусад ч тэр бүгд будилж, утга учиргүй, ой гутмаар болсон мэт санагдана. Гэвч орчин тойрныхоо юм бүхнийг ингэж жигшсэнээрээ Пьер нэг ёсондоо аазгай хөдөлгөх цэнгэлийг олж байлаа.

	— Ta ялимгүй зай болох ажаамуу, эдэнд гэж сахиул, морь хүрэлцэхгүйн эрхээр саатан хүлээх болсон өөр нэг явуулын хүнийг дагуулан ирээд хэлэв. Явуулын тэр хүн нь намхан, ясархаг, үрчлээ болсон шар царайтай, тийм гэхийн аргагүй боровтор гялалзах нүднийх нь хөмсөг буурал болсон өвгөн ажээ.

	Пьер, хөлөө ширээн дээрээс буулгаж босоод, өөртөө зориулан бэлдсэн орон дээр очиж хэвтээд сая орж ирсэн хүнийг харвал тэр нь Пьер лүү харалгүй ядарсан уруу царайлан зарцын туслалцаатайгаар хувцсаа зүдэж тайлна. Өнгө нь хиртсэн бааз даавуун гадартай богино дээл, ясархаг туранхай хөлдөө өмссөн эсгий гуталтайгаа үлдсэн тэр явуулын хүн диван дээр сууж, чамархайгаараа маш өргөн том, богинохон халимагтай толгойгоо түшлэгт нь налаад Безухов руу харав. Түүний төв, ухаалаг, гярхай харц Пьерт гайхаш төрүүлэв. Тэгээд явуулын тэр хүнтэй үг өдөн ярих хүсэл төрж зам асуун хандах гэтэл цаадах нь нүдээ аньж үрчлээ хорчлоо болсон хоёр гараа атган хөдлөхгүй суув уу, аль амрангаа ямар нэг юмны тухай гүнзгий тайван бясалгаж буй мэт Пьерт санагджээ. Хоёр гарынх нь нэг хуруунд Адамын толгойн дүрстэй том ширмэн бөгж харагдана. Явуулын тэр хүний зарц нь гэж нүүр нь бөөн үрчлээ болсон бас нэг шар царайтай, сахал самбайгүй, хусуулаад тийм байгаа биш ер нь л хэзээ ч ургаагүй бололтой тийм нэг өвгөн байна. Гулав-шулав хийн хөдлөх тэр жаахан өвгөн пүүгээгээ задалж, цайны ширээ бэлдээд буцалсан юмтай халуун тогоо авчрав. Цөмийг зэхсэн хойно, явуулын хүн маань нүдээ нээж, ширээнд ойртон суугаад өөртөө нэг аяга цай хийж, бас нэг цай аягалаад сахалгүй өвгөндөө өгөв. Пьер энэ явуулын хүнтэй ярилцах нь чухал, тэр ч байтугай зайлшгүй боллоо хэмээн бодоод нэг л аягүй санагдаж эхэлжээ.

	Зарц нь ёроолдоо уусаж амжаагүй үлдсэн элсэн чихрийн шавхруутай хоосон шил аягаа хөмрөн барьсаар цааш хийх зуураа өөр юм хэрэгтэй юү гэж асуухад явуулын хүн:

	— Юү ч хэрэггүй. Ном өгөөдөх гэлээ. Зарц нь Пьерын тааснаар шашны бололтой ном авч өгөв. Явуулын хүн ч уншаад толгой татахгүй болов. Пьер түүнийг ширтэн харахад явуулын хүн гэнэт номоо хаан цааш нь тавиад нүдээ аньж, диваны түшлэгийг тохойлдон түрүүчийнхээ янзаар суув. Пьер түүнийг хараад эргэж амжаагүй байтал тэр хүн нүдээ нээж, хатуу ширүүн харцтай нүдээрээ Пьерын өөдөөс мэлийтэл ширтэв.

	Пьер баахан зовоод харцнаас нь нүдээ буруулах гэтэл өвгөний гялалзах нүд түүнийг биедээ тэсгэлгүй татлаа.

	— Хэрэв би эндүүрээгүй бол Безухов гүнтэй ярилцах завшаан олсондоо тааламжтай байна гэж явуулын хүн яаралгүй, чанга дуугаар хэлэв. Пьер, ярилцагч этгээдээ саравчтай нүдээрээ дуугүй, асуух байдалтайгаар чагнана. Явуулын хүн цааш нь ярихдаа:

	— Би таны тухай дуулсан, бас танд тохиолдсон, эзэн хааны минь өршөөл, гай зовлонгийн тухай ч дуулсан. Гэхдээ гай зовлон гэдэг үгийг тэр хүн онцлон тэмдэглэж: «Тэр л гай зовлон, та түүнийг юү ч гэж нэрлэнэ хамаагүй, Москвад танд тохиолдсон тэр явдал бол гай зовлон байсан юм» гэх шиг. — Би их харамсаж байна, эзэн хааны минь өршөөл гэв.

	Пьерын царай улайж, хөлөө орноос бушуухан буулгаж, өвгөн рүү бөхийсхийн, ердийн бус бөгөөд аймтгай байдлаар инээмсэглэв.

	— Би танд тэр тухай зүгээр сониуч зангаар дурдаагүй, харин эзэн хааны минь өршөөл, их л илүү чухал шалтгааны улмаас дурдав гээд тэр хүн түр дуугүй болсноо Пьерээс нүд салгалгүй байж, диван дээрээ хажуу тийш займчин хөдлөөд үүгээрээ Пьерийг хажуудаа ирж суу гэсэн дохио болголоо. Пьер энэ өвгөнтэй ярилцах нь аягүй санагдавч өөрийн эрхгүй түүнд захирагдан ирээд хажууд нь суулаа.

	— Ta золгүй яваа хүн, эзэн хаан минь. Ta залуу, би хөгшин хүн. Би танд чадах ядахаараа тус болох сон гэж байна.

	Пьер ер бишийн хачин инээмсэглэж:

	— Ай даа, би танд их талархаж байна... Ta хаанаас яваа хүн билээ, мэдэж болох сон бол уу? гэхэд явуулын хүний нүүр царай эелдэг биш, харин ч хүйтэн цэвдэг ширүүн харагдах авч, шинэ танилынх нь хэлэх үг, нүүр царай нь Пьерт яахын аргагүй аятайхан нөлөөлжээ.

	— Гэвч хэрэв надтай ярилцах нь танд ямар нэг шалтгааны улмаас эвгүй байвал та тийм байна гэж хэл л дээ, эзэн хааны минь өршөөл, гээд тэр хүн гэнэт эцэг ёсны эелдэг янзаар инээмсэглэв.

	— Аа яалаа гэж, яалаа гэж, харин би тантай танилцахдаа их баяртай байна гэж Пьер хэлээд шинэ танилынхаа хоёр гарыг дахин харж, бэлзгийг нь сайн ажлаа. Түүн дээр нь Адамын толгой, масон мөргөлтний тэмдэг байхыг олж харав.

	— Ta масон мөргөлтөн юм уу даа?

	— Тийм ээ, би бол эрх чөлөөт тоосгочдын ахан дүүсийн холбоонд багтдаг хүн гэж явуулын хүн хэлээд Пьерын нүдийг улам ажин ширтэж, — Тэгээд би өөрөө ч тэр, тэднийхээ өмнөөс танд ахан дүүсийн гараа сунгаж байна гэлээ.

	Пьер инээмсэглэн, энэхүү масоны үгэнд итгэмээр боловч масон мөргөлийн сүсгийг элэг барьж сурчихсан заншил нь нийцэж өгөхгүй тээнэгэлзэж:

	— Хай бүү мэд, би тун ойлгохгүй байна, хай даа, юу ч гэмээр юм дээ, хай даа, орчлон хорвоогийн талаарх миний үзэл таныхтай даанч эрс тэс болохоор, та бид хоёр бие биеэ ойлгох бол уу даа гэхэд масон, 

	— Би таны үзлийг мэднэ гээд танай яриад байгаа, танд өөрийн тань сэтгэх хөдөлмөрийн үр бүтээл мэт санагдаж байгаа тэр үзэл бол ихэнх хүмүүсийн үзэл мөн бөгөөд бардамнал, залхууч олхиогүй явдлын нэг маягийн үр хөврөл юм. Намайг өршөөгөөрэй, эзэн хааны минь аврал, хэрэв би түүнийг мэдээгүй бол би тантай яриа өдөхгүй байсан. Таны үзэл бол харамсалтай төөрөгдөл мөн гэв.

	— Миний бодлоор та ч гэсэн бас л төөрөгдөлд байна гэж Пьер муухан инээмсэглэж хэлэв.

	— Би, үнэнийг мэдэж байна гэж хэлэхийг хэзээ ч зүрхлэхгүй гэж масоныг хэлэхэд түүний яриа тодорхой бөгөөд шударга шулуунд нь Пьер улам улам биширчээ. Тэр хүн цааш нь

	— Ямар ч хүн ганцаараа үнэнийг олж чадахгүй, гагцхүү алхам алхмаар, элэнц эцэг Адамаас эхлэн манай үе хүртэл олон сая хойч үе бүгдээр оролцож байж агуу их бурхны орших орон болж чадахуйц тийм хийдийг сүндэрлүүлэн барьж чадна гээд нүдээ анилаа.

	Пьер бүх үнэнээ уудлан хэлэх нь чухал гэж бодоод харамсавч хүчлэн хэлсэн нь:

	— Би бурханд итгэдэггүй, ит... итгэдэггүй гэв.

	Масон, Пьерийг шимтэн харснаа инээмсэглэх нь эгээ л гартаа олон саяын бэлтэй баян хүн, ядуу хүнтэй тааралдахад ядуу нь аз жаргалтай болоход надад таван рубль л байвал болно гэж хэлэхийг сонсоод инээмсэглэж буй мэт ажээ.

	— Тийм дээ, та үүнийг мэдэхгүй байгаа, эзний минь аврал, түүнийг мэдэж чадахгүй. Ta түүнийг мэдэхгүй болоод л зол заяа нимгэн яваа юм гэж масон хэллээ.

	— Тийм ээ тийм, би зол заяа нимгэн хүн гэж Пьер батлаад, — Тэгээд би яах вэ? гэлээ.

	— Ta түүнийг мэдэхгүй болоод л тун заяа муутай байна, эзний минь аврал. Ta түүнийг мэдэхгүй байна, гэтэл тэр чинь энд байна, миний дотор, миний үгэнд, чиний дотор, тэр ч байтугай чиний саяын хэлдэг тэр хилэнцэт үгэнд чинь ч байгаа юм гэж масон чичрэх, эрс хоолойгоор хэлэв.

	Тэр хүн, түр дуугүй болоод тайвшрах гэсэн бололтой шүүрс алдсанаа, 

	— Хэрэв бурхан байгаагүй бол та бид хоёр түүн тухай ярилцахгүй байх сан, эзний минь аврал гэж нам дуугаар хэлээд, — Бид, юун тухай, хэний тухай ярилаа? Хэнийг чи үгүйсгэлээ? гэж гэнэт хоолойн өнгийг сэтгэл хөдөлсөн хатуу захирангуй байдалтай болгон, — Хэрэв тэр байхгүй юм бол хэн санаанаасаа зохиогоо вэ? Тийм үл ойлгогдох амьтан бий гэсэн таавар чамд яагаад бий болсон бэ? Яагаад чи ч тэр, бүх хорвоо ертөнцөөрөө тийм үл ойлгогдох, бүхнийг чадагч, мөнх, бүх талаараа хязгааргүй тийм юм бий гэж тааварлан бодох болоо вэ? гээд дуугүй болж удав.

	Пьер түүний тийнхүү дуугүй байхыг нь болиулж чадсангүй, тэгье ч гэсэнгүй.

	— Бурхан бий, харин түүнийг ойлгох амаргүй гэж масон, Пьерийн нүүр өөд биш газар ширтэн яриагаа дахин эхлэхдээ сэтгэл нь хөдөлсний улмаас тайван байж эс чадах хорчгор гараараа номын хуудас эргүүлэн, — Хэрэв тэр чиний байгаагүй гэж эргэлздэг хүн байсан сан бол би тэр хүнийг чам дээр авчрах байсан, гараас нь хөтөлж авчраад чамд үзүүлэх байсан. Гэвч би үхэх тавилант өчүүхэн амьтан болохоор сохор буюу нүд байвч олж үзэх, ойлгож мэдэхийг хүсдэггүй, өөрийнхөө хамаг бузар булайг үзэж ойлгохыг хүсдэггүй тийм амьтдад бурхны хамаг агуу чадал, мөнх чанар, буянт үйлийг нь харуулна гээд түр дуугүй болсноо, — Чи хэн гэгч вэ? Чи юү гэгч вэ? Чи өөрийнхөө тухай мэргэн хүн гэж хүслэн болж байна. Яагаад гэвэл чи тийм хилэнцэт үгийг хэлж байна гэж ёозгүй зэвүүцэн жуумалзаад, — Гэтэл чи уран хийгдсэн цагийн оньсоор тоглож буй хүүхэд тэр цаг юунд зориулагдсаныг мэдэхгүйн учир тэр цагийг хийсэн дарханд нь итгэхгүй байна гэж хэлэхийг зүрхлэх нялх жаалаас ч тэнэг байна шүү дээ. Бид, элэнц эцэг Адамаасаа аваад өнөө үеийг хүртэл олон зуун жилийн турш үүнийг танин мэдэхийн төлөөнөө ажиллаж байгаа мөртөө бид зорилгодоо хүрнэ гэхэд хязгааргүй хол байна. Гэхдээ бид түүнийг ойлгож чадахгүй байгаагаараа өөрсдийн дорой, түүний агууг үзэж байна...

	Пьер зүрх шимшрэн, масоны нүүр өөд нүд гялалзуулан ширтэж, үгийг нь таслахгүй, юм асуулгүй сонсож, тэр харь хүний ярих бүхэнд нь үнэн голоосоо итгэж байв. Масоны ярьж буй үгний мөргөл үндэслэлд тэр итгэсэн үү, эсхүл масоны үгийн итгэл төгс үнэн зүрхнээс хэлж буй аялгад нь үг нь заримдаа тасалдмаар болох түүний чичрэгнэх дуу хоолойд нь хүүхэд шиг итгэсэн, эсхүл мөнхүү итгэл бишрэлдээ байсаар өтөлсөн тэр тунгалаг нүдэнд нь үү, аль эсхүл масоны бүхий бие мах бодиос нэвт гэрэлтээд өөрийнх нь найдваргүй чанартай зүйрлэвэл онц хүчтэй гайхмаар нөлөөлж буй түүний зорьсон хэргээ сайн мэдэж тайван шийдэмгий байх чанарт итгэсэн алин боловч сэтгэлийнхээ угаас итгэхийг хүсэж, итгээд дотор нь онгойж шинэчлэгдээд, амьдралд эргэн орох шиг санагдан сэтгэл нь баясжээ.

	— Түүнийг ухаанаар олохгүй, амьдралаар олно гэж масон хэлэв.

	Пьер, өөртөө төрж буй эргэлзлээс айн:

	— Би ухаарахгүй байна гэлээ. Тэр ярилдагч этгээдийнхээ гарган ирж буй үндэслэл бядгүй, тодорхой бишээс айж, түүнд итгэхгүй байхаасаа айжээ. — Яалаа гэж таны тухайлан ярьж буй тэр эрдэм мэдлэгийг хүний оюун ухаан хүртэж чадахгүй байх вэ, би ухаарахгүй байна гэлээ.

	Масон, эцэг ёсны номой байдлаар инээмсэглэж:

	— Дээд зэргийн мэргэн ухаан, үнэн хоёр бол бидний биедээ олж авахыг эрмэлзэн буй хамгийн цэвэр чийг юм. Тэр цэвэр чийгийг цэвэр гэж бодож болох уу даа? Өөрийнхөө дотоодыг цэвэрлэж баймааж нь л би тэр хүлээн авч буй чийгээ мэдээжийн цэвэр байдалд хүргэж чадна гэхэд нь

	— Тийм, тийм тэр тийм байх учиртай! гэж Пьер баярлан хэлэв.

	— Дээд зэргийн мэргэн чанар бол ганц оюун ухаан дээр тулгуурладаг биш, оюун ухааны мэдлэгийг хувааж буй физик, хими, түүх гэх мэт харын шинжлэх ухаан дээр тулгуурладаг биш ээ. Дээд мэргэн чанар ганцаараа юм. Дээд зэргийн мэргэн чанар нь нэг л шинжлэх ухаантай— Энэ нь бүх орчлонгийн бүтцийг болон түүнд хүний эзлэх байр суурийг тайлбарладаг шинжлэх ухаан юм. Энэ шинжлэх ухааныг өөртөө шингээе гэвэл өөрийн доторх хүнийг цэвэрлэж шинэтгэх нь чухал, тийм учраас мэдэхийн өмнө итгэх ба биеэ төгс болгох хэрэгтэй. Энэ зорилгодоо хүрье гэвэл бидний сэтгэл зүрхэнд нүнжиг хэмээх бурхны ертөнц байдаг юм даа гэвэл, 

	— Тийм, тийм гэж Пьер нотлов.

	— Доторх хүнээ шашны нүдээр үзээд би өөрөө өөрийн санаанд хүрч байна уу гэж өөрөөсөө асуу. Дан оюун ухаанаараа удирдлага болгоод юунд хүрэв? Чи хэн бэ? Ta бол залуу, та баян, та ухаалаг, эрдэм боловсролтой, эзний минь аврал. Танд заяагдсан ийм хувь хишгээр та юу хийв? Өөрөө болон амьдрал чинь чиний санаанд хүрч байна уу?

	Пьер ярвайж:

	— Үгүй, би амьдралаа үзэн яддаг гэв.

	— Чи үзэн яддаг бол амьдралаа өөрчил, өөрийгөө ариутга, тэгэхлээр чи цэвэрших тусам цэцэн чанарыг танин мэднэ. Амьдралаа эргээд хар, эзний минь аврал. Амьдралаа та яаж өнгөрөөв? Юм бүхнийг нийгмээс авч нийгэмд юу ч өгөхгүйгээр жолоогүй самуун завхай явж өнгөрөөжээ. Ta эд баялагтай болжээ. Түүнийгээ яаж хэрэглэв? Ta дотнынхоо хүнд юү хийв? Ta өөрийн олон түмэн боолыг бодсон уу, тэдэнд бие махбодын болон ёс суртахууны талаар туслав уу? Үгүй. Ta завхай амьдрах гэж тэдний хөдөлмөрийг ашиглаж явжээ. Ийм л юм хийж шүү дээ та. Ta дотнынхоо хүнд тус хүргэх тийм үйлийг сонгон авсан уу? Үгүй. Ta амьдралаа ужид цэнгэлээр өнгөрөөжээ. Тэгээд та эхнэр авч, эзний минь аврал, залуу бүсгүй хүнийг жолоодох хариуцлагыг биедээ авсан байна, тэгээд та юү хийв? Ta түүндээ чин үнэний мөр олоход нь тус болсонгүй, эзний минь аврал, аа худал хуурмаг, золгүй явдлын далайд живүүлжээ. Хүн таныг доромжилж, тэгээд та түүнийг алж, тэгчхээд та бурхан гэдгийг мэдэхгүй, амьдралаа үзэн яддаг гэж байна. Энд ер цэцэн гэхээр юм огт алга, эзний минь аврал!

	Ингэж хэлээд масон их ярьсандаа ядарсан бололтой дахин диваны түшлэг налан нүдээ анив. Пьер, түүний тэр ширүүн маягийн, хөдөлгөөнгүй, хөгшин, бараг үхсэн хүнийх шиг нүүрийг харж ам нь дуугүй хөдлөв. Тэр, нээрэн бузар булай, садар, самуун амьдрал гэж хэлэхийг хүссэн боловч тэр хүний дуугүй байхыг нь тасалдуулах зүрх хүрсэнгүй.

	Масон, хөгшин хүний хахир хоолойгоор хоолой засаад Пьер лүү харалгүй, зарцаасаа:

	— Морьд яасан? гэж асуухад цаадах нь:

	— Солих морьд* авчирсан. Амрахгүй юм уу та? гэв.

	— Үгүй, мордоход бэлд гэж хэл.

	«Хэлэх гэснээ гүйцээлгүй надад тусална гэхгүйгээр намайг ганцаарыг минь орхиод явчих юм гэж үү? гэж Пьер бодоод босож, уруу царайлан масон руу хааяа харан харан өрөөн дотуур холхиж, — Үнэндээ би энэ тухай бодсонгүй, гэвч би жигшилтэй, садраар амьдарч байж, гэсэн ч би тийм амьдралыг хүсээгүй, дурлаагүй, энэ хүн чин үнэнийг мэдэж байна, над түүнийг нээж өгье гэж хүсвэл өгөх л хүн юм» гэж Пьер бодов. Пьер масонд ингэж хэлэхийг хүссэн боловч хэлж зүрхэлсэнгүй. Явуулын хүн, хөгшин хүний сурамгай гараараа юм хүмээ зэхэж, богино дээлийнхээ товчийг товчилж эхлэв. Тэр ажлаа дуусаад Безуховт хандаж, жишимгүй боловч хүндэтгэх өнгөтэйгөөр:

	— Ta одоо аль тийшээ явна вэ, эзэнтэн минь? гэхэд Пьер:

	— Би юү? Би Петербургт очно гэж хүүхэд маягийн шийдэмгий биш дуугаар хариулаад, — Би танд талархаж байна. Би тантай бүх талаар санал таарч байна. Ta намайг мангуу юм байж гэж битгий бодоорой доо. Би таны санаж байгаачлан тийм хүн байхыг үнэн голоосоо хүсдэг байсан юм, гэтэл хэн ч надад тус дэм хэзээ ч үзүүлсэнгүй... гэхдээ би л өөрөө юуны өмнө буруутан л даа. Надад туслаач, зааж өгөөч, магадгүй, би... гээд Пьер цааш нь ярьж чадсангүй хамар нь тагжраад цааш харав.

	Масон, ямар нэг юмыг эргэцүүлэн бодоод байгаа бололтой их л удаан дуугүй байснаа:

	— Бурхнаас л тусламж ирдэг юм, гэвч манай шашин өөрийн хэр хэмжээгээр танд тус хүргэнэ, эзний минь аврал. Ta, Петербург явах юм байна, үүнийг Вилларский гүнд өгөөрэй (гээд цүнхнээсээ дөрөв нугалсан том хуудас авч хэдэн үг тавив). Танд нэг зөвлөгөө өгөхийг зөвшөөрнө үү. Нийслэлд очоод эхлээд ганцаараа байж биеэ шүүгээрэй, түрүүчийн амьдралын замд бүү ороорой. Тэгээд танд замдаа сайн явж хүрэхийг ерөөе, эзний минь аврал, гэж хэлээд зарцаа орж ирсэн байхыг мэдээд, — Бас амжилт... гэв.

	Сахиулын бүртгэлээс Пьер тэрхүү явуулын хүнийг Осип Алексеевич Баздеев гэж мэджээ. Баздеев бол бүр Новиковын үеийн мартинист, масончуудын хамгийн нэртэйчүүдийн нэг билээ. Түүний явсан хойно Пьер унталгүй, морь хар нэхсэн ч үгүй, их л удаан хугацаанд өртөөний өрөөгөөр холхин явж, өөрийн өнгөрүүлсэн бузар амьдралыг эргэцүүлэн бодож, өөртөө амархан санагдах жаргалтай сайхан, өө сэвгүй, буянт ирээдүйд шинэчлэгдэн орох тухайгаа сэтгэл хөөрөн бодож байлаа. Буян үйлдэх гэдэг хэчнээн сайхан бэ гэдгийг санаандгүй ухаарснаас л өөрөө тийм бузар муухай байснаар санагджээ. Түүний сэтгэл санаанд түрүүчийн эргэлзэл хургалзлаас ул мөр ч үлдсэнгүй; буянт үйлийн замаар хүн хүнээ дэмжих нэгэн зорилгоор хүмүүс ахан дүүсийн барилдлагатай болж болоход итгээд, масон шашныг чухам ийм юм гэж тухайлсан байна.

	 


III

	 

	Пьер, Петербургт ирээд, ирсэн тухайгаа хэнд ч мэдэгдэлгүй, хаашаа ч гаралгүй, хэнээс ч авснаа бүү мэд Фома Кемпийн номыг уншаад хэдэн өдөр болжээ. Тэр номыг уншаад Пьер нэг л юмыг ойлгож байв. Өө сэвгүй болж болох ба саяхан Осип Алексеевичийн хэлж өгсөн ёсоор хүмүүс хоорондоо ахан дүүсийн идэвхтэй хайр бүхий болж болно гэдэгт итгэхээр урьд нь ердөө ч мэдэгдээгүй их жаргал буйг Пьер ухаарч байв. Түүнийг тэнд очсоноос хойш нэг долоо хоног өнгөрч байхад Петербургийн ихсийн хүрээлэнд багтдагийн хувьд нь зүс төдий таних польшийн залуу гүн Вилларский гүн нэг орой Долоховын зэсүүлийн албаны ёсорхог байдалтайгаар орж ирэн хаалгыг хааж Пьерээс өөр хүн тэр өрөөнд байхгүй гэдэгт итгэсний эцэст түүнд хандаж зогсоо хэвээр хэлсэн нь:

	— Гүнтэн гуай, би танд өгөх даалгавар, хэлэх саналтай ирлээ. Манай ахан дүүсийн эвлэлд маш өндөр сууринд байдаг эмэгтэй, таныг манай эвлэлд хугацаанаас өмнө орохыг горилж намайг батлан даагч нь болох санал тавьсан юм. Би тэр хүний хүсэл зоригийг биелүүлэх явдлаа миний ариун үүрэг гэж үзэж байна. Ta, эрх чөлөөт тоосгочдын ахан дүүсийн эвлэлд миний даалтаар элсэн орохыг хүсэх сэн бол уу? гэлээ.

	Хамгийн үзэсгэлэнт эмэгтэйчүүдийн наадам наргиан бүр дээр хэзээд эелдгээр инээмсэглэн байдаг хүн маань ийнхүү хүйтэн ширүүн маягтай байхыг Пьер үзээд ихэд гайхав.

	— Би хүсэж байна гэж Пьер хэлэв.

	Вилларский толгой бөхөсхийлгэлээ.

	— Бас нэг асуух юм байна, гүнтэн гуай, гээд, — Энэ асуултад та масон хүн болох гэж байгаагийн хувьд биш харин шударга хүний хувьд (galant homme) чин үнэнээр хариу өгөөрэй: та өөрийнхөө урьдын үзлийг орхисон уу, та бурханд итгэдэг үү?

	Пьер бодол болсноо:

	— За... за би бурханд итгэж байна гэлээ.

	— Тэгвэл... гэж Вилларский эхэлтэл Пьер хажуугаас нь:

	— Тийм ээ, би бурханд итгэдэг гэж ахин хэлэв.

	— Тэгвэл хоёул явъя, миний жууз таны мэдэлд гэж Вилларский хэллээ.

	Явах замдаа Вилларский тувт дуугүй байжээ. Юү хийх вэ, юү гэж хариу өгөх вэ гэж Пьерийн асуусан юманд Вилларский хариулахдаа надаас илүү эрхэмсэг нөхөд нь таныг сорьж шалгах болно, Пьер танд үнэнийг ярихаас өөр илүү юм хэрэггүй гэж л хэлэв.

	Масон байгууллагын хэсэг оршиж буй том байшингийн хаалгаар орж очоод тэд, харанхуй шатаар явж үүдний жижигхэн, гэрэлтэй өрөөнд орж гадуур хувцсаа тайлцгаав. Үүдний өрөөнөөс цааш явж өөр нэг өрөөнд орвол хачин өмсгөлтэй нэг хүн үүдэнд нь байна. Вилларский өөдөөс нь угтан очиж францаар нэг юм нам дуугаар хэлээд жижигхэн шүүгээний дэргэд хүрч очлоо. Түүн дотор урьд хожид ер үзээгүй өмсгөлүүд байхыг Пьер ажив. Вилларский, тэр шүүгээнээс нэг алчуур гарган авч Пьерийн нүдийг боохдоо ар талд нь туг үс хавчин зангидсан тул өвджээ. Тэгээд түүнийг биедээ ойртуулан үнсээд нэг тийшээ аваад явав. Хавчуулан зангидсан нөгөө үс нь хуйхыг нь өвтгөх учир Пьер ярвайх мөртөө бас ичгүүртэй мэт санагдан инээмсэглэгчээ болно. Хоёр гараа унжуулан, нүүр царайгаа ярвайлган инээмсэглэж, Вилларскийн хойноос тэнтэр тунтар алхан яваа том биетэй хүн бол Пьер болой.

	Вилларский арваад аЛхам явж зогсоод ингэж хэлэв:

	— Танд юу ч тохиолдож мэднэ, хэрэв та манай эвлэлд орох санаа нэгэнт шийдсэн бол бүгдийг эрэлхэг зоригтой давах хэрэгтэй (Пьер толгой мэхийн зөвшөөрч дохив). Үүд цохихтой зэрэг нүднийхээ боолтыг аваарай гэж Вилларский нэмж хэлээд, — Таныг эрэлхэг зоригтой байж амжилтад хүрэхийг ерөөе гээд Пьерийн гарыг атгаснаа гарч одов.

	Пьер ганцаар үлдээд өнөөх л янзаараа инээмсэглэж байв. Мань хүн мөрөө хоёр дахин хавчисхийлгэж, алчуурыг тайлах гэж байгаа мэт өрөөсөн гараа түүнд хүргээд буцаав. Нүд боолттой өнгөрөөж буй тэр таван минут түүнд бүхэл цаг болох мэт санагдав. Хоёр гар нь бадайрч, хөл нь сульдаад ер нь их л ядрах шиг болжээ. Мань хүнд элдэв өнгийн явдалтай юм бодогдож байв. Юу болох юм бол гэж бодохоос айдас нь хүрэх ба айсан байдал үзүүлчих буй за гэхээс бүр ч аймшигтай санагдана. Юу болох юм бол, юү гэгч нь болох юм бол гэхээс сонин санагдана, гэхдээ Осип Алексеевичтэй уулзсан цагаас хойш хүслэн болж буй өнөөх шинэдэн сэргэх, идэвхтэй буянт үйлийн амьдралын замд одоо л нэг орох нь ээ гэхээс хамгийн их баяртай санагдана.

	Үүдийг чанга чанга цохих сонстов. Пьер нүднийхээ боолтыг авч ийш тийш харав. Тэр өрөөнд пад харанхуй, ганц газар л нэг цагаан юман дотор ганц зул асаж байв. Пьер тийш очиж үзвэл зул нь хар өнгийн ширээн дээр байх ба нэг ном дэлгээстэй байна. Тэр нь хөлгөн судар байлаа. Зул суулгасан тэр цагаан юм нь хүний гавлын яс шүдтэйгээ байжээ. Судрын эхний: «Эхлээд бол үг, бурхнаа зорих үг» гэснийг уншаад Пьер ширээг тойрон явж дотроо юмтай нээлттэй том хайрцаг байхыг үзвэл хүний ястай авс авай. Мань хүн үзэж буй юмандаа өчүүхэн ч гайхсангүй. Цоо шинэ, урьдынхаасаа шал өөр амьдралд орохыг хүсэж байгаа болохоор бүр ер бишийн, одоо үзэгдэж буй юмнаасаа бүр ч ер бишийн юм гарч ирэхийг хүлээж байлаа. Гавлын яс, авс, судар энэ бүгдийг үзнэ гэж тэр хүлээж байсан шиг санагдах бөгөөд өөр илүү юм хүлээж байлаа. Өөр өрөвдчих сэтгэлийг олох санаатай ийш тийш харав. «Бурхан үхэл, янаг сэтгэл, хүмүүсийн ахан дүүсийн барилдаа» гэж дотроо хэлэхдээ эдгээр үгээ бүдэг бадаг боловч ямар нэг баярт төсөөлөл лүгээ холбож байлаа. 

	Үүд нээгдэж нэг хүн орж ирэв.

	Намхан нуруутай хүн орж ирэх нь Пьерийн нүд нэгэнт дасчхаад байсан тэр бүдэгхэн гэрэлд харагдав. Тэр хүн гэрэлтэй газраас тэр харанхуйд орж ирээд зогсох шиг болов. Тэгснээ аяархан алхсаар ширээний дэргэд хүрч ирээд савхин бээлийтэй жижигхэн гараа түүн дээр тавив.

	Тэр намхан хүн цагаан савхин элгэвч өмссөн нь цээж болон хөлийнх нь хэсгийг хаасан байна, хүзүүндээ сондор шиг нэг юм зүүсний цаанаас дороосоо гэрэлтэж буй түүний гонзгойвтор нүүрийг эмжсэн том цагаан хүзүүвч цухуйна.

	Орж ирсэн хүн Пьерийн хөдлөх чимээгээр түүнд хандаж:

	— Ta энд яах гэж ирээ вэ? Гэрэлт ертөнцийн үнэнд итгэдэггүй, гэрэлт ертөнцийг олж үзээгүй хүн байж та яах гэж наашаа ирээ вэ, биднээс юү хүсээ вэ? Дээд цэцэн чанар, буянт үйл, соён гийхийг хүсээ юү? гэж асуув.

	Үүд нээгдэж тэр намхан хүнийг орж ирэхэд Пьер хүүхэд ахуй цагтаа мөргөлийн үед л бишрэн хүндэтгэх сэтгэл төрдөг лүгээ адил сэтгэл төрж айх шиг болж байв. Тэр бээр  амьдралын нөхцөлөөр огт өөр боловч хүн хүндээ ахан дүүсэг байх барилдлагат дотно хүнтэйгээ нүүр учран уулзаж буй хэрэг болой. Пьерийн зүрх цохилон амаар нь гарчих мэт болсоор тэрхүү риторын (ахан дүүсийнхээ эвлэлд орохыг эрэлхийлэгчийг бэлдэж буй хүнээ масоныхон ингэж нэрлэдэг байв) дэргэд дөхөн очив. Пьер дэргэд нь очтол танил хүн, Смольянинов байв, орж ирсэн хүн нь танил бөгөөд гагцхүү масоны гишүүн, буянт үйлт багш хүн байсныг бодохоос Пьерт гомдолтой санагдав. Пьер үг хэлж чадахгүй удсан учир ритор түрүү асууснаа давтан асуухаас өөр аргагүй болов.

	— Би... би... шинэчлэгдэхийг хүсэж байна гэж Пьер чуу чамай хэлэхчээ боллоо.

	Смольянинов:

	— Зүйтэй гэснээ шууд залгуулан, — Таныг зорилгодоо хүрэхэд тань тус болох манай ариун шашны хэрэглэдэг хэрэглүүрийн тухай танд төсөөлөл бий юү? гэж тайван, түргэн асуув.

	Пьер сэтгэл хөдөлж, бас хийсвэр юмны тухай ярьж дадаагүй болохоор хоолой нь чичирч, үг нь түгдэчсээр, ичингүйрч:

	— Би... шинэчлэгдэхэд... найдаж байна... удирдлагын... тусламж гэв.

	— Ta франк-масоны шашны тухай юу гэж боддог вэ?

	— Франк-масоны шашин гэж би, сайн санаат зорилгоор нэгдсэн хүмүүсийн тэгш эрх. Fraternite11-г ухаарч байна: Би... гэхэд ритор бушуухан, уг хариултад сэтгэл нэлээн ханамжтай байгаа аятай:

	— Зүйтэй. Ta зорьсон зорилгодоо хүрэх хэрэглүүрийг шашнаас олох гэж эрсэн удаатай юу? гэв.

	— Үгүй, би түүнийг шударга биш зүйл гээд сургаалыг нь дагадаггүй байсан гэж Пьер тун аяархан хэлсэнд ритор дуулсангүй, юү гэнэ ээ гэж асуухад, 

	— Би бурхангүй үзэлтэн байлаа гэж Пьер хариу хэлэв.

	— Ta амьдралдаа үнэний хуулиар явах гэж үнэнийг эрж яваа хүн. Тэгэхлээр та дээд цэцэн чанар, буянт үйлийг эрж буй хүн, тийм байх аа? гэж ритор түр дуугүй байснаа хэлэв.

	— Тийм, тийм гэж Пьер нотлов.

	Ритор хоолой засаад бээлийтэй хоёр гараа элгэн тушаа авчран залбираад ярьж эхэлсэн нь:

	— Одоо би танд манай шашны гол зорилгыг хэлж өгөх ёстой байна, хэрэв манай зорилго таныхтай тохирвол та манай эвлэлд орж ашиг тусыг хүргэх болно. Манай шашны тулгуурлан тогтсон бөгөөд ямар ч хүний хүчинд үл унах үндэс суурь, эн түрүүний гол зорилго бол хамгийн эртний үеэс, тэр ч бүү хэл анхны хүнээс бидний үе болтол явж ирсэн нэгэн чухал нууцыг хадгалж, дараагийн үедээ хүлээлгэн өгөх явдал мөн бөгөөд тэр нууцыг хадгалах явдлаас хүн төрөлхтний хувь заяа шалтгаалж мэдэх юм. Гэвч хүн бээр өөрийгөө удаан хугацаанд хичээл гарган ариутган бэлдэхгүйгээр тэр нууцыг хэн ч мэдэж ашиг тусыг авч чадахгүй тийм чанар тэрхүү нууцад байх тул хүссэн хүн болгон түүнийг тийм амар эзэмшиж үл чадах болой. Иймд бидэнд хоёрдугаар зорилго байдаг, тэр бол сайх үнэнийг хайн хөөцөлдөж агсан хүмүүсийн олж бидэнд уламжлан хүртээсэн тэр арга хэрэглэлээр бид өөрийн гишүүдийг аль болохоор бэлдэхийн тулд тэдний сэтгэл зүрхийг нь засах, оюун ухааны нь ариутган гэгээрүүлж ингэснээрээ түүнийг хүлээн авах чадалтай болгох явдал болой. Бид өөрийн гишүүдийг ариутган засаад, гуравдугаарт нь, гишүүдээ ариун санаа, сайн үйлийн үлгэр жишээ болгож бүх хүн төрөлтнийг засахыг хичээж байгаа учир ертөнцөд ноёрхон буй муу үйлийн эсрэг бүхий л хүчээр эсэргүүцэхийг хичээж байгаа юм. Ta энэ тухай бодоорой, би ахин тан дээр ирнэ гээд сайх хүн гараад явчихлаа.

	— Ертөнцөд ноёрхож буй муу үйлийн эсрэг тэмцэнэ гэж Пьер давтан хэлээд энэ талаар түүний хойшид ажиллах зүг чиг нь төсөөлөгдөв. Хоёр долоо хоногийн өмнөхөн өөртэй нь адил байсан тийм хүмүүс санаанд нь орж, тэдэнд сурган захих үгээ санаандаа бодож байв. Өөрөө хэлэх үг, хийх хэргээрээ тусалж байсан тэр гэмтэй, золгүй хүмүүс санаанд нь орлоо. Хэлмэгдэгсдийг нь өөрөө хамгаалж буй дарлагч нар санаанд нь орлоо. Риторын нэрлэн хэлсэн гурван зорилгын энэ сүүлчийнх нь буюу хүн төрөлтнийг засаж залруулах зорилго Пьерт гойд дотно санагджээ. Риторын дурдсан тэр нэгэн нууцын тухай асуудал сонирхлыг нь дэврээж байсан боловч гол зүйл биш мэт санагдана, харин өөрийгөө ариутган цэвэрлэх гэсэн хоёрдугаар зорилго түүнд төдий л их анхаарам зүйл биш мэт санагдана, яагаад гэвэл өөрөө тэрхэн зуур урьдын гэмээс нэгэнт бүрнээ ангижирч гагцхүү сайн үйлст бэлэн буй хэмээн бодохоос дотроо баярлаж байлаа.

	Хагас цаг болоод ритор, үнэнийг эрэгч масон мөргөлтөн бүрийн өөртөө шингээн авбал зохих долоон сайн үйлийг хэлж өгөхөөр буцаж ирэв. Тэр долоон сайн үйлс нь Соломоны хийдийн долоон шатанд тохирсон агаад тэдгээр нь: 1) даруу зан, масон шашны нууцыг хадгалах, 2) шашны дээд зэрэг дэвтэйд захирагдах, 3) сайн зан, 4) хүн төрөлтнийг хайрлах, 5) эрэлхэг зориг, 6) өгөөмөр зан, 7) үхэлд дурлах эдгээр ажээ.

	— Долоодугаарт нь үхлийн тухай байнга бясалгасаар үхэл бол аймшигт дайсан биш, харин зовсон сэтгэлийг сайн санаатны чармайлтаар шангийн ба сэтгэл амрахын оронд оруулахын төлөөнөө энэ гамшигт амьдралаас ангижраах нөхөр мөн гэж өөрийгөө итгүүлэхийг хичээх хэрэгтэй гэж ритор хэлэв.

	Ритор ингэж хэлчхээд өөрийг нь ганцаар бясалгаг хэмээн гарч явсан хоорондуур Пьер:

	— «Нээрэн тийм байх ёстой. Тийм байх ёстой, гэсэн ч утга учрыг нь би дөнгөж сая жаахан ухаарч буй энэ амьдралдаа хайртай байгааг бодвол би бас дорой байна» гэж бодлоо. Үлдэх таван сайн үйлийг Пьер хуруу даран тоолоод дотроо ингэж бодлоо: Эрэлхэг зориг өгөөмөр байх, сайн зан, хүн төрөлтөнд хайртай байх, ялангуяа захирагдах ёс бол сайн үйл ч биш гэж санагддаг атал аз жаргал юм. (Өөрөө дур зоргоор аашлах явдлаас ангижраад эргэлзээгүй үнэнийг мэддэг хэн нэгэн буюу хэсэг хүмүүст өөрийн хүсэл зоригийг захируулна гэхээс үйлийг нь Пьер мартчихаад санаанд нь яагаад ч орж түүнд одоо баяртай санагдаж байлаа) Долоо дахь сайн ирсэнгүй.

	Ритор гурав дахь удаагаа бүр ч түргэн буцаж ирээд Пьерийг шийдсэн санаа тань хатуу юү, өөрөөсөө шаардагдах юмыг хийхэд бэлэн байна уу гэж асуухад Пьер, 

	— Би яахаас ч буцахгүй бэлэн байна гэлээ.

	— Манай шашин, өөрийн сургаалыг гагцхүү үгээр багшилдаг биш, бас цэцэн чанар ба сайн үйлийг чин үнэнээсээ эрэгч хүнд үг хэлээр тайлбарласнаас илүүгээр нөлөөлж магадгүй өөр хэрэглүүрээр багшилдаг юм. Энэхүү хийд таны үзэмжээр өөрийн төхөөрөмжөөр, хэрэв таны сэтгэл зүрх чин үнэнч аваас хэлэх үгээс илүү түүнд чинь нэгэнт учрыг ухааруулсан буй заа. Таныг хүлээн авахдаа цаашид ч гэсэн иймэрхүү тайлбар хэрэг болж юун магад, та үзэж буй газар. Манай шашин бол сургаалаа дүрс үсгээр нээсэн эрт дээд үеийн нийгэмлэгүүдийг дуурайдаг юм. Дүрс бичиг болбоос мэдрэхүйд үл нөлөөлөгдөх бөгөөд тэрхүү дүрслэгдэн буй юмны чанаруудыг өөрийн дотор агуулдаг ямар нэг юмны нэр болой гэж ритор ярилаа.

	Дүрс бичиг гэгч юү болохыг Пьер сайн мэдэх боловч хэлж зүрхэлсэнгүй. Одоо л сорилт эхлэх нь гэж Пьер бодоод үг дуугүй л сонсож байлаа.

	Ритор, Пьерийн дэргэд ойртон ирж:

	— Хэрэв та хатуу шийдсэн бол би одоо таныг оруулах ажилдаа оръё. Өгөөмөр байгаагийн тэмдэг болгож өөртөө буй хамаг үнэт юмаа над өгнө үү гэв.

	Өөрт буй бүх юмаа авч өгөхийг шаардаж байна гэж бодсон Пьер хэлэхдээ:

	— Над биедээ авч яваа юм юу ч байхгүй гэлээ.

	— Танд байгаа цаг, мөнгө, бөгж...

	Пьер, мөнгөний цүнх, цагаа бушуухан гарган ирж, гэрлэлтийн бөгжөө тарган хуруунаасаа салган авах гэж баахан мунгинав. Чингэсний сүүлд масон хэлсэн нь:

	— Захирагдахын тэмдэг болгож хувцсаа тайлна уу. Пьер риторын заавраар богино дээл, хантааз, зүүн хөлийн гутлыг тайлав. Масон, дотуур цамцыг нь зүүн хэнхдэг хавиар нь сөхөж бөхийснөө өмднийх нь зүүн гуяыг өвдөгнөөс нь хэтэртэл шуув. Пьер бушуухан гэгч нь баруун хөлийн гутлыг тайлж өмдөө шууж үл таних тэр хүнээ энэ түвэгт ажлаас ангижруулахыг завдтал масон чингэх хэрэггүй гээд зүүн хөлийнх нь шаахайг өгөв. Ичиж зовсон, эргэлзсэн, өөрийгөө шоолсны улмаас өөрийн эрхгүй хүүхэд маягаар инээмсэглэсэн Пьер гараа унжуулан, хөлөө алцайн ритор ахынхаа өмнө шинэ шинэ тушаалыг нь хүлээн зогсоно.

	— Төгсгөлд нь сэтгэлийн ариуны тэмдэг болгож өөрийнхөө хамгийн гол тачаалыг над хэлмүү гэж түүнийг асуухад Пьер:

	— Миний тачаал уу? Миний тачаал даанч олон байсаан гэлээ.

	— Сайн үйлийн замд оръё гэхэд таныг гуйвахад бусдаасаа илүү байсан тэр тачаалаа.

	Пьер бодоод нэг хэсэг дуугүй байв.

	«Архи уу? Идэмхий минь үү? Ужид цэнгэл үү? Залхуу юу? Омог уу? Бүсгүй хүнд шунах уу?» гэж өөрийн гэмийг тоочин бодож цэгнэхдээ алиныг нь илүү гэж хэлэхээ мэдэхгүй ядаж байснаа:

	— Бүсгүй хүнд шунах гэж бараг дуулдахгүй шахам хэлэв. Масон үл хөдлөн, энэ хариуг сонссоны хойно ярилгүй удлаа. Тэгж байснаа Пьерийн дэргэд очиж ширээн дээрээс өнөөх алчуурыг авч нүдийг нь боов.

	— Танд сүүлчийн удаа хэлэхэд: Бүх анхаарлаа өөртөө хандуул, та өөрийнхөө сэрэх мэдрэхүйг гинжлэн хүлж, жаргалыг тачаалдаа бус, зүрхэндээ эрээрэй. Жаргалын эх ундарга гадаа байдаггүй, бидний дотор байдаг гэлээ.

	Пьер одоо зүрх сэтгэлээ баяр баясгалан, өрөвч сэтгэлээр дүүргэж буй тэрхүү жаргалын энэ сэргээгч эх ундарга биедээ буй болсныг нэгэнт мэдэрч байлаа.

	 


IV

	 

	Үүний дараахан Пьер дээр ритор биш, харин батлан даагч Виларский орж ирэхийг дуугаар нь таньжээ. Шийдвэр чинь хатуу юү гэж тавьсан шинэ асуултад Пьер хариу болгон хэлсэн нь:

	— За, за санаа нийлж байна гээд хүүхэд маягаар яралзтал инээмсэглэж, тарган цээж гарган, нэг хөл нүцгэн, нөгөө хөл гуталтай жигдгүй аймхай алхсаар сэлэм сугалан цээжийг нь чиглүүлэн барьсан Вилларскийн өмнөөс дөхөв. Түүнийг уг өрөөнөөс гаргаж гудмаар хөтлөн явахдаа урагш хойш нь эргүүлж тойруулсаар хийдийн үүдэнд аваачлаа. Вилларский ханиахад масоныхан алхаар тогшин хариу өгч үүд нь ч нээгдлээ. Бүдүүн дуутай нэг хүн, (Пьерийн нүд боолттой л яваа) түүнээс хэн гэгч, хаана, хэзээ төрсөн зэргийг нь асуув. Тэгээд нүдний нь боолтыг авалгүй бас л нэг тийш хөтлөн явав, ингэж явахдаа түүний жуулчлалын ажлын тухай, ариун нөхөрлөлийн тухай, ертөнц бүтээгчийн мөнх байсан тухай тохиолдох аюул, бэрхшээлүүдийг туулахад эрэлхэг зориг хэрэгтэй гэсэн тухай тойруу хэллэгтэй юм ярьж байлаа. Энэ удаагийн жуулчлалын үеэр түүнийг эрэгч, зовогч, шаардагч гэж янз янзаар нэрлэн алх, сэлмээр янз бүр дэлсэн дохицгоож байхыг Пьер мэдэрчээ. Түүнийг хөтөлж явсаар нэг юмны дэргэд аваачихад удирдагчид нь сандран балмагдаж байгааг Пьер гадарлав. Түүнийг тойрсон хүмүүс хоорондоо марган шивнэлдэж нэг нь ямар ч гэнэ вэ нэг хивсэн дээгүүр гаргана гэж зүтгэж байх нь сонстов. Тэгснээ баруун гараас нь барьж нэг юман дээр тавиад зүүн гараараа нэг циркулийг авч зүүн талынхаа хэнхдэг дээр барихыг түүнд зарлиг болгож, масон шашны хуульд үнэнч байх тангараг өргөх үгийг өөр хүний уншихад түүнийг даган унштугай гэжээ. Дараа нь лаагаа унтраан, спирт асаахыг Пьер үнэрээр нь мэдэв. Одоо бага гэрлийг үзнэ гэлцэв. Тэгээд нүднийх нь боолтыг тайлахад спиртийн галын сүүмгэр гэрэлд риторын өмсгөлтэй адил элгэвч өмссөн хэдэн хүн түүний хэнхдэг рүү сэлэм чиглүүлэн бариад зогсож байх нь зүүд зэрэглээ мэт үзэгджээ. Тэдний дунд цусанд бялдсан цагаан цамцтай нэг хүн зогсож байна. Пьер үүнийг үзээд тэдгээр сэлмийг өөр лүүгээ шаалгахыг хүсэн урагш тэмүүлэв. Гэвч цаадуул нь сэлмээ бултан зайлуулаад өнөөх алчуураараа нүдийг нь ахин боолоо.

	— Сая чи бага гэрлийг үзсэн гэж нэг нь хэлэв. Тэгснээ лаагаа ахин асаацгаагаад одоо бүтэн гэрэл үзэх хэрэгтэй гэлцэн боолтыг нь тайлаад арав гаруй хүн гэнэт: Sic transit glorie Mundi12 гэж хэлэв.

	Пьер жаал сэхээрч тэр өрөө болон тэнд байгаа хүмүүсийг хэсүүлэн харав. Хар бүтээлэгтэй урт ширээг тойрон арван хоёр орчим хүн суужээ, тэдний өмссөн хувцас нь түүний түрүү үзсэн хүмүүсийнхтэй яг адилхан байлаа. Зарим нь Петербургийн ихсийн хүрээлэнд байсан хүмүүс тул Пьер таних ажээ. Даргын суудал дээр онцгой маягийн загалмай хүзүүндээ зүүсэн залуу хүн сууна. Түүний баруун гар талд итали үндэстний хувраг хүн суух бөгөөд түүнийг Пьер хоёр жилийн өмнө Анна Павловынд байхыг нь үзжээ. Тэнд бас нэлээд дээгүүр албатай нэг түшмэл, Курагиныд байсан үндэс угсаа гэвэл швейцар нэг багш байв. Гартаа алх барьсан даргын хэлэх үгийг бүгдээрээ баяр ёслолын чанартай дуугүй сонсоно. Хананд асаатай дэнлүү суулгажээ. Ширээний нэг үзүүрт янз бүрийн дүрстэй жижиг эрээн хивс, нөгөө талд шашны судар, хүний гавлын ястай шүтээнэрхүү юм байна. Ширээг тойроод сүмийн цөгцөрхүү долоон том лааны тавиур байна. Хоёр хүн, Пьерыг шүтээний дэргэд аваачиж хөлийг нь тэгш өнцгийн байдалтай болгоод одоо сүмийн хаалганд сунан хэвтэнэ гээд хэвтэхийг тушаав.

	Тэдний нэг нь:

	— Юуны өмнө хүрз өг гэж шивнэж байна.

	— Өө! Зүйтэй гэж бас нэг нь хэлэв.

	Пьер дагалгүйгээр, балмагдан, ойрын харалган нүдээр өөрийн эргэн тойрон харснаа: Үгүй, энэ чинь ингэхэд «Би хаана байгаа билээ? Би чинь яаж байна?» хэмээн гэнэт сэжиглэж эхлэв. Гэвч түүний энэ сэжиг нүд ирмэхийн төдийд үргэлжилжээ. Пьер, өөрийг тойрсон төв харцат хүмүүсийн нүүрийг харж, нэгэнт явж өнгөрсөн бүхнийг нэхэн санаад замынхаа дунд зогсож болохгүй гэж ухааран сэжиглэсэндээ айж, сэтгэлийг түрүүчийн адил уяраахыг хичээн хийдийн хаалганд сунан хэвтэв. Үнэхээр сэтгэлийг урьдахаасаа илүү уярааж чадав: Тийнхүү нэг хэсэг хэвтсэний сүүлд түүнийг босгож бусдын адил богино цагаан савхин элгэвч өмсгөж гарт нь хүрз, гурван хос бээлий өгөөд их мастер13 нь түүнд хандаж үг хэлэв. Тэр хэлэхдээ, бат бөх, өө сэвгүйн тэмдэг болсон энэ элгэвчийн цагаан өнгийг юугаар ч хиртээхгүй байхыг хичээх хэрэгтэй. Цааш нь учрыг нь эс тайлбарласан өнөөх хүрзний тухай хэлэхдээ, түүгээр зүрхээ гэм бузраас цэвэрлэж, дотнын хүнийхээ зүрхийг хичээнгүйлэн зөөлтгөхийг хичээгтүн гэлээ. Тэгээд эрэгтэй хүний нэг хос бээлийний тухай хэлэхдээ түүний ач холбогдлыг мэдэж чадахгүй, гэхдээ түүнийг хадгалж явах хэрэгтэй, нөгөө нэг хосыг нь бол хурал цуглаан дээр өмсөж бай, гурав дахь хос, бүсгүй хүний бээлийн тухай тэр хэлэхдээ:

	— Эрхэм дүү танд бүсгүй хүний энэ бээлийг зориулав. Ta энэ бээлийг хамгийн дээдээр эрхэмлэх эмэгтэйдээ өгөөрэй. Өөртөө хань болж чадах тоосгочин бүсгүйг та сонгож авахдаа өөрийн зүрх сэтгэлийг гэм бузаргүй гэдгээ түүндээ батлан харуулах бэлэг болгоорой гээд түр дуугүй болсноо нэмж хэлсэн нь: — Эрхэм дүү, хичээгээрэй, энэ бээлий бузар булайн гарыг чимдэггүй юм шүү гэв. Хамбын ингэж хэлэхэд дарга нь баахан зовж байгаа мэт Пьерт санагдав. Пьер бүр ч их зовж, хүүхдийн царай улайх адил нулимсаа гартал улайж, ийш тийшээ мэгдэн харахад бүгдээр баахан зовсон байдалтай дуугай болцгоов.

	Гишүүдийн нэг нь Пьерийг хивсний дэргэд аваачиж түүн дээрх нар, сар, алх, унжлага, хүрз, энгийн ба шоо дөрвөлжин чулуу, багана, гурван цонх зэргийн бүх дүрсийн учрыг дэвтэр харан тайлбарлаж эхэлснээр нийтийн чимээгүй байсан байдлыг эвдэв. Дараа нь Пьерт эзлэх байрыг нь заан өгч, байгууллагынхаа тэмдгийг үзүүлж, оршил үгийг хэлж өгөөд одоо сууж болно гэлээ. Хамба нь дүрмээ уншиж эхлэв. Пьер сэтгэл догдолсон, баярласан, ичсэн байдалтай байсан учир тэр урт дүрмийг уншихад нь ойлгож чадсангүй. Гагцхүү хамгийн сүүлчийн хэдэн үгийг нь гайгүй сайн сонсож тогтоосон байна. Хамбын уншсан нь: «Манай хийдэд сайн үйл, гэм бузар хоёрын хоорондох заагаас өөр зэрэг дэв байхыг бид үл мэдмүй. Тэгш байдлыг эвдүүжин аливаа ялгаа гаргахыг болгоомжилтугай. Ахан дүү хэн ч бай тусыг хүргэ, төөрснийг сургамжил, унаж буйгаа өргө, ахан дүүдээ хэзээд шүд үл зуу, бүү дайсагна. Энхрий эелдэг бай. Бүгдийн зүрхэнд сайн үйлийн галыг тэтгэ. Аз жаргалыг дотнынхоо хүнтэй хуваалц, энэ ариун жаргалд атаа жөтөөг хэзээд бүү халдаа.

	Дайснаасаа өс авалгүй, сайн үйл хийгээд салж тасрагтун. Ийнхүү дээд хуулийг биелүүлснээр чи эрт дээр үед алдсан агуу ихийнхээ ул мөрийг олох болно» гэж төгсгөөд өндийснөө Пьерийг тэврэн үнсэв.

	Пьер шинэ танил талтай болж, тэднээс баяр хүргэж байгаад нь хариу юу гэж хэлэхээ мэдэхгүй дэмий л их баярлан нүдэндээ нулимс мэлтгэнүүлэн тал тал тийшээ бүлтгэнэн харна. Тэр бээр  эдгээр хүмүүсийг танил гэж бодохгүй гагцхүү ах дүүс гэж бодоод бушуухан л эдэнтэйгээ зорьсон хэрэгтээ орохын хүслэнгээр шатах шиг тэсэж ядан байв.

	Хамба алхаар нэг цохиход бүгд байр байрандаа сууж, нэг нь номхон эвсэг байхын чухлын тухай сургаал уншив.

	Хамба хамгийн сүүлчийн үүрэг гүйцэтгэхийг санал болгоход өргөл цуглуулагч хэмээх нэртэй том түшмэл, ахан дүүсээ хэсэж эхлэв. Пьер тэр өргөлд нь өөртөө буй бүх мөнгийг бичүүлчихье гэж хүссэн боловч дэндүү бардам зантайд тооцогдох бол уу гэж айгаад бишинтэйгээ адилыг бичүүлэв.

	Хуралдаан төгсөж Пьер гэртээ буцаж ирвэл алс холын аянд яваад олон арван жил болж бүр хувиран урьДын амьдралын ёс журам, дадал заншлаас хоцорчихсон мэт өөрт нь санагджээ.

	 


V

	 

	Пьер, масонд элссэнийхээ маргааш гэртээ ном уншин суухдаа нэг талдаа бурхан, нэг талдаа ёс суртахуун, нэг талдаа бие махбод бас нэг талдаа холимог юмыг дүрсэлсэн шооны учир холбогдлыг олох гэж оролдож байлаа. Хааяа ном шоо хоёроо тавиад шинэ амьдралаа санаандаа төлөвлөн бясалгаж байв. Өнөө дуэлийн тухай мэдээ эзэн хаанд хүрсэн учир Пьерийг Петербургээс зайлбал зүйтэй болъюу гэж өчигдөр масоны сүмд байхад хэлцгээж байсан. Тэгээд Пьер, өмнө нутагт буй эдлэндээ очиж тариачидтайгаа хөөцөлдье гэж боджээ. Тийнхүү шинэ амьдралынхаа тухай бодоод баяртай байтал өрөөнд нь Василий ноён орж иржээ.

	— Найз минь чи чинь Москвад юү гэгч юм хийчих ээ вэ? Чи чинь юунаас болоод Лелетэй муудаа вэ, moncher14 Чи чинь төөрөлдчихжээ гэж Василий ноён орж ирэнгээ хэлээд: Би бүгдийг дуулсан, христос бурхан еврей нарын өмнө буруу юм хийгээгүйн адил Элен чамд хийсэн буруу юм огт үгүй гэдгийг би чамд хэлэх байна гэлээ.

	Пьер хариу үг хэлэх гэтэл цаадах нь үгийг нь тасалж:

	— Чи надыг найз нөхрөө гэж үзээд зүгээр шууд хэлэхгүй яагаа вэ? Чи бол нэр төрөө боддог хүний адил тийм юм хийсэн тэгэхдээ түргэдсэн, гэвч энэ тухай одоо яриад яах вэ, би бүгдийг нь дуулсан, би бүгдийг нь ойлгож байна гэснээ дуугаа нам болгож:

	— Чи хүүхнээ болон намайг олны өмнө, тэр битгий хэл, ордны өмнө ямаршуу байдалд оруулж байгаагаа л сана. Гэргий чинь энд Москвад байгаа. Бодооч, хонгор минь гээд гараас нь доош татаж нэг л эндүүрэл болсон байна, чи ч өөрөө гадарлаж байгаа байх гэж би бодож байна. Захидал бичээд надаар явуул, цаадах чинь наашаа ирэг тэгээд учраа олцгоо, тэгэхгүй бол, хонгор минь, чамд тун тусгүй юм юу юугүй болно шүү, гэдгийг би хэлчихье гэлээ. 

	Василий ноён, Пьерийг зовмоор сүрхий харлаа.

	— Эзэн хааны тайх энэ бүх явдлыг чинь маш их сонирхож байгаа гэдгийг би сайн мэдэх улсаас сонссон. Тэр чинь Эленд их элэгтэй шүү дээ, чи мэднэ.

	Пьер үг дуугарах гэж хэд дахин завдсан боловч нэгд Василий ноён яриулахгүй байлаа, хоёрт гэхэд, өөрийнхөө хадам эцэгт хатуу шийдэмгий маягаар эрс тэс татгалзан үл зөвшөөрөх байдалтай ярихаас өөрөө айж байлаа. Түүнээс гадна масоны дүрэмд «эелдэг, уриалаг байгтун» гэсэн үг байсныг санажээ. Ямар ч хүн байлаа гэсэн энэ хүний бодож байснаас тэс өөр аягүй юмыг нүүрэн дээр нь хэлэх гэдэг мань хүний амьдралд тохиолдож буй хамгийн хэцүү учир яая даа гэж бодохоос нүүрээ үрчийлгэн, царай улайлган босож суун тэвдэж байлаа. Василий ноёны биеэ тоосон жишимгүй байдлын аяыг дагаж сурчихсан болохоор одоо ч гэсэн түүний өөдөөс зөрж чадамгүй санагдаж байлаа. Гэсэн ч одоо юү гэж хэлэхээс л цаашдын хувь заяа, өөрөөр хэлбэл: урьдын хуучин замаараа явах уу, аль эсхүл масон нарын зааж өгсөн бөгөөд шинэ амьдралд орох замыг олно гэж хатуу итгүүлсэн, их сайхан санагдсан тэр шинэ замаар явах уу гэдэг асуудал шалтгаалахыг гадарлаж байлаа.

	Василий ноён:

	— За, хонгор минь, «тэгье» гэж хэлээдэх тэгвэл би цаадхад чинь өөрөө бичье, тэгвэл ч тарган тугал төхөөрлөө гэсэн үг гэж алиалан хэлэв. Гэвч Василий ноён алиа үгээ хэлж дуусав уу үгүй юү Пьер эцгийнхээ зангаар царай нь жигтэйхэн галзуу мэт болж ирснээ ярилцаж буй хүнийхээ нүүр лүү харалгүй, 

	— Ноён гуай, би таныг уриагүй, яв та, яв! гэж шивнэн хэлэнгээ босон харайж үүдээ нээж өгөөд, — Яваарай та гэж ахин хэлэхдээ Василий ноёны царайд айж зовсон тэмдэг илрэхэд өөртөө үл итгэн баярлажээ.

	— Чи яагаа вэ? Өвдөө юү?

	— Яваад аль гэм! гэж хоолой чичрэн дахиж хэллээ.

	Василий ноён ямар ч тайлбар авалгүй явахаас замгүй болжээ.

	Долоо хоногийн хойно Пьер, масон найз нартаа өргөл болгон их мөнгө өгч салах ёс гүйцэтгээд өөрийн эдлэн газар луу явжээ. Түүний шинэ ахан дүүс нь Киев, Одесст байдаг масон нартаа түүгээр захидал илгээж, өөрт нь захиа бичиж шинэ үйл амьдралыг нь жолоодож байхаар ам өгчээ.

	 


VI

	 

	Пьер, Долохов хоёрын хэргийг дараад өнгөрсөн бөгөөд тэр цагийн эзэн хаан дуэлийг үзэж чаддаггүй байсан боловч өрсөлдөгч хоёр болон тэр хоёрын зэсүүлүүд нь ч хэлмэгдээгүй юм. Пьер эхнэрээсээ салснаар тэр дуэлийн түүх нь нийтэд үнэн болж таржээ. Пьерийг хоноцын хүү гэж ивээн тэтгэх байдлаар үзэж эрхлүүлж, алдаршуулж байсан бөгөөд түүнийг Оросын эзэнт улсын шилдэг тавнан гэж үзэж байсан бөгөөтөл ийнхүү олны дотор нэрээ сүрхий хугалж, ялангуяа олон нийтийн өршөөл уучлалтыг хүртэж чадаагүй буюу хүсээгүй нь зэвүүн болсон ажээ. Тэгээд одоо түүнийг уг болсон хэрэгт ганцаарыг буруутгаж, хартай мулгуу амьтан, эцэг шигээ бас нэг цус урсгахын хэнээтэй галзуу тамтаг гэлцэх болжээ. Пьерийг явчихсан хойно Эленийг Петербургт буцаж очиход танил талынх нь бүх улс амьтан түүнийг зовж яваа амьтан гэж өрөвдөн хүндэтгэх маягтай хөлтэй хүлээн авчээ. Нөхрийнхөө тухай яриа болоход Элен ямар учир холбогдолтойг нь өөрөө ухаараагүй хэр нь угийн овжин зангаараа догь маяг үзүүлж чаддаг байлаа. Тэр нь ямар шүү маяг вэ гэвэл: Би нэгэнт санаа шийдсэн, гонсойх юм алга, зовлонгоо даана, нөхөр маань бол бурхнаас зориуд илгээсэн лай байсан юм гэсэн янз болой. Василий ноён, санаа бодлоо арай илүү ний нуугүй хэлдэг байлаа. Пьерийн тухай яриа болоход тэр мөрөө хавчисхийлгээд дух руугаа зааж францаар:

	— Хагас галзуу гэж би хэлдэггүй юү гэдэг байв.

	— Би түүнийг чинь одоо үеийн завхай үзэлд эвдэрсэн ухаан муутай хар юм гэж аль түрүүний, бүр тэр үед хэлдэг байсан юм. Гадаадаас дөнгөж ирчхээд байхад нь бүгдээрээ сүйд болж хэлэх үгээ олж ядаад байсан тэр үед, та нар санаж байгаа байх, бүр тэр орой л түүний чинь би Марат шив дээ гэж гадарласан юм. Тэгээд юү болж төгсөв дөө? Би бүр тэгэхэд чинь түүнтэй суулгах дургүй байсан, юу болохыг нь мэдэж байсан юм гэж Анна Павловна Пьерийн тухай хэлэхдээ өөрөө хамгийн түрүү мэдсэн хүн болох гэж зүтгэж байлаа.

	Анна Павловна одоо ч гэсэн зав чөлөөтэй өдрүүдээ урьдын адил үдэшлэг зохиодог байсан бөгөөд Анна Павловна өөрөө францаар нэгдүгээрт: жинхэнэ сайн нийгэмлэгийн сор, петербургийн шилдэг сэхээтний аль өнгөтэй өөдтэйг нь цуглуулдаг тийм үдэшлэгүүдийг ч зохиодог хэвээр авай. Анна Павловна үдэшлэгт оролцуулах улсаа ийнхүү нарийн шигшин авдгаас гадна үдэшлэг дээрээ заавал ч нэг шинэ сонин хүнийг бишдээ танилцуулдаг байсан бөгөөд Петербургийн легитимист үзэлтнүүдийн бодол санааны үндэс бологч улс төрийн халуун хүйтний хэмжүүрийн зүү тэр үдэшлэгүүд дээр хамгийн эрс тод заадаг байсан юм.

	1806 оны шувтаргаар Наполеон, Пруссийн армийг Иен, Ауерштегийн дэргэд устгасан пруссийн ихэнх цайз бэхлэлтүүд бууж өгсөн тухай гунигтай тодорхой мэдээ ирсэн ба манай цэрэг Пруссийн нутагт нэгэнт орж Наполеонтой хийж буй манай хоёр дахь дайн эхэлсэн үед, Анна Павловна гэртээ нэг үдэшлэг зохиожээ.

	La créme de La veritabLe bonne sociéfe15 нь нөхөртөө хаягдсан, золгүй боловч дур булаам хөөрхөн Элен, дөнгөж саяхан Венаас ирсэн дур булаам Ипполит ноён хоёр дипломатч, авга эгч, хүлээн авах өрөөнөө зүгээр dum nomme de beaucoup de mérité16 гэж нэрлэгдсэн нэг залуу, шинээр орсон хэргэлт авхай эхийн хамт, бас хэдэн онц нэрд гараагүй хүмүүс байлаа.

	Энэ удаагийнхаа үдэшлэг дээр Анна Павловна гийчдэдээ танилцуулсан шинэ хүн нь саяхан пруссийн армиас буухиа элчээр хүрч ирсэн бөгөөд том тушаалт хүний хиа Борис Друбецкой гэгч байлаа.

	Энэ удаагийн үдэшлэг дээр заасан улс төрийн халуун хүйтний хэмжүүрийн зүү нь дор дурдсан байдлыг заажээ. Үүнд: европын бүх улсын эзэд, жанжид Бонапартад бялдуучлан намайг, биднийг эвгүй байдал, харамсал гунилд оруулахыг хэчнээн их хичээсэн ч Бонапартийн талаар бид бодлоо өөрчлөхгүй. Бид энэ талаар өөрсдийн шууд бодол санааг хэлэхээ болихгүй, харин пруссийн хаан болон бусдад бид «чингэх тусмаа та нар улам өөдлөхгүй. Авах гэснээ чи авсан шүү гэж л бид хэлнэ». Анна Павловнагийн үдэшлэг дээр улс төрийн халуун хүйтний хэмжүүр ийм юм зааж байлаа. Гийчдэд танилцуулах ёстой байсан Борисыг орж ирэхэд бараг бүгд цуглачхаад байсан бөгөөд Анна Павловнагийн удирдлагаар явагдаж байсан яриа нь Австритай тогтоосон манай дипломат харилцааны тухай, түүнтэй холбоо байгуулах горьдлогын тухай байлаа.

	Хиа хүний ганган хувцастай, эрийн цээнд хүрсэн, нүүр царай нь улаа бутарч, гялалзсан Борис зочны өрөөнд хэнэггүй орж ирэхэд ёсыг бодож түүнийг нагац эгч рүү аваачиж мэндлүүлсний хойно бишинтэй нь дахин нийлүүлэв.

	Анна Павловна хатангир гараа түүнд үнсүүлээд түүнийг танил бус хэдэн хүмүүстэй танилцуулахдаа хүн бүрийн тухай тодорхойлолтыг францаар шивнэн хэлж байлаа.

	Ипполит Курагин ноён, хонгор залуу хүн. Круг ноён, — Копенгагены элчнийг түр хамаарагч, гүн ухаант хүн...— Ноён Шитов эрхэм чанар ихтэй хүн. Круг ноён Копенгагены элчнийг түр хамаарагч гүн ухаант хүн... Ноён Шитов эрхэм чанар ихтэй хүн.

	Борис, Анна Михайловнагийн халамж, өөрийн төлөв түвшин зан авир, төрх байдлынхаа ачаар тэр алба хаах завсраа алба тушаалын талаар өөртөө хамгийн аятайхан нүх малтаж амжсан байна. Мань хүн, ихээхэн дээгүүр тушаалтай хүний хиа болж Прусс рүү ихээхэн чухал даалгавартай яваад саяхан тэндээс буухиа элч болон буцаж иржээ. Албан ажилдаа амжилт олохын тулд хүч, чармайлт, байнгын хөдөлмөр, баатар зориг гаргалгүй зүгээр л албан ажлыг нь үнэлдэг хүмүүстэйгээ эвийг нь олоод аргалчихад болдог бөгөөд дэслэгч цолтой хүн генерал хүнээс зүйрлэшгүй дээгүүр байж болдог тийм доордос нь дээдэстээ хатуу захирагдаж байх бичигдээгүй боловч заншил болсон журмыг Ольмюцед байхдаа мэдэж таашаагаад өөрөө сайн сурч авсан бөгөөд богино хугацаанд түргэн дэвшсэндээ өөрөө гайхах болж, бусад улс яагаад үүнийг ухаарахгүй байна гэж ч гайхах болжээ. Тийм юм нээж олсны улмаас түүний аж төрөх бүхий л арга маяг, урьдын танилуудтайгаа харьцах байдал, ирээдүйн бүх төлөвлөгөө бодол нь огт ондоо болжээ. Тэр бээр  баян биш ч гэсэн үлдсэн мөнгөө бусдаас дээр хувцаслахдаа хэрэглэдэг байлаа. Хөлсний муу тэргэнд суух юм уу, Петербургийн гудамжаар хуучин мундартай явснаас хоол унд зэргээ хасах болой. Дагт өөрөөсөө дээгүүр албатай хүмүүс лүгээ танил тал болохыг эрмэлзэх нь тэднийг өөртөө ашигтай гэж үзсэнээс буюу. Тэр, Петербургт дуртай, харин Москвагаас зэвүүцдэг байлаа. Ростовынхны тухай, хүүхэд ахуй цагтаа Наташад хайртай байсан тухай бодохоос аягүй санагдах болж, цэрэгт явсан цагаасаа хойш тэднийхээр ганц ч удаа орсонгүй. Анна Павловнагийн зочны өрөөнд ирэх нь алба тушаалын талаар ахих чухал хэрэг гэж үзээд одоо өөрийн үүргийг нэн даруй ухаарч өөртөө буй эрх ашгийг Анна Павловнад эдлүүлж, хүн болгоныг анхааралтай ажиглан, тэдний хэнтэй нь ч танил тал болохын ашиг тус, бололцоог цэгнэн бодож байлаа. Хөөрхөн Элений хажууд суудал нь таарч, нийтийн ярианд оролцов.

	— «Санал болгон тавьж байгаа гэрээний үндсийг Вена даанч боломжгүйд үзэж байгаа учраас тэр үндсийг хэрэгжүүлэхэд хэд хэдэн гойд амжилтын хамт бүтээж болох юм, бас бидэнд олдох арга хэрэглүүрийг ч сэжиглэж байна. Энэ бол Венын засгийн газрын үг яг тэр чигээрээ байгаа юм шүү» гэж Данийн элчнийг түр хамаарагч францаар хэлэв.

	— Зулгуйч сэжиг! гэж гүнзгий ухаант урнаар инээмсэглэн хэллээ.

	— Венын засгийн газар, Австрийн эзэн хаан хоёрыг ялгаатай үзэх нь чухал. Австрийн эзэн хаан ийм юм хэзээ ч бодох ёсгүй, засгийн газар нь л тэгж байгаа юм гэж Mortemart хэлэв.

	Анна Павловна хажуугаас нь:

	— Ээ, эрхэм дэд гүн минь гээд францаар европ хэзээ ч манай чин үнэнч холбоотон болохгүй гэлээ (тайх, европ гэхийг франц хүнтэй ярихдаа франц хэлний их нарийн ширийн хэллэг гэж яагаад ч юм онцгойлон хэлдэг байв).

	Ингэж ярьсныхаа дараа Анна Павловна, Борисыг татан оролцуулах гэж Пруссийн хааны эрэлхэг зориг, хатуу шийдэмгийн тухай үг өдөв.

	Борис ярих ээлжээ хүлээхдээ бишний ярьж буйг анхааралтай чагнах боловч хажуудаа сууж буй хөөрхөн Элений зүг хэд дахин хяламхийж амжихад цаадах нь ч инээмсэглэн царайлаг залуу хиагийн нүдтэй хэд дахин харц тулгарлаа.

	Пруссийн байдлын тухай ярихдаа Анна Павловна, Борисыг глогаугаар жуулчилсан ба пруссийн цэрэг ямар байдалтай байсан талаар ярьж өгөхийг гуйсан нь ихээхэн зүйтэй байлаа. Борис цэвэр, зөв франц хэлээр цэргийн тухай, ордны тухай ихээхэн сонин зүйл ярихдаа өөрөө дамжуулж байсан баримт сэлтийн талаарх өөрийн бодол саналыг хичээнгүйлэн тойруулан өнгөрөөж байлаа. Борис, бүгдийн анхаарлыг нэг хэсэг татаж чадсан учир Анна Павловна бүх гийчдээ шинэ хүний талаар сэтгэл ханамжтай байна гэж бодлоо. Борисын ярьсан зүйлд Элен бүгдээс илүү их анхаарал хандуулжээ. Сайх хүүхэн, түүний явж ирсэн тухай зарим нарийн ширийн юмыг лавлан асуугаад пруссийн армийн талаар их сонирхож байгаа юм уу гэмээр байлаа. Түүнийг яриагаа дуусгамагц хүүхэн ердийн зангаараа инээмсэглэн түүнд хандаж францаар:

	— Ta надтай уулзах явдал зайлшгүй хэрэгтэй байна гэж аргагүй л ямар нэг шалтгаанаар чухал хэрэгтэй ажээ гэж бодохуйц янзаар хэлээд, — Хоёр дахь өдрийн 8, 9 цагийн хооронд таныг ирвэл би их талархах болно гэлээ.

	Борис түүний хүссэнийг биелүүлнэ гэж амлаад цааш нь ярилцах гэтэл нагац эгч нь өөрийн чинь яриаг сонсох хүсэлтэй байна гэсэн шалтгаар Анна Павловна түүнийг дуудлаа.

	— Ta, үүний нөхрийг таних бил үү? гэж Анна Павловна нүд анин, Эленийг зааж хэлээд, — Ээ хөөрхий, золгүй зовж яваа сайхан бүсгүй дээ! Дэргэд нь түүнийх нь тухай битгий яриарай, битгий яриарай. Өөрт нь их хэцүү байгаа! гэв.

	 


VII

	 

	Борис, Анна Павловна хоёрыг ирж нийттэй нийлэхэд Ипполит ноён яриагаараа нийтийн анхаарлыг татжээ. Тэр хүн, сандал дээрээ урагш тэмүүлсхийн суугаад:

	— Пруссийн эзэн хаан гэж францаар хэлээд инээд алдав. Бүгд түүн тийш хандаж: Пруссийн эзэн хаан уу? гэж Ипполит асуугаад дахин инээд алдаж сандлынхаа мухар луу дахин тайван төв байдалтай шигдэн суув. Анна Павловна, түүнийг жаал хүлээзнэсэн боловч Ипполит дахиад ярихыг эрс больсон юм шиг болохоор нь эзэн хааны тайх: бурхангүй Бонапарт Подстамд Их Фридрихийн сэлмийг хэрхэн хулгасан тухай ярьж гарав.

	— Их Фридрихийн тэр сэлмийг чинь би... гэж францаар ярьж эхэлтэл Ипполит францаар:

	— Пруссийн эзэн хаан гэж хэлэн үгийг нь таслаад бусад нь түүний зүг эргэхэд өөрөө уучлалт гуйгаад дуугүй болчхов. Анна Павловна ярвайсхийв. Ипполитын найз MorteMart, түүнд шийдэмгий хандаж францаар:

	— За, Пруссийн эзэн хаан гээд юү гэх гээ вэ? гэхэд Ипполит инээсэндээ ичсэн маягтай инээд алдаж францаар:

	— Үгүй, зүгээр, би ингэж л хэлэх гэсэн юм... (Венад байхдаа дуулсан наргиа яриагаа давтан ярих бодолтой энэ оройн туж хоорондуур нь хавчуулахыг завдан байсан юм санж) Бид пруссийн хааны төлөө дэмий байлдаж байна гэж л би хэлэх гэсэн юм гэж бас францаар өгүүлэв.

	Дооглосон буюу сайшаасан аль ч утгаар нь ухаарч болох тийм маягаар Борис болгоомжтой инээмсэглэсэн нь уг наргиа яриаг юу гэж бодоцгоохтой холбоотой байжээ. Бүгдээр инээд алдав.

	— Таны наргиа үг муу, их ухаалаг үг, гэхдээ шударга биш байна. Бид чинь пруссийн хааны төлөө биш сайн, сайхан зарчмын төлөө байлдаж байгаа шүү дээ. Өө, яасан муухай санаатай хүн бэ, энэ Ипполит ноён чинь! гэж Анна Павловна атийж үрчийсэн хуруугаар занган хэлэв.

	Голдуу улс төрийн сонин хамарсан яриа оройжингоо намдсангүй. Эзэн хаанаас буулгасан шагналын тухай үдэшлэгийн шувтаргаар эхэлсэн яриа бүр ч хөлтэй болов.

	— Ноднин NN чинь хөрөгтэй хөөрөг авсан байхад яагаад тийм шан өгдөггүй юм? гэж гүнзгий ухаант хэлэв.

	— Уучлаарай эзэн хааны хөрөгтэй хөөрөг чинь шагнал болохоос биш, ялгах тэмдэг биш, бэлэг л юм даа гэж өнөөх дипломатч францаар хэлэв.

	— Жишээ дурдвал байсан л юм— Шварценберг.

	— Тийм байж боломгүй гэж нэг нь францаар хэлж сөргөв.

	— Мөрийцөх минь. Тууз гэвэл бас учиртай...

	Явцгаах гээд бүгдийг босоход, энэ оройжин шальж яриагүй байсан Элен Борист дахин хандаж хоёр дахь өдөр ирэхийг гуйхдаа эелдэг боловч тушаах төлөвтэй хэлэв.

	— Над их хэрэг болно гэж тэр хүүхэн Анна Павловна руу эргэж харан инээмсэглэж хэлэхэд Анна Павловна өөрийн эрхэмсэг ивээгчийн тухай ярих бүр гунигтай маягаар инээмсэглэдэг зангаараа инээмсэглээд Элений хүслийг батлав. Пруссийн цэргийн тухай энэ орой Борисын хэлсэн ямар нэг үгээс болж Элен түүнтэй гэнэт уулзах чухал хэрэгтэй боллоо гэмээр байлаа. Түүнийг хоёр дахь өдөр ирэхлээр учрыг нь тайлбарлаж өгүүж хэмээн амлах аятай байв.

	Борис хоёр дахь өдрийн орой ирж Элений сайхан өрөөнд байхдаа чухам ямар учраас түүнийг заавал ир гэсэн талаар тодорхой тайлбар сонссонгүй. Өөр зочид бас иржээ. Гүн ахай түүнтэй шальж ярьсангүй, харин явах болоход нь л гараа үнсүүлж инээмсэглэхээ гайхмаар болиод гэнэт шивнэж францаар:

	— Маргааш зоогт... орой ирээрэй. Ta ирэх хэрэгтэй... ирээрэй гэв.

	Борис энэ удаагийн ирэлтээрээ Безухова гүн-ахайн гэрт дотнын хүн болжээ.

	 


VIII

	 

	Дайн шатаж, түүний ажиллагаа нь оросын хилд ойртсоор байлаа. Хүн төрөлтний дайсан Бонапартыг газар сайгүй хараан зүхэж байв. Хөдөө тосгодод цэрэг эрсийн татлага явагдаж, дайны газраас янз янзын хоорондоо зөрөөтэй голдуу худал, дам мэдээ ирдэг болов.

	Өвгөн ноён Болконский, Андрей ноён, ноёгтой Марья нарын амьдрал 1805 оноос нааш ихэд өөр болжээ.

	1806 онд өвгөн ноёныг тэр үед Орос орон даяар эмчлэгдэн байсан сайн дурын цэргийг командлах найман жанжны нэгээр томилов. Ялангуяа хүүгээ алагдсан гэж бодох болсноос хойш насных нь тулхигүй байдал улам нэт болсон авч өвгөн ноён эзэн хааны өөрөө томилсон тэр тушаалаас татгалзах эрхгүй гэж үзсэн бөгөөд түүнд шинээр нээгдсэн тэрхүү ажил нь өвгөнийг өөд татаж бие нь ч данги болжээ; өөртөө оногдуулсан гурван хошуу нутгаар байнга явах болов. Хүлээсэн үүргээ биелүүлэхдээ дэндүү ёсорхуу, дорд хүмүүстэйгээ харьцахдаа хэтэрхий ширүүн гэмээр болж өөрөө аар саар ажилд ч оролцох болжээ. Марья ноёхой эцгээрээ тооны хичээл заалгадгаа болиод гагцхүү эцгийгээ гэртээ байх үеэр албан тасалгаанд нь өглөөгүүр жаал Николай ноёныг тэжээгчтэй нь дагуулсаар (өвөг эцэг нь ингэж дууддаг ажээ) орж ирнэ. Хөхнөөс салаагүй Николай ноён бол тэжээгч эх, асрагч Савшина хоёрын хамт талийгаач гүн ахайн байранд суудаг бөгөөд Марья ноёхой өдрийн ихэнхийг хүүхдийн өрөөнд өнгөрүүлэхдээ жаал ачдаа чадах ядахаараа эхийнх нь оронд эх болохыг хичээнэ. Бас тэр жаалд учиргүй хайртай мэт байх тул Марья ноёхой тэр жижиг сахиулсан тэнгэрээ (ачаа тэр ингэж нэрлэдэг байв) найз хүүхэндээ арга буюу найр тавин асрах, тоглох эрхийг олгодог байв.

	Халзан уулын шүтээний дэргэд жижигхэн ноёхойн булшин дээр бунхан байдаг ба тэр бунхны дотор италиас авчирсан боржин чулуун хөшөө байдаг нь жигүүрээ дэлгэж агаарт цойлон нисэхийг зэхэж буй сахиулсан тэнгэрийг дүрсэлжээ. Тэр сахиулсан тэнгэрийн дээд уруул нь инээмсэглэх гэж буй мэт дээш ялимгүй сөхөгдсөн байдаг атал Андрей, Марья хоёр нэг удаа бунхнаас гараад явж байхдаа сахиулсан тэнгэрийн нүүр нь нас барсан бүсгүй хүнийх шиг юм гэж хоёул ярилцаж байжээ. Андрейд үүнээс ч илүү хачин санагдсан зүйл байвч дүүдээ хэлэлгүй өнгөрчээ, юу гэвэл сахиулсан тэнгэрийн царайд уран барималчийн гаргасан илрэл нь Андрейн талийгаач болсон гэргийн өнөөх: «Өө, та нар надыг яах гэж ингэв дээ?» гэсэн номой зэмлэлийн үг хэлж буй мэт болжээ.

	Андрей ноёныг буцаж ирснээс хойш удалгүй өвгөн ноён Халзан уулаас дөчин мод газрын зайтай Богучарово хэмээх том эдлэн газрыг хүүдээ таслан өгчээ. Андрей, Халзан уулыг санахаас сэтгэлийг нь зовоодог дурсамж буйн шалтгаанаар, бас эцгийнхээ зан араншныг дандаа тэвчин өнгөрөөж заримдаа чадамгүй санагдах, бас ч нөгөө талаар хар толгойгоо дааж явмаар санагдах тул Богучаровыг ашиглан тэнд төвхнөн ихэнх цагаа тэнд өнгөрөөх болжээ.

	Андрей ноён, Аустерлицын байлдаанаас хойш цэргийн албанд хэзээ ч явахгүй гэж хатуу шийджээ. Дайн эхлээд бүгдийг цэргийн алба хаалгах болоход цэргийн жинхэнэ албанаас мултрахын тулд эцгийнхээ удирдлагаар сайн дурын цэрэг элсүүлэх үүрэгтэй ажилд оржээ. Өвгөн ноён тийнхүү 1805 оны байлдааны дараа өөрийн гүйцэтгэх үүргийг хүүтэйгээ сольсон юм шиг болжээ. Өвгөн ноён ажил албандаа сурамшаад жинхэнэ байлдаан болбол сайн юм болно гэж хүлээж байлаа, гэтэл Андрей ноён, дайнд үл оролцон, түүнийг гагцхүү муу зүйл хэмээн сэтгэлийнхээ угт харамсан бодно.

	1807 оны хоёрдугаар сарын 26-нд өвгөн ноён, өөрийн тойргоор аялал хийжээ. Эцгийгээ явчихсан хойгуур, Андрей ноён бас ихэнх цагаа Халзан ууландаа өнгөрөөдөг байв. Жижигхэн Николушка өвдөөд дөрөв хоножээ. Өвгөн ноёныг авч явсан улаач нар хотоос буцаж ирэхдээ Андрей ноёнд бичиг захидал авчирчээ.

	Өрөөний зарц нь тэр захидал бичгийг залуу ноёны албан тасалгаанд авчирсан боловч ноён байхгүй тул Марья ноёхны өрөөгөөр ороход тэнд ч байсангүй. Хүүхдийн өрөөнд орсон сурагтай.

	Андрей ноён, хүүхдийн жижиг ширээн дээр сууж тэг дундаа хүртэл устай шилэн хундаганд эм дусаан гар чичрэн хөмсөг зангидаад байсан үед нь асрагч авгайн туслагч хүүхнүүдийн нэг нь

	— Эрхэмсэг ноёнтон гуай, Петруша захидал бичигтэй ирсэн гэнэ гэхэд, 

	— Юү вэ? гэж тэр ууртай хэлээд гараа болгоомжгүй хөдөлгөснөөс эмээ шалан дээр асгаад ахин ус аль гэхэд тэр хүүхэн ус өгөв.

	Тэр өрөөнд хүүхдийн ор, хоёр авдар, түшлэгтэй сандал хоёр, нэг ширээ, хүүхдийн нэг ширээ, Андрей ноёны сууж буй сандал эдгээр байна, цонхнууд нь хөшигтэй, ширээн дээр ганц лаа асаатай, лааны гэрлийг орон дээр тусгахгүй гэж хавтастай ноотны нэг ном халхлан тавьжээ.

	— Найз минь жаахан азнасан дээр байх... дараа... гэж орны дэргэд зогсож байсан Марья ноёхон ахдаа хандаж хэлэв.

	— Ээ уучлаарай, чи дандаа л дэмий юм ярьж байх юм, алийн болгон хүлээх юм, таарч дээ мөн гэж Андрей ноён дүүгээ дайрч буй бололтой аман дотроо хэллээ.

	— Байг л даа, сэрээгээд яах юм, унтаад өгсөн байхад гэж ноёхой гуйн аргадаж хэлэв.

	Андрей ноён босож, гартаа хундага барьсаар өлмий дээрээ явж орных нь дэргэд сэмээрхэн очоод:

	— Нээрээ сэрээх хэрэггүй юү? гэж шийд муутай хэлэв.

	— Өөрөө л мэд. Гэхдээ... миний бодоход... үгүй, өөрөө л мэд гэж өөрийн бодол дийлснээ ичиж зовсон Марья ноёхон өгүүлээд түүний шивнэх дуугаар дуудаж байсан хүүхэн рүү заалаа.

	Бүлээрээд бие нь цог шиг халуун байсан нялх хүүг тэр хоёул сахиж хоёр дахь шөнөө нойргүй хонож буй ажээ. Тэд гэрийнхээ эмчид найдалгүй, хот руу эмчид явуулаад хүлээхдээ элдэв дээдийн арга хэрэглэж авай. Нойргүй ядарч, сэтгэл түгшин зовсондоо тэр хоёр бие биедээ уцаарлан бухимдаж байлаа.

	Петруша аавын явуулсан захиа бичиг авчирчээ гэж нөгөө хүүхэн шивнэж хэллээ.

	Андрей ноён гарахдаа

	— За юү болоо вэ! гэж ууртай хэлээд эцгийнхээ хэлүүлсэн үгийг сонсож, дугтуйтай бичиг захидлыг нь аваад хүүхдийн өрөө рүү орж:

	— За яав? гэж асуухад:

	— Хэвээрээ л байна, хүлээзнэ, бурхан минь. Нойр шиг хэрэгтэй юм байхгүй гэж Карл Иваныч хэлдэг гэж Марья ноёхон санаа алдаж аяархан хэлэв.

	Андрей ноён хүүхдийн дэргэд очиж тэмтэрч үзлээ. Халуун нь жигтэйхэн.

	— Карл Иваныч гэнэ, нохой долоо! гээд Андрей өнөөх эм дусаасан хундагатайгаа барьж хүүхдийн хажууд очиход Марья ноёхон

	— André байг! гэлээ.

	Цаадах нь ууртай, шаналсан хүний байдлаар хөмсөг зангадан Марьяг муухай харснаа хундагатайгаа өгөх нь ээ. Тэгээд ингэж хэлэв, 

	— Өгчихмөөр л байна. Өгчих л дөө, би чамайг гуйя.

	Марья ноёгтой дал мөрөө хавчисхийлгэсэн боловч хундагатайг нь хойш урагш хэлэлгүй аваад асрагчийг нь дуудан эмээ өглөө. Хүүхэд часхийн уйлж хахаж цацаж байна. Андрей ноён, нүүр үрчийлгэн, толгойгоо барьсаар гарч хажуу өрөөний диван дээр суулаа.

	Өнөөх захидал бичиг гарт нь хэвээр л байна. Тэгснээ аяндаа задалж уншив. Өвгөн ноён, цэнхэр өнгийн цаасан дээр өөрийн том, урт бичгээрээ зарим газар товчилсон үг хэрэглэн бичсэн нь:

	«Хэрэв худал биш бол саяхан буухиа элчээр ихээхэн баярт мэдээ ирлээ. Бенигсен, Эйлаулийн дэргэд Буонапартийг бүрэн ялсан мэт. Петербургийнхэн бүгд хөл алдан баярлаж, цэрэгтээ шан бэлэг явуулав, хэмжээ алга. Герман хүн ч байсан би баяр хүргэж л байна. Корчевын дарга Хандриков гэгч нэг юм, юү хийж буйг нь бодоод ухаан хүрэхгүй байна: одоо хүртэл зохих хүмүүс ба хоол хүнс залгуулаагүй байна. Одоо би тийшээ очиж, хэрэв долоо хоногийн дотор бүгдийг эс бэлдвээс толгойг чинь авна гэж хэлнэ. Прейсиш— Эйлаусын тулалдааны тухай Петенькаас бас нэг захидал авлаа. Өөрөө оролцсон гэнэ бүгд үнэн. Хүмүүст дэмий эс саад хийвээс, герман хүмүүс ч Буонапартийг бут цохисон байх юм. Их л сандран зугтаж байсан хэмээлцэнэ. Корчев руу бушуухан очиж гүйцэтгэсүгэй!»

	«Үгүй, өршөөгөөрэй, хүүхдээ зүгээр болтол одоохондоо явахгүй» гэж тэр бодоод үүдэнд нь очиж шагайлаа. Марья ноёгтой орных нь хажууд зогссон хэвээр, аяархан саатуулж байв.

	«За бас аягүй юм юү бичээ вэ? гэж Андрей ноён эцгээсээ ирсэн захидлын агуулгыг нэхэн санахдаа — За манайхан маань намайг л цэрэгт алба хаагаагүй яг тэр үеэр Бонапартыг дийлдэг байж. Тийм ээ тийм, надыг л юм бүхэн элэг барих юм... гэсэн ч яах вэ сайн хэрэг...» гэж бодоод Билибиний францаар бичсэн захидлыг уншиж эхлэв. Уншаад тал хувийг нь ойлгохгүй байгаа боловч дан ганц юмны тухай тарчлан боддогоо түр ч болов болихын тулд л уншиж байлаа.

	 


IX

	 

	Билибин одоо армийн гол байрны дэргэдэх дипломат түшмэлийн алба гүйцэтгэж буй бөгөөд франц хэлээр франц хошин үг хэллэгтэй боловч өөрийгөө дооглож зэмлэхээс үл айх жинхэнэ орос хүний зоригоор дайны бүх байдлыг тодорхойлон бичжээ. Билибин бичихдээ: дипломат даруу зандаа өөрөө тарчлан зовдог байсан Андрей ноёныг өөрийн үнэнч сурвалжлагч болгож армийн дотор ямаршуу юм болж буйг үзсээр хуримталсан хамаг муу сэтгэгдлээ уудлан хэлэхдээ баяртай байна гэжээ. Энэ нь бүр Прейсиш— Эйлаугийн тулалдаан болохоос өмнө бичигдсэн хуучирсан захидал байлаа.

	«Аустерлицид, эрхэм ноён та андахгүй шүү дээ, бидний олсон гялалзам амжилтуудаас хойш би гол байрнаас ер холдсонгүй. Би ер нь дайны амтанд орчихжээ, ингэсэндээ ч сэтгэл хангалуун байна, энэ гурван сарын дотор миний үзсэн юм гэдэг ойгүй ихээ.

	Би бүр ab аvо17 бичье. Хүн төрөлтний дайсан, та мэднэ газар, пруссчуудийг довтолсоор байна. Пруссчууд бол биднийг гурван жилийн дотор гурван удаа л мэхэлсэн манай үнэнч холбоотон мөн. Бид тэднийгээ, өмөөрөн үзэлцэж байна. Гэтэл хүн төрөлтний дайсан бээр бидний сайхан үгийг өчүүхэн төдий ч үл анхааран мулгуу бүдүүлэг байдлаараа пруссчуудийг уулгалан дайрч тэдний нэгэнт эхэлсэн найр наадмыг ч төгсгөх боломж өгөлгүй яйран болтол бут ниргээд Подстамынх нь ордныг эзэгнэн байрлаж байна.

	Пруссийн хаан Бонапартад бичихдээ, эрхэмсэг таныг би ордондоо таны тааламжид дээд зэргээр нийцэх байдлаар хүлээн авахыг маш их хүсэж буй бөгөөд миний бие энэ цаг үеийн нөхцөл байдлын дотор хийж болох бүхнийгээ онц хичээнгүйлэн хийсэн болой гэжээ. Ээ дээ, хэрэв би зорьсондоо хүрсэн бол уу! Пруссийн генералууд францчуудын өмнө нялганан долдойдож, эхний тавьсан шаардлагаар нь буун өгч байна. Түмэн хүнтэй гарнизоны дарга Глогау би яах вэ? гэж пруссийн хаанаас асууж байна. Энэ бүгд үнэхээр үнэн юм шүү. Нэг үгээр хэлэхэд, бид байлдааныхаа аттитюдаар тэднийг сүрдүүлэх гэсэн маань харин өөрснөө дайнд орооцолдон бүр хил дээр ирүүлчхээд гол нь пруссийн хааны төлөө, түүнтэй амь насаа холбожээ. Манайд илүүдэлтэй байдаг боловч ганц жаахан юм, тухайлбал-ерөнхийлөн командлагч л дутагдаад байна. Хэрэв ерөнхийлөн командлагч маань тийм залуу хүн байгаагүй бол Аустерлицын амжилт улам ч дорвитой байх байжээ, ер ная хүрсэн генералуудаа бүртгэж, Прозоровский, Каменский хоёрын Каменскийг нь шилж авах ёстой юм. Генерал, бидний байранд Суворовын ёсоор хүрч ирэхэд хүмүүс ихэд хөгжилдөн баярлан хөлтэй хүлээж авна. 4-нд Петербургээс анхны буухиа ирнэ. Өөрөө юм болгоноо хийх дуртай фельдмаршалын албан тасалгаанд чемодануудыг нь авчирна. Намайг дуудаж, захидал ялгуулан, бидэнд ирснийг нь ав гэлээ. Фельдмаршал надаар ийм ажил хийлгээд өөртөө ирсэн захидлыг хүлээн харж байна Эрээд байдаг, өөрт нь ирсэн юм алга. Фельдмаршал сэтгэл тавгүй болж өөрөө эрэлдээд эзэн хаанаас Т. гүн, В. гүн болон бусдад илгээсэн захидлуудыг олов. Машид уурлан тэвчээр алдаж бусдад ирүүлсэн захидлуудыг авч задлан уншиж эхлэв... Тэгээд Бениген гүнд өнөөх нэрд гарсан тушаалаа бичив гэж Билибин францаар бичжээ. «Би шархтаад, мориор явж чадахгүй байна, тэгэхлээр армиа командалж чадахгүй нь ээ. Ta, армийнхаа гол хүчийг бут цохиулаад Пулстускад аваачжээ. Тэнд тэд хоргодох оронгүй, түлээ түлш, хоол ундгүй байгаа учир арга бодох хэрэгтэй, тэгээд ч өчигдөр Буксгевден гүнд өөрснөө ханджээ, хил рүүгээ ухраахыг бодох хэрэгтэй, үүнийг өнөөдрийн дотор биелүүлсүгэй».

	«Мориор явсаар байгаад бөгсөө холгочихсон маань одоо бүр урьд урьдынхаас нэт болон морь унаж явах, ийм их армийг командлах нөхцөлгүй болсон тул би командлалаа надаас ахмад генерал Буксгевден гүнд тохоож, түүнд жижүүр болон түүнтэй холбогдолтой бүхнийг шилжүүлж, хэрэв талх будаа олдохгүй бол Пруссийн нутгийн гүн тийш ухрах хэрэгтэй гэж зөвлөгөө өгсөн, яагаад гэвэл ганц өдөр идэх талх үлдсэн, аа дивизийн дарга Остерман, Седморецкий хоёрын мэдээлснээр бол зарим хороо огт талхгүй болсон бөгөөд тариачдынхыг ч идээд дууссан гэсэн юм. Би өөрөө эдгэртлээ Остролонкийн цэргийн эмнэлэгт байх болно. Хэрэв иймэрхүү байдалд арми маань дахиад арван таван хоног болбол хавар тийшээ ганц ч эрүүл хүн үлдэхгүй гэдгийг мэдэгдье.

	Өөртөө оногдсон агуу их, яруу алдарт үүргийг биелүүлэн эс чадаад хүч тамиргүй болсон тэр өвгөнийг халж хөдөө явуулаарай. Цэргийн даргын биш, бичээчийн үүрэг эс биелүүлэх аваас цэргийн эмнэлгийн энд би бээр таны ивээлт зөвшөөрлийг хүлээх амой. Сохроод армиас гарсан гэвэл армиас миний зайлах явдал ямар ч нууцыг үл задруулна. Над мэтийн хүн Орос оронд олон мянга бий» гээд францаар:

	Фельдмаршал, эзэн хаанд уурласан уураа бид бүгдэд гаргаж байна. Энэ бол тун ч зүйн хэрэг!

	Шог жүжгийн нэгдүгээр үзэгдэл нь ийм байна. Тэгээд сонирхол, зугаа өсөн нэмэгдэж байгаа нь аргагүй юм. Фельдмаршалыг явсны дараа бид дайсны хараанд орж тулалдаан хийхэд хүрэв. Буксгевден ахмадын хувьд ерөнхийлөн командлагч болсон авч генерал Бенигсен огт өөр бодолтой байгаагаар үл барам өөрийн корпусын хамт дайсны хараанд оршиж тулалдаанд орох завшааныг эрэлхийлж байна. Тэр ч тулалдана даа. Энэ Пултусийн тулалдааныг том ялалт болсон гэцгээх юм, гэтэл миний бодоход огт тийм биш болой. Энгүүн бид бол, та мэднэ газар, тулалдааны хонжоотой буюу хохиролтой болсон тухай асуудлыг үнэлэхдээ маш муу зуршилтай юм аа. Тулалдааны эцэст ухарсныг нь л дийлдсэн гэж үздэг болохоор үүнээс шүүн бодвол бид Пултусийн тулалдаанд дийлдсэн юм байна. Нэг үгээр хөөрөхөд, бид тулалдааны дараа ухарчхаад Петербургт буухиа элч зарахдаа яллаа гэсэн мэдээ явуулж байна, тэгээд ч Бенигсен генерал ялалт байгуулсныхаа төлөө Петербургээс талархлын тэмдэг болгож ерөнхийлөн командлагчийн цол ирүүлэх байх хэмээн горилон армийг даргалахдаа генерал Буксгевденээс дутахгүй байгаа юм. Завсрын хаанчлалын энэ үед бид маш өвөрмөц сонин маневр хэд хэдийг эхлэн явуулж байна. Бидний төлөвлөгөө ёс шиг дайснаас зайлсхийх үү, аль эсхүл довтлох уу гэдгээс бүрдэхээ нэгэнт болиод харин ахмадын эрхээр заавал бидний дарга болох ёстой болсон генерал Буксгевденээс яавал зайлсхийв гэдгээс бүрдэж байна. Бид энэ зорилгоо биелүүлэх гэж маш их чармайхдаа гарам үгүй гол мөрнийг гатлах үедээ ч гэсэн одоо үед бидэнд Бонапартаас илүү аюултай дайсан болж буй Буксгевденээс ангижрахын тулд гүүрээ шатааж байгаа юм. Генерал Буксгевден нэг удаа хариугүй дайруулчих гээд байв, бид түүнээс амиа хоохойлохын тулд хийж байсан тийм нэг маневрын үед дайсны сүрхий хүч түүнийг авчээ. Түүнийг голын нэг эрэг дээр гараад ирмэгц бид дахиад л нөгөө зах дээр нь гараад явчихна. Тэгсээр тэгсээр бидний дайсан Буксгевден биднийг гүйцээд дайрч эхлэх нь тэр. Учрыг тайлбарлах ажил гарлаа. Хоёр генерал хоёул уурлаад хоёр ерөнхийлөн командлагчийн хооронд дуэль болох шахуу юм боллоо. Гэтэл азаар, хамгийн эгзэгтэй минутад Пултусын ялалтын тухай мэдээг Петербургт авч явсан буухиа элч нь буцан ирж бидэнд ерөнхийлөн командлагчийг томилсон тухай шийд авчирлаа, тэгээд нэгдүгээр зэргийн дайсан — Буксгевден ялагдах нь тэр. Одоо бид хоёрдугаар дайсан Бонапартын талаар бодох бололцоотой болоод байна. Гэтэл яг энэ үеэр бидний өмнө үнэн итгэлт хэмээх гурав дахь дайсан гараад ирлээ. Тэр бол талх, үхрийн мах, хатаасан талх, өвс, овьёос: юу юу ч гэнэ вэ зөндөө юмыг том дуугаар шаардаж байна! Хоршоо дэлгүүр хоосон, зам явахын аргагүй. Үнэн итгэлтүүд дээрэм хийж эхлэв, тэдний дээрэм гэгч сүүлийн үед болсон дайнтай ч зүйрлэхгүй их хорлонтой. Хороодын тэн хагас нь захиргаагүй болж газар газраар хэсүүчлэн гал мэсийн аюулд учруулж байна. Хүн ардыг цөлмөн шулж, эмнэлгийн газруудаар өвчтөн шархтан пиг дүүрч энд тэндгүй өлсгөлөн болжээ. Тэр ч бүү хэл дээрэмчид, армийн гол байрыг хоёр ч удаа дайрч, ерөнхийлөн командлагч маань тэднийг хөөн тонилгохын тулд батальон цэрэг гаргаж байлаа. Тэр дайралтын үеэр миний нэг хоосон чемодан, халаад хоёрыг аваад явчихжээ. Тэр дээрэмчдийг буудан алж байх эрхийг эзэн хаанаас дивизийн бүх дарга нарт олгохыг хүсэж буй боловч үүнээс болж цэргийн маань тэн хагас нь нөгөө хагасыгаа буудан устгах хэрэг болуузай хэмээн би айж байна» гэжээ.

	Андрей ноён эхлээд нүдээрээ л уншиж байсан боловч сүүл сүүлдээ уншиж байсан юмандаа (Билибины бичиж буй зүйлд хэр зэрэг итгэж болохыг өөрөө мэдсээр боловч) анхаарал нь өөрийн эрхгүй татагдаж эхлэв гэвч энэ хүртэл уншаад өнөөх захидлыг хумхин хаяв. Тэр захидалд бичсэн зүйл уурыг нь хүргэсэн хэрэг биш, аа тэндхийн өөрт нь харш санагдах амьдрал түүний сэтгэлийг догдлуулж болох байсан явдал уурыг нь хүргэжээ. Тэгээд нүдээ анин, уншсан зүйлд би ямар ч падгүй хэмээх мэтээр магнайгаа нэг гараар арчаад хүүхдийн өрөө рүү чих тавин чагналаа. Хаалганы цаанаас гэнэт нэг хачин дуу гарах сонстов. Айдас нь хүрлээ. Захидал уншиж байх хооронд нь юм болоогүй байгаа даа гэж айгаад өлмий дээрээ сэмхэн алхаж хүүхдийн өрөөний үүдэнд очоод хаалгыг нь нээлээ. 

	Ороод очиход, асрагч нь нэг юм айсан байдалтай нуух бөгөөд орных нь дэргэд байсан Марья ноёхон алга. 

	— Найз минь гэж араас нь Марья ноёхон шивнэхэд түүний дуу цөхөрсөн шинжтэй мэт дуулджээ. Удаан хугацаагаар нойр алдаж удаан хугацаанд сэтгэл түгшиж байсан хүний зан санж тэр, аяндаа айх болж хүүхдээ үхчхэв үү дээ гэсэн бодол толгойд нь харван оржээ. Харсан, сонссон бүгд нь үнэн болоод байх шиг санагдлаа.

	«Өнгөрчээ» гэж бодохоос хүйтэн хөлс нь чийхарч эхлэв. Асрагч нь үхсэн хүүхдийг нуучихсан тэгэхлээр ор нь хоосон биз гэж бодоод орны нь дэргэд сандарсан байдалтай очиж хөшгийг нээгээд айж бүлтгэнэсэндээ хүүхдийг олж харахгүй удлаа. Тэгж тэгж олж харваас хүүхэд нь орон дээр хөндлөн тарайж, толгой нь жинтүүнээсээ мултарчихсан, нойртоо зүүдлэн уруулаа шов шов хөхөн нүүр улаа бутран жигд сайхан амьсгалж байлаа.

	Андрей ноён, нэгэнт алдсан хүүхдээ амьд болоод ирэхийг нь үзэх шиг их баярлав. Дүүгийнхээ зааж өгснөөр бөхийж уруулаа хүргээд хүүхдийн халуунтай байгаа эсэхийг нь үзэв. Зөөлхөн дух нь хөлстэй байна, толгойг нь дарж үзвэл үс нь хүртэл норж их хөлөрсөн ажээ. Тэр жаал нас эс барснаар зогсохгүй одоо өвчин нь өнгөрч өөрөө илаарьшиж буй нь илт байлаа. Андрей ноён, тэр өчүүхэн арчаагүй амьтныг шүүрэн авч үнгэлж элгэндээ наагаасай гэж хүсэвч тэгж зүрхэлсэнгүй. Харин хөнжлийн дороос мэдэгдэж буй хөөрхөн жижиг хөл гарыг нь, толгойг нь байн байн өнгийн харж зогсоно. Дэргэд нь хүний хөлийн чимээ гарч орны хөшиг дээр нэг сүүдэр буухад эргэж ч харсангүй, өнөөх л хүүхдийнхээ жигд сайхан амьсгалахыг чагнаад нүүр лүү нь харсан хэвээр зогсож байлаа. Нөгөө хар сүүдэр нь Марья ноёхны сүүдэр байв. Ноёхон сэмээрхэн алхаж ирээд орны хөшгийг сөхөж өөрөө цаагуур нь оров. Андрей ноён эргэж харалгүйгээр таниад гараа явуулав. Цаадах нь гарыг нь базлаа.

	— Хөлөрчихжээ гэж Андрей хэлэв

	— Би чамд хэлэх гэж очсон юм.

	Жаал хүүхэд зүүдэндээ хөдлөн инээвхийлснээ духаараа жинтүүг шөргөөв.

	Андрей ноён охин дүү рүүгээ харлаа. Марья ноёхны туяа цацрам хоёр нүд нь хөшигний сүүн гэрэлд бүр ч ер бишийн гялалзах нь баярын нулимс мэлмэрч байснаас тэр ажээ. Марья ноёхон ах руугаа болж түүнийг үнсэхдээ орны хөшгөнд гараа аяархан хүргэчхэв. Тэр хоёр бие биеэ тоглоомоор занаж хөшигний сүүн гэрэлд бас нэг хэсэг зогсох нь гурвуулаа бүх ертөнцөөс тусгаарлагдсан тэрхүү ертөнцдөө хоргодоод байгаа юм шиг байлаа. Эхлээд Андрей ноён хөшигний даавуунд үсээ тээглүүлсээр орноос холдохдоо «Энэ чинь одоо над үлдсэн ганц юм даа» гэж шүүрс алдан хэлэв.

	Пьер, масоны ахан дүүсийн эвлэлд элсээд удалгүй өөрийн эдлэхүүн газарт очиж юу юу хийх тухай өөрт нь зориулан цаадуулынхаа бичиж өгсөн дэлгэрэнгүй удирдамжийг аваад ихэнх тариачдын оршин суудаг Киев губернид явжээ.

	Пьер, Киевт хүрэлцэн ирээд бүх захирагчдаа дуудан ирүүлж, гол өрөөндөө оруулан өөрийн санал, хүслийг тэдэнд тайлбарлан өгөв. Тэр хэлэхдээ, тариачдыг хамжлагат хараат байдлаас нэн даруй бүрмөсөн чөлөөлөх арга хэмжээ авна, тэр хүртэл тариачдыг хүнд хүчир ажлаар дарж болохгүй, хүүхэдтэй бүсгүйчүүлийг ажилд гаргах ёсгүй, тариачдад тусламж үзүүлэх хэрэгтэй, амаар шийтгэж болохоос биш биед нь халдаж болохгүй, эдлэн газар бүхэнд эмнэлгийн газар, өнчин хүүхэд асрах нийтийн байр, сургууль байгуулна гэжээ. Зарим захирагчид нь (зарим нь бичиг бараг мэдэхгүй ч хүн байсан юм) залуу гүнгийн хэлсэн үгийг сонсоод ажлыг маань голж байна, мөнгө дарсанд маань дургүй байна хэмээн айж байхад зарим нь эхлээд цочсон боловч Пьерийн зугаатай буралт, шинэ, сонсогдоогүй үгнүүдийг сонирхох болов, бас нэг хэсэг нь ноёны хэрхэн ярихыг сонсохдоо сэтгэл ханамжтай байлаа, ерөнхий захирагч дотор нь багтаж буй хамгийн ухаалаг хэсэг хүмүүс нь тэр үгийг сонсоод зорилгодоо хүрэхийн тулд эзэн лүгээ хэрхэн харьцахыг дотроо тунгаацгааж байв.

	Ерөнхий захирагч, Пьерийн санал бодлыг ихэд талархан дэмжиж буйгаа илэрхийлсэн боловч эдгээр өөрчлөлтөөс гадна ер нь базаахгүй байдалтай байгаа тийм ажил хэргээ хөөцөлдөх нь чухал байна гэж тэмдэглэв.

	Безухов гүн, асар их баян хүн атал тэр их хөрөнгийг Пьер авсан цагаас хойш, өөрөөр хэлбэл жил бүр таван зуун мянгын орлого авдаг болсноос хойш талийгаач гүнгээс өөрийн түмийг авч байсан үеэ бодвол хөрөнгө чинээ нимгэрлээ гэж боддог байжээ. Түүний цээжний багцаанд төсөв нь дор дурдсан байдалтай аж. Бүх эдлэнгээсээ найман түм орчмыг зөвлөлд төлнө, Москва эргийн болдог, Москва дахь гэр орон, ноёхон нарын зардалд гурван түм орчмыг зарна, бүтэн хагас орчим түмийг тэтгэвэрт, бас өдий чинээг бурхан шашны хэрэгт зориулна, гүн ахайд нэг бум таван түмийг явуулна, өрний хүүд долоон түм орчмыг төлнө, нэгэнт барьж эхэлсэн сүмийн зардалд энэ хоёр жил нэг түм орчмыг зориулжээ. Үлдэх арван түм орчим нь бас л яаж ийж байгаад үрэгдчихдэг байсан, тэгээд бараг жил бүр өр зээл хийхээс аргагүй болдог байв. Түүнээс гадна түймэр гарлаа, ган гачиг боллоо, фабрик, заводыг шинэчлэн байгуулах нь чухал байна гэж ерөнхий захирагч нь жил бүр бичдэг байжээ. Ийнхүү хамгаас урьтаж хийвэл зохих ажлаар хөөцөлдөнө гэдэг бол Пьерийн хамгийн эв дүй, авьяас үл хүрэлцэх үйл болой.

	Пьер, ерөнхий захирагчийнхаа хамт өдөр бүр ажил хөөцөлдөх болжээ. Гэтэл тэгж хөөцөлдлөө гэвч ажил хэрэг нь ганц ч алхам ахихгүй байгааг өөрөө гадарлав. Энэ хөөцөлдөж буй ажил нь ажил хэрэгтэй уялдаагүй, ажил хэргийг урагш ахиулахгүй байгааг бас гадарлав. Нэг талаар, ерөнхий захирагч нь ажил хэргийг хамгийн өөдгүй байгаа байдлаар зориуд харуулан өр зээлийг төлөх, хамжлагын тариачдын хүчээр шинэ шинэ ажил хийх нь чухал гэж танилцуулахад Пьер зөвшөөрөхгүй байлаа. Нөгөө талаар Пьер, тариачдыг чөлөөлөх ажилд орохыг шаардахад захирагч нь харин юуны өмнө асрамжийн зөвлөлд өгөх өрийг төлүүлэх хэрэгтэй, ийм учраас түргэвчлэх бололцоо үгүй гэжээ.

	Захирагч, үүнийг огт бололцоогүй гэж ярихгүй хэр нь энэ зорилтыг биелүүлье гэвэл Костром гүберний ой, доорд нутгийн ба крым дэх эдлэнгийн газрыг худалдах санал тавьжээ. Захирагчийн хэлж байгаагаар тийм ажлууд нь хориглолыг зогсоох, нэхэн шаардаж авах, зөвшөөрөл гэхчлэн маш адармаа бүхий явдалтай холбоотой учир Пьер учрыг нь олохоо болиод дэмий л «За, за тэгээд л хийчих дээ» гэхээс өөр үггүй болж байлаа.

	Пьер, ажил хэрэгт шууд орж ажиллах практик туршлага үгүй хүн учраас тэр ажилд дургүй гагцхүү захирагчийн өмнө ажил хөөцөлдөж буй дүр л үзүүлж байлаа. Харин захирагч нь гүний өмнө тийм ажлыг эзэндээ үлэмж ашигтай, өөрт нь бол адармаатай гэсэн дүр үзүүлэхийг хичээж байлаа.

	Тэр том хотод танил хүмүүс зөндөө байж, танихгүй нь гүбернийн хамгийн том эзэн баяныг ирсэн явдалд хөл алдан баяр хүргэж танилцаж авахыг яарчээ. Масонд гишүүнээр элсэх үедээ өөрийнхөө гол дутагдал гэж Пьер хүлээж байсан тэр нэгэн хүсэл нь үнэхээр хүчтэй байсан тул түүнээ тэвчиж чадахгүй байлаа. Бас л бүхэл бүтэн өдөр, долоо хоног, саруудыг Пьер үдэшлэг, өдрийн будаалга, өглөөний цайллага, найр бүжиг гэсээр Петербургт байсан шигээ хамаг цагаа барах учир ухаан сэхээ авах цаг түүнд олдохгүй байв. Пьер, шинэ маягаар амьдарна гэж найдаж байсан боловч гагцхүү өөр нөхцөл байдалд болохоос биш аанай хуучин янзаараа амьдарч байлаа.

	Масоны мөрдөх гурван зүйлээс Пьер ёс суртахууны талаар үлгэр жишээч байх шаардлагыг биелүүлэхгүй байсны дээр долоон сайн үйлийн дотроос сайн араншин, үхэлд дурлахуй хоёр чанарыг огт мөрдөн биелүүлж чадахгүй байлаа. Гэхдээ хүн төрөлтнийг засаж залруулах, бас ойрын хүмүүстээ хайртай байх, ялангуяа өгөөмөр байх сайн үйлүүдийг гүйцэтгэж байснаараа сэтгэлийг тайтгаруулж байв.

	1807 оны хавар Пьер Петербургт буцаж очихоор шийджээ. Буцах замдаа өөрийн бүх эдлэн газраар орж өөрийнх нь хийвэл зохих зүйлээс юү нь хийгдсэн, бурхнаас заяасан бөгөөд одоо өөрөөс нь хишиг буяныг нь хүртэх гэж буй тэр ардуудаа ямаршуу байдалтай байгааг нь өөрийн биеэр явж үзэх бодолтой байв.

	Залуу гүнгийн өдсөн ажлыг аль алиндаа ашиггүй тариачдад ч ашиггүй бараг солиорсон хэрэг гэж үзэж байсан ерөнхий захирагч нь найр тавьжээ. Энэ хүн, тариачдыг чөлөөлөх хэргийг боломжгүй зүйл гэж үзээд эдлэн бүхэнд сургууль, больниц, өнчнийг асрах газрын том том барилга бариулах ажил эхэлжээ, эзэн ноёныг угтахын тулд газар бүр Пьерт дургүйг нь үл хүргэх нэг их хөлтэй биш боловч гүнгийн сэтгэл санаанд нөлөөлөн мэхэлж чадахуйд шашны тал өгсөн найрсаг чухам иймэрхүүгээр угтах ажил бэлджээ.

	Өмнө зүгийн хавар, венийн жууз тэргээр газар авцтай аялах, замд буйд ганцаар явах энэ бүхэн нь Пьерийн санаа сэтгэлд нөлөөлжээ. Урьд өмнө нь ердөө ч явж үзээгүй эдлэн газрууд нэг нь нөгөөгөөсөө улам ч сайхан санагдана, хаа ч очсон ардууд нь түүний хишиг буянд жаргалаа эдэлж, сэтгэл хөдлөм талархалтай байгаа юм шиг санагджээ. Хаа ч очсон угтан хүлээж авах нь Пьерт жаахан ичгүүртэй боловч зүрхнийхээ угт баярлаж явлаа. Нэг газар очих нь ээ тэндхийн тариачид талх, давс болон Петр, Павел хоёрын хөргийг түүнд барьж, Петр, Павел хоёрын төлөө болон түүнчлэн гүнгийн хүртээсэн хишиг буянд талархаж гүнд хайртай буйн тэмдэг болгож сүмийнхээ дэргэд шүтээний шинэ барилга босгохыг зөвшөөрч өгмүү хэмээжээ. Өөр нэг газар очиход хөхүүл хүүхэдтэй бүсгүйчүүл түүнийг угтаж хүнд хүчир ажлаас салгаж өгсөнд нь талархлаа илэрхийлжээ. Бас нэг эдлэнд олон хүүхэд дагуулсан загалмайт хувраг угтан ирсэн нь тэр бол гүнгийн хишиг буянаар тэдгээр хүүхдийг бичиг, шашны номд сургаж буй ажээ. Эдлэн бүрд нэг загвараар барьж эхэлсэн, удахгүй нээгдэх сургууль, эмнэлэг, тахир дутуу хүмүүсийг асрамжлах газрын туйпуу барилгуудыг Пьер өөрийн нүдээр үзэв. Пьерийг хаа ч очсон захирагч нар нь эздийн ажил урьдынхаас хөнгөрсөн тухай илтгэх бөгөөд хөх өнгийн богино дээл өмссөн, тариачны төлөөлөгч нар нь талархлын сэтгэл хөндөж үг хэлж байв.

	Гагцхүү Пьерт талх— давс барьж Петр, Павел хоёрт зориулан шүтээний шинэ газар барья гэж байсан тэр газар бол худалдааны тосгон тэгээд Петров өдрийн зах зээлийн өдөр тааралдсан бөгөөд түүнийг угтаж ирж байсан хүмүүс нь баян тариачид, тэд л тэр шүтээний газрыг аль дивангарын бариулж эхэлсэн тэр тосгоны тариачдын аравны ес нь ихэд үгүйрлийн байдалтай байсныг Пьер мэдсэнгүй. Хөхүүл хүүхэдтэй бүсгүйчүүл буюу хүүхэдтэйчүүлийг эзний ажилд явуулахыг тушаалын ёсоор болиулсны улмаас тэд гэр орондоо маш хүнд ажил хийдэг болсныг Тэр бээр  мэдсэнгүй. Түүнийг угтаж ирж байсан загалмайт хувраг, тариачдаас татвар авч нэрмээс болох болсон, түүнд шавь орсон хүүхдүүд бол эцэг эх нь нус нулимс болон авчирч өгснийг Пьер мэдсэнгүй. Төлөвлөгөө ёсоор барьж буй туйпуун барилгуудыг өөрийн ажилчдаар босгож, тариачдын эзэнд хийх ажлыг цаасан дээр л багасгалаа гэснээс биш, нэмэгдүүлснийг тэр мэдсэнгүй. Түүний хүсэл ёсоор татварыг гуравны нэгээр багасгалаа гэж захирагч нь дэвтэр харуулан байсан боловч эзний алба гувчуурыг тал хувиар нэмснийг бас мэдсэнгүй. Тэгээд ч Пьер эдлэнгүүдээрээ жуулчлал хийсэндээ сэтгэл нь баясаж, Петербургээс гарахдаа ямар шиг хүн хайрлах санаа сэтгэлтэй байсан яг тийм байдалтай болж байсан бөгөөд өөрөө багш-ах гэдэг өнөөх хамбадаа сүржин захидал бичжээ.

	«Ийм их сайн үйл бүтээхэд яасан амархан, яасан ч шалихгүй чармайлт орно вэ, энэ талаар бид санаачилга яасан ч бага гаргана вэ!» гэж Пьер бодож байв. Өөрт нь хүмүүсийн талархах сайхан авч, ичгүүртэй санагдана. Тийнхүү талархан баярлахыг нь харахлаар энэ эгэл, номхон улсад би үүнээсээ илүү их юм хийж өгч чадах байжээ гэж бодно.

	Ерөнхий захирагч нь ихээхэн маанаг боловч зальтай хүн учраас өөрийнхөө урьдаас бэлдсэн зүйл нь ухаалаг боловч гэнэн гүн-еэд хэр зэргээр нөлөөлж буйг сайн ойлгон дотроо түүгээр бүр тоглоом шиг даажигнаж одоо гол нь тэртэй тэргүй бүрэн жаргалтай амьдрах болсон тариачдыг чөлөөлөх хэрэг алга, бололцоо ч байхгүй гэсэн шалтаг заан түрүүчээсээ илүү шийдэмгий хэлэх болов. Пьер дотроо бол хүмүүсийг үүнээс илүү жаргалтай яаж болгох вэ, чөлөөтэй болчихвол харин юу ч болдог бол доо гэж захирагчийн хэлдэгтэй санал нийлж байв. Гэсэн ч Пьер нэг их улаймшигтай ч биш гэлээ шударга гэж бодсон зүйлээсээ буцахгүй байлаа. Захирагч нь гүн-еэгийн хүслийг биелүүлэхийн тулд бүх хүчээ гаргана гэж ам алдсан боловч ой мод, эдлэнгүүдийг худалдах, зөвлөлд золиос төлөхийн тулд бүхий л арга хэмжээ авсан эссэнийг гүн хэзээ ч шалгаж чадахгүй, бас барьж байгуулсан барилгуудыг хоосон байлгаад тариачдаас бусдын адил мөнгө ба ажлаар төлбөр хэвээр авах, өөрөөр хэлбэл тэдний сүүлчийн мах шүүсийг сорж байхад гүн энэ тухай хэзээ ч асуухгүй, асуулаа ч мэдэж чадахгүй нь магад гэж мань эр сайн ойлгож байв.

	 


XI

	 

	Пьер, өмнө зүг аялаад санаа сэтгэлийн талаар хамгийн баяр баясгалантай буцаж ирэхдээ уулзалгүй хоёр жил болсон өөрийн найз Болконскийнхоор нэг ороод гарах гэсэн аль хэдийн хүссэндээ хүрчээ.

	Богучарово бол тариалангийн талбай, зарим газраа огтлогдсон огтлогдоогүй хуш, хусан ойтой үзэсгэлэн муутай хавтгай газар орших ажээ. Завсар хооронд нь хэд хэдэн том нарс мод ургасан залуу ой модон дотор шинэхэн ухаж цөөрмөөр нь ус дүүргэсэн, эргээр yь өвс ногоо сайн ургаж гүйцээгүй тийм газар дардан замын дагуу шулуухан эгнэж харагдах тэр тосгоны нэг үзүүрт эзнийх нь хашаа байшин орших ажээ.

	Эзний хашаа байшин нь үтрэм, хашаа доторх барилгууд, жүчээ, халуун ус, хажуу байшин, барьж дуусаагүй хагас дугариг нүүртэй том туйпуу барилга эдгээрээс бүрдэх ажээ. Байшинг тойруулан зулзаган мод тарьжээ. Хаалт, хаалганууд нь том, бөх бат, галын аюулаас хамгаалах хоёр яндан, ногоон будагтай нэг торх саравчинд байна, замууд нь шулуун, гүүрнүүд нь бөх бат, хэрсэхтэй, юм бүхэнд нь аж ахуйч, нямбайн шинж тодорно. Тааралдсан зарц нараас ноёныхыг асуухад цөөрмийн яг амсар дээр орших шинэхэн жижиг хатуу байшинг зааж байв. Андрей ноёны өвгөн Антон, Пьерийг жуузнаас буулгангаа ноёныг гэртээ бий гээд үүдний жижиг цэвэрхэн өрөө рүү дагуулан оров. Найзтайгаа сүүлчийн удаа Петербургт жигтэйхэн гял цал нөхцөлийн дотор уулзаж байсан нь санаанд орж одоо ийм жижиг боловч цэвэрхэн байшинг үзээд Пьер ихэд гайхжээ. Нарсны үнэр ханхалсан, бас ч шавардаж гүйцээгүй жижигхэн тасалгаа руу яаран ороод цааш явах гэтэл Антон өлмий дээрээ сэмхэн гүйж түрүүлэн очоод үүдийг нь тогшив.

	— За, юу вэ? гэж огцом, ёозгүй дуугарах сонстов.

	— Гийчин ирээд байна гэж Антон хэлэв.

	— Жаахан хүлээгээрэй гээд ширээ тар няр хийлгэн хөдөлгөх дуулдав. Пьер, хурдан алхаж үүдэн дээр нь очвол цаанаас нь хөмсөг зангидсан, өтөлсөн царайтай Андрей ноён гарч ирэн хоёул яг тулгарав. Пьер түүнийг тэврэн авч нүднийхээ шилийг дээш болгоод хацар дээр нь үнсэж, нүүрийг нь сайн ажиглан харав.

	— Санаандгүй байтал чи хүрээд ирлээ би их баярлаж байна гэж Андрей ноён хэллээ. Пьер нөхрөөсөө нүд салгалгүй гайхан хараад юү ч хэлэлгүй байна. Андрей ноён ингэтлээ өөр болсонд Пьер ихэд гайхна. Үг нь эелдэг, уруул, нүүрт нь мишээл илрэх ба Андрей ноён хөхиүн баяртай байдал харуулахыг хүсэвч нүднийх нь хараа жалхгүй, үхээнц харагдана. Найз нь эцэж турж, цонхийж цайсан, эрийн цээнд хүрсэн хэрэг биш, гагцхүү түүний харц, магнай дээрх нэг атираа нь ямар нэг ганц юмны тухай нөр бодол болсныг илэрхийлэх учир Пьер дастлаа нэг хэсэг гайхан бишүүрхсэн ажээ.

	Уулзаагүй байж байж нэг уулзахлаар нэг хэсэг үг яриа эвлэж өгөхгүй байдаг шүү дээ, тэр хоёр уг нь тухтай ярилцвал зохих хоёулын мэдэх тийм юмнуудын тухай бие биеэсээ асууж хариулан товчхон ярьж байлаа. Сүүл сүүлдээ яриа нь түрүүчийн цухас гаргаад орхиж байсан зүйлдээ аажмаар буцаж амьдралын өнгөрсөн асуудлууд, ирээдүйн төлөвлөгөө, Пьерийн жуулчлал, түүний хийж буй үйл ажил, дайн байлдааны тухай гэх мэтийн талаар тухтайхан ярилцах болов. Андрей ноёны нүдний харц нэг л их бодол болсон, үхээнц байдалтай байна гэж Пьерийн ажсан тэр байдал нь одоо Пьерийг өнгөрсөн буюу ирээдүйн тухай сэтгэл хөдлөн ярихыг инээмсэглэн сонсоход нь бүр ч тод харагдлаа. Андрей ноён, Пьерийн ярьж буй зүйлд оролцохыг хүсэж буй мэт боловч чадал нь хүрэхгүй байх шиг баярт амьсгал, хүсэл мөрөөдөл, аз жаргал, сайн үйлийг горилон найдах байдлаар ярих нь Андрей ноёнд таалалтай биш байгааг Пьер гадарлаж эхэлжээ. Ялангуяа саяхан аялан явахдаа бүр ч оргилж, сэргэсэн өнөөх шинэ, масоны үзэл санаагаа бүгдийг нь түүнд гаргаж хэлсэндээ зовж эхлэв. Тэгээд биеэ барьж, гэнэн байхаас айв, гэсэн мөртөө, би бол Петербургт байснаа бодвол огт өөр, сайн Пьер болсон гэдгээ найздаа бушуухан харуулаасай гэхээс хорхой нь хүрээд ер дийлддэггүй.

	— Энэ завсар би хэчнээн их юм үзэж өнгөрүүлснээ танд хэлж чадахгүй байна. Би өөрөө өөрийгөө ч танихааргүй билээ гэхэд Андрей ноён:

	— Тийм ээ, бид тэр цагаас хойш их хувирчээ гэнэ.

	— За, та тэгээд ирээдүйд ямар төлөвлөгөөтэй байна даа? гэж Пьер асуув.

	— Төлөвлөгөө гэнэ ээ? гэж Андрей ноён ёжтой давтаж хэлээд

	— Миний төлөвлөгөө юү? гэж ийм үгний утга учрыг гайхаж буй мэт давтан хэлснээ, — Жаал бэлдэж байгаад ирэх жил бүр нүүх санаатай байна даа гэв.

	Пьер үг дуугаралгүй Андрейн өтөлсөн царайг шимтэн ажиглаж байснаа:

	— Үгүй, би өөр юм... гэж Пьерийн хэлтэл Андрей ноён:

	— Миний тухай ярих юү байх вэ, харин чи өөрийнхөө аяллын тухай, эдлэнгүүддээ юу юу гэгчийг хийсэн тухайгаа яриад бай, яриад бай гэв.

	Пьер өөрийн эдлэн газруудад хийсэн сайжруулалтын тухай ярихдаа өөрийн биеэр оролцсоноо аль болохоор нуухыг оролдож байлаа. Андрей ноён хэдэн удаа Пьерийн ярьж буй зүйлийг угтан ярьж, Пьерийн хийсэн бүх зүйлийг аль хэдийн мэдээж түүх мэтээр хэлээд ярьж байгаа зүйлийг нь сонирхохгүй байгаагаар үл барам Пьерийн ярьж буй зүйлээс нь ичиж буй мэт байлаа.

	Пьер тийнхүү өөрийн найзтай ярилцан суух нь эвгүй төдийгүй хэцүү болсон учир дуугаа хураав.

	Гийчинтэйгээ ярилцах өөрт нь бас аятай тавтай биш байсан бололтой Андрей ноён:

	— Найз минь, би энд зуслангаа үзэх гэж л ирсэн юм. Ингэсхийгээд бас буцна даа. Чамайг тэдэнтэйгээ танилцууламз. Аа чи чинь тэднийг таньдаг байх аа гэж одоо нэгэнт үзэл санаа огт нийлэхгүй болсон гийчинтэйгээ ярих юмаа олж цөхөсхийн хэлээд: Үдийн хоолны дараа явъя. Харин одоо миний сууриныг үзэхгүй юү? гэлээ. Тэр хоёр үдийн хоол болтол гадуур явахдаа бие биеэ дөнгөж таних төдий улс шиг улс төрийн сонин, танил хүмүүсийнхээ тухай ярилцаж байлаа. Андрей ноён шинээр байгуулж байгаа суурин, барилгынхаа тухай модон тавцан дээр зогсчхоод тэр байшинг энд нь тэгж байрлуулан барина гэж Пьерт овоо нэг хөөрөн сонирхолтой ярьж байснаа гэнэт яриан дундаа болиод, — Аа энд ч сонирхуулаад байх юү байх вэ дээ, очиж хоол идээд явцгаая гэв. Хоолны үеэр Пьерийн гэрлэлтийн тухай яриа болжээ.

	— Энэ тухай сонсоод би их гайхсан гэж Андрей ноёныг хэлэхэд Пьер энэ тухай ярих болгонд улайдаг шиг бас улайгаад яаран:

	— Ийм юм хэрхэн болсныг би танд нэг ярьж өгөмз. Харин энэ бүхэн бол одоо нэгэнт өнгөрсөн гэдгийг та мэдэж байгаа гэв.

	— Нэгэнт өнгөрсөн? Нэгэнт өнгөрөх юм гэж байдаггүй юм гэж Андрей ноён хэллээ.

	— Гэвч та яаж төгсгөл болсныг мэдэх үү? Дуэлийн тухай сонссон уу?

	— Дуулсаан. Чи чинь тийм юмыг ч туулсан гэх шив лээ.

	— Би тэр хүнийг алчхаагүй дээ л бурханд залбирдаг юм гэж Пьерийн хэлэхэд Андрей ноён:

	— Яалаа гэж? Урдаг нохойг алчихвал бүр сайн байдаг биш үү? гэв.

	— Хүнийг алах муу, шударга биш...

	— Яагаад шударга биш гэж? Андрей ноён лавлан асууснаа, — Шударга, шударга бишийн тухай хүмүүс шүүн бодох ёсгүй. Тэд чинь юуг шударга, юуг шударга биш гэдэг юманд л хэзээний юм юмнаас илүү төөрөлдөж байсан, төөрөлдсөөр ч байгаа юм.

	— Бусад хүнд муу юм болох зүйлийг шударга биш зүйл гэж үздэг, хэмээн Пьер хэлэхдээ Андрей ноён өөрийг нь ирснээс хойш анх удаа сэргэж, одоо түүнийг чухам ийм болгосон юм бүхнийхээ тухай ярьж эхлээд санаж бодож явдаг бүхнээ хэлж амрах нь гэж дотроо тааламжтай байв.

	— Бусад хүнд муу зүйл гэгч юү болохыг чамд хэн хэлээ вэ? гэж асуухад нь Пьер:

	— Муу юм уу? Муу юм уу? Бид чинь өөртөө муу юм болохыг бүгд анддаггүй шүү дээ гэв.

	— Бид мэдэх нь мэднэ л дээ, гэхдээ би өөртөө муу болох зүйлийг өөр хүнд хийж чадахгүй гэж Андрей ноён улам улам идэвхжин ярихдаа ер нь юмыг өөрөө хэрхэн үздэг үзэл санаагаа Пьерт хэлж өгье гэж хүссэн бололтой. Тэр францаар:

	— Би амьдралд санаа гэмшин зовох, өвчин гэдэг хоёр л жинхэнэ золгүй явдал байдгийг мэдэж байна. Аз жаргал гэгч бол энэ хоёр муу явдал байхгүй байхыг л хэлнэ гээд оросоор: Энэ хоёр муу явдлаас холуур явж мөрөө хөөх л одоо миний хамаг бодол байна гэв. Пьер:

	— Дотнын хүндээ хайртай байх, өөрөө өмнөөс нь хохирохыг яах вэ? Үгүй, би тантай санал нийлж чадахгүй юм байна! Муу юм хийхгүй, гэмших юм хийхгүйн тулд л амьдарна гэдэг бол бага хэрэг. Би ингэж амьдарч, өөрийнхөө төлөө л амьдарч яваад амьдралаа хөнөөсөн хүн. Одоо л бусдын төлөө амьдарч байгаа үе дээ гэх үү, наад зах нь тэгж амьдрахыг оролдож байгаа (Пьер даруудаа ингэж засаж хэлэв) үедээ одоо л би амьдралын аз жаргал бүгдийг нь ойлгосон. Үгүй, та бид хоёрын санаа зөрж байна, та ч ярьж байгаа шигээ бодоогүй байна гэхэд Андрей ноён Пьер лүү дуугай хараад дооглосон байдалтай инээмсэглэв.

	— Миний дүү Марья ноёхонтой уулзаж ярилцаарай. Ta хоёрын бодол таарна гэснээ жаахан дуугай байзнаад, — Чи өөртөө зөв байж болох юм, гэхдээ хүн болгон өөрийнхөөрөө амьдардаг, чи өөрийнхөө төлөө амьдарч яваад амьдралаа арай л хөнөөчихсөнгүй, харин бусдын төлөө амьдрах болсон цагаасаа хойш л аз жаргалыг амсах болов гэж байна. Гэтэл би огт өмнөө байлаа. Би бол алдар нэрийн төлөө амьдарсан. (Алдар нэр гэдэг чинь юү юм бэ? Бас л бусдыг хайрлах, тэдний төлөө ямар нэг юм хийх гэсэн хүсэл, тэдэнд магтуулах гэсэн хүсэл шүү дээ.) Би бусдын төлөө тэгж амьдарч байж амьдралаа бараг гэхээргүй бүүр хөнөөсөн хүн. Ганц өөрийнхөө төлөө амьдрах болсноос хойш л би амар заяа үзэх маань арай илүү болсон юм.

	Пьерийн шар хөдөлж:

	— Ганц өөрийнхөө төлөө яаж амьдрах юм? Хүү, дүү, эцгээ яах вэ? гэлээ.

	— Эд нар бол бас л би болохоос бусад биш, харин Марья ноёгтой, та хоёрын нэрлэж буй тэр бусад дотнын хүмүүс Le prochain гэдэг чинь л төөрөгдөл, муу үйл хоёрын эх ундарга байгаа юм шүү дээ. Le prochain18 энэ бол чиний сайн үйлээ хийж өгөх гэсэн киевийн тариачид чинь гээд дооглосон өдсөн янзтай харав. Янз нь Пьерийг өдөж байгаа бололтой.

	— Ta тоглоом хийж байна гэж Пьер улам улам идэвхжин хэлээд Би сайн үйл хийх гэж (өчүүхэн мөртөө олигтой юм хийсэнгүй) хүсээд жаал зугаа юм хийснээс болж юун төөрөгдөл муу үйл гардаг юм? Зол заяагүй хүмүүс бидний тариачид бидэн шиг хүмүүс мөртөө өсөхөөсөө аваад үхэхээ хүртэл ёс дэг, утга учиргүй мөргөл үйлдэхээс өөр бурхан ба үнэний талаар ойлголтгүй өнгөрдөг улс маань ирээдүйн амьдрал, нөхөн төлөх, шан авах, сэтгэлийг засах тайтгаруулах итгэл бишрэлд сурах болсноос ямар гай болох юм бэ? Хүмүүст эд хөрөнгөөр ялимгүй тусалж болох атал ямар ч тусламж хүртэлгүй өвчнөөр үхэж байхад би тэднийг эмчтэй, эмнэх газартай болгоод, өтгөсийг толгой хоргодох газартай болгоод өгье. Ингэснээс ямар төөрөгдөл, гай болох юм бэ? Тариачин, нялх хүүхэдтэй авгай нар өдөр шөнө нэг борви бохисхийхгүй байна, тэгвэл би тэдэнд амралт, чөлөө өгөөдөхье. Энэ чинь мэдэгдэхүйц эргэлзээгүй сайн үйл буян биш үү? гэж Пьер яаран хэл ээдрүүлэн хэлснээ, — Би муу ч бай, бага ч бай, ямар ч болтугай нь ийм юм хийсэн, үүний тулд би бага сага юм хийсэн, тэгэхлээр та намайг хийсэн зүйл минь сайн юм биш гэж бодуулж чадахгүй, та ч гэсэн ийм юм бодсон байх гэж миний боддогийг болиулж чадахгүй. Хамгийн гол нь ийм сайн үйлийг хийж бүтээхдээ жаргалаа эдэлж байвал тэр чинь амьдралын ганц жинхэнэ аз жаргал мөн гэдгийг би мэдэж байна, лавтай мэдэж байна гэхэд Андрей ноён:

	— Хэрэв асуудлыг ингэж тавивал ч өөр хэрэг л дээ. Би байшин барьж, цэцэрлэг тарьж байхад чи эмнэлгийн газар байгуулж буй аж. Аль аль нь цагийг нөхцөөхөд хэрэгтэй л дээ. Харин юуг шударга, юуг сайн үйл гэсэн асуудлыг чи бид хэлэлцээд яах вэ, юм бүхнийг мэддэг улс л шүү! гэснээ, — Чи маргах гээд байх шив дээ, тэгвэл тэгье гэж нэмж хэлэв. Тэр хоёр хоолны өрөөнөөс гарч тагтны оронд хэрэглэдэг довжоон дээр суув.

	— За маргавал ч маргая гэж Андрей ноён хэлээд нэг хуруугаа арагш нь дарж, — Чи сургууль, ном гэж ярьж байна, чи үүнийг гэж Андрей ноён тэдний хажуугаар малгайгаа авч ёслон өнгөрч байгаа тариачныг заагаад адгуусны нь байдлаас гаргаж түүнд ёс суртахууны хэрэгцээ өгөх юм ярьж байна, гэтэл миний бодоход ганц боломжтой аз жаргал нь адгуусны аз жаргал байна, гэтэл чи түүнийг нь үгүй болгохыг хүсэж байна. Би үүнд атаархаж байхад чи үүнд миний эд хөрөнгийг өгөхгүйгээр над шиг юм болгохыг хүсэж байна. Бас чи ажлыг нь хөнгөтгөх юм ярьж байна. Гэтэл миний бодоход, чи бид хоёрт оюуны хөдөлмөр ямар шүү чухал байдаг билээ, тэрүүн шиг л биеийн хөдөлмөр бол үүнд чинь тийм чухал, амьдралынх нь чухал нөхцөл мөн. Чи бодохгүй байж чадахгүй шүү дээ. Би шөнийн хоёр цаг өнгөрч байхад унтахаар хэвтэвч янз бүрийн юм бодогдоод нойр хулжиж, эргэж хөрвөсөөр өглөө болгодог маань юунаас болж байна вэ гэвэл би бодсоор тэр шүү дээ, бодохгүй байж чадахгүй юм, энэ чинь үүний газар хагалах, хадлан хадахгүй байж ч чаддаггүйтэй адил хэрэг, чингэхгүй бол энэ чинь архины мухлагт орох буюу бие нь өвчилнө. Би үүний биеийн аймшигт хөдөлмөрийг дийлэхгүй долоо хоногийн дараа үхэхийн адил, энэ чинь над шиг ажилгүй зүгээр сууж чадахгүй, өөх махандаа боогдоод үхнэ. Гуравт нь юү, чи юү гэлээ? гээд Андрей ноён гурав дахь хуруугаа арагш нь дарав.

	— Өө яагаа вэ, эмчилгээний газар, эм зэм гэсэн шүү дээ. Түүнийг цохичхож, тэгээд үхэж байхад нь чи цус хийлгээд эдгээж. Тэр хүн арван жилийн турш хүн болгонд дараа болон эрэмдэг юм явна. Тэгсэнд орвол үхчих нь хамаагүй дээр биш үү. Зөндөө л хүүхэд төрдөг шүү дээ нөхчихнө. Хэрэв чи миний үзэж байгаагаар чиний нэг илүүдсэн ажилчин өнгөрчих гэхэд чи түүнд хайртайн эрхээр эмнүүлэхийг хүснэ. Гэтэл ингэх хэрэг түүнд өөрт нь хэрэггүй. Тэгээд ч ер нь анагаах ухаан гэдэг чинь хэнийг хэзээ эдгээж байлаа даа! Алахаас өөр ч дөө? гээд ууртайгаар хөмсөг зангидан цааш харав.

	Андрей ноён өөрийн санаа бодлыг ил тод ярьснаас нь үзэхэд энэ тухай бишгүй боддог байсан байна, тэгээд ч яриагүй удсан хүний адилаар дуртай түргэн ярьж байлаа. Түүний шүүн бодохуй нь найдвар муутай болох тусам үзэл нь идэвхжиж байжээ.

	— Ай, бүү үзэгд, бүү үзэгд! Яаж ийм юм бодчихоод амьд явж болдог юм, би үүнийг л ойлгохгүй байна гэж Пьер хэлээд, — Би ч гэсэн ингэж бодож үзсэн юм, саяхан Москвад байхдаа, замдаа шүү дээ, ингэж бодохлоор амьд явахын хэрэггүй юм шиг бүгд муухай санагдаад хамгийн гол нь би өөрөө тийм санагдаад байсан даг. Хоол унд ч цааш явахгүй, нүүр гарынхаа хирээс ч салъя гэж бодогдохгүй байна билээ... аа та яаж байна? гэв.

	— Юунд угаахгүй байх юм, балиар юм болно, харин ч амьдралаа аль болох аятайхан болохыг хичээх хэрэгтэй. Би амьд яваадаа би буруутай биш шүү дээ. Тэгэхлээр хэнд ч саад хийлгүй болж гэм аятай шиг амьдарч байгаад л үхэлдээ хүрэх хэрэгтэй гэж Андрей ноён хэлэв.

	— Юунаас болж та ийм юм бодож сууна вэ? Хөдлөлгүй, юу ч хийлгүй суух гэж...

	— Амьдрал ч ер нь амар заяа үзүүлэхгүй юм. Би юу ч хийхгүйдээ дуртай байх сан, гэтэл нэг талаас, эндэх газрын тайж нар намайг удирдагчаа болгон сонгожээ: би хүчээр нэг юм салсан. Байвал зохих тэр зүйл нь над байхгүй, үүний тулд хэрэгтэй болох тэр мэдээжийн сайн санаа, халамж гэх балай юм нь над байхгүйг тэд ойлгосонгүй. Нөгөө талаас амар жимэр сууж болох өөрийн гэсэн нэг булантай байхын тулд энэ байшинг бариулах хэрэгтэй байлаа. Одоо сайн дурын цэрэг гэж бас байна.

	— Ta яагаад цэрэгт алба хаадаггүй билээ? Андрей ноёны царай барайж:

	— Аустерлицаас хойш! Би амьд үлдсэндээ залбирч явдаг юм, оросын байлдаж буй армид алба хаахгүй гэж би өөртөө тангарагласан юм. Бонапарте Смоленскийн дэргэд ирчхээд Халзан уулын хаяанд хүрээд ирлээ ч гэсэн би оросын армид алба хаахгүй. За би чамд ингэж ярьж байна шүү дээ, гэж Андрей ноён бага зэрэг тайвшран хэлээд цааш нь, — Одоо сайн дурын цэрэг гээд байгаа, эцэг маань гуравдугаар тойргийн ерөнхий командлагчаар томилогдсон, тэгэхлээр армид алба хаахаас аврагдах ганц зам бол эцгийнхээ дэргэд байх явдал болоод байна гэлээ.

	— Тэгвэл, алба хаах нь шив дээ?

	— Хаанаа, гэснээ нэг хэсэг дуугай болов.

	— Яах гэж алба хаах юм?

	— Ийм учиртай юм. Миний эцэг бол өөрийн үедээ хамгийн гайхамшигтай хүмүүсийн нэг нь юм. Гэвч өтөлж байна, ер нь хэрцгий догшин биш боловч дэндүү ажилсаг зантай хүн юм. Мань хүн хязгааргүй эрх эдлэх заншлаараа аймшигтай, одоо сайн дурын цэрэг ерөнхийлөн захирах энэ эрхийг эзэн хаанаас авч орхиод сүйдтэй. Хэрэв би хоёр долоо хоногийн өмнө хоёр цаг хожимдсон бол мань хүн Юхновт протоколчноо дүүжлэх л байсан гээд Андрей ноён инээмсэглэснээ, — Ингэхлээр би алба хаана, яагаад гэвэл надаас өөр түүнд нөлөөлөх хүн байхгүй, өөрөө хожим нь муугаа үзэж болох тиймэрхүү явдлаас би түүнийг аварч байхыг бодно гэв.

	— Аа тийм бий!

	— Тийм, гэснээ францаар: Гэхдээ чиний бодож байгаагаас өөр л дөө гээд сайн дурынхнаас гутлыг нь хулгайлсан тэр өөдгүй протоколчид би өчүүхэн төдий ч сайныг хүсээгүй, хүсэх ч үгүй, тэр ч бүү хэл би түүнийг дүүжлэгдээд байхыг нь үзэхдээ сэтгэл маш ханамжтай байх сан бий, гэхдээ би эцгээ хайрлана, энэ чинь өөрийгөө хайрлана гэсэн үг шүү дээ гэв.

	Андрей ноёны яриа улам улам сэргэсээр байв. Дотнын хүндээ сайн үйл хийх гэсэн хүсэл өөрийн үйл ажилд хэзээ ч байгаагүй юм гэж Пьерт нотлохыг оролдон ярихдаа Андрей ноёны нүд гялалзаж байлаа.

	— За чи тариачдыг чөлөөлөх хүсэлтэй байна. Энэ бол маш сайн хэрэг, гэхдээ чамд ч (чи бол зодох буюу Сибирьд цөлөх юм хэзээ ч хийгээгүй байх гэж би бодож байна) ялангуяа тариачинд ч тус болохгүй. Хэрэв тэднийг зодож жанчаад Сибирьд цөлж байгаа бол миний бодоход тэд үүнээс болж дордох гэж үгүй. Сибирьд очоод тэд чинь мөн л өнөөх адгуусны амьдралаараа аж төрнө, биеийнх нь шарх эдгэрээд түрүүчийнхээ адил аз жаргалтай болно. Сэтгэл санааны талаар үхдэг, дотроо гэмшил хураадаг, энэ гэмшлээ хүчээр дараад зөв буюу буруугаар цаазаар авах бололцоо бидэнд байна гэхээс зэрлэг ааштай болдог тийм хүмүүст л тариачныг чөлөөлөх явдал хэрэгтэй. Өрөвдмөөр улс гэдэг чинь ийм байгаа юм, эдний төлөө л тариачдыг чөлөөлөх хүсэлтэй байж болох байна би. Хязгааргүй эрхийн тэр нөхцөлд хүмүүжсэн сайн сайн улс он жил өнгөрөх тусам зан нь эвдэрч, ширүүн дошгин, бүдүүлэг болоод үүнийгээ мэдвэл биеэ барьж чадалгүй улам улам золгүй болдгийг би үзсэн, харин чи үзээгүй байж магадгүй.

	Андрей ноён энэ тухай их мэрийлттэй ярьж байхыг нь Пьер ажаад ийм санааг эцгээсээ авчээ гэж бодоод хариу юу ч хэлсэнгүй.

	— Тэгэхлээр би, хэчнээн зодож жанчивч хуучин хэвээрээ үлддэг хүний дух магнай нурууг өрөвддөггүй, харин хүний сүр сүлд, ариун нүнжигт чанарын тайван байдлыг хайрлан өрөвддөг юм гэхэд Пьер:

	— Үгүй, үгүй, мянга дахин үгүй! Би таны бодлыг хэзээ ч зөвшөөрөхгүй гэв.

	Үдэш нь Андрей ноён, Пьер хоёр жуузанд суугаад Халзан уул руу явав. Андрей ноён Пьерийг харж дуугай явааг нь өөрөө оёг сайнтай байгаа гэдгээ баталсан үгээр хааяа тасалдуулж байв.

	Тариалангийн талбай руугаа зааж, аж ахуйгаа хэрхэн дээш татаж байгаа тухайгаа тэр ярьж явлаа.

	Пьер царай барайлган дуугай байх бөгөөд ганц үет үгээр хариу болгон өөрийн бодолд автсан мэт байна.

	Пьер, Андрей ноёныг аз жаргалгүй байна, төөрөлдөж байна, жинхэнэ ертөнцийг таньж мэдээгүй байна, тусалж гэгээрүүлэн өөд татах хэрэгтэй юм байна гэж бодож явна. Гэвч юуг яаж хэлэх билээ гээд бодох нь ээ Андрей ноён түүний сургаалыг ганц үгээр, ганц шалтгаанаар баллаад хаячихна гэж Пьер таамаглаад ярьж эхлэхээсээ, өөрийн хайрт шүтээнээ элэг доог болгохоос айж байлаа.

	— Хаанаас та яалаа гэж ингэж бодно вэ? гэж Пьер гэнэт толгой тухайлган мөргөх гэж буй бух шиг болоод, — Яалаа гэж та ингэж бодно вэ? Ta ингэж бодох ёсгүй гэв.

	Андрей ноён гайхсан янзтай:

	— Юун тухай би бодоо вэ? гэхэд Пьер:

	— Амьдралын тухай, хүний хувь тавилангийн тухай. Ийм байж таарахгүй. Би бас боддог байсан, тэгээд намайг юу аварсан, та мэдэх үү? Масон шашин. Нээрэн шүү, та инээх хэрэггүй. Масон шашин бол миний бодож байснаар шашны дэс ёс гүйцэтгэдэг бүлэг биш юм. Масон бол хүн төрөлхтний хамгийн шилдэг мөнх орших чанаруудын ганд шилдэг илрэл юм гээд мань хүн масон шашны тухай өөрийнхөө ойлгож авсныг Андрей ноёнд өгүүлж эхлэв.

	Масон шашин бол төрийн ба шашны дөнгөнөөс чөлөөтэй болсон христос шашин, эрх тэгш байдал, ахан дүүсийн ёс, хайр сэтгэлийн шашин гэлээ.

	— Бидний ариун ахан дүүсийн ёс маань л амьдралд үнэн бодит утгатай байна, бусад нь бол хоосон зүүд юм гэж Пьер хэлээд энэ барилдлагаас бусад нь цөмөөрөө худал хуурмагаар пиг дүүрэн байдаг байна, тэгэхлээр ухаалаг сайн санаат хүн тан шиг л бусдад гэм хийхгүйг хичээн насыг барахыг бодохоос өөр замгүй болж байна гэж таны хэлдэгтэй би санал нийлж байна. Найз минь, ойлгоорой. Харин манай үндсэн үзэл санааг өөртөө шингээж ав, манай ахан дүүсийн эвлэлд элс, өөрийгөө бидэнд тушаагаад өөрийгөө удирдуул, тэгвэл та, эхэн нь тэнгэрт нуугдаж байдаг тэр асар их, үл үзэгдэгч гинжний нэг хэсэг нь болов хэмээн өөрийгөө над шиг ухаарах болно гэв.

	Андрей ноён дуу шуугүй гөлрөн Пьерийн үгийг сонсов. Жуузны дуу шуунд дуулдаагүй үгээ Пьерээс тэр хэд хэдэн удаа лавлан асуув. Андрей ноёны нүд онцгой байдалтай гялалзаж эхэлсэн ба дуугай байхлаар нь Пьер өөрийн хэлсэн үгийг талаар өнгөрөхгүй нь, Андрей ноён үгийг минь таслахгүй нь, үгийг минь дооглохгүй нь гэж бодлоо.

	Тэд явсаар үерлэсэн голд хүрч ирээд түүнийг галт онгоцоор гатлах боловч, жууз морьдыг галт тэргэн дээр гаргаж байх хооронд тэр хоёр галт тэргэн дээгүүр явж үзэв.

	Андрей ноён, хэрсэхийг тохойлдон, жаргаж буй нарны туяанд гялалзах үерийн усны дагуу дуугай харж зогсоно.

	— За та энэ тухай юу гэж бодно вэ? Яагаад дуугарахгүй байна даа? гэж Пьер асуулаа.

	— Би юү? Би чиний үгийг сонслоо. Тийм нь ч тийм л дээ. Гэхдээ чи намайг эвлэлдээ элс, бид чамд амьдралын зорилго, хүний хувь тавилан, ертөнцийг захирч буй хуулийг зааж өгье гэж байна. Бид гэдэг чинь хэн бэ? Хүмүүс. Яахлаараа та нар л юм болгоныг мэддэг билээ? Яахлаараа би ганцаараа та нарын мэдэж байгаа юмыг мэдэхгүй байх ёстой юм? Ta нар газар дээр сайн үйл, үнэний тэнгэр байна гэж байх юм, гэтэл би түүний чинь олж харахгүй байна.

	Пьер үгийг нь тасалж:

	— Ta хойд насанд итгэдэг үү? гэв.

	— Хойд насанд уу? гэж Андрей ноён лавласан боловч Пьер түүний хариу хэлэхийг хүлээлгүй угаасаа Андрей ноёныг бурхангүй үзэлтэн гэдгийг нь мэдэх учир аанай үгүйсгэсэн хариу өгнө гэж бодоод тийнхүү үгийг таслаад:

	— Ta, газар дээр сайн үйл, үнэний тэнгэр байхыг олж үзэж чадахгүй гэж байна. Би ч үзээгүй, ер нь манай амьдралыг юм бүхний төгсөл гэж үзэх юм бол түүнийг олж үзэж чадахгүй. Газар дээр энэ (гээд Пьер тариалангийн талбайг заав) газар дээр үнэн байхгүй, бүгд худал, муу үйл гэхдээ ертөнцөд бүх ертөнцөд үнэний тэнгэр бий, бид одоо газрын хүүхэд, мөнхдөө бол бүх ертөнцийн хүүхэд. Би энэ асар их нийцэт бүхлийн хэсэг нь биш гэж бодох гэж үү? Бурхан дээд хүч юу ч гэсэн яах вэ, илэрч байдаг энэ асар их тоо тоймгүй юмсын дотор би нэг салаа нь, доод амьтнаас дээдэд хүрэх нэг шат нь биш гэж бодох гэж үү? Хэрэв ургамлаас хүн хүрсэн энэ шатыг би үзэх үзэхдээ тодорхой үзэж байгаа бол энэ шат надаар тасарч цааш цаашаа явахгүй гэж би яагаад бодох билээ? Ертөнцөд юу ч үгүй болдоггүйн адил би үгүй болж эс чадахаар үл барам харин хэзээд байх болно, байсан чиг гэж би таамаглаж байна. Бас надаас гадна, намайг эзэлсэн сүнс байна, энэ ертөнцөд үнэн бий гэж би таамаглаж байна.

	— Тийм, энэ чинь Гердерийн сургаал байна гэж Андрей ноён хэлээд гэхдээ хонгор минь, үүнээс биш, харин амьдрал, үхэл хоёроос би ийм бодолтой болж байгаа юм. Чамд эрхэм, чамтай холбоотой, чи өмнө нь буруугаа хүлээгээд, нүглээ наманчлах гэсэн (Андрей ноёны хоолой чичрэн цааш харав) тэр юм чинь намайг ийм бодолтой болгож байна, тэгээд гэнэт тэр юм чинь зовж, тарчилж, болиод... Яагаад? Хариу эс гарч болохгүй шүү дээ! Тэгээд ч би түүнийг бий гэдэгт итгэдэг юм... Үүнээс л би үнэмшдэг юм, үүнээс л үнэмшсэн юм гэж Андрей ноён хэлэхэд Пьер:

	— Харин тийм харин тийм, би бас л ингэж ярьсан шүү дээ гэв.

	— Тийм биш ээ. Хойд нас зайлшгүй байх тухайд шалтгаан мөр үнэмшүүлж байгаа юм биш, харин амьдралд нэг хүнтэй мөр зэрэгцэн явж байтал тэр хүн маань гэнэт хаана ч үгүй тэнд үгүй болчихлоор өөрөө тэр ангал цавын амсар дээр зогтусан зогсоод тийш нь хардаг ийм явдлаас л үнэмшиж байна гэж би хэлж байна шүү дээ. Тэгээд би харсан...

	— За тэглээ ч гэсэн! Тэнд гэж бий, хэн нэг бий гэдгийг та мэдэж байх шив дээ? Тэнд гэдэг чинь хойд нас. Хэн нэг гэдэг чинь бурхан.

	Андрей ноён хариу үг хэлсэнгүй. Жууз морьдыг нөгөө эрэг дээр аль түрүүн гаргаад хөллөчихжээ, нарны дундуур нь далдарч, үдшийн жаварт бярваазын цөөрмийн ус од мичдээр гялалзана. Пьер Андрей хоёр гатлах онгоцон дээр зогссон хэвээр ярилцан байхыг зарц, улаач нар нь гайхжээ.

	— Хэрэв бурхан бий, хойд нас бий бол, үнэн бий, буян бий, тэгвэл хүний дээд зэргийн жаргал нь тэдгээрт хүрэхийн төлөө тэмүүлэх явдал мөн. Амьдрах хэрэгтэй, хайрлах хэрэгтэй, итгэх хэрэгтэй гэж Пьер хэлээд бид ганц энэ тохмын чинээ газар дээр амьдарч буй хэрэг биш, харин тэнд, бүгдэд (гээд тэнгэр лүү заав) үүрд амьдарч байсан, амьдрах ч болно гэлээ.

	Андрей ноён, гатлах галт тэрэгний хэрсэхийг тохиолдон зогсох бөгөөд Пьерийн ярихыг сонсохдоо хөхрөн үзэгдэх үерийн уснаа туссан нарны улаан туяаг нүд салгалгүй харж байлаа. Пьер ярихаа болиход огт чимээ аниргүй боллоо. Гатлах галт онгоц аль хэдийн хүрч зогсоод гагцхүү урсгалын долгион түүний ёроолыг сэм сэм дэлсэж байлаа. Усны долгионы энэ анир нь Пьерийн хэлсэн үгэнд нэмэр болгон «Үнэн шүү, үүнд итгэ» гэж буй мэт Андрей ноёнд санагдана.

	Андрей ноён шүүрс алдаад баясгалан бадарч улаартах боловч өөрөөсөө давуу найзынхаа өмнө хэзээд эмээсэн байдалтай байдаг Пьерийн нүүр лүү оч бутрам, хүүхдийн зөөлөн харцаар харав.

	— Хэрэв ийм байдаг сан бол! гэж тэр хэлснээ, — За очиж тэргэндээ сууя даа гэж Андрей ноён гатлах галт тэргэн дээрээс буух үедээ нэмж хэлээд Пьерийн заасан тэнгэр лүү нэг харж, Аустерлицаас хойш анх удаа, Аустерлицын талбар дээр хэвтчихээд харж байсан тэр өндөр, мөнхийн тэнгэрээ одоо харахад өөрт нь урьд байсан боловч аль хэдийн дугжирсан, ямар нэг шилдэг сайхан юм нь зүрх сэтгэлд нь гэнэт баяртай сэргэлэн залуу байдлаар сэрэх шиг болжээ. Амьдралын улиг болсон нөхцөлд орохтой зэрэг л Андрей ноёны ийм мэдэц нь алга болсон боловч өөрөө хөгжүүлж чадахгүй байгаа энэ мэдрэл өөрт нь буй гэдгийг Тэр бээр  мэдэж байгаа ажээ.

	Андрей ноён Пьертэй уулзсан цагаас хойш гадна талаасаа харахад хуучин хэвийн байвч түүний дотоод ертөнцөд шинэ амьдрал эхэлжээ.

	Андрей ноён, Пьер хоёрыг Халзан уулын байшингийн гол гонхонд хүрч очиход үдшийн бүрий болж байлаа. Тийнхүү хүрч очиход ар талын довжооны хавьд хөл үймээн болж буйг Андрей ноён инээмсэглэн Пьерт заав. Шуудай үүрсэн нэг бөгтөр чавганц, хар хувцастай урт үстэй намхан эр хүн хоёр жууз орж ирэхийг хараад хаалга руу эргээд харайлгаж байв. Хойноос нь хоёр бүсгүй гүйн гарч ирээд дөрвүүл жууз руу эргэж харан арын довжоон дээр айчихсан гарч очиж байв.

	— Энэ чинь Машагийн бурхант хүмүүс, биднийг эцгээ ирлээ гэж боджээ. Энэ нь бол түүнд захирагддаггүй ганц зүйл нь юм тэр нь мөргөлчдийг хөөхийг зарлиг болгож байхад энэ нь тэднийг хүлээн авдаг юм гэж Андрей ноён хэлэв.

	— Бурхант хүмүүс гэдэг чинь ямар ухаантай юм? гэж Пьер асуусан боловч Андрей ноён хариу хэлж амжаагүй байтал зарц нар угтан гарч ирээд мань хүн ч өвгөн ноёныг хаа байгаа, хэзээ ирэх вэ гэж асуулаа.

	Өвгөн ноён хотод байгаа, хэзээ хэзээгүй ирэх болсон ажээ.

	Андрей ноён эцгийнхээ байшинд өөрт нь хэзээд бэлэн зэхээстэй байлгадаг өрөө рүү Пьерийг оруулаад өөрөө хүүхдийн өрөө рүү оров.

	Андрей ноён Пьер дээр буцаж ирээд:

	— Дүү дээр очъё, би уулзаагүй, тэр чинь одоо тэр бурхант хүмүүстэйгээ нуугдчихаад сууж байгаа. Гохь нь ичнэ дээ, харин чи бурхант хүмүүсийг үзэх болно, гээд францаар, сонин шүү, үнэн гэв.

	— Бурхант хүмүүс гэж юү вэ? гэж Пьер асуув.

	— Одоо чи үзнэ гайгүй.

	Үнэхээр Марья ноёгтой тэр хоёрыг орж очиход ичингүйрэн нүүр нь улаан толбоор дүүрэв. Түүний бурхдынхаа өмнө зул өргөсөн тохилог өрөөнд диван дээр нь халуун тогооны цаад талд өөрийнх нь хажууд лам хүний жанч хэдэрсэн унжуу хамартай урт үстэй жаал сууж байна.

	Хажууханд нь түшлэгт сандал дээр хүүхдийн ноомой царайтай, эцэнхий, үрчгэр чавганц сууна.

	Марья, эм тахиа, дэгдээхэйнүүдээ халхлан зогсдог шиг мөргөлчдөө хаан зогсоод францаар:

	— Андрей минь орж ирэхээ хэлэхгүй яав даа гэж зэмлэх янзтай хэлэв.

	— Тантай уулзахдаа би их баярлаж байна, их баярлаж байна гэж Марья Пьер гарыг нь үнсэхэд францаар хэлэв. Марья түүнийг хүүхэд байхын мэдэх бөгөөд одоо Андрейтай найзалсан, эхнэрээсээ салж золгүй явдал болсон, гол нь түүний номхон эгэл нүүр царайд татагдан түүнд сайн болжээ. Марья түүнийг оч цацарсан сайхан нүдээрээ харах нь: «Би танд их хайртай, харин та эднүүсийг минь битгий» гэж байх шиг бололтой. Тэд мэнд усаа мэдэлцээд л сууцгаав.

	— Өө, Иванушка ч энд байх шив дээ гэж Андрей ноён инээмсэглэн нэг залуу мөргөлчин рүү заав.

	— André гэж Марья ноёгтой аргадсан байдалтай хэллээ.

	— Энэ чинь бүсгүй хүн, чи мэдэж байгаа биз гэж Андрей Пьерт францаар хэлэв. Марья ноёгтой францаар:

	— Андрей минь болиоч дээ! гэж давтан хэлж байна.

	Андрей ноён тэр мөргөлчдийг дооглодог, тэднийгээ

	Марья ноёгтой дэмий л өмөөрдөг нь эдний хооронд тогтсон ердийн харьцаа болсон нь илт байв.

	Андрей ноён францаар:

	— Өө найз минь, чамайг энэ залуу хүнтэй дотно байдгийг чинь Пьерт тайлбарлаж өгч байхад чи над талархах ёстой шүү дээ гэв.

	— Нээрэн үү? гэж Пьер францаар хэлж сонирхон, тоглосон янзгүй (үүнд нь Марья ноёгтой түүнд онц талархалтай байв) Иванушкийн царай өөд саравчтай нүдээрээ харахад цаадах нь овжин нүдээрээ бүгдийг хэсүүчлэн харав.

	Марья ноёгтой өөрсдийнхөө төлөө дэмий зовжээ. Цаадуул нь огтхон ч айсангүй. Чавганц нь толгой гудайлган, орж ирэгсдийг хяламхийгээд аягаа таваг дээр хөмрөн тавьж, хажууд нь хазаж орхисон ёотонгоо тавиад дахиад нэг аяга цай уу гэхийг нь хүлээн түшлэгтэй сандал дээрээ хөдлөлгүй тайван сууна. Иванушка, тавагтай цай уунгаа зальжин, бүсгүй хүнийх шиг нүдээр залуус эрчүүлийг духаараа харж байна.

	— Хаана байлаа, Киевт байл уу? гэж Андрей ноён тэр чавганцаас асуухад чавганц үгэнд дуртай байдлаар:

	— Байсаан, эцэг минь, яг зул сарын шинийн нэгэнд хуврагуудаас шүтээн, тэнгэрийн нууцыг олж хүртсэн. Аа одоо Колязинаас, эцэг минь, өглөг их нээгдсэн... гэв.

	— За, Иванушка чи юү болоо вэ?

	— Би ч өөрийнхөөрөө л явна, тэжээгч минь гэж Иванушка бүдүүн дуугаар хэлэх гэж оролдон, — Юхновт л Пелагеюшкатай тааралдсан... гэлээ.

	— Комязинад, эцэг минь, их өглөг нээгдсэн.

	— Яах вэ, шинэ хүч чадал биз дээ? гэж Андрей ноён асуулаа.

	— Боль доо, Андрей. Пелагеюшка минь битгий ярь гэж Марья ноёгтой хэлэв.

	— Яавч... яагаад яриулахгүй гэж, ээж минь, чи? Би энэ хүнд хайртай. Буянт хүн, бурхны зарлигаар энэ хүн надад арван рубль өгсөн юм даг, би мартаагүй, буянт хүн. Намайг Киевт байхад над маанаг Кирюша хэлсэн юм даг ёстой бурхант хүн, өвөл зунгүй хөл нүцгэн явна. Буруу газраа явж байна чи, Колязин рүү яв, тэнд гайхалтай бурхан бий, дээд ариун дагина эх нээгдсэн тэнд гэнэ. Би тэр үгийг сонсонгоо хувраг нартай салах ёс гүйцэтгээд яваад ирсэн...

	Бүгд дуугай байхад нэг л мөргөлч авгай хий дотогш аван нэгэн жигд дуугаар ярьж байна.

	— Хүрээд ирсэн чинь, эцэг минь, улс амьтан ингэж хэлэх юм: агуу их буян буй, дээд ариун дагина эхийн хацраас бурхны шар тос дусалж байдаг гэлээ...

	Марья ноёгтойн царай улайж:

	— За, яах вэ, яах вэ, дараа ярь гэв.

	— Би нэг юм асуугаадахъя гэж Пьер хэлээд, — Чи өөрөө үзсэн үү? гэв.

	— Үзэлгүй яах вэ, эцэг минь, хүртсэн чиг. Царайных нь туяа тэнгэр бурхных шиг, дагина эхийн хацраас яг дуслаад л дуслаад л байдаг юм...

	Мөргөлч авгайн яриаг анхааралтай сонсож байсан Пьер гэнэнээр:

	— Энэ чинь хуурамч зүйл байна шүү дээ гэв.

	— Пөөх, эцэг минь, юу ярина вэ! гэж Пелагеюшка ихэд айн хэлээд Марья ноёгтойн зүг хамгаалалт эрэн хандав.

	— Энэ чинь ард түмнийг мэхэлж буй хэрэг гэж Пьер дахин хэлэв.

	Мөргөлч чавганц загалмайлан:

	— Ай бурхан сахиус минь, ингэж бүү ярь, эцэг минь. Нэг анарал итгэлгүй байгаад «лам нар мэхэлдэг» гээд хэлчихсэн нь тэр дороо сохорсон юм гэнэ лээ. Печерийн дагина эх хүрч ирээд «Над итгэтүгэй, чамайг би эдгээе» гэлээ гэж зүүдэлж, өнөөх чинь. Тэгээд сүүлд нь намайг түүн дээр аваад очооч, аваад очооч гээд гуйгаад байдаг болжээ. Би ёстой үнэн юм чамд ярьж байна шүү, би өөрөө үзсэн юм. Түүнийг, нөгөө сохрыг дагина эх дээр аваад гээд өгөөч! Чамд би хааны хүртээсэн хишгийг өгөмз» гэжээ. Би өөрөө үзсэн юм, эцэг минь, тэр дагинад од шингэсэн байлаа. Тэгээд ч хараатай болох нь тэр! Тэгж ярих нүгэл шүү. Бурхан цээрлүүлнэ гэж өнөөх чавганц сургах маягаар Пьерт хандаж хэлэв.

	— Од чинь ямар янзаар тэр бурхны дүрсэнд орчихдог билээ? гэж Пьер асуухад Андрей бас:

	— Генерал болгох гэсэн нь дагина эх гараад ирээ юү? гэж инээмсэглэн өгүүлэв.

	Пелагеюшкийн царай гэнэт цонхийн, хоёр гараа хавсарснаа гэнэт цайсан царай нь ув улаан болж ирээд:

	— Эцэг минь, эцэг минь, нүгэл болно, чи хүүтэй хүн шүү! гэв.

	— Эцэг минь, чиний тэгж хэлсэн үгийг бурхан өршөөх болтугай! гээд загалмайлан залбираад, — Бурхан минь, түүнийг өршөө. Дагина эх минь, энэ чинь юү вэ? гэж Марья ноёгтойд хандлаа. Авгай босож, бараг уйлах дөхөн, цүнхэндээ юм хүмээ хийж эхлэв. Иймэрхүү үг ярьдаг айлаас хишиг буяныг нь хүртэж суух гэдэг аймшигтай, ичгүүртэй санагдсан бололтой, одоо энэ айлын хишиг буяныг хүртэж чадахгүй нь бас хөөрхийлөлтэй..

	— За, та юү хүссэн бэ? Ta над дээр яах гэж ирсэн юм?... гэж Марья ноёгтой асуулаа.

	— Би тоглож байна шүү дээ, Пелагеюшка гэж Пьер хэлээд францаар, — Ноёгтой минь, би үүнийг үнэндээ доромжлох гээгүй юм шүү гээд би зүгээр гэснээ тэгж битгий бод, би тоглосон юм гэж буруугаа цагаалахыг бодон эмээнгүй инээмсэглэж хэлэв.

	Пелагеюшка итгэл муутайхан шиг зогсов, гэвч Пьер чин үнэнээсээ гэмшиж буй нь царайнд нь тод илрэх бөгөөд Андрей ноён, Пелагеюшка, Пьер хоёрыг ээлжлэн зөөлхнөөр харах учир хөгшин жаал тайвшрав.

	Мөргөлч авгай тайвшраад дахин ярьж эхлэхдээ гараас нь хүж үнэртэж байдаг тийм их ариун амьдралт эцэг Амфилохын тухай, авгайг Киев рүү сүүлийн удаа аялал хийхэд нь танил лам нар нь агуйн түлхүүр хэрхэн өгсөн ба авгай хатсан жаахан талхтай яваад тэр агуйнуудад хуврагуудын хамт хоёр хоног өнгөрөөсөн тухайгаа ихэд удаан ярилаа. «Нэгэнд нь мөргөж хүндлээд нөгөөд нь очно. Нарсандаа, дахиад очиж хажуулна.... чимээ анир гэж огт үгүй, эх дагина минь, ... яана, тэндээс гармааргүй санагдана».

	Пьер, түүний ярихыг анхааралтай сүрхий сонсов. Андрей ноён, тэр өрөөнөөс гарлаа. Хойноос нь Марья ноёгтой бурхант хүмүүсээ цайгаа ууж дуусаг гэж орхиод Пьерийг дагуулан зочны өрөөнд орохдоо, 

	— Ta их бодь хүн юм гэж хэлэв.

	— Өө, би үнэндээ түүнийг чинь доромжлоогүй юм, сэтгэлийг нь ойлгон их үнэлж байна.

	Марья ноёгтой түүн рүү дуу шуугүй хараад эелдгээр инээмсэглэснээ, 

	— Би таныг хэдийн мэднэ, ах шигээ хайртай шүү дээ. Ta Андрейтэй яаж тааралдаа вэ? гэж эелдэг үгэнд нь хариу үг хэлж амжмааргүй түргэн асуув. Тэгснээ, — Ахынхаа төлөө сэтгэл минь их зовох юм. Бие нь өвөл гайгүй байна, харин өнгөрсөн хавар шарх нь сэдрээд доктор явж эмчлүүл гэсэн юм. Сэтгэл зовоод тун хэцүү байх юм. Бидний бүсгүйчүүлтэй адилхан зовлонгоо ил хэлээд дотроо онгойтол уйлах хүн биш, дотроо битүү зовдог хүн. Одоо ч яах вэ сэргэлэн цовоо л байна, таныг ирсэн болохоор тийм байгаа биз, иймэрхүү байх нь тун ховор шүү. Гадаадад явж үз гэж та ятгавал таны үгэнд орж магадгүй! Юм хийх хэрэгтэй байна. Биед нь иймэрхүү нэг янзын дүнсгэр амьдрал өөрийг нь алж байна. Надаас бусад нь мэдэхгүй байгаа юм.

	Ес өнгөрч байхад өвгөн ноёны жуузны хонхны чимээгээр аягач нар довжооны зүг харайлдав. Андрей ноён, Пьер хоёр ч бас гарав.

	Өвгөн ноён сүйхнээс гарах зуур Пьерийг хараад

	— Энэ хэн бэ? гэснээ үл таних залуу нь хэн болохыг таниад

	— Өө, юун их баяр вэ! Үнсье гэв.

	Өвгөн ноён ааш сайнтай байсан учир Пьерийг өхөөрдөж байв.

	Андрей ноён оройн хоол идэхийн өмнө эцгийнхээ албан тасалгаанд орвол өвгөн ноён, Пьертэй улайн маргачихсан байв. Дайн байхгүй болох даг ирнэ гэж Пьер нотлоход өвгөн ноён дооглосхийх боловч уурлахгүйгээр маргана.

	— Судасны цусыг юүлээд оронд нь усаар дүүргэчих, тэгвэл дайн үгүй болно. Бүсгүй хүний дэмий үг, бүсгүй хүний дэмий үг, гэж тэр хэлэх боловч Пьерийн мөрийг эелдгээр алгадан ширээнийхээ дэргэд очлоо, тэнд нь ярианд оролцохыг хүсээгүй бололтой Андрей ноён, эцгийнхээ хотоос авчирсан бичиг цаасыг онгичин зогсож байна. Өвгөн ноён, түүний дэргэд хүрч очоод ажил хэргийн тухай ярьж эхлэв.

	— Төлөөлөгч, Ростов гүн, хүмүүсийнхээ хагасыг ирүүлсэнгүй.

	Хотод очоод зоог барья гэж бодлоо, тэгээд зоог шиг зоог барьсан даа... Аа үүнийгээ хараач.., За, хүү минь гэж Николай Андреич ноён, хүүдээ хандаж Пьерийн мөр дээр алгадан, — Чиний найз нөхөр сүрхий хүн юм, над таалагдаж байна! Намайг өдөөж дөнгөөд байна. Зарим хүн ухаалаг юм ярилаа ч сонсох дур хүрэхгүй байхад энэ хүү худал юм ярьж байгаа ч гэсэн өвгөн намайг өдөөж дөнгөөд байна. За, яв, яв, үдшийн хоолон дээр чинь очиж жаал сууж магадгүй. Бас маргамз. Миний тэнэг Марья ноёгтойд минь хайртай байгаарай гэж тэр үүдэн дээрээсээ Пьерт хашхирав.

	Пьер сая л Халзан ууланд очихдоо Андрей ноёнтой нөхөрлөснийхөө хамаг хүч, хамаг сайхныг мэдэж авчээ. Зөвхөн түүнтэй төдийгүй бас гэр орныхонтой нь харьцахад тийм сайхан ажээ. Догшин дүртэй өвгөн ноён, номхон аймхай Марья ноёгтой хоёрыг Пьер бараг танихгүй хэр нь одоо хэзээ язааны найз мэт болов. Цаадуул нь Пьерт аанай сайн болжээ. Мөргөлчдөдөө эелдэг номхноор хандсанд нь уярсан Марья ноёгтой, түүнийг туяа цацрагч нүдээрээ харах болсон төдийгүй өвөө нь нэг настай жижигхэн ноён Николай гэж дууддаг тэр жаал ч Пьерийг хараад инээмсэглэх ба хүрч очин өргүүлнэ. Түүнийг өвгөн ноёнтой ярьж байхад Михаил Bourienne хараад баярлан инээмсэглэнэ.

	Өвгөн ноён гарч үдшийн зоогоо иддэг нь Пьерийн тулд чингэсэн бололтой. Тэр бээр  Халзан уулнаа хоёр хоног түүнтэй хамт байхдаа маш эелдэг байсан бөгөөд түүнийг ирж байгаарай гэжээ.

	Пьерийг явсан хойно тэднийхэн цуглаад шинэ хүн ирээд явсны дараа түүний тухай шүүн хэлэлцдэг зуршлаараа ярихдаа бүгд ам сайнтай байлаа. Энэ бол ховор тохиолдол юм.

	 


XV

	 

	Ростов энэ удаа амралтаас буцаж ирээд Денисов болон бүх хороо цэргийнхэнтэйгээ хэчнээн их зузаан барилдлагатай болсноо анх удаа сайн ойлгон мэдэрчээ.

	Ростов, хороо цэрэг дээрээ хүрч очихын алдад гал тогооны байшинд дөхөж очихын үед сэтгэл нь ямар шүү байдаг бол яг тийм санагджээ. Мань хүн хорооныхоо нэг хүн мундраа задгай явахыг харж, хүрэн үстэй Дементьевээ таниад, хүрэн морьдын сужга харагдаад Лаврушка: «Гүн-еэ ирлээ!» хэмээн баярлан хашхирахыг сонсоод, орондоо унтаж байсан сагсгар Денисов нүхэн гэрээсээ гүйн гарч ирээд барьж үнсээд, дарга нарын хүрч ирэхэд Ростов эх, эцэг дүү нартаа тэврүүлэн байгаа юм шиг санагдаад баярын нулимс хоолойд нь тээглэн ярьж ч чадахгүй байлаа. Хороо цэрэг нь бас нэг гэр нь болж, эцэг эхнийхээ гэр шиг яриангүй сайхан дотно ажээ.

	Ростов, хорооныхоо дарга дээр очиж түрүүчийн байсан сумандаа томилолт авч, жижүүр, хүнс тэжээлээр орж хорооныхоо бүхийлэн аахар шаахар ашигт захирагдах болж нэг явцуу тогтмол жаазанд хүлэгдэн эрх чөлөө үгүй болохтойгоо хамт энд өөрийн нэг гэртээ орж идээшсэн газраа олох шиг болон эцэг эхийн голомтод байдаг шигээ мөн л түшиж тулах юмтай болсон мэт санагджээ. Өөрт нь огт таарахгүй байсан бөгөөд сонголтоо буруу хийсэн энгийн амьдралын эмх замбараагүй тэр бүхий л байдал энд үгүй, Соня энд үгүй амой, түүнтэй суух эсэх тухай ярилцах хэрэгтэй ч байсан юм уу, хэрэггүй ч байсан юм уу, бүү мэд. Тийшээ явах буюу эс явах боломж үгүй байлаа. Янз янзын аргаар хэрэглэж болох хоногийн өнөөх хорин дөрвөн цаг ч алга болжээ. Хэн ч дотно биш, хэн нь ч харь биш тэр тоогүй олон хүн алга болжээ, эцэгтэйгээ хийх тэр мөнгөний тод тодорхойгүй харьцаа алга болов, Долоховт алдсан тэр аюулт өрийн тухай санахыг ч байжээ! Энд хороо цэргийн дотор юм бүхэн хялбар, тодорхой билээ. Бүх ертөнц нь адил тэгш биш хоёр хэсэгт хуваагдана: нэг нь манай Павловградын хороо, нөгөө нь бусад үлэх нь бүгд, бусад үлэхийн тухайд ч гэсэн ямар ч пад алга. Хорооны доторх юм бүгд мэдээж байна: хэн нь даамал хэн нь бага дэслэгч, хэн нь сайн, хэн нь балай, хамгийн гол нь нөхөр болох нь мэдээж амой. Хүнсний худалдагч нь өрөнд итгэнэ, цалинг гуравны нэгээр олгоно, санаж зохиох, шилж сонгох хэрэггүй гагцхүү Павловградын хороонд муухайд тооцогдох юм л бүү хий, явуулбал хий гэснийг нь л хий, тэр нь тов тодорхой заалттай. Тушаалтай байна. Тэгж гэм цөм давгүй.

	Хороо цэргийн амьдралыг ийм тодорхой нөхцөлд Ростов дахин ороод, ядарсан хүн хэвтэхлээрээ амардаг шиг мань хүн сэтгэл амарч баярласан байна. Энэ дайны үед хороо цэрэгтээ амьдрах нь Долоховт мөрий алдсаны дараа (гэрийнхэн нь түүнийг хэчнээн сэтгэлийг нь засавч өөрийгөө зүхдэг байлаа) урьдын адилаар биш харин нүглээ нимгэлэх, албаа сайн хааж, бүр онц сайн нөхөр, дарга болох, өөрөөр хэлбэл, энгийн амьдралд их хэцүү мэт боловч цэргийн амьдралд орохлоор бүр боломжтой санагдах сайхан хүн болно гэж зориг шийджээ.

	Ростов мөрийд алдсан мөнгөө эцэг эхдээ таван жилийн дотор төлж өгнө гэж шийдсэн аж. Жилд өөрт нь арван мянгыг ирүүлдэг байсан бол одоо мань эр хоёр мянгыг нь л авч бусдыг нь төлөх өрөндөө суутгах журмаар авахгүй байв.

	Манай арми, Пултуск, Прейсиш-Эйлаугийн дэргэд ганд биш удаа ухрах, давших тулалдаан хийх зэргээр үзэлцэж байсны эцэст Бартенштейний дэргэд хүчээ бөөгнөрүүлжээ. Эзэн хааныг арми дээр хүрч ирэх ба шинэ тулалдаан эхлэхийг хүлээцгээж байлаа.

	1805 оны аян дайнд оролцсон армийн бүрэлдэхүүнд байсан Павловградын хороо Орос оронд эмхлэгдэн гүйцэлдэж байх хоорондоо дайны анхны ажиллагаанаас хожимджээ. Энэ хороо, Пултуск, Прейсиш-Эйлау хоёрын тулалдааны алинд ч ороогүй бөгөөд дайны хоёрдугаар хагаст байлдагч армид нийлэн Платовын отрядад багтаж явах болсон юм.

	Платовын отряд, армиас ангид ажиллагаатай байжээ. Павловградчууд дайсантай хэд дахин буудалцаж дайсны цэргээс олзлон авч байсан ба тэр ч бүү хэл нэг удаа маршал Удиногийн тэргийг олзолсон байна. Дөрөвдүгээр сард павловградчууд хэдэн долоо хоног огт хөдөлж чадалгүй германы тагтаа тултал цөлмөгдсөн нэг хоосон тосгоны дэргэд хоригдон зогсжээ.

	Хаврын урь, шавар шавхай, ёозгүй хүйтэн, гол мөрөн цөн түрээд түрээд, зам харгуй явахын аргагүй болжээ: хүн, агтын аль нь ч хэд хэдэн хоногоор хоол тэжээлгүй өнжжээ. Зам хаалттай, юм хүрч ирэх нөхцөлгүй болсон учир хүмүүс нь тэр хоосон хаягдсан тосгоноор явж төмс эрсэн боловч тэр нь ч олдож базаасангүй.

	Хүнсний зүйлээ идэж барчхаад хүн амьтан нь тал тал тийшээ зугтан зайлсан ажээ. Үлдсэн нэг нь гуйлгачнаас дор болчхоод хүнд юм булаалгахтай мантай юу ч үгүй байв, харин өрөвч сэтгэлээр элбэггүй байдаг цэргүүд тэднээс горилохын оронд өөрсдийнхөө шавхруунаас илүүчлэх явдал олон удаа гарчээ.

	Павловградын хороо тулалдаанд хоёрхон хүнээ алдсан хэр нь өлсгөлөн, өвчин хоёроос болж хүнийхээ бараг тэн хагасыг алджээ. Эмнэлгийн газар очоод зайлшгүй үхдэг байсан учир заваан хоолны улмаас халуун хумх, хавдар тусч өвдсөн цэргүүд эмнэлэгт очсонд орвол фронт дээрээ хүчлэн хөл чирсээр албаа хааж байсан дээр гэх болжээ. Хавар болж ургамал ногоо цухуйх болмогц цэргүүд яагаад ч юм Машкагийн амтат үндэс гэж нэрлэх болсон хэрээ нүдтэй төсөө бүхий нэгэн ургамал газраас цухуйсныг олж тэр Машкагийн амтат үндсийг (их гашуун байжээ) хайцгаан тэр хорт ургамлыг идэж болохгүй гэсэн тушаал байсаар атал нуга хөндийгөөр нэг болон тарж, сэлмээрээ ухаж гарган идэцгээдэг байв. Тэр хавар цэргүүдийн дотор гар, хөл, нүүр хавдах шинэ өвчин дэлгэрсэн шалтгааныг эмч нар өнөөх үндсийг идсэнээс болов гэжээ. Гэвч тийнхүү хориглосоор атал Павловградын хорооны Денисовын сумангийн цэргүүд Машкагийн амтат үндсээр хоолныхоо гол нуруу болгож байв, яагаад гэвэл сүүлийн хоёр долоо хоногийн турш жаахан үлдсэн хатаамал талхаа хүн тус бүрд дөнгөж хагас фунт олгох болсны дээр хамгийн сүүлд авчирсан төмс нь хөлдүү, муудаад ур ургачихсан байжээ.

	Агт морьдодоо долоо хоног гаруй байшингийн дээврийн сүрэл өгч байсан тул жигтэйхэн турж, шар үснээсээ ч салж чадаагүй юмнууд болжээ.

	Ийм ядуу байдалтай байсан ч цэрэг, дарга нар байдаг байдлаараа л ажиллаж байв. Нүүр царай нь цонхийж хавагнасан, хувцас хунар нь уранхай нэтгэр байвч цэргүүд тоондоо жагссаар, тариа хураах ажилд явсаар, морьд болон багаж зэвсгээ цэвэрлэсээр бөгөөд хоолонд ороод өлсгөлөн хэвээр гарахдаа хоолныхоо муухай, өлсөж буйнхаа тамтаггүйг өөрснөө шоолон ярилцана: Цэргүүд албаны чөлөө цагтаа түүдэг ноцоочхоод галын дэргэд нүцгэн ээгээд суухдаа тамхиа баагиулан, өнөө ур ургасан, ялзарсан төмснөөсөө шигшин авч шарах зуур Потемкины буюу Суворовын аян дайны тухай, эсхүл Алеша бадарч буюу ламын зарц Миколпийн тухай ярилцана.

	Дарга нар нь ил задгай, хагас цөлмөгдсөн байдалтай байшингуудад хоёр гурваараа хэзээнийхээ заншлаар сууна. Ахмад нь сүрэл, төмс олж авах буюу ер нь хүнсний талаар санаа зовон хөөцөлдөж байхад залуус нь хөзөр тоглох нэг нь хөзөр тоглож (хүнс үгүй байсан боловч мөнгө ихтэй байсан юм) городки, хадаас шидэх мэт энгүүн тоглоомоор тоглох нэг нь тоглодог байв. Хэрэг явдлын ерөнхий байдлын тухай бараг ярилцахгүй, яагаад гэвэл тэр талаар баттай мэдэгдсэн юм огт үгүй, нөгөө талаар дайны ерөнхий байдал муухан байгааг бүүр түүр гадарлацгаадаг байв.

	Ростов, Денисовтой түрүүчийн адил хамт нэг дор амьдарсаар бөгөөд ээлжийн амралтаас хойш тэр хоёрын нөхөрсөг холбоо нь улам нягт болжээ. Денисов, Ростовын гэрийнхний тухай ер ярьдаггүй боловч дарга нь офицертоо элэгсэг нөхөрлөл бүхий байдлаар нь шүүвэл хуучин торгон цэрэг маань Наташад янагийн сэтгэлтэй болоод сайнаа үзээгүйдээ нөхөрлөлөө тийнхүү хүчтэй болгосныг Ростов гадарлаж байв. Денисов, Ростовыг аюултай юманд аль болох цөөн өртүүлэхийг хичээж байсан бололтой, түүнийг хайрлаад тулалдааны дараа түүнийг амь бие бүтэн мэнд байсанд нь ихэд баярлан угтаж байлаа. Ростов нэг удаа хүнсэнд явж байгаад цөлмөгдөн хаягдсан нэг тосгонд очвол тэнд нэг өвгөн польш, хөхүүл хүүхэдтэй охиныхоо хамт хувцас хунар ч үгүй, хоол хүнс ч үгүй, явъя гэвч уналгагүй болчихсон байхыг үзээд тэднийг авчирч, өвгөнийг эдгэртэл байрандаа хэдэн долоо хоног байлгажээ. Ростовын найз нь хүүхэн ярьж байгаад Ростовыг хамгийн зальтай хүн, чи тэр аварч авчирсан польш хүүхэнтэйгээ нөхдөө танилцуулмаар юм гэж доогложээ. Ростов үүнийг нь доромжлол гэж үзэж уур нь хүрээд тэр офицерт зөндөө аягүй үг хэлсэн учир Денисов тэр хоёрыг дуэль хийхээс арай чарай болиулжээ. Ростов, тэр польш хүүхэнтэй ямар харьцаатай байсныг Денисов өөрөө мэдэхгүй байсан учир тэр офицерыг гараад явсан хойно дэндүү түргэн зантай байна гэж өөрийг нь зэмлэвэл Ростов хэлсэн нь:

	— Яалаа гэж чи... Би түүнийг дүү шиг бодож явдаг байхад тэгж хэлэхлээр над хэчнээн эвгүй санагдав... Яагаад гэвэл, юү, ямар...

	Денисов, мөрөн дээр нь алгадаад, сэтгэл санаа хөдөлсөн үеийнхээ зангаар өрөөн дотуураа түргэн түргэн холхин алхаж, Ростовыг ч харахгүй байна.

	— Танай Ростовын удмын тэнэг зан ийм л дээ гэж хэлээд, Денисовын нүдэнд нулимс хурсныг Ростов ажив.

	 


XVI

	 

	Эзэн хаан, цэрэг армиа эргэж ирлээ гэсэн мэдээ дөрөвдүгээр сард тарснаар цэргүүд сэргэжээ. Эзэн хаанаас Бартенштейнд явуулсан үзлэгт Ростов орж амжсангүй, яагаад гэвэл тэр үед павловградчууд нь Бартенштейнээс хол урагш орших толгойн сэргийлэхэд байжээ.

	Тэд хээрийн байдалтай байлаа. Денисов, Ростовын хамтаар, цэргүүдийн ухаж дээрээс нь мөчир гишүүгээр халхалсан нүхэн гэрт суудаг байж. Нүхэн гэрийг тэр үеийн загвараар өргөөш нь бүтэн хагас дэлэм, гүнээр нь хоёр, уртааш нь гурван дэлэм хагастай суваг малтаж хийжээ. Сувгийн нэг үзүүрээс гишгүүр гаргаж орц, довжоо болгоно, суваг өөрөө тийнхүү суух өрөө болох бөгөөд сумангийн дарга мэтийн азтай хүмүүсийнхэд нь бол гишгүүрийн эсрэг талын цаад буланд нь хэдэн өндөр гадсан дээр тогтоосон банз байна тэр бол ширээ юм. Сувгийн дагуу хоёр талаас нь нэг нэг алд дэлэм газар ухсан нь хоёр ор, диван ажээ. Дээврийнх нь хувьд гэвэл дунд нь зогсоод байж болох, хэрэв ширээнд ойртвол орон дээр нь суугаад байж болохоор амой. Денисовт цэргүүд нь сайн учраас дээврийн магнайд нь бас нэг банз хийж түүнд нь хагархай боловч наагаад зүйчихсэн шил хийсэн болохоор хээнцэр оромж болгожээ. Их хүйтэнд цэргүүдийн түүдгээс цог авч матийлгасан нимгэн төмөр дээр тавиад гишгүүр дээр нь (Денисовын нэрлэж байснаар тэр түр байрны хүлээн авах өрөөнд) тавьчихлаар жигтэйхэн дулаан болох учир, Денисов, Ростов хоёр дээр дандаа олуул орж ирсэн байдаг дарга нар дан цамцтай сууцгаана.

	Дөрөвдүгээр сард Ростов жижүүр хийж байжээ. Нойргүй хоноод өглөөний долоон цаг өнгөрч байхад гэртээ ирж, цог авчруулаад бороонд норсон дотуур хувцсаа сольж, бурхандаа мөргөөд, цайгаа ханатлаа ууж дулаацаад өөрийн булан болон, ширээн дээрх юм хүмээ аялуулчхаад дан цамцтайгаа, хоёр гараар толгойгоо салаавчлан дээш харж хэвтэхэд нүүр нь нар салхинд борлон гандсан харагдана. Мань хүн саяхан хийсэн хайгуулын дараа цол нэмэгдэнэ гэж аятайхан зүйлийн тухай бясалгахдаа нэг тийш гарсан Денисовынхаа эргэж ирэхийг хүлээж байв. Ростов түүнтэй ярилцахыг хүснэ.

	Гэрийн хойно Денисовын дуу гарах нь лав уурлаж уцаарлан буй бололтой. Ростов, цонхонд ойртон хэнтэй түүнийг ярилцаад байгаа юм бол гэж харвал вахтмистер Топчеенко байжээ.

	— Тэр Машкагийн ч гэнэ үү үндсийг бүү зуурамдуул гэж би чамд тушаагаа биз дээ! Лазурчик, түүгээд ирж явахыг нь би өөрөө үзсэн шүү гэж Денисов хашхирч байна.

	— Өндөр ариунтан минь, би тушаасан үгэнд орохгүй юм гэж вахтмистер хариу өчнө.

	Ростов эргэж орон дээрээ хэвтээд: «Одоо энэ хийх юмтайгаа зууралдан хөөцөлдөж л байваарж, би ч яах вэ өөрийнхийгөө дөнгөсөн, хэвтээд байдаг сайхан аа!» гэж бодов. Вахмистерээс гадна, Денисовын цовоо залирхаг зарц Лаврушка бас ярилцаж байгаа сонстоно. Хүнсэнд явж байхдаа үзсэн хөсөг, хатаасан талх, шарынхаа тухай Лаврушка ярьж байв.

	Байрны ар талд дахиад л Денисовын холдсон дуу гарч: «Эмээллээд! Хоёрдугаар салаа!» гэх нь сонстов.

	«Хаашаа явах нь вэ?» гэж Ростов бодов.

	Таван минутын дараа Денисов байрандаа орж ирэн шавартай хөлөөрөө орон дээр гарч тамхиа ууртай нэрээд хамаг юм хүмээ хаяж цацлан байснаа гар буу, сэлмээ зүүгээд нүхэн гэрээсээ гарахад нь Ростов «Хаачих нь вэ?» гэхэд мань хүн хэрэг гараад гэж ууртай, учир тодгүй юм хэлэв.

	— Тэнд л намайг бурхан, их эзэн хоёр шүүг, гэж Денисов гарангаа хэлжээ. Байрынх нь ар талд хэд хэдэн морины хөлийн чимээ шалчиг балчиг гарахыг Ростов сонсжээ. Ростов, Денисовыг хаашаа явахыг нь мэдэж авъя гэж бодсонгүй, өөрийн буландаа дулаацан унтаж унтаж үдэш болсон хойно л гадна гарч үзжээ. Денисов буцаж ирээгүй байлаа. Тэр орой тоглоом наадам ихтэй байв. Хажуугийн нүхэн гэрийн дэргэд хоёр дарга нэг цэргийн хамт хадаас шидэн тоглож, цагаан лууванг шавартай хөвсгөр газар шидэж зоогоод бөөн инээдэм болж байлаа. Ростов тэдэнтэй очиж нийлэв. Тоглож байх үеэр хөсөг айсуй, хойноос нь арван дөрөв таван торгон цэргийн улс эцэнхий морьд унасан дагажээ. Хачлаг цэргүүдийн харгалзаж явсан хөсгүүд сужган дээр хүрч ирэхэд бөөн хачлаг цэрэг тэдгээрийг бүчээд авлаа.

	— За, Денисов минь гуниад байл уу, одоо хүнс ирлээ дээ гэж Ростов хэлэхэд дарга нар:

	— Ай даа, цэргүүд маань бөөн баяр гэлцэв. Хачлаг цэргүүдийн хойхноос Денисов явган цэргийн хоёр даргаар бараалхуулан тэр хоёртойгоо ярилцан явна. Ростов түүнийг угтаж очлоо.

	— Би танд сануулж байна, бага дэслэгч минь гэж тэр хоёр даргын нэг болох туранхай хамил биетэй, янз нь уурласан бололтой хүн хэлж байна.

	— Өгөхгүй гэж хэлсэн шүү дээ гэж Денисов хэлж байна.

	— Ротмистер та хариуцна шүү, энэ чинь дэндүү хэтэрсэн хэрэг, юү гэсэн үг байх вэ? Өөрсдийнхөө хөсгийг булаана гэдэг чинь! Манайхан хоёр өдөр хоолгүй яваа!

	— Манайхан хоёр долоо хоног хоолгүй явна гэж Денисов хариулав.

	— Энэ чинь дээрэм! Хариуцна шүү, өршөөлт эзэн хаан минь! гэж явган цэргийн дарга дуугаа чангатган хэлж байна.

	Денисовын уур нь гэнэт хүрч:

	— Ta нар юуг нь нойтон хамуу шиг загнаад байсан юм, аа? Хариуцлагыг нь би хүлээхээс та нар хүлээхгүй, ясаа бүтэн байхад олон юм ярилгүй байвал дээр биз. Явсхийгээд! гэж мань хүн хоёр даргыг зандрав.

	— Уухайс! Дээрэм хийх, та нарыг би... гэж өнөөх жижигхэн дарга айх ч үгүй, явах ч үгүй хашхирч байна.

	— Чөтгөр алгадмар, ясаа бүтэн дээр бушуухан тонил! гээд Денисов, тэр дарга руу мориныхоо амыг залав.

	— Уухай, уухай тийм бий! гэж тэр дарга занаж хэлээд морио эргүүлэн эмээл дээрээ овгос овгос гэж хатируулаад хулжив.

	— Хашаа манадаг нохой, хашаа манадаг амьд нохой юм даа гэж Денисов хойноос нь явган цэргийн морьтой хүнийг дооглодог морин цэргийн дээд зэргийн шооглоог хэлээд Ростовын дэргэд ирж хүд хүд инээв.

	— Явган цэргээс булаачихлаа, хөсгийг нь хүчээр булаачихлаа. Яана гэх вэ, хүмүүс маань өлбөрч үхэлтэй нь биш! гэж тэр хэлэв.

	Торгон цэргүүдэд авчирсан тэр хөсөг явган цэргийн хороо руу явж байсан боловч тэр тээвэр ганцаар явж буйг Денисов, Лаврушкаас мэдээд түүнийг цэргүүдийнхээ хамт хүч түрэн булаасан ажээ. Цэргүүддээ хатаамал талх хүрэлцээтэй түгээснээр барахгүй бусад сумангийнханд ч өгчээ.

	Маргаадар нь хороон дарга Денисовыг дуудуулан авчраад гараар нүдээ таглан хэлсэн нь: «Энэ талаар би ингэж бодож байна. Би бол огт мэдэхгүй байгаа учир асуудал өдөхгүй, харин зөвлөж хэлэхэд, штабт очиж хүнс тэжээлийн хэлтэстэй нь учраа олоод хэрэв боломж байвал ийм ийм хүнсний зүйл авлаа гэсэн гарын үсэг өг, чингэхгүй бол энэ чинь явган цэргийн хороонд гэсэн бичигтэй юм болохоор хэрэг үүсэж, дэмий юм болж мэднэ» гэв.

	Денисов, хороон дарга дээрээс гараад түүний зөвлөж хэлснийг үнэнээсээ биелүүлэхээр шууд штаб дээр очжээ. Үдэш нүхэн гэртээ буцаж ирвэл Ростов, найзыгаа тиймэрхүү хачин байхыг хэзээ ч үзээгүй билээ. Денисов үг хэлж чадахгүй амьсгал давхцаж байна. Юу болоо вэ, гэж Ростовын асуухад сөөнгө, цуцсан дуугаар үл ойлгогдох хараал, заналын үг л хэлж байлаа.

	Денисовын тийм байдалтай байгаад Ростов айгаад хувцас хунараа тайч, ус уу гээд эмчид хүн явуулав.

	— Намайг дээрмийн хэргээр шүүх гэнэ. Аяа! Дахиад ус өгөөч... шүүвэл шүүг, луйварчидтай үзэлцэх л болно, эзэн хаанд хэлнэ. Мөс өгөөч.

	Цус авах хэрэгтэй болжээ гэж ирсэн хорооны эмч хэлэв. Денисовын үсэрхэг гараас хүнхэр таваг дүүрэн хар хүрэн цус авахад л мань хүн юу болсон тухайгаа бүгдийг нь ярих чадлыг олов.

	— Очоод «За танай дарга хаа байдаг юм?» гэлээ. Зааж өглөө. «Жаахан хүлээзнэ» «Би албан ажлаар явна, гучин мод газрын тэртээгээс ирсэн, хүлээх зав алга, мэдэгдээдэх» гэлээ. Тэр, дээд хулгайч намайг бас сургах санаатай байх: «Энэ бол дээрэм!» гэнэ. Тэгэхлээр нь би: «Цэргээ тэжээх гэж хүнс авсан хүн дээрэм хийсэн болдоггүй юм, харин халаасандаа хийх гэж авч байгаа хүнийг хэлдэг юм» гэлээ. За яах вэ. «Комиссионерт гарынхаа үсгийг зурчих, харин таны хэргийг командлалд шилжүүлнэ» гэнэ. Комиссионер дээр нь очлоо. Ороод очвол ширээний ард хэн байсан гэж бодно?! Үгүй ер, чи бодоод үз!.. Биднийг ямар хүн өлбөрөөж байна? гэж Денисов хашхиран өвчтэй гараа зангидан ширээгээ хүчтэй дэлсэхэд муу ширээ нь арай хэмх явчихсангүй, дээр нь байсан шилэн аяганууд огло үсэрч байлаа. 

	— Телянин!! «Чи, биднийг яагаад өлбөрөөж үхүүлэх гэж байгаа юм?! нармай руу нь хоёр ч буулгаад авлаа, яг сайхан таарлаа...«Аа! Задарсан янзын...» гээд өнхөрч эхлэх нь тэр! Харин дотор жаал онгойх шиг болж, гээд Денисов хар сахлынхаа цаанаас цагаан шүдээ яралзуулан баяртай, хорсолтойгоор хашхиран, — Салгаагүй бол чиг тэр мууг би алчих байсан юм гэв.

	— Чи юуг нь хашхичаад байсан юм, тайван бай гэм. Дахиад л цус чинь гараад ирлээ. Байз гэм ахин бооё гэж Ростов үглэв.

	Денисовын гарыг ахин боогоод орон дээр нь хэвтүүлжээ. Маргааш нь тэр цовоо, тайван байдалтай сэржээ.

	Гэвч үдийн алдад Ростов, Денисов хоёрын нүхэн гэрт хорооны хиа дориун мөртөө гунигласан царайтай орж ирээд өчигдрийн болсон явдлын тухайг байцаан асуусан хороон даргын албан бичгийг Денисов хошуучид харамсалтайгаар үзүүлэв. Хиа мэдэгдэхдээ, энэ хэрэг ихээхэн муугаар эргэх маягтай, цэргийн шүүх, комисс томилогдсон, цэргийн дотроос дээрэм, дураар аашлах явдлыг эдүгээ хатуу цээрлэж буй учир энэ хэрэг цол хэргэмийг буулгах явдлаар шувтарвал их аз завшаан болно гэлээ.

	Гомдол мэдүүлэгсдийн зүгээс уг хэргийг тодорхойлохдоо, Денисов хошууч нь тээврийг булааж авсны дараа ямар ч шалтгаан гаргаагүй атал хүнс эрхлэгч ахмад дарга дээр согтуу хүрч ирээд түүнийг хулгайч хэмээн зодохоор занаж, хөөгдөж гарсныхаа дараа албан тасалгаанд дайран орж хоёр түшмэлийг зодож нэгийнх нь гарыг булгалсан гэжээ.

	Денисов, Ростовын асуусан шинэ асуултуудад инээж хэлэхдээ, өөр бас нэг юм болсон шиг болжээ гэсэн ч энэ бол шалихгүй, гавиатай юм биш, ямар ч шүүх мүүхээс айх юм алга, хэрэв тэр муусайн золигууд ихээхэн оролдоод байвал хаширтал нь хариулна гэв.

	Денисов тэр бүх хэргийн тухай зэвүүрхэн ярьж байв гэвч Ростов түүнийг дэндүү сайн мэдэх учир түүний шүүхэд шилжихээс айж ер нь аягүй муу байдлаар төгсөх бололтой тэр хэрэгтээ шаналан зовж байгааг (өөрөө үүнийгээ бусдаас нууж байв) аанай ажсан байна. Байцаасан бичиг цаас, шүүхийн дуудлага өдөр болгон ирэх болж, тавдугаар сарын нэгэнд ахлах даргадаа сумангаа хүлээлгэж өгөөд дивизийн штабт ирж хүнсний комисст агсамнан аашилсан хэргийнхээ тухай тайлбар өгөхийг шаардсан бичиг иржээ. Энэ өдрийн урьд өдөр Платов казакийн хоёр хороо, хачлаг хоёр суман цэргийн хамтаар дайсныг тагнан туршжээ. Денисов, эрэлхэг зоригоороо гайхуулан дандаа магнайд нь явдаг байлаа.

	Францын буучдын нэг буун сум хөлийнх нь дээд талын маханд шаажээ. Өөр цагт бол Денисов тиймэрхүү хөнгөн шарх оллоо гэхэд хороогоо орхихгүй байсан биз, гэтэл одоо энэ тохиолдлыг ашиглан дивизийн штабт очилгүй эмнэлэгт явжээ.

	Зургаадугаар сард Фридландын тулалдаан болжээ. Тэр тулалдаанд павловградчууд оролцоогүй бөгөөд дараахан нь түр найрамдал байгуулагдсан юм. Ростов, найз нөхрөө их үгүйлж, явснаас нь хойш огт сураг дуулаагүйдээ хэрэг нь, шарх нь юү болоо бол гэж сэтгэл зовох учир түр найрамдал тогтсоныг ашиглан Денисовыг сураглахаар чөлөө авч цэргийн эмнэлэг рүү явжээ.

	Тэр эмнэлгийн газар нь орос, францын цэрэгт хоёр удаа цөлмөгдсөн германы нэг жижигхэн суурин газар орших ажээ. Зуны цаг, хөдөө гадаа маш сайхан байсан болоод ч тэр үү, энэ суурины дээвэр, хашаа нь эвдэрчихсэн, гудамж нь балиартчихсан, хүн амьтных нь хувцас хунар уранхай ноорхой, гудамжаар нь өвчтэй согтуу цэргүүд тэнэж явах тул дэндүү нүдний булай болж харагдана.

	Хагас дутуу болчихсон сараалжин хашаа дотор зарим жааз, шил нь эвдэрхий хагархай болсон чулуун байшинд цэргийн эмнэлэг байрлажээ. Шархны боолттой, цонхигор, хавагнасан нүүртэй хэдэн цэрэг нарлан хашаа дотуур явах нь явж, суух нь сууж байна.

	Ростовыг тэр байшингийн хаалгаар ормогц, ялзарсан бие, эмнэлгийн газрын үнэр хамраар нь ханхийв. Амандаа янжуур тамхи зуусан орос цэргийн эмч шатан дээр тааралдлаа. Эмчийн араас орос бага эмч дагажээ.

	— Би чинь биеэ хэдэн хэсэг хувааж чадахгүй шүү дээ, үдэш Макар Алексеевич дээр оч, тэнд би байх болно гэж их эмчийн хэлэхэд бага эмч бас нэг юм асуулаа.

	— Ээ! Мэддэгээрээ хий! Ялгаагүй биш үү?

	Шатаар өгсөж, буй Ростовыг их эмч хараад, 

	— Эрхэм та энд юү хийж явна? Яах нь вэ? Таныг сум тонилгоогүй болохоор хижиг авахыг хүсээ, юү? Энд, хүүе, уямантай улс хэвтэж байгаа юм гэхэд Ростов:

	— Яагаад? гэв.

	— Хижиг, бүү үзэгд. Хэн ч орсон үхнэ. Макеев бид хоёр л (гээд бага эмчээ зааж) энд амьд салгалж байна. Манай их эмч дөрөв таван хүн үхээд байна. Шинэ нь хэрхэхийг нэг долоо хоногийн дараа бэлэн гэж их эмч илт сэтгэл ханамжтай хэлээд, 

	— Пруссийн их эмч нарыг дуудсан, гэтэл холбоотон маань дургүйцээд гэв.

	Энд хэвтэж буй торгон цэргийн хошууч Денисовтой уулзахаар ирсэн тухайгаа Ростов илтгэв.

	— Мэдэхгүй, хүүе. Би чинь ганцаараа гурван эмнэлгийн газар, дөрвөн зуу гаруй өвчтөнтэй байгаа хүн шүү дээ, яаж мэдэх билээ! Бодоод үз л дээ, Пруссийн буянт хатагтай нар бидэнд кофе цай, шарх боох эд, сард хоёр хоёр пүү ирүүлж байна, тэргүй бол ч бид бүр балрах нь тэр гээд инээд алдсанаа, — Дөрвөн зуу шүү, сахиус минь, тэгтэл бас шинэ өвчтөн нэмэгдээд л байдаг. Дөрвөн зуу байна шүү дээ? Аа? гээд бага эмч рүүгээ харлаа.

	Бага эмч шаналсан байдалтай байна. Сул үг дэлгэсэн их эмчийгээ бушуухан зайлаасай гэж тэр хүлээж ядан буй бололтой.

	— Денисов хошууч, гэж Ростов ахин хэлээд Молитены дэргэд шархтсан хүн гэв.

	— Үхсэн санагдах чинь, яалаа? Макеев аа? гэж их эмч бага эмчээсээ жишим ч үгүй асуув.

	Гэвч бага эмч нь докторынхоо үгийг нотолсонгүй.

	— Юү билээ? Урт, хүрэндүү үстэй юү? гэж доктор асуухад Ростов, Денисовын гадна төрх байдлыг нэгд нэгэнгүй хэлж өгөв.

	— Байсан, тийм хүн байсан гэж доктор баярлаж буй мэт давтан хэлээд тэр чинь үхсэн байхаас зайлахгүй, юу ч гэсэн би үзээдэхье, над нэрсийн жагсаалт бий. Чамд бий бил үү, Макеев аа? гэлээ.

	— Нэрсийн жагсаалт Макар Алексеевичид бий гэж бага эмч хэлээд, — Дарга нарын хэвтдэг өрөөнд ор л доо, тэнд өөрөө үз гэж тэр Ростовт хандан нэмж хэлэв.

	— Ээ, ороогүй нь дээр, сахиус минь! гэж доктор хэлээд, — Аягүй бол тэндээ тэр чигээрээ болно шүү гэв.

	Гэвч Ростов мэхэсхийн ёслоод бага эмчийг дагуулаад орооч, намайг гэлээ.

	— Хохь чинь шүү, надад бүү гомдоорой гэж доктор шатан дороос хашхирав.

	Ростов, бага эмчийн хамт гудмаар ороод явлаа, эмнэлгийн газрын үнэр хамраар хага ташсан учир Ростов хамраа барьж, хамаг хүчээ дайчлан цааш явах болов. Баруун гар талд нь нэг хаалга нээгдэж таяг тулсан, хөл нүцгэн, дан дотуур хувцастай шармаг хүн цухуйв. Тэр хүн, ханавч түшин зогсоод өнгөрөн явж буй тэднийг атаархах маягийн гялалзсан нүдээрээ харж байна. Ростов үүдээр нь шагайвал, өвчтэй, шархтай хүмүүс шалан дээр сүрэл, шинель дэвсэн хэвтэцгээх харагдана.

	— Ороод үзэж болох уу? гэж Ростов асуухад бага эмч:

	— Юуг нь үзэх гэж? гэлээ. 

	Бага эмчийг тийнхүү тийш оруулах дургүй байгаа юм шиг байхаар нь л Ростов цэргүүдийн хэвтдэг өрөөнүүдээр оржээ. Гудмаар явж байхдаа нэгэнт дасаж эхэлсэн өнөөх үнэр энд бүр ч хүчтэй байж. Энд үнэр нь чухам эндээс гарч байгаа нь эрс мэдэгдэх тул түрүүчээсээ арай өөр байлаа.

	Том цонхоор орж ирэх нарны гэрэлд хурц саруул том өрөөнд өвчтөн, шархтнууд нь толгойгоо хана руу харуулан хоёр эгнээ болон дундуураа хүн явах зайтай зээглэн хэвтжээ. Тэднийх голдуу нь элий балай байдалтай учир орж ирэгсдийг анзаарсангүй. Ухаан санаа нь эрүүл нэг нь бүгд өндийх буюу шарман туранхай нүүр толгойгоо өндийлгөж, бүгдээрээ л Ростовоос нүд салгалгүй ширтэн эрүүл хүнд атаархан, тус дэм горилох, зэмлэх байдалтай байнам. Ростов тэр өрөөний тэг дунд очиж хоёр талын нээлттэй өрөөнүүдийн хаалгаар харвал цөмөөр адилхан ажээ. Дороо зогсоод ийш тийш харан таг дуугай зогсоно. Ийм гэж огт санасангүй. Түүний яг урьд бараг хүн явах мөр дээр цулгуй шалан дээр нэг өвчтөн хэвтэнэ, тэр лав казах бололтой, яагаад гэвэл толгойн үсийг хажуугаас танажээ. Тэр казак эр, мундаг том гар, хөлөө тэлэн дээш хараад хэвтжээ. Нүүр нь хүрэн улаан, нүд нь бүр хялайчихсан учир цагаан харагдах бөгөөд нүцгэн хөл, хараахан улаан байгаа гарынх нь судаснууд мушгиралдан атирсан оосор мэт үзэгдэнэ. Тэр хүн дагзаараа шал мөргөөд нэг юм сөөнгөтөн хэлээд түүнийгээ ахин давтан үглэнэ. Ростов хэлж буй үгийг нь сайн чагнаад байвал тэр нь: балгая— ууя— балгая! гэсэн үг байв. Энэ өвчтөнийг хэвтэж байсан газар нь аваачаад ус өгөх ёстой хүн байгаа эсэхийг Ростов хайж ийш тийш хараад:

	— Өвчтөнүүдийг хэн асардаг юм? гэж бага эмчээс асуув. Яг энэ үес хажуугийн нэг өрөөнөөс цэргийн тээврийн нэг цэрэг, эмнэлгийн газрын ажилтан гарч ирээд Ростовын өмнө годосхийн зогсов.

	— Өндөр язгууртан таны амыг эрье! гэж тэр цэрэг Ростовыг эмнэлгийн газрын дарга гэж бодож буй бололтой бүлтгэнэж байна.

	Ростов өнөөх казакийг зааж:

	— Энэ хүнээ ав, ус өг гэхэд тэр цэрэг:

	— За, өндөр язгууртан минь гэж дуртайяа хэлээд бүр ч их бүлтгэнэн нуруу эгцлэх боловч хөдөлсөнгүй.

	— «Зангүй нь, юу ч бүтэхгүй нь ээ» гэж Ростов бодоод уруу царайлан гарч одохыг завдаж байтал баруун талаас нь нэг хүн сүрхий их хараад байх шиг санагдсан учир тэр тийш эргэвэл өрөөний бараг буланд ясан хэдрэг шиг туранхай, шармаг, дориун байрын царайтай, сахлаа хусаагүй нэг өвгөн цэрэг Ростовыг ширтэн харж байв. Тэр өвгөн цэргийн нэг талд байсан хөрш нь Ростов руу заагаад нэг юм шивнэж байна. Тэр өвгөнийг нэг юм асуух нь ээ гэж Ростов ойлгов. Ростов дэргэд нь очоод харвал өвгөн нэг хөлөө нугалжээ, нөгөө нь өвдөгнөөсөө дээгүүр ор байхгүй ажээ. Өвгөнөөс нэлээд хол зайд толгойгоо гилжийлгэн хөдлөхгүй хэвтэх бас нэг хөрш нь бол сэвх нь арилаагүй лавай шиг цагаан царайтай шантгар хамартай, нүд нь аньсага дороос хялайн харагдах залуухан цэрэг эр байлаа. Ростов тэр шантгар хамартай цэрэг эрийг хараад ар зоогоор нь хүйт оргих шиг болов.

	— Энэ чинь бараг... гэж бага эмчид хандан хэлэхэд өвгөн цэрэг:

	— Сайн төрөлтөн минь, гуйгаад байсан хэр нь... гэж эрүү чичрүүлэн хэлээд, — Өглөөний өнгөрсөн юм. 

	— Нохой биш хүн шүү дээ... гэв.

	— Одоохон хүн ирүүлнэ, зайлуулна, зайлуулна гэж бага эмч яаруу хэлээд, — За, ариун төрөлтөн минь гэв.

	— Явъя, явъя гэж Ростов яаруу хэлээд өөр лүүгээ ширтэн буй тэр олон хүний зэмлэнгүй, атаархаг нүднээс ажиглагдамгүй өнгөрөхийг хичээн хараа буулган, бие хураан гарч одов.

	Бага эмч, гудмаар явж өнгөрөөд Ростовыг үүд нь онгорхой гурван өрөө бүхий, дарга нарын тасагт оруулав. Тэр өрөөнүүдэд ор бий. Өвчтэй, шархтай дарга нар орон дээрээ хэвтэх буюу сууцгаана. Зарим нь эмнэлгийн халаадтайгаа өрөөнүүдээр хэснэ. Дарга нарын тасагт Ростовтой хамгийн түрүү тааралдсан хүн нь эхний өрөөн дотуур явж байсан жижиг биетэй, гаргүй, тоорцог, халаадтай, амандаа жижигхэн ганс тас зуусан тийм нэг эр байлаа. Ростов түүнийг шимтэн харахдаа хаа үзсэнээ санахыг оролдлоо.

	— Энд л бурхан та бид хоёрыг уулзуулах гэж ээ дээ гээд тэр жижигхэн хүн хэлснээ, — Тушин, Тушин, яагаа вэ, таныг би Шенграбенд хүргэж өгч байсныг санаж байна уу? Надаас нэг хэрчмийг огтолчхоогүй юү, энэ... гээд инээмсэглэн халаадныхаа хоосон ханцуйг зааснаа, — Василий Дмитриевич Денисовыг эрж явна уу? Хамт байгаа би! гэж тэр хүн Ростовын эрж байгаа хүнийг ч мэдсэн байлаа. Энд байгаа, энд байгаа гэж Тушин түүнийг дагуулсаар хэдэн хүн хөхрөлдөх чимээ гарч буй нэг өрөөнд аваачив.

	Эгэл цэргийн эмнэлэгт тааралдсан өнөөх үхсэн биеийн үнэр бас л ханхалсаар бөгөөд хоёр талаас нь даган харж байгаа тэр олон хүний атаархуу нүд, шилээ татан хялайчихсан өнөөх залуу байлдагчийн нүүр царай нүдэнд нь мөн үзэгдсээр байгаа Ростов тийнхүү хүмүүс хөхрөлдөж байгааг сонсоод: «Ийм газар инээж хөхрөлдөх нь битгий хэл, яаж амьдарна вэ?» гэж бодов.

	Өдрийн арван нэгэн цаг өнгөрч байсан боловч Денисов, орныхоо бүтээлэгт толгойгоо шургачихсан унтаж байлаа.

	— Аа, Ростов уу? Амар мэнд байна уу? гэж тэр хороо цэрэгт байхын дуу хоолойгоороо хашхирав. Гэсэн ч түүний энэ хамаа намаагүй, цовоолог заншлын цаана нь ямар нэг шинэ, олиггүй, нууцлагдан шигдсэн санаа сэтгэл буй болсон нь Денисовын нүүр царайны байдал, хэлэх үг, аялгуунд нь илэрч байлаа.

	Шарх нь шалихгүй, шархтаад зургаан долоо хоног өнгөрч буй боловч одоо хүртэл тэр нь аниагүй байв. Түүний нүүр, тэр эмнэлэгт хэвтэж буй бүх хүмүүсийн адил бас л цонхийн хавагнажээ. Гэвч Ростов үүнд нэг их их гайхсангүй, харин Денисов нэг их баярлаж базаахгүй, жирийн биш байдалтай инээмсэглэж байсанд нь л их гайхжээ. Денисов, хорооныхоо тухай ч, дайны ерөнхий явц байдлын тухай ч асууж сурагласангүй. Ростовыг тэр тухай ярихад ч анхаарсангүй.

	Хорооных нь тухай юм уу, ер нь эмнэлгээс гадуурх өөр чөлөөт амьдралын тухай ярихад Денисов аягүйрхэж байгааг Ростов ажив. Мань хүн түрүүчийн амьдралаа мартаж, гагцхүү хүнс эрхэлсэн түшмэдтэйгээ явуулдаг ажлаа л сонирхож байх шиг санагджээ. Хэрэг явдал ямар шүү байв гэж Ростовын асуухад тэр, комиссоос авсан бичиг, түүнд өгөх өөрийн ноорог эхийг дэр дороосоо даруй гаргаж иржээ. Тэр бичгээ уншихад түүний хийморь нь сэргэж, тэр бичгийн дотор дайснуудаа дайрч ёжилсон зүйл нь Ростовт онцгой тод байлаа. Энгийн газраас саяхан ирсэн бөгөөд эмнэлэгт ирж Денисовтой нөхөрлөх болсон хүмүүс нь эхлээд Ростовыг тойрон бүчиж эхэлсэн боловч Денисовыг өнөөх бичгээ уншаад унахлаар тэгсхийгээд тал тал тийш тарж байлаа. Тэр түүхийг тэдгээр ноёд улиг домог болтлоо нэг биш удаа сонссон болохыг тэдний нүүр царайны байдлаас Ростов ойлгожээ. Гагцхүү ор нь нэг дор байдаг бүдүүн улан*, орон дээрээ хөмсөг зангидан, гансаа нэрэн суух ба өрөөсөн гаргүй жижигхэн Тушин толгойгоо зэвүүрхэн сэгсрээд сонсож байна. Уншиж байтал нь улан хоорондуур нь орж, 

	— Миний бодлоор бол гээд Ростовт хандаж эзэн хаанаас зүгээр л өршөөл гуйх хэрэгтэй. Одоо улсын ярилцах нь, их шагнал хүртээх юм гэнэ лээ, тэгэхлээр, өршөөл... гэтэл Денисов:

	— Намайг эзэн хаанаас өршөөл гуй гэж үү? хэмээн урьдынхаа янзаар омогтой шартай өгүүлэхийг оролдсон боловч дэмий уцаар донгио дуунаас хэтэрсэнгүй.

	— Юү гэж? Хэрэв би дээрэмчин байсан бол өршөөл гуйх сан, гэтэл намайг дээрэмчдийг илчиллээ гэж шийтгэх гээд байгаа шүү дээ. Шүүвэл шүүг, би хэнээс ч айхгүй, би хаан, эх орондоо үнэнч зүтгэсэн, хулгай хийгээгүй! Намайг цагаатгах... Аан гэж бай, би «хэрэв би сангийн юм хулгайлсан бол...» гээд тэдэнд шууд бичнэ гэв.

	— Сүрхий бичжээ, яриа алга гэж Тушин хэлээд, — Василий Дмитрич минь, уг нь тийм биш юм гэж бас Ростовт хандаж захирагдах хэрэгтэй, гэтэл Василий Дмитрич хүсэлгүй байгаа юм. Шүүхийн түшмэл таны хэргийг базаахгүй байгаа гэж танд хэлсэн шүү дээ гэлээ.

	— Яах вэ базаахгүй байг л даа гэж Денисов хэлэхэд Тушин залган авч:

	— Шүүхийн түшмэл танд өргөдөл бичсэн шүү дээ, гарынхаа үсгийг зураад тэднээр явуулчих байсан юм. Тэдэнд лав (Ростовыг зааж) штабт өөрийн хүн бий биз. Түүнээс илүү завшаан олдохгүй. Шийтгэж л байг, над айх юм алга. Би эзэн хаан, эх орондоо шударга зүтгэсэн болохоос хулгай хийсэнгүй! Намайг огцруулах гэнэ... Чи аан гэж бай: «Хэрэв би сангийн юм идэж уусан бол... гээд л түс тас бичнэ.

	— Би, долигонохгүй гэж хэлсэн шүү дээ гээд Денисов өнөөх юмаа уншаад уналаа.

	Тушин ба бусад дарга нарын хэлж буй арга зам хамгийн зөв бөгөөд Денисовт тус хүргэж чадвал өөрөө их баярлах байсан боловч Ростов, түүнийг ятгахаасаа зүрхшээж байлаа, яагаад гэвэл Денисовын мятаршгүй зориг, шударга шулуун омогтойг өөрөө эс андах билээ.

	Денисовыг тэр хорон үгтэй бичгээ цаг шахуу уншаад дуусгахад Ростов юу ч хэлсэнгүй, урам нь их хугарч, тэр өдрийнхөө үлдсэн хэсгийг тэндэх Денисовын найз нөхөдтэй ярьж хөөрсөөр өнгөрөөв. Денисов тэр оройн туж баргар царайлан дуу шуугүй байлаа.

	Үдэш орой болсон хойно Ростов явахдаа Денисовыг хэлүүлэх барих юм байна уу гэж асуухад Денисов:

	— За жаахан хүлээзнэ гээд дарга нарыг хэсүүлэн харснаа дэр дороосоо өнөөх бичиг цаасаа авч савтай бэх байгаа цонхон дээр очиж бас л юм бичээд унав.

	— Суран ташуураар сүхний мөрийг сүйд хийж болдоггүй бололтой гэж тэр хэлээд цонхноос зайлан Ростовт дугтуйтай том бичиг өгөв. Тэр нь өнөөх өмгөөлөгч ноороглож эзэн хаанд өргөсөн өргөдөл бичиг байсан бөгөөд түүн дотор цэргийн хүнсний хэлтсийн гэм буруугийн тухай ганц ч үг дурдалгүй гагцхүү өршөөж соёрхохыг гуйсан байлаа.

	— Дамжуулж өг... янз нь... гэж тэр үгээ дутуу орхисноо дэндүү худлаа инээмсэглэв.

	 


XIX

	 

	Ростов, хороондоо буцаж ирээд Денисовын хэрэг хааштай байгааг даргадаа мэдээлээд өнөөх захидлаа эзэн хаанд барихаар Тильзит рүү явжээ.

	Зургаадугаар сарын 3-нд франц, оросын эзэн хаад Тильзитэд уулзжээ. Тильзитэд бараа бологчоор томилогдох хүмүүсийн тоонд өөрийгөө оруулж өгөхийг Борис Друбецкой нэг том тушаалтнаас гуйсан ажээ.

	— Би тэр их хүнийг үзэх сэн гэж тэр Наполеоны тухай францаар хэлэв, тэгэхдээ мань хүн бусдын адил одоо ч гэсэн Буанапарте гэж хазгай хэлсээр байлаа.

	— Ta Буанапартег хэлж байна уу? гэж жанжин нь инээмсэглэн асуухад Борис жанжныхаа өөдөөс асуух байдалтай харснаа цаадхынхаа алиалан сорьж байгааг дор нь ухаарчээ. Тэгээд, 

	— Ноёнтон минь би эзэн хаан Наполеоныг хэлж байгаа юм гэхэд жанжин инээмсэглэсээр мөрийг нь алгадаад:

	— Чи ч гарч өгөх нь ээ гэснээ дагуулан одов.

	Неман мөрний эрэг дээр хоёр эзэн хааны уулзахад бараа болсон цөөн хүмүүсийн тоонд Борис оржээ. Вейзельтай завинууд хөлхөх, мөрний тэртээ эрэгт францын гвардийн хажуугаар Наполеон явж өнгөрч байгаа, Наполеоны хүрч ирэхийг хүлээн Неманы эрэг дээрх нэгэн буурчийн газар суугаа эзэн хаан Александр баахан бодлогоширсон байгааг мань хүн үзжээ, бас хоёр эзэн хаан завинд суух үед Наполеон завины дэргэд түрүүлж очоод түргэн түргэн алхсаар Александрыг угтан очиж гараа өгсөн, тэгээд тэр хоёрын асарт орохыг харжээ. Борис, дээдсийн хүрээлэнд орсон цагаасаа хойш өөрийн орчин тойронд болж байгаа юм бүхнийг анхааралтай ажиглан тэмдэглэл хийх заншилтай болжээ. Тильзитад болсон уулзалтын үеэр Наполеонтой цуг ирсэн улсын нэр ус, тэдний зүүсэн цэргийн формыг тэр сайн асууж лавлан, томчуулын хэлсэн үгийг анхааралтай сонсжээ. Эзэн хаадыг асарт ороход цагаа харж, бас Александрыг тэндээс гарч ирэхэд ч цагаа харахыг мартсангүй. Уулзалт нь нэг цаг тавин гурван минут үргэлжилжээ. Ингэж мань хүн, тэр үдэш болсон уулзалтыг түүхэн ач холбогдолтой гэж бодоод тэмдэглэж авсан бусад баримт сэлтийн дотор тэмдэглэжээ. Эзэн хааныг дагалдсан хүмүүс тун цөөн байсан болохоор алба тушаалдаа ахихыг эрмэлзэж байсан хүнд, эзэн хаадын тийнхүү уулзалдах үеэр Тильзитэд байна гэдэг нэн чухал байсан бөгөөд Борис ч Тильзитэд золтой очсоноор алба тушаалдаа бүр бат нут бэхжилээ гэж өөрөө бодох болжээ. Одоо түүнийг мэдэхгүй хүнгүй болж, харин ч түүнийг аятайхан хүн гэцгээгээд түүнд бүр дасжээ. Тэр хоёр ч удаа эзэн хаан дээр очиж үүрэг гүйцэтгэсэн болохоор эзэн хаан түүнийг зүс таних болж, хааны ойр дотнын хүмүүс нь анхандаа энэ юун хүн гараад ирэв гэж зэвүүрхдэг байсан бол одоо харин ч түүнийг алга болсон байвал үгүйлэхээр болжээ.

	Борис өөр нэг хиа, польш гүн Жилинскийтэй цуг байдаг байж. Жилинский бол Парист эрдэм ном үзсэн баян польш хүн, франц хүнд ухаангүй сайн, тэгээд түүнийг Тильзитэд байх үеэр францын гвардийн болон жанжин штабын дарга нар бараг өдөр болгон өглөө, үдийн хоол идэхээр Жилинский, Борис хоёр дээр ирдэг байв.

	Зургаадугаар сарын 24-ний орой Бористой хамт суугч гүн Жилинский өөрийн танил франц нарт оройн зоог барьжээ. Тэр оройн зоогт хүндэт зочин нь Наполеоны нэг хиа, францын гвардийн хэдэн дарга, францын хуучин цагийн язгуурт гэр бүлийн гаралтай, эдүгээ Наполеоны зарц залуу байв. Яг тэр өдөр Ростов харанхуйг далимдуулан танигдахгүйн тулд энгийн хувцас өмсөж Тильзитэд хүрэлцэн ирээд Жилинский, Борис хоёрын байранд оржээ. Дайсан байснаа найз болж хувирсан Наполеон ба францчуудын талаар гол байранд болон Борист гарсан шиг тийм эргэлт Ростовт ч тэр, түүний байсан арми даяар ч тэр, хараахан огт гараагүй байлаа. Цэргүүд, Бонапарте болон францчуудад урьдын адил зэвүүцэн хорсох, тэднээс айн сүрдэх зэрэгцсэн байдалтай хэвээр байв. Ростов, платовыд нэг казак даргатай маргаж байхдаа хэрэв Наполеоныг олзлон авах юм бол түүнийг эзэн хаан гэлгүй ялт этгээдэд үзнэ гэж байсан юм. Төлдөрхөн Ростов, францын шархтсан нэг хурандаатай замд тааралдаад хууль ёсны эзэн хаан, ялт хэрэгтэн Бонапарте хоёр найрамдал байгуулах ёсгүй гэж нотлон шаралхаж байлаа. Ийм учраас фланкерийн гинжнээс огт өөрөөр хараад дасчихсан тийм формтой франц дарга нар Борисын байранд байхыг үзээд хачин гайхжээ. Дайсны бараа харахад дайтах, дайсагнах сэтгэл хэзээд төрдөг байсан нь үүдээр франц даргыг цухуймагц тэр сэтгэл нь гэнэт оргилон дэвэрчээ. Босгон дээр нь зогсоод энд Друбецкой байдаг уу гэж оросоор асуув. Борис, гаднын хүн үүдний өрөөнд дуугарахыг сонсоод амдан очлоо. Ростовыг таньсан даруй нүүрт нь халширсан байдал илэрчээ.

	— Өө, чи хүрээд ирэв үү, яасан сайн юм гэж инээмсэглэсээр дөхөв. Гэвч Ростов түүний түрүүчийн байдлыг ажсан учир:

	— Би янз нь буруу цагаар ирж үү дээ, уг нь ирэхгүй байсан юм, гэвч ажил гараад гэж хүйтнээр өгүүлэв.

	— Үгүй, чамайг хороон дээрээсээ яаж ирээ юм бол л гэж гайхсан юм гэснээ, цаанаас нь хүн дуудахад: — Одоо би очлоо гэж францаар хэлэв.

	— Би аргагүй л буруу цагаар ирсэн байна гэж Ростов давтан хэлэв.

	Борисын царай дахь халшралын өнгө нэгэнт алга болжээ, яах вэ ийх вэ гэдгээ эргэцүүлэн бодож шийдсэн байдалтайгаар түүнийг хоёр гараас нь онц тайвнаар хөтлөн хажуугийн өрөө рүү явлаа. Ростовыг тайван мөртөө шийдэмгий харах Борисын нүд ямар нэг юмаар хучигдсан ч юм шиг, ямар нэг бүрхэвч байрынх нь хөх шил халхалчихсан ч юм шиг үзэгдэв. Ростовт тэгж санагджээ.

	— Өө, болиоч дээ, чи хэзээ ч ирсэн болно шүү дээ гэж Борис хэлээд оройн зоог бэлдсэн өрөөндөө оруулан гийчидтэйгээ танилцуулан нэрийг нь хэлж энэ бол энгийн албаны хүн биш, торгон цэргийн хуучин дарга явсан, миний найз нөхөр— Гүн Жилинский гэснээ францаар: — Гүн H. Н. ахмад С. С. гэхчлэн гийчдийнхээ нэрсийг тоочлоо. 

	Ростов, хөмсөг зангидсан хэвээр францчууд руу харж дурамжхан мэхэсхийгээд дуугай байлаа.

	Жилинский, тэр шинэ орос хүнийг өөрийнхөө хүрээлэнд дургүй хүлээж авав бололтой, Ростовт юу ч гэж хэлсэнгүй. Борис тийнхүү шинэ хүн орж ирснээр бий болсон гирвэшүү байдлыг ажиглаагүй бололтой, Ростовтой уулзахдаа аятайхан тайван, нүд хучмал байдалтай байсан шигээ яриа хөөрөөг хөгжөөнтэй болгох гэж оролдлоо. Францчуудын нэг нь франц хүний ердийн эелдэг зангаар, таг дуугай байгаа Ростовт хандаж, эзэн хааныг үзэхээр Тильзитэд ирээ биз ээ гэхэд Ростов олон юм хэлсэнгүй:

	— Үгүй, би хэрэгтэй яваа хүн гэлээ.

	Борисын царай ёозгүй болохтой зэрэг Ростовын ааш хөдөлжээ. Ааш нэгэнт хөдөлсөн бол хүн болгон өөрийг нь муухай хараад гадуурхаад байгаа юм шиг санагдана газар. 

	Нээрээ ч мань эр л бусдад саад болон тэднүүсийн ярианд оролцохгүй гав ганцаар үлдэж байлаа. «Энэ ер нь яах гэж ирээ вэ?» гэж гийчид харах бүрдээ хэлэх шиг санагдана. Ростов босож Борисын дэргэд очоод:

	— Би чамд дараа болж байна гэж нам дуугаар хэлснээ, — Зорьж ирсэн хэргийнхээ тухай ярилцъя, тэгээд би явъя гэв.

	— Ердөө ч дараа болсон юм алга гэж Борис хэлээд хэрэв чи ядраад байгаа бол миний өрөөнд ороод амар, хоёул тийшээ оръё гэлээ.

	— Тэгдэг ч юм уу даа...

	Тэр хоёр, Борисын унтдаг өрөөнд оров. Ростов суугаа ч үгүй байж, Борисыг ямар нэг гэм хийсэн мэтээр ёгчин Денисовын хэргийн тухай ярьж эхлэхдээ жанжнаараа дамжуулан эзэн хаанаас өршөөл гуйж захидлыг нь дамжуулах хүсэл байна уу, тэгж чадах уу даа үгүй юү гэж асуулаа. Ростов түүнтэй тийнхүү хоёулхнаа байхдаа л Борисын өөдөөс эгц харахаас халгаж байгаагаа өөрөө мэдлээ. Борис, хөлөө ачин, солгой гараараа зөв гарынхаа нарийхан хурууг илбэж суухдаа гэнэ гэнэ хажуу тийш харах, гэнэ гэнэ өнөөх л хучмал маягийн харцаараа Ростовын нүдийг эгцлэн ширтэж чагнах нь эгээ л жанжин хүн, доод тушаалынхаа хүний илтгэлийг сонсож буй мэт ажээ. Чингэх бүрд Ростов халгаж нүд буруулна.

	— Би тиймэрхүү хэргийн тухай дуулж байсан юм байна, эзэн хаан тийм хэрэгт их хатуу. Түүний сонорт хүргэх хэрэггүй гэж би бодож байна. Миний бодлоор бол, корпусын даргыг л шууд гуйсан дээр... Гэвч ер нь миний бодлоор...

	— Чи ч ер хөдлөх хүсэлгүй шив дээ, шууд л хэл! гэж Ростов, Борисоос нүд буруулан бараг хашхирчих дөхлөө.

	Борис инээмсэглэж:

	— Хаанаас, би чадах чинээгээрээ хөөцөлдөнө, харин миний бодоход... гэтэл үүдээр Борисыг дуудах Жилинскийн дуу гарав.

	— За, яв, яв гэж Ростов хэлээд хоол идэхгүй гэж үлдээд тэр жижигхэн өрөөн дотуур ганцаар өөд сөөргөө холхихдоо хажуугийн өрөөнөөс дуулдах францчуудын хөгжөөнтэй яриаг сонсжээ.

	Ростов, Денисовын төлөө хөөцөлдөхөд хамгийн тохиромж муутай өдөр Тильзитэд очжээ. Өөрөө фрак хувцастай бөгөөд дарга нараасаа зөвшөөрөл авалгүйгээр Тильзитэд хүрээд ирсэн болохоор жижүүрийн генерал дээр орохын аргагүй байлаа, харин Борисын хувьд гэвэл хүсэл байлаа ч гэсэн Ростовын ирсний маргааш хөөдөлдөж болохооргүй байв. Тэр өдөр, 6-р сарын 24-нд дайн зогсоох тухай анхны болзлуудад гарын үсэг зуржээ. Хоёр эзэн хаан бие биеийг одонгоор шагнаж Александр нь хүндэт Легионы одон, Наполеон нь Андрейн 1-р зэргийн одонгоор шагнагджээ. Мөн тэр өдрөө францын гвардийн суман цэрэг Преображенскийн суман цэрэгт үдийн зоог барьжээ. Тэр будаалга дээр эзэн хаад ирэх ёстой байлаа.

	Ростов, Борист дургүй нь хүрч дотроо эвгүйцээд байсан учир Борисыг оройнхоо хоолны дараа орж ирэхэд нь унтчихсан дүр үзүүлээд маргаадар өглөө нь түүнтэй уулзахгүйн тулд эрт гэгч тэднийхээс яваад өгчээ. Фрак хэдэрч дугариг бүрх малгай тавьсан Николай хотоор тэнэхдээ францчууд ба тэдний формыг ажиглан, орос, францын эзэн хаадын байгаа гудамж, байшинг ажин харж явлаа. Талбайд ширээ засаж үдийн зоогт бэлдэж байгаа үзэгдэнэ. Орос, францын туг өнгө ялгаж зурсан дэлгээстэй даавуу том том вензель гудамжаар үзэгдэнэ А. хоёр.

	Байшингуудын цонхонд бас туг, вензель харагдана.

	«Борис над тус болъё гэж бодохгүй байна, гуйж царай алдаад ч яах билээ. Бүр больё, үүнтэй ерөөс хоёр тийш болъё гэхдээ би эндээс Денисовын төлөө чадах бүхнээ хийж байж, хамгийн гол нь захидлыг нь эзэн хаанд дамжуулж байж л явна даа. Эзэн хаанд?! Тэр чинь энд байгаа шүү дээ!» гэж Ростов бодсоор Александрын байгаа байшинд дахин дөхөж очив.

	Тэр байшингийн урд талд эмээлтэй морьд харагдах бөгөөд эзэн хаан мөд хөдлөх бололтой зарц гоцго нар нь ирцгээж байна.

	«Одоо хэдийд ч магадгүй гараад ирнэ шүү. Энэ захиагаа өөрт нь шууд атгуулчих юм сан... Намайг фрактай гэж баривчилдаггүй байгаа даа? Үгүй байлгүй, яалаа гэж! Хэн нь зөв болохыг ойлгоно биз ээ. Бүгдийг ойлгох, бүхнийг мэдэх хүн, түүнээс шударга түүнээс их сэтгэлтэй хүн хаа байх вэ? Намайг энд явна гээд барилаа ч гэсэн юү базаав гэж? гэж Ростов, эзэн хааны байгаа байшинд нэг дарга хүн заларч байхыг харангаа бодоод, — Заларцгааж л байна шүү дээ. Өө! Гайгүй хэрэг! Өөрөө явж очоод л эзэн хаанд гардуулчихъя, энэ захиаг чинь: Намайг ингэхэд хүргэсэн Друбецкийд л улам асуудал болж мэднэ» гэж бодов. Тэгээд Ростов, гэнэт санаа шийдэж халаасан дахь захиагаа тэмтэрч нэг үзсэнээ эзэн хааны байгаа байшин тийш шууд алхлаа. «Одоо ч энэ завшааныг Аустерлицын дараах шиг алдахгүй дээ гэж бодохдоо одоо л эзэн хаантай тааралдчихна гэхээс зүрхэнд нь цус хурж байлаа. Хөлд нь сөхөрч гуйгаад байдаг хэрэг. Тэгэхлээр намайг босгоод үгийг минь сонсож, ингэсэнд минь гялайлаа гэх биз», «Би сайн үйл хийхдээ бахадна, шударга биш юмыг засна гэдэг бол бүр ч их бахдалтай хэрэг» гэж эзэн хаан хэлэх буй заа гэж Ростов дотроо бодож байна. Тэгээд мань хүн өөрийг нь сониучлан харах хүмүүсийн дундуур явсаар эзэн хааны байгаа байшингийн довжоон дээр хүрч очлоо.

	Довжооноосоо шууд дээш явсан өргөн шаттай ажээ, баруун гар талд нээлттэй хаалга харагдана, шатнаас доош доод давхар луу ордог үүд байна.

	— Ta хэнтэй уулзах гээ вэ? гэж нэг хүн асуув.

	— Эрхэмсэг эзэн хаанд өргөсөн захидал хүсэлтийг гардуулах гэсэн юм гэж Николай хэлэхэд хоолой нь чичирсэн байлаа.

	— Хүсэлтийг жижүүрт, тийш нь өгчих (гэж доод талын хаалга руу заав). Энд хүлээж авахгүй.

	Ростов, тийм хэнэггүй үг сонсоод өөрийнхөө хийж яваа ажлаас айжээ, эзэн хаантай дуртай цагтаа уулзаж болно гэж бодож явсан нь бишидсэн тул буцаад зугтмаар санагдавч тэр угтаж уулзсан камер-фурьер нь жижүүрийн өрөөний үүдийг нээсэн учир Ростов тийшээ орлоо.

	Тэр өрөөнд цагаан өмд, ботфорт, цоо шинэ батист цамцтай гуч эргэм насны намхан тарган эр зогсож байв. Торгон саатай гоё сайхан мөрөвчийг зарц нь араас нь товчлон өгч байв. Тэр хүн, нөгөө нэг өрөөнд байсан хэн нэгэн хүнтэй ярилцаж байлаа.

	— Гоолиг, булбарайхан шүү гэж тэр хүн францаар хэлж байснаа Ростовыг хармагцаа ярихаа болиод хөмсөг зангидав.

	— Ta юү гэж явна? Өргөдөл үү?

	— Юү вэ? гэж хэн нэгэн хүн өөр нэг өрөөнөөс францаар асууна.

	— Бас нэг царай алдсан юм гэж мөрөвчтэй хүн францаар хэлэв.

	— Сүүлд бол гэж хэл. Одоо гараад ирнэ. Явалгүй горьгүй.

	— Сүүлд, сүүлд, маргааш. Хожим...

	Ростов буцаад гарах гэтэл өнөөх мөрөвчтэй хүн түүнийг зогсоож:

	— Хэнийх юм? Ta юун хүн бэ? гэхэд Ростов:

	— Хошууч Денисовын юм гэв.

	— Ta өөрөө хэн бэ? Дарга хүн үү?

	— Даамал, Ростов гүн.

	— Яасан зоргоороо юм. Команд өгөхлөөр өгөөрэй. Өөрөө харин яв, яв... гээд зарцынхаа авч өгсөн мундрыг өмсөж эхлэв.

	Ростовыг буцаад үүдэн дээр гарахад гоёлынхоо хувцсыг өмсчихсөн зөндөө олон дарга, жанжид довжоо дээр байв, мань хүн тэдний дэргэдүүр гарч явах ёстой.

	Ростов ингэж зоримог явсандаа биеэ зүхэх бөгөөд ингэтэл эзэн хаан гарч ирдэг, тэгтэл хөөтэй юм болж баригдаад явбал яана гэхээс яс нь хавталзан тун дэмий юм хийсэндээ гэмшиж тэр дэгжин хувцасласан бараа бологчдын язганалдаж байгаа байшингийн дэргэдүүр газар шагайн өнгөрөх гэтэл нэг танил хүний дуу гарч хэн нэгэн хүн барьж зогсоолоо.

	— Ta чинь фрак өмсчхөөд энд юү хийж явна вэ? гэж тэр хүн бүдүүн хоолойгоор асуув.

	Тэгсэн чинь, Ростовын байсан дивизийн дарга бөгөөд энэ дайнд эзэн хааны онцгой хайр хүртсэн морин цэргийн жанжин хүн байлаа.

	Ростов баахан цочиж учирлаж эхэлсэн боловч жанжны царайд номхон, алиа байдал буйг ажаад хажуухан тийш болж хамаг зүйлийг түүнд тоочин хэлээд нэрд гарсан тэр жанжныг Денисовын төлөө хөөцөлдөж өгөхийг гуйлаа. Жанжин Ростовын үгийг сонсоод толгойгоо сүрхий сэгсэрч:

	— Ай зайлуул, хөөрхий амьтан, захиаг нь аль даа гэв.

	Ростов тэр захидлаа өгөөд Денисовын тухай яриад дөнгөж дуусаж байтал шатаар давируул бүхий гуталтай хүн түргэн түргэн явах чимээ гарахад нөгөө генерал нь довжоон тийш зайлан одов. Эзэн хааны бараа бологч ноёд шатаар буугаад морьд руугаа явцгаах нь тэр. Аустерлицад байсан өнөөх агтач Эне эзэн хааны морийг дөхүүлэн авчрахад шатан дээр зөөлнөөр алхах хөлийн чимээ гарахад Ростов хэнийх болохыг таньжээ. Танигдаж гай болохгүй гэдгээ ч Ростов мартчихаад сониуч хэдэн хүний хамт довжоонд ойртвоос хоёр жилийн өмнө үзсэн өнөөх л бурхан дүр, өнөөх л нүүр царай, өнөөх л харц, өнөөх л алхаа гишгээ, өнөөх л сүр жавхаа, номхон дөлгөөн хоёр чанарыг хосолсон байдалтай хүн нь хэвээр авай... Эзэн хаанд бишрэн хайрлах Ростовын сэтгэл урьдын адил сэргэв. Преображений хувцас, цагаан хандгайн арьсан чимэг, өндөр ботфорт хэдэрч, Ростовын үл мэдэх одон гялалзуулсаар (тэр нь хүндэт легионы одон ажээ) эзэн хаан нь довжоон дээр гарч ирэхдээ бүрх малгайгаа гартаа барьж, бээлийгээ өмсөж байв. Эзэн хаан зогсож эргэн тойрон харахад хамаг юм түүний харцаар гийгүүлэгдэх мэт бөгөөд жанждынхаа нэгэнд нь хэдэн үг хэлэв. Эзэн хаан урьд дивизийнхээ дарга агсан Ростовыг таньж түүнд инээмсэглээд дэргэдээ ирүүлээр дуудав.

	Бараа бологсод бүгд зай тавин ярагдав. Нөгөө жанжин бээр эзэн хаанд нэг юмыг их л тухтай хөөрч байхыг Ростов ажлаа.

	Эзэн хаан, түүнд хэдэн үг хэлээд мориндоо дөхөж очихоор хэд алхав. Дахиад л Ростов дотор нь байгаа өнөөх бараа бологчид ба гудамжны олон хүн эзэн хаан тийш дөхөн хөдлөв. Эзэн хаан, мориныхоо дэргэд очиж эмээлийнхээ бүүргээс бариад морин цэргийн жанжинд:

	— Би чадахгүй, жанжин минь, яагаад гэвэл хууль надаас хүчтэй шүү дээ гэж бүгдэд сонсогдог гэсэн бололтой чанга хэлээд морио дөрөөлөв. Жанжин хүндэтгэлтэйгээр тэргүүнээ бөхөсхийлгэлээ, эзэн хаан ч алавхийн мордоод гудамжаар дэргүүлэв. Ростов хөл алдан хөгжсөндөө олон хүний хамт хааны хойноос гүйж явлаа.

	Эзэн хааны явж буй талбайн баруун этгээдэд преображены суман цэрэг, зүүн этгээдэд баавгайн арьсан малгайтай францын суман цэрэг өөд өөдөөсөө харан зогсжээ.

	Харуулд гарсан тэр хоёр суман цэргийн нэг жигүүрт нь эзэн хааныг түр очиход нь эсрэг талын жигүүр лүү хэсэг морьтой хүн давхилдан очиж тэдний тэргүүнд нь Наполеон байхыг Ростов таньжээ. Өөр хэн ч байх билээ дээ. Тэр бээр  магнайд явах бөгөөд толгойд жижиг бүрх малгай, мөрөнд андреевын тууз унжуулж, цагаан хүрэм дээр нэгэн задгай хөх өнгийн хувцас өмсөж, араб үүлдрийн ер бишийн лагс саарал морин дээр нь бүдэг улаан, алтан саа хатгамалтай өргөн тохом харагдана. Александрын дэргэд очоод бүрх малгайгаа өргөсхийн ёслох үедээ Наполеон морин дээрээ эвгүй, тогтоц муутай сууж байгааг Ростовын гярхай нүд алжаалгүй ажжээ. Суман цэргүүд «хурай» гэж оросоор «Эзэн хаан мандтугай!» гэж францаар хашхиралдав. Наполеон, Александрт нэг юм хэлэв. Хоёр эзэн хаан мориноос бууж гар барилцав. Наполеоны нүүрт ёозгүй хуурмаг инээмсэглэл тодорно. Александр түүнд ямар нэг зүйлийг эелдгээр ярилаа.

	Цугласан олныг бүсэлсэн франц цагдаа нарын морины туурай тачигнах авч Александр, Бонапарте хоёрын хөдлөх гишгэх бүрийг Ростов нүд салгалгүй ширтэн харсаар байлаа. Александр, Бонапартетай яг нэг зиндааны байдалтай байх ба Бонапарте ч гэсэн эзэн хаантай хэзээ язааны танил юм шиг огт жишимгүй, нэг зиндааны байдалтай харьцахыг Ростов үзээд гайхаш төрнө.

	Александр, Наполеон хоёр, Преображений сумангийн баруун жигүүр лүү тэнд зогсож байсан олон хүн рүү шууд чиглэн явахад араас нь бараа бологсод сүүл шиг уртлан цуварна. Эзэн хаад, цугласан тэр олонд санаандгүй тун ч ойрхон ирсэн учир тэдний нүүрэн талын эгнээнд байсан Ростов танигдаж орхих бол уу гээд айдас нь хүрчээ.

	— Эзэн хаантан аа танай хамгийн эрэлхэг цэрэгт тань хүндэт легионы одон гардуулахыг та зөвшөөрч соёрхоно уу гэж үг авиа бүхнийг тод илтгэсэн огцом чанд хоолой дуугарав.

	Тэр нь пагдгар биетэй Бонапарте Александрын нүүр нүд өөд шууд харж хэлсэн үг байлаа. Александр анхааралтай сонссоныхоо дараа толгой мэхэсхийлгэн аятайхан инээмсэглэв.

	— Энэ дайнд хэн бүхнээс илүү эрэлхэг байлдсан хүнд шүү гэж Наполеон үгнийхээ үе бүрийг тод хэлээд хүндэт харуулд зогсон эзэн хааныхаа нүүрийг тувт ширтэн жагссан орос цэргүүдийг ихэмсгээр амгалан харж байхыг нь Ростов үзээд зэвүү хүрчээ.

	— Хурандаагийн санал асуухыг эрхэм та над соёрхоно уу гэж Александр францаар хэлээд сумангийн дарга Козловский ноёны зүг яаралтай хэд алхав. Тэр хооронд Бонапарте жижиг цагаан гарынхаа бээлийг тайлахдаа ураад шидчихэв. Хиа нь араас бушуухан гүйж ирээд шүүрэн авлаа.

	— Хэнд өгөх вэ? гэж Александр, Козловскийгоос оросоор чанга биш асуухад цаадах нь:

	— Эрхэм таныг хэнд өг гэвэл өгье гэв.

	Эзэн хаан өөрийн эрхгүй хөмсөг зангидаж эргэж харснаа:

	— Хариу өгөх хэрэгтэй байна шүү дээ гэв.

	Козловский, эгнэн зогссон хүмүүсийг шийдэмгий харцаар хэсүүлэн харахдаа Ростовыг ч олоод харчихлаа.

	« Намайг гэх нь үү, арай үгүй байгаа?» гэж Ростов бодлоо.

	— Лазарев! гэж хурандаа хөмсөг зангидан захирахад нэгдүгээр эгнээний байлдагч Лазарев урагшаа годхийн гарч ирлээ.

	— Чи хаачих нь вэ? Болиоч! гэж хааш явахаа мэдээгүй Лазаревт шивнэлдэв. Лазарев дороо зогсож хурандаа руу хулгай нүдээр айн харахад нүүрийнх нь арьс татваганав, фронтод нэр дуудагдаж урагшаа гарах цэрэг хүн ингэдэг л дээ.

	Наполеон, толгойгоо ялимгүй эргүүлж, нэг юм авах гэж байгаа мэтээр булцгар жаахан гараа арагш зангав. Бараа бологсод нь юү гэж байгааг нь дорхноо тааварлан мэдээд давхийн хөдөлцгөөн, шивнэлдэж нэг нэгэндээ дамжуулахад өчигдөр Борисын дэргэд байхыг нь Ростов үзсэн өнөөх жаал урагш годхийн гарч ирээд тоссон гарын дээгүүр мэхэсхийснээ ганц ч секунд түгдрэлгүйгээр улаан туузтай одон тэмдгийг алга дээр нь тавив. Наполеон харалгүйгээр хоёр хуруугаар чимхэж авлаа. Одон одоо хоёр хүний хооронд орших болов. Наполеон, Лазаревт дөхөн очиход цаадах нь нүд бүлтийлгэн эзэн хаанаа л ширтсэн хэвээр бөгөөд Наполеон бээр Александр луу эргэж харах нь ингэж байгаа явдал бол холбоотныхоо л төлөө юм шүү гэдгээ харуулсан хэрэг бөлгөө. Одон барьсан жижигхэн цагаан гар, цэрэг Лазаревын товчинд хүрлээ. Энэ цэрэг дэлхийд хамгаас ялгарч шагнал аваад үүрд аз жаргалтай болох хэрэгт Наполеоны гар л түүний хэнхдэгт хүрч соёрхвол болох нь тэр гэж Наполеон бодож буй мэт. Наполеон, уг загалмайг Лазаревын энгэр дээр дөнгөж хүргэж тавиад гараа авч Александрт хандах нь тэр загалмай Лазаревын энгэрт өөрөө наалдах ёстойг мэдсэн аятай байв. Орос францын үйлчин гарууд загалмайг нүд ирмэхийн зуургүй шүүрэн авч Лазаревын энгэрт хадаж өгсөн учир үнэхээр өөрөө наалдчих шиг болов. Лазарев, өөрийнхөө дээгүүр ямар нэг юм хийсэн тэр цагаан гартай жаахан хүнийг баргар царайлан харснаа ёслолын харуулд хөдлөлгүй зогссоор агаад ингээд л зогсоод байх хэрэг үү, аль эсхүл нэг тийш яв гэх үү, эсхүл бас өөр юм хийх үү? гэж Александраас асуух адилаар түүний нүд рүү шууд ширтэж эхлэв. Гэтэл түүнд ямар ч тушаал буулгасангүй учир тийнхүү хөдөлгөөнгүй байдалд зэгсэн удаан зогслоо.

	Эзэн хаад мордоод явчихлаа. Преображены сумангийнхан жагсаал тарж францын торгон цэргүүдтэй холилдон тэдэнд зориулан бэлдсэн ширээний ард сууцгаалаа.

	Лазаревыг хамгийн хүндтэй суудал эзлүүлж франц, оросын дарга нар түүнийг тэвэрч баяр хүргэн гарыг нь атгаж байв. Лазаревыг л харах гэж бөөн олон дарга болон ардууд хүрч ирж байлаа. Будаалгын ширээ тойрон суусан хүмүүс орос, францаар ярилцан, инээж хөхрөлдөх чимээ талбайгаар түгнэ. Нүүр нь улайж, баясал хөөрөл болсон хоёр дарга дэргэдүүр нь өнгөрөв.

	— Сайхан зууш аа, найз минь, Лазаревыг үзэв үү? гэж нэг нь хэлэхэд:

	— Үзсэн

	— Маргааш, преображеныхан тэднийг дайлах юм гэх шив.

	— Үгүй, Лазарев мөн ч азтай хүн ээ! Насан туршийнх нь тэтгэвэрт мянга хоёр зуун франк өгчээ.

	— Энэ малгайг хар даа, нөхөд өө! гэж франц хүний сэгсгэр малгай өмсөж үзсэн преображен сумангийн нэг хүн хашхирна.

	— Гайхалтай сайхан эд байна!

	— Хариу урих юм гэдэг, чи дуулсан уу? гэж торгон цэргийн нэг дарга нөгөөдөө хэлээд, — Урждар Наполеон, Франц, Эрэлхэг чанар болсон бол өчигдөр Александр Орос, сүр жавхлан байлаа гэж францаар хэлснээ, — Дараа өдөр нь Наполеон. Маргааш эзэн хаан, францын торгон цэргийн хамгийн эрэлхэгт нь Георгийн одон явуулах юм гэнэ. Яаж болох вэ! Хариу байх ёстой шүү дээ гэв.

	Преображеныхны будаалгыг үзэх гэж Борис ч гэсэн найз Жилинскийтэйгээ иржээ. Буцаад явж байхдаа Борис, Ростовыг байшингийн буланд зогсож байхыг нь ажжээ.

	— Ростов! Сайн уу, уулзаагүй их уджээ гэж хэлээд Ростов нэг л хачин баргар царайтай байсан учир, — Юү болчихоо вэ гэж асуулгүй өнгөрч чадсангүй. Ростов:

	— Зүгээр, зүгээр гэв.

	— Над дээр очих уу?

	— Очно, очно.

	Ростов найрлаж буй хүмүүсийг харж тэр байшингийн буланд удаан зогсжээ. Туйлд нь хүргэн туурвиж эс чадах тамтай ажил түүний ухаан бодолд болж байна. Аймшигтай сэжиг сэтгэлд нь төрнө. Байсхийгээд л нүүр царай нь өөр болсон Денисов хүлцэнгүй буй байдал, гар хөлгүй, цус нөждөө холилдсон, ёолж гасалсан хүмүүс бүхий цэргийн эмнэлгийн газар тэр аяараа санагдана. Тэр үхсэн биеийн эмнэлгийн газрын үнэр одоо хэр нь хамраар ханхийх шиг болоход энэ үнэр хаанаас гарна гэж ийш тийш харж байлаа. Байсхийгээд л одоо өөрөө эзэн хаан бөгөөд эзэн хаан Александрт хайрлагдан хүндлэгдэж байгаа тэр жижиг цагаан гартай, биеэ тоосон Бонапарте бодогдоно. Яах гэж хүмүүс гар, хөлгүй болно вэ, яах гэж алуулна вэ? Шагнал хүртсэн Лазарев, шийтгэгдээд өршөөл үзээгүй Денисов байсхийгээд л бодогдоно. Элдвийн жигтэйхэн юм бодогдох учир өөрөө айхад хүрч байлаа.

	Преображеныхны хоолны үнэр, өөрийнх нь өлссөн байдал хоёроос л болж элдвийг бодохоо больж, явахын өмнө нэг юм олж идэх хэрэгтэй гэж боджээ. Тэгээд өглөөний харсан зочид буудалдаа очив. Зочид буудалд зөндөө олон хүн, бас мань хүн шиг энгийн хувцас өмссөн цэргийн дарга нар зөндөө олон байсан тул арай чамай хоол олж идэв. Дивизийнх нь хоёр дарга түүнтэй нийлжээ. Мөн л найрамдлын тухай яриа хөөрөө эхэлжээ. Фридландын дараа байгуулсан найрамдалд Ростовын найз дарга нар, армийн ихэнх нь дургүй байлаа. Жаал тэссэн бол Наполеон балрах байсан юм. Цэрэг нь хатсан талх ч үгүй, сум ч үгүй болчхоод байсан юм чинь гэлцэнэ. Николай дуу шуугүй идэж, голдуу ууна. Нэг хоёр шил дарс уужээ. Дотор нь бодогдсон бодол шийдэгдэлгүй тэр хэвээрээ үлдэж сэтгэлийг тарчлаана. Өөрөө тийнхүү бодол болохоос айх боловч бодохгүй байж эс чадна. Францчуудыг харахаас өрөвдмөөр байна гэж дарга нарын нэгийг хэлэхэд Ростов гэнэт зүгээр байснаа агсамнан хашхичихад дарга нар ихэд гайхлаа.

	— Ингэсэн бол, тэгсэн бол дээр байсан майсан гэж та нарт ярих эрх хаа байна? гэж мань хүн цус хөөрсөн царай гарган хашхираад, — Эзэн хааны үйл явдлыг шүүн хэлэлцэж яаж болдог юм, бидэнд шүүн хэлэлцэх эрх хаа байна?! Бид, эзэн хааны зорилгыг ч, үйл хэргийг ч ойлгож чадахгүй шүү дээ!

	— Би эзэн хааны тухайд ганц ч үг цухуйлгаагүй шүү дээ гэж Ростовыг согтуудаа агсамналаа гэхээс өөрөөр бодож үл чадсан тэр нэг дарга ингэж хэлэв.

	Гэтэл Ростов үгэнд нь орсонгүй.

	— Бид бол дипломат түшмэд биш, цэргүүд, өөр юү ч биш. Үх гэвэл үхэх л ёстой улс. Шийтгэж байвал буруу юм хийгээ юм байлгүй, шүүн хэлэлцдэг нь бид биш дүү дээ. Их эзэн хаан л Бонапартег эзэн хаан гэж үзээд холбоотон болж байгаа бол чингэх л ёстой байж. Гэтэл бид бүгдээрээ шүүн бодож хэлэлцэхэд хүрэх юм бол ариун онгон юм ер үлдэхээ болино. Тэгвэл бид чинь бурхан ч байхгүй, ер юу ч байхгүй гэх болно гээд Николай ширээ шаан хашхирахад цаадуул нь аргагүй их хадуурч байна гэж бодох бөгөөд мань хүнд бол бодлынх нь аргагүй л үргэлжлэл ажээ. Тэгээд:

	— Бид, үүргээ л биелүүлэх, цавчилдах ёстойгоос биш бодох ёсгүй, ийм л байна гэж эцэст нь хэлэв.

	— Бас уух ёстой гэж түүнтэй маргахыг үл хүссэн нэг дарга хэлэхэд, Николай тосон авч:

	— Тийм ээ, уух ёстой. Хүүе чи! Бас нэг шилийг! гэж хашхирлаа.

	1808 онд эзэн хаан Александр, эзэн хаан Наполеонтой дахин уулзахаар Эрфуртэд явсан бөгөөд энэ сүр жавхлант уулзалтыг агуу их ач холбогдолтой болно гэж Петербургийн дээдсийн хүрээлэнгийнхэн их ярьжээ.

	Дэлхийн хоёр эзэн гэж нэрлэгдсэн Наполеон, Александр хоёрын дотно харьцаа нь 1809 он гэхэд бүр зузаарч тэр жил Наполеоныг Австритай дайн зарлахад урьд холбоотон агсан австрийн эзэн хааны эсрэг урьд дайсан агсан Бонапартад дэм үзүүлэх гэж оросын корпус цэрэг хил давжээ. Наполеоныг Александр эзэн хааны эгч дүү нарын нэгэнтэй нь сууж магад гэж хүртэл дээдсийн хүрээлэнгийнхэн ярилцах болжээ.

	Гэвч гадаад улс төрийн бодлогоос гадна тэр үед төрийн захиргааны бүхий л салбарт дотооддоо өөрчлөлт хийхийг оросын олон нийт үлэмж сонирхон анхаарна.

	Гэтэл жинхэнэ амьдрал нь Наполеон Бонапарттай улс төрийн талаар дотноссон ч, дайсагнасан ч ер падгүй, аливаа болзошгүй өөрчлөлтөөс үл шалтгаалан эрүүл мэнд, өвчин зовлон, хөдөлмөр, амралтынхаа онцлог эрх ашгийн хамт, сэтгэхүй, шинжлэх ухаан, яруу найраг, хөгжим, хайр сэтгэл, найрамдал нөхөрлөл, үзэн ядахуй, тачаалын эрх ашгийнхаа хамтаар хэзээ хэзээнийхээ янзаар явна.

	Андрей ноён хаашаа ч гаралгүй тосгондоо хоёр жил өнжин суужээ. Пьер, өөрийнхөө эдлэн газруудад элдэв дээдийн ажил эхэлсэн боловч ажил ажлыг барьж тавьсаар байгаад ганцыг нь ч гүйцээсэнгүй бол Андрей ноён хүн амьтанд зар ч тавилгүй, төдий л төвөггүйгээр хэрэгжүүлэн биелүүлсэн ажээ.

	Нэг их хүч гаргаж сүйд бололгүйгээр хар аянд нь зууралдсаар бүтээчих чадал Пьерт байгаагүй бол Андрей өлхөн ханхалзжээ.

	Гурван зуун тариачинтай нэг эдлэнг нь чөлөөт тариачид болгон тооцож (энэ бол Орос оронд үүссэн анхны жишээний нэг байв), бусад эдлэнд нь эзний ажлыг татвараар сольжээ. Багучаровод түүний зардлаар эх баригчийн орон тоог амаржих авгайчуулд зориулан бий болгосон ба тариачны болон зарц нарын хүүхдийг бичигт сургах нэг ламыг хөлсөлжээ.

	Андрей ноён цагийнхаа нэг хэсгийг эцэг, асрагчийн гараас гараагүй хүү хоёрынхоо хамт Халзан ууланд нөгөө хэсгийг Богучаровын сууринд өнгөрүүлдэг байв. Эцэг нь түүний тосгоныг ингэж нэрлэжээ. Дэлхий дахины гадаад үйл явдлыг анзаараагүй мэт Пьерт ойлгогдсон боловч үнэндээ тэдгээрийг хичээнгүйлэн ажиглаж, олон ном судар авдаг байсан бөгөөд Петербургээс, чухамхүү амьдралын цул дотроос өөр дээр нь буюу эцэг дээр нь дөнгөж саяхан ирж буй улс амьтан гадаад дотоод бодлогын талаар болсон зүйлийг мэдэх талаараа тосгонд хаашаа ч гаралгүй сууж байгаа түүнээс хол дорыг ажаад гайхна.

	Эдлэндээ ажиллах, янз бүрийн ном уншихаас гадна Андрей ноён тэр үед манай явуулсан сүүлчийн хоёр золгүй байлдааныг шүүмжлэлтэйгээр судалж, манай цэргийн дүрэм, тогтоомжуудыг өөрчлөх төсөл боловсруулжээ.

	Андрей ноён, 1809 оны хавар өөрийн асрамжид байсан, хүүгийнхээ Рязань дахь эдлэнгээр явжээ.

	Хаврын наранд ээсээр жууз тэргэндээ сууж явахдаа тэр соёолж буй шинэхэн ногоо, хус модны түрүүчийн навч нахиа, тунгалаг хөх тэнгэрт хөвөн хөвөн явах хаврын эхний бөөн бөөн цагаан үүлийг харж явлаа. Юуг ч тухайлан бодолгүй, зүг бүрийг сэргэлэн янзтай боловч бодлогогүй харж явлаа.

	Нэг жилийн өмнө Пьертэй ярилцаж зогссон гарам дээгүүр гарч цааш нь новширхуу нэг тосгон, үтрэм, ногооны газар, гүүрний хажуугаар үлдсэн цастай уруутгуул, шавартай өгсүүр, хуучин тариалангийн болон энд тэнд ногоорон харагдах зурвас газруудыг өнгөрч замын хоёр талаараа хусан ойтой газраар оржээ. Ойн дотор бараг халуун гэмээр, салхигүй бүгчим. Наалданги ногоон навч нахиа болсон хус огт үл хөдлөх бөгөөд ноднин жилийн навчин дороос сарнай цэцэг, өвс ногоорон сэргэсэн харагдана.

	Хусан төглийн дотор хаа нэг газар үзэгдэх зулзаган гачууруудын мөнхийн ногоон болхи мөчрийг харахаас цэвдэг өвлийг санагдуулна. Морьд, ойд ормогц тургилдаад хөлөрч халууцах нь их болж эхлэв.

	Петр зарц, улаачид нэг юм хэлэхэд цаадах нь зөвшөөрсөн хариу өгөв. Гэсэн ч улаачийн дэм Петрт багадах тул суудал дээрээ эзэн тийш эргэж:

	— Ноёнтон минь аятайхан аа! гээд таалалтайгаар инээмсэглэв.

	— Юү?

	— Аятайхан аа, ноёнтон минь.

	«Юү хэлж байгаа юм бол доо?» гэж Андрей ноён бодсоноо, — Аан хаврыг л хэлж байх нь ээ дээ янз нь гэж тал тал тийш харснаа бодоод — Нээрэн ч ногоорчихжээ... Яасан ч хурдан юм! Хус, монос, шилүүс мод бүгдээр... Харин царс л мэдэгдэхгүй. Аа энэ байна царс!

	Замын яг хажууд нэг царс байна. Энэ лав хусан ойгоос арав дахин их биз, хус бүрээс арав дахин бүдүүн хоёр дахин өндөр юм аа. Хоёр тэвэр бүдүүн эд юм, мөчир нь аль хэдийн хуга явчихсан, холтос нь ч холцорч хорхойд идэгджээ. Эв хавгүй мойног том гар хуруу ёрдойлгочхоод байгаа нь инээн баясаж буй хуснуудын дотор ганцаар ууртай зэвүүн өгөр царайлах мэт ажээ. Энэ л ганцаараа хаврын найртай сайханд автахгүй, хавар, нар хоёрын алиныг ч харах хүсэлгүй байна.

	«Хавар цаг, хайр сэтгэл, аз жаргал гэнэ үү! Ялгаагүй дандаа адил байдаг утга учиргүй балай юманд хууртаж байх та нар, яасан залхдаггүй юм. Ялгаагүй, дандаа адил байдаг хуурамч юм шүү дээ! Хавар ч байхгүй, нар ч байхгүй, аз жаргал гэж ч байхгүй. Харахгүй юү: нам дарагдаад сөнөчихсөн дандаа адилхан гачуур байсан шиг л байна, би ч гэсэн ар өврөөсөө ургасан муусайн хугарч холцорсон гар хуруугаа ёрдойлгочхоод л байна. Анх яаж ургасан, тэр чигээрээ л байна, тэгэхлээр та нарын тэр итгүүлэх хуурах хоёрын алинд ч итгэхгүй» гэж тэр царс ярьж буй мэт харагдана.

	Андрей ноён, ойн дотуур тийнхүү явахдаа тэр царснаас нэгийг хүлээх мэтээр түүн рүү хэдэнтээ эргэж харлаа. Тэр царсны ёроолоор цэцэг навч, өвс ногоо ургасан ч тэдгээрийн дунд мөн л хөдөлгөөнгүй чигээрээ өөдгүй муухай царайлна.

	«Энэ царсных зөв, түмэн зөв, бусад залуу нэг нь бас л тэгж хууртаг л даа, харин бид амьдрал гэгчээ мэднэ. Бидний амьдрал өнгөрчээ!» гэж Андрей ноён бодов. Тэр царсыг харснаар Андрей ноёны дотор элдэв дээдийн найдваргүй шинэ боловч гунигтай атлаа аятайхан ч юм шиг бодол төржээ. Тэр энэ удаагийнхаа аяллаар өөрийн бүх амьдралыг дахиж нэг тунгаан бодох шиг болоод ер нь юү ч сэдэх хэрэггүй байж, муу юм хийлгүй, сэтгэл түгшиж зоволгүй, юү ч хүсэж мөрөөдөлгүй явсаар энэ насыг барах ёстой байж гэсэн түрүүчийнхээ адил сэтгэл тордсон, найдваргүй дүгнэлтээ бас л хийжээ.

	 


II

	 

	Андрей ноён Рязань дахь эдлэнгийн асрамжийн хэргийн талаар хошууны захирагчтай уулзах хэрэгтэй байж. Захирагч нь Илья Андреевич Ростов учир Андрей ноён тавдугаар сарын дунджаар тэднийд очихоор явжээ.

	Хаврын халуун цаг аанай болсон үе. Ой мод ногоон өмсгөлтэй болчихсон, бас тоос шороо босно, маш халуун байсан болохоор усны хажуугаар өнгөрөхдөө усанд шумбамаар санагдана.

	Андрей ноён, уг зорьсон хэрэг явдлынхаа талаар захирагчаас юү юү гуйх билээ гэсэн зовуурьтай бодолд автан цэцэрлэгийн гудамжаар уруу царайтайхан явсаар Ростовынхны Отрадный дахь байшингийн дэргэд ирэв. Моддын цаанаас бүсгүйчүүлийн цовоолог дуу сонстох бөгөөд хэсэг охид жуузных нь урдуур хөндлөн гүйлдэнэ. Хар үстэй, маш нарийхан, жигтэйхэн нарийхан, хар нүдтэй, шар өнгийн даавуун бошинзтой нэг хүүхэн жуузанд бусдаасаа түрүүн гүйсээр тулж ирэв, ороосон цагаан алчуурынх нь цаанаас самнасан үсний үзүүр цухуйна. Нэг юм хашхирснаа танихгүй хүн байхлаар өөрийг нь харсан ч үгүй инээсээр эргээд гүйчхэв.

	Андрей ноёны дотор гэнэт юунаас ч болоод юм палхийжээ. Тэр өдрийн сайхан, нарны хурц, хааяагүй баяр баясалтай гэдэг нь, гэтэл энэ нарийхан биетэй, хөөрхөн хүүхэн, ийм нэгэн хүн байдгийг мэдэхгүй, мэдэхийг ч хүсэхгүй бөгөөд өөрийнхөө ямар нэг тусгай, магад, тэнэг ч гэсэн цовоолог аз жаргалтай амьдралдаа сэтгэл өег, жаргалтай байгаа байлгүй. «Юунд ийм их баяртай байгаа юм бол? Юун тухай бодож байгаа бол? Цэргийн дүрэм, Резаний татварыг лав бодоогүй дээ. Юу бодож байгаа бол? Юундаа ийм их баяртай байгаа юм бол?» гэж Андрей ноён аяндаа сонирхов.

	Илья Андреич 1809 онд ч Отрадныйдаа урьдын адил, өөрөөр хэлбэл, губернийхнийгээ бараг бүгдийг нь хүлээн авахдаа ший жүжиг үзүүлж, хөгжим сонсож будаалга хийж, ан авд мордон гялайлгадаг хэвээрээ байлаа. Шинээр ирэх ямар ч гийчинд баярладаг зантай тэр хүн Андрей ноёны ирсэнд баярлан бараг л хүчээр гэртээ хонуулжээ.

	Тэр уйтгарт өдрийн үргэлжлэлд гэрийн настай эзэд, мөн төрсөн өдрийг угтаж өвгөн ноёны гэрээр дүүрэн цугласан хамгийн хүндтэй зочид нь Андрей ноёнтой ярьж хөөрнө. Болконский, тэр яагаад ч юм инээгээд, залуусын дунд хөгжилдөн байгаа Наташаг хэд дахин харахдаа: «Юун тухай бодож байгаа бол? Яагаад ийм их баяртай байгаа юм бол?» гэж бодов.

	Үдэш нь тэр шинэ газар ганцаар байхдаа нойр нь удтал хулжжээ. Ном уншиж үзэж, тэгснээ лаагаа унтрааж, дахиад л асааж. Дотроосоо самбар хаалттай өрөө халуун ажээ. Тэр энэ маанаг өвгөн л (Ростовыг тэр ингэж нэрлэжээ) хэрэг болох цаас бичиг хотод байгаа, ирээгүй байна гэсээр байгаад явуулсангүй гэж түүнийг зүхэхээс гадна юунд ч явсангүй билээ гэж өөрийгөө бас зүхнэ.

	Андрей ноён цонхыг нээх гэж босож очлоо. Цонхны самбарыг нээмэгц сарны гэрэл тэнд аль хэдийн хүлээн отож байсан мэт өрөөн дотор нэлсхийн орж ирэв. Цонхоо нээлээ. Цэвэр агаартай сэргэг, саруул, тогтуун шөнө. Цонхон тушаа навчийг нь тайрсан олон мод сүүдэр талаараа харлаж, сартай тал нь мөнгөлөг өнгөөр сааралтана. Моддын дор бужгар, нойтон, шүүсэрхэг ямар нэг ургамлын навч, иш нь энд тэндээ мөнгө өнгөтэй харагдана. Харлах моддын цаана шүүдэр гялтганах мэт нэг байшингийн орой харагдах бөгөөд түүнээс баруунтаагуур байгаа нэг том саглагар модны иш, мөчир нь цав цагаан үзэгдэнэ. Түүний яг дээгүүр чигтэй тэргэл саран одгүй шахам хаврын тэнгэрт мэлтийнэ. Андрей ноён, цонх тохойлдоод тэнгэрийг ширтлээ.

	Андрей ноёны байрласан өрөө нь дунд талын давхарт ажээ. Дээд давхрынхан бас л унтаагүй. Бүсгүй улсын ярилцах дуулдав.

	— Дахиад ганц удаа гэж дээрээс бүсгүй хүний дуу гарахад Андрей ноён сая танив.

	— Чи чинь хэзээ унтах хүн бэ? гэж өөр нэг нь дуугарахад:

	— Унтахгүй, нойр хүрч өгөхгүй байна, яах билээ би чинь! За, сүүлчийн удаа...

	Тэр хоёр, нэг дууны төгсгөлийг аялав.

	— Аяа, яасан сайхан бэ! За, одоо унтах минь, больё.

	— Чи унт, би чадахгүй нь гэж түрүүчийн дуугардаг нь цонхондоо ойртож хэлэв. Бошинз сүр сархийх, амьсгаа нь мэдэгдэхийг бодвол цонхоороо бүр цухуйсан хэрэг биз. Юм бүхэн нам жим, дүлий дүнбэ болоход сар ч гэсэн, гэрэл нь, сүүдэр бүгд тийм болох шиг ажээ. Андрей ноён ч гэсэн арга буюу өөрийнхөө байгааг мэдэгдчихгүйн тулд хөдлөхөөс айсхийв.

	— Соня! Соня! гээд мөн түрүүчийнх нь дуудаад, — Яаж унтаж болох вэ! Чи хараач, юү гэгчийн гоё вэ! Ай яасан гоё вэ! Соня минь, сэрээч дээ гэж бараг уйлагнан хэлснээ, — Ийм сайхан гоё шөнө хэзээ ч, хэзээ ч байгаагүй гэв.

	Соня нь нэг юм дурамжхан хэлж дуулдана.

	— Үгүй, чи хараач, яасан гоё сар вэ!.. Ай, яасан гоё вэ! Чи нааш босоод ир. Хонгор, тагтаахай минь нааш босоод ир. Харав уу, аан? Ингэж явган суучхаад өвдгөө тэврээд, бүр чанга гэгч нь тэврээд, биеэ хурааж байгаад нисчих юм сан, ингээд!

	— Боль доо, уначхав.

	— Нэг цаг өнгөрч байна шүү дээ гэж Сонягийн дургүй хүрсэн дуу гарав.

	— Аа, чи битгий муухай аашил. Наашаа л босоод ир.

	Дахиад л нам жим боллоо. Гэсэн ч тэр хүүхэн тэндээ л суусаар бөгөөд заримдаа түүний сэмхэн хөдөлсхийх, заримдаа санаа алдах нь сонстоно.

	— Аяа, бурхан минь, Бурхан минь! Юү гэгч вэ! гэж тэр эмэгтэй гэнэт хашхиран, — Унтахаас биш! гээд цонхоо хаачхав.

	«Энд нэг хүн байна гэж ч бодохгүй байх шив дээ!» гэж Андрей ноён бодсон мөртөө өөрийнхөө тухай ямар нэг юм хэлэх бол уу гэж горьдон айхдаа чагнаж байжээ.

	«Бас л өнөөх чинь! Бүр зориуд юм шиг!» гэж тэр бодлоо. Гэнэт бүхий л амьдралд нь гажууд залуу насны будилаант бодол, мөрөөдөл төрөхөд өөрийнхөө байдлыг ухаарч эс чадсаар нойрсов.

	 


III

	 

	Маргааш нь Андрей ноён, ганцхан гүнтэй салах ёс гүйцэтгээд, бүсгүйчүүдийн гарч ирэхийг хүлээлгүй гэрийн зүг хөдлөв.

	Андрей ноёныг гэр лүүгээ буцаж яваад өнөөх санаанаас гарамгүй жигтэйхэн хөгийн муруй царстай хусан төгөл рүү орж явахад зургаадугаар сарын шинэд нэгэнт гарсан байлаа. Нэг сарын өмнөхийг бодвол хонхны дуу их л бүдэг сонстох болжээ, бүгд дүүрэн, өтгөн, сүүдэрлэг болжээ, төглийн доторх армаг тармаг ургасан залуу гачуур ч гэсэн нийт гоолиг сайхныг эвдэлгүй, дүйцээд сахлаг нялх мөчир нь хөөрхөн ногоорно.

	Бүхэл өдөржин халуу шатаж, нэг хэсэг дуутай бороо ормоор болсноо жижигхэн хар үүлнээс замын тоос, шүүсэрхэг нахиа навчин дээр дөнгөж дуслаад өнгөрөв. Ойн зүүн хэсэг нь сүүдэр талд, баруун хэсэг нь наранд гялгардуу, нойтлог, салхинд ялимгүй найгасхийнэ. Цэцэг нь дэлгэрээгүй юм алга, гургалдай дүүлэн нисэлдэж нэг ойр, нэг холд жиргэнэ. «Энэ ойд чинь миний санаа нийлсэн нэг царс байсан шүү дээ, хаана байна даа?» гэж Андрей ноён бодоод замынхаа зүүн биеэр хайн харж нэг царсыг сонирхохдоо өнөөх нь байсныг таньсангүй. Өвгөн царс бүр өөр болж, хар ногоон бөлцгөр навчаар нэвсийтэл хучигдчихсан оройн нарны туяанд ялимгүй ганхасхийн палбийна. Мойног хуруу гэмээр юм, түрүүчийн гуниг, үл итгэх байдал, хорхойд идэгдэн өмх болсон юм аль аль нь огт мэдэгдсэнгүй. Зуун жилийн настай хатуу хальсыг нь нэвт гарч ирсэн мөчиргүй бөлцгөр нялх навчсыг харваас энэ хөгшин, тэдгээрийг төрүүлсэн гэж итгэхийн арга байсангүй. «Энэ чинь өнөөх царс маань байна шүү дээ» гэж Андрей ноён бодоод хавар цагийн баясал, сэргэлтийн байдал гэнэт дотор нь аандаа төржээ. Амьдралынх нь аль өөдтэй өнгөтэй явсан цаг нь гэнэт цөмөөрөө нэгэн зэрэг дурсагдав.

	Өндөр тэнгэрт Аустерлиц, талийгаач эхнэрийнх нь зэмлэнгүй царай, гатлага онгоцон дээр Пьерийн байсан, шөнийн сайханд сэтгэл нь дэвэрч дэнсэлсэн хүүхэн, тэр шөнө, тэр шөнийн тэргэл сар, энэ бүгд гэнэт санагджээ.

	«Амьдрал гэдэг чинь гучин нэгэн насан дээр төгсдөг юм биш байна шүү, үгүй юм байна. Миний дотор байгаа юм бүрийг мэдэх бага хэрэг, түүнийг бүгдээр мэдвэл зохино: Пьер ч гэсэн, тэнгэрт нисэн одохыг хүсдэг тэр хүүхэн ч гэсэн бүгдээрээ л намайг мэдвэл зохино, учир юун гэвэл миний амьдрал ганц миний төлөөнөө явагддаг биш байхын тулд, тэр хүүхэн миний амьдралаас хамаагүй байгаа шиг бүгдээр тийм байдлаар амьдрахгүйн тулд амьдрал маань бүгдэд тусаж, тэд бүгдээр надтай хамт амьдардаг байхын тулд билээ!» гэж Андрей ноён гэнэт эргэлт буцалтгүй бодов.

	Андрей ноён, тийнхүү буцаж ирээд намар нь Петербург орохоор шийдсэн янз бүрийн шалтгааныг бясалган боджээ. Яагаад Петербург орох, тэр бүү хэл алба хаах нь яагаад чухал болов гэдгээ тайлбарлах зүй ёсны шалтгийг хэзээ л бол хэзээ олж байв. Тэр ч байтугай одоо бодох нь ээ амьдралд идэвхтэй оролцохын чухалд нэг үе яагаад эргэлзэж явснаа ойлгохыг байсан нь сарын өмнө тосгоноос явахыг ойлгохгүй байсантай адил ойлгомжгүй зүйл байсныг одоо хэр ойлгосонгүй. Хэрэв амьдралынхаа бүх туршлагыг үйл хэрэг болгож, бас л амьдралд идэвхтэй оролцохгүй юм бол талаар өнгөрч дэмий юм болох ёстой байсныг өөрөө тодорхой ухаарах шиг болжээ. Хэрэв одоо амьдралынхаа тийм их сургамжтай үеийг туулж ирээд бас л ач тус хүргэж болно, аз жаргал, хайр сэтгэл байж болно гэж итгэсэн бол нэрээ хөөдөх байжээ гэдэг нь мөн иймэрхүү зүйтэй боловч дэвгүй шалтгаанаар төлөөгүй амархан мэдэгдэх байсныг ч ойлгохгүй байв. Одоо оюун билэг нь огт өөрөөр сэтгэх болжээ. Энэ удаагийнхаа явалтаас хойш Андрей ноён, тосгонд суухаас уйдаж, урьдын ажилдаа сонирхолгүй болж, ажлынхаа тасалгаанд ганцаар сууж байхдаа байн байн босож толины өмнө очиж зогсон нүүр царайгаа ажиглах болжээ. Тэгснээ эргээд талийгаач Лизагийнхаа хөргийг харахад цаадах нь алтан жаазны цаанаас грек маягаар хөвсийлгөн матиралдуулсан үс гарган эелдэг зөөлнөөр өөдөөс нь харна. Тэгэхдээ урьдын адилаар нөхөртөө аймшигтай үгийг үл хэлнэ, зүгээр л сониучлах маягтай цовоо харцаар ширтэнэ. Андрей ноён, нуруугаа үүрээд өрөөн дотуур өөдөө сөөргөө удаан холхихдоо бүх амьдралыг өөрчлөхөд хүргэсэн өнөөх цонхон дээрх хүүхэн, царс, бүсгүй хүний гоо үзэсгэлэн, хайр сэтгэл лүгээ холбогдсон гэмт хэрэг шиг нууц, үгээр үл итгэгдэж, зүй бус юм бодон заримдаа хөмсөг зангидна, заримдаа инээмсэглэнэ. Ийм үеэр нь түүн дээр орвол мань хүн маш ёозгүй, ширүүн, шийдмэг, ялангуяа маш авхаалж гаргана.

	— Маря ноёгтой тийм цагаар нь орвол Mon cheré19 гэж хэлээд, — Их хүйтэн байна, Николушкаг гадаа гаргаж болохгүй гэх цаг бишгүй байдаг ажээ.

	— Дулаан байсан бол дан цамцтай явах байгаа биз, хүйтэн байна, дулаан хувцас өмсөг, ингэх гэж л хийсэн зүйл байгаа биз, хүйтэн байгаа бол ингэх л хэрэгтэй, түүнээс биш цэвэр агаар хэрэгтэй хүүхдийг гэрт хорихын хэрэг юү гэж Андрей ноён тиймэрхүү үед дүүдээ ёозгүй хэлэхдээ өөрийнхөө дотор бодогдож байгаа тэр л бүх нууц, зүй бус бодлоо хэн нэгнээс боллоо гэж шийтгэх адил их л зүйтэй ярина. Ийм үед нь оюуны ажил гэдэг эр хүнийг мөн хатаана аа даа, гэж Марья ноёгтой бодно.

	 


IV

	 

	Андрей ноён Петербургт 1809 оны наймдугаар сард иржээ. Тэр үед залуу Сперанскийн алдар нэр түүний эрчимтэй хийсэн эргэлт туйлдаа хүрэн цуурайтаж байсан цаг. Яг тэр наймдугаар сард эзэн хааны жууз онхолдон эзэн хаан хөлөө бэртээгээд Петергоф ордонд гурван долоо хоног болохдоо гагцхүү Сперанскийтай өдөр болгон уулздаг байжээ. Тэр үед ордны цол хэргэмийг устгах, коллежийн асессоор, иргэний зөвлөгч хэмээх цол олгох шалгалт бий болгох тухай цуутай бөгөөд нийтийг түгшээсэн хоёр зарлиг бэлтгэгдэж байснаар үл барам төрийн зөвлөлөөс эхлэн багийн захиргаа хүртэлх Орос орны засаг төрийн шүүх цааз, засаг захиргаа, санхүүгийн дэг журмыг өөрчлөх зорилготой төрийн бүхэл бүтэн үндсэн хууль бэлтгэгдэж байлаа. Александр хаан ширээнд суухдаа өөрөө Comité du salut publigue20 гэж нэрлэсэн Чарторижский, Новосильцев, Кочубей, Строганов нарын тусламжтайгаар биелүүлэхийг эрмэлзэж байсан тодорхой биш, либерал хүслэнт зорилгоо одоо биелүүлэн хэрэгжүүлжээ.

	Одоо тэд бүгдийн оронд иргэний хэргийн талаар Сперанский, цэргийн хэргийн талаар Аракчеев хоёр л ажиллаж байна. Андрей ноён ирсэн даруйгаа камергерын хувьд хааны ордонд очжээ. Эзэн хаан, түүнтэй хоёр удаа нүүр учирсан боловч ганц ч үг соёрхсонгүй. Урьд ч гэсэн эзэн хаан өөрт нь нэг л муу юм шиг, ер нь хааны нүдэнд түүний нүүр царай, бие бялдар хүйтэн харагддаг юм шиг санагддаг байжээ. Энэ удаа эзэн хаан түүнийг ёозгүй цэрвүү харсан тул Андрей ноёны тийнхүү бодож байсан нь бүр ч нотлогдох шиг болжээ. Болконский 1805 оноос хойш албан хаагаагүйд нь эзэн хааны дургүй хүрээд Андрей ноёныг анхаарахгүй байна гэж ордныхон түүнд тайлбарлажээ.

	«Хүн бие биедээ сайн муу байх гэдэг бидний дурын хэрэг бишийг би өөрөө мэдэж байна, тэгэхлээр цэргийн дүрмийн талаарх саналаа эзэн хаанд танилцуулах гэсний хэрэг огт алга, уг асуудал аяндаа гараад ирэх юм чинь» гэж Андрей ноён бодов. Тэгээд өөрийнхөө саналын тухайг эцгийнхээ хуучин найз өвгөн фельдмаршалд дамжуулжээ. Фельдмаршал түүнийг цаг товлон найрсгаар хүлээн авч, эзэн хаанд мэдэгдэнэ гэж амлажээ. Хэд хоносны хойно Андрей ноёныг цэргийн яамны сайд Аракчеев гүн дуудсан тухай мэдэгджээ.

	Товлосон өдрийнх нь өглөөний есөн цагт Андрей ноён, Аракчеев гүний хүлээн авах өрөөнд хүрч очив.

	Андрей ноён өөрөө Аракчеевыг танихгүй, нэг ч уулзаж яваагүй боловч түүний тухай мэдсэн зүйл нь тэр хүнийг нэг их хүндэтгэх сэтгэл төрүүлмээр юм байсангүй.

	«Цэргийн Яамны сайд эзэн хааны итгэлт хүн, хувийнх нь араншин хэнд ч падгүй шүү дээ, миний саналыг судалж үз гэж даалгаа юм байх, тэгэхлээр энэ л хүн бүтээвэл бүтээх юм даа» гэж Андрей ноён, Аракчеев гүний хүлээн авах өрөөнд их, бага албаны олон хүн дунд хүлээн сууж байхдаа бодлоо.

	Андрей ноён голдуу хиагийн алба хааж байх үедээ сайдтай уулзахаар ирэх олон томчуулыг үзсэн бөгөөд тэр улсын янз янзын зан араншныг андахгүй мэдэх ажээ. Аракчеев гүний хүлээн авах өрөөнд тэс өөр өөр шинж үзэгдэнэ. Аракчеев гүний хүлээн авах өрөөнд уулзахаар ээлжээ хүлээж буй доод албаны хүмүүсийн нүүр царайд ичингүйрч долдгоносон байдал ил байхад нэлээд том түшмэлэрхүү хүмүүс нь өөрийгөө, өөрийнхөө байдал болон хүлээж буй хүнийг дооглох буюу хэнэггүй царай гаргах боловч нийтдээ цөм нэг зовуурьтай харагднам. Зарим нь бодол болон өөдөө сөөргөө холхино, зарим нь хоорондоо шивнэлдэн инээлдэж Аракчеев гүнд хамаатах «Андреичийн хүч» гэх sobriguet21 «баллана даа» гэлцэх үг Андрей ноёнд дуулдах ажээ. Нэг генерал (том албаны хүн), их удаан хүлээж байгаадаа гоморхсон бололтой хөлөө ачин суухдаа ганцаараа зэвүүрхэн инээмсэглэнэ.

	Гэтэл хаалга нээгдмэгц бүгдийн царайд айн сүрдэх ганц шинж агшин зуур бүрдэнэ. Андрей ноён, өөрийнхөө тухай бас нэг хэлж өгөөч гэж жижүүрийн хүний нь гуйхад тэнд байсан хүмүүс доогтой харцгаан ээлж чинь ирэх ёстой цагтаа ирнэ гэлцэв. Сайдын өрөөнд хэд хэдэн хүнийг хиа нь оруулж гаргасны дараа цэргийн нэг даргыг оруулав, тэр хүн маш доромж, айж хулчийсан байдалтай байхыг Андрей ноён хараад гайхжээ.

	Цэргийн дарга ороод гарч ирдэггүй уджээ. Гэнэт хаалга онгойж аягүй тачигнан загнах дуу сонстоход өнөөх даргын царай хувхай даачихсан, уруул ам нь чичирчихсэн гарч ирээд хүлээн авах өрөөн дундуур толгойгоо барьсаар явж өнгөрөв.

	Тэр хүний дараа Андрей ноёныг жижүүрийн хүн сайдын өрөөний хаалга дээр аваачаад «Баруун тийшээ, цонх руу» гэж шивнэв.

	Андрей ноён их хээнцэр баян биш боловч цэвэр нямбай өрөөнд ороод ширээний ард урт бүсэлхийтэй, үсээ богинохон засуулсан гонзгой толгойтой, бүдүүн бүдүүн атираатай, хөмсөг зангидсан цэнхэр ногоон жалхгүй нүдтэй, унжуу улаан хамартай дөч эргэм насны хүн байхыг үзэв.

	Аракчеев түүн тийш толгой эргүүлсэн боловч харалгүйгээр:

	— Ta юу гуйгаа вэ? гэж асуухад Андрей ноён нам дуугаар:

	— Би юу ч гуйгаагүй, эрхэм сайдаа, гэхэд Аракчеев сая түүн рүү хараагаа чиглүүлж:

	— Суу даа, Болконский ноён гэв.

	— Би юу ч гуйгаагүй юм, харин миний саналыг эзэн хаан танд дамжуулж соёрхсон...

	— Үзэж соёрхоорой, танай саналыг би уншиж үзсэн гэж Аракчеев үгийг нь тасалж хэлэхдээ түрүүчийн хэдэн үгээ л эелдэг янзтай хэлснээ дахин нүд буруулж улам улам ёозгүй адалсан байдалтай болж, — Цэргийн шинэ хууль зохиох санал тавиа юу? Хууль ч олон л байна, хуучныг нь биелүүлэх амьтан алга болж. Одоо дэндэсхийвэл хууль зохиох болж, бичих биелүүлэхээс амар шүү дээ гэв.

	— Би эзэн хааны соёрхсоноор та миний саналыг хэрхэн үзэж байгааг тань танаас мэдэх гэж ирсэн юм гэж Андрей ноён хүндэтгэлтэй өчив.

	— Би таны бичсэн саналын талаар тогтоол төлөвлөөд хороонд шилжүүлчихсэн гэснээ Аракчеев, — Би батлахгүй гээд босож бичгийнхээ ширээнээс бичиг гарган, — Май гээд Андрей ноёнд өгөв.

	«Франц цэргийн дүрмээс цэргийн зүйл ангиас ухрагчийн хэрэгцээг орхигдуулан дуурайж дэмий үндэсгүй зохиосон байна» гэж толгой үсгээр эхлэлгүй, үг үсгийн алдаатай, цэг таслалгүйгээр харандаагаар хөндлөн бичсэн байж.

	— Ямар хороонд тэр саналыг шилжүүлсэн юм бэ? гэж Андрей ноён лавлахад цаадах нь:

	— Цэргийн дүрмийн хороонд, эрхэмсэг таныг гишүүдийн тоонд нь оруулаарай гэсэн. Харин цалин хөлс олгохгүй шүү гэв.

	Андрей ноён инээмсэглэж:

	— Би авах гэхгүй л дээ.

	— Цалин хөлсгүй шүү, гишүүнээр нь гэж Аракчеев давтаж хэлээд, — За ийм байна. Хүүе оруулаарай, өөр хэн байна? гэж Андрей ноёнд мэхэсхийн ёслохын сацуу хашхирчээ.

	 


V

	 

	Тэр хорооны гишүүнээр сонгогдсон тухай албан ёсны зар хүлээх хоорондоо Андрей ноён эдүгээ нөлөө бүхий бөгөөд хожим хэрэг болох тийм хүмүүстэй танил талынхаа харьцааг сэргээж эхлэв. Тулалдаанд орохын өмнө сэтгэл дэнслэн сониучилж байсан шигээ одоо Петербургт байхдаа мөн тийм байдалтай агаад олон сая хүний хувь заяа шалтгаалах ирээдүйг бэлтгэж буй тэр дээдсийн хүрээлэн тийш өөрийн эрхгүй тэмүүлж байлаа. Өвгөчүүлийн уур хилэн, учир мэдэхгүй хүмүүсийн сониучирхал учир мэдэх хүмүүсийн тээнэгэлзэл, хүн бүхний бачимдсан зовнисон байдал, өдөр бүр нэмэн мэдэгдэх тоо тоймгүй хороо, комисс байгаа энэ бүгдээс үзэхэд 1809 онд энэ Петербургт иргэний ямар нэг асар том тулалдаан бэлтгэгдэж байгаа бөгөөд түүний ерөнхий командлагч нь зүс үл таних, нууцлаг, суут мэт төсөөлөгдөх Сперанский гэгч нэгэн хүн юм гэж бодох болжээ. Тэр өөрчлөлтийн тухай бүүр түүр сураг, голлогч зүтгэлтэн Сперанский хоёрыг туйлгүй сонирхох болсондоо өнөөх цэргийн дүрмийн асуудлыг төдхөн хоёрдугаар зэргийн юманд үзэж мартагнан эхэлжээ.

	Тэр үеийн Петербургийн хамгийн янз бүрийн ихэс дээдсийн хүрээлэнд нэр сайтай багтъя гэхэд Андрей ноёны байдал аргагүй л ашигтай байжээ. Өөрчлөгч намынхан түүнийг баяртай хүлээн авч уриалан өдөөж байсны учир гэвэл нэгдүгээрт, бичиг оюун ихтэй, их ч уншсан хүн гэж алдаршсан, хоёрдугаарт тариачдыг чөлөөлснөөрөө либерал үзэлтэй хүн гэж нэгэнт нэршжээ. Дургүйцэгч өвгөдийн намынхан өөрчлөлтийг зэмлэн буруушаахдаа түүнийг хүүгээ гуйх адилаар дэм болж үз гэж шууд аргаджээ. Баян язгууртай бөгөөд эхнэргүй, үхсэн гэгдэж байгаад амьд байсан тухай үлгэр домог шиг юм яригдаж, бас гэргий нь эмгэнэлтэйгээр нас барсан, бараг шинэ хүн учир бүсгүйчүүлийн хүрээлэн түүнийг баяртай хүлээн авчээ. Түүнээс гадна, урьд өмнийн таньдаг мэддэг бүх улс нь түүнийг энэ таван жилийн дотор зөв тал руугаа хувирч, ааш зан зөөлөн бие эрдүү болж, урьдын хуурамч, бардам, инээдэмтэй араншин үгүй болж, насаа даган төлөвжжээ гэлцэнэ. Хүн болгоны аманд өртөж хүн болгон сонирхож, хүн болгон барааг нь харах юм сан гэлцэнэ.

	Андрей ноён, Аракчеев гүнтэй уулзсаныхаа маргааш орой нь Кочубей гүнийд очжээ. Андреич Хүчтэй (Андрей ноёныг цэргийн яамны сайдын хүлээх өрөөнд сууж байхад цаанаа нэг л доог тохуу хийсэн маягтай чухам тодорхойгүй хэлцгээж байсан шиг Кочубей бас Аракчеевыг ингэж нэрлэж байв.) уулзсан тухайгаа гүнд ярьжээ.

	— Mon cheré энэ хэргийн талаар ч гэсэн та Михаил Михаиловичаас тойрохгүй дээ. Юм бүхэнд оролцож байдаг амьтан гэж францаар хэлээд, — Би түүнд хэлэмз: орой ирнэ гэсэн юм сан... гэв.

	— Цэргийн дүрэм Сперанскийд ямар хамаатай юм? гэж Андрей ноён асуув.

	Кочубей, Болконскийн гэнэнг гайхсан янзтай инээмсэглээд толгой сэгсэрснээ:

	— Бид саяхан таны тухай, таны чөлөөт тариачдын тухай ярилцсан юм... гэлээ.

	— Тариачдаа зөнд нь тавиад орхилоо гэдэг чинь ноён, та юм уу? гэж екатерининий нэг өвгөн, Болконскийг муухай харж хэлэв.

	— Жижигхэн эдлэн болоод ердөө ч ашиг өгөхгүй байсан юм гэж Болконский, тэр өвгөний уурыг дэмий хүргэхгүй, бас өөрийнхөө хийсэн ажлыг түүнд зөөлрүүлэхийг хичээж хэлэв.

	— Хожимдуузай гэж тэр өвгөн Кочубей рүү харж францаар хэлээд цааш нь, — Би нэг л юм ойлгохгүй байна. Тэдний чинь чөлөөлчих юм бол хэн газар хагалах болж байна? Хууль зохиох хялбархан, харин удирдах хэцүү шүү. Бүгдээрээ шалгалтад орох болдог юм бол танхимуудыг чинь хэн одоо даргалах болж байна даа, үүнтэй адилхан биш үү? гэж би гүн, танаас асууя гэв.

	— Шалгалтыг давж гарсан нь л байх гэж Кочубей хариулахдаа хөлөө ачаад эргэж харав.

	— Манайд Пряничников гэж одоо жар хүрсэн алт шиг, ёстой нэг сайн хүн алба хаадаг, түүнийг бас шалгах хэрэг үү?..

	— Жаахан бэрхшээлтэй нь бэрхшээлтэй, учир нь гэвэл эрдэм боловсрол дэлгэрч базаасан юмгүй байна, гэхдээ... гэснээ Кочубей гүн, үгээ гүйцээлгүй орхин босож, Андрей ноёны гараас бариад гаднаас орж ирж байгаа дөч эргэм насны өндөр, халзан, цайвар шар үстэй, мэлзэн том духтай, гонзгойвтор ер бишийн жигтэйхэн цагаан царайтай хүнийг угтав. Тэр хүн хөх цэнхэр фрактай, хүзүүндээ загалмай, энгэртээ одон зүүжээ. Тэр бол Сперанский ажээ. Андрей ноён түүнийг дор нь таньж дотор нь түгхийх нь амьдралд тохиолдох чухал үед чингэдэг ажээ. Хүндэтгэсэн, атаархсан, хүлээсэн алинаас ийм болж буйг тэр үл мэднэ. Сперанскийн бүхий л бие бялдар нь онцгой байдалтай учир одоо түүнийг таньж болох байлаа. Эв хавгүй, болхи хөдөлгөөн нь тийм тайван, итгэлтэй, онийлгон харах нойтлог нүд нь тийм сүрхий атлаа зөөлөн, ямар ч утгагүй атлаа тийм зоримог хатуу инээмсэглэл, тийм жигд нарийн нам дуу, хамгийн гол нь тийм цагаан царай, дамаа өргөндүү авч ер бишийн булцгар, зөөлөн, цагаан гартай хүнийг Андрей ноён ихэс дээдсийнхээ дотроос ганцыг ч үзээгүй ажээ. Цэргийн эмнэлгийн газар л удаан хэвтсэн цэргийн хүмүүс тийм зөөлөн цагаан царайтай болдгийг Андрей ноён үзсэн юм. Тэр нь төрийн нарийн бичгийн дарга, эзэн хааны илтгэгч, Эрфуртэд Наполеонтой хэд дахин уулзаж ярилцаж явсан эзэн хааны дагуул, Сперанский ажээ.

	Сперанский, олон хүний дунд орж ирсэн боловч хүнтэй адилхан хүн хүн рүү нүд хэсүүлэн харсангүй, ярьж хөөрөхийг ч яарсангүй. Бусад улс үгийг нь сонсоно гэдэгт итгэсэн нам дуугаар ярих бөгөөд ярих хүн рүүгээ л харна.

	Андрей ноён, Сперанскийн ярих хэлэх үг бүрийг, хөдлөх барих бүрийг онцгой анхааралтай ажив.

	Ойр дотнынхоо хүмүүст дэндүү амархан гоморхдог улс байдаг, тэрүүн шиг Андрей ноён хүнтэй, дамаа Сперанский шиг алдар цуугаар нь мэдэх болсон хүнтэй анх танилцахдаа тэр хүнээ хүний хамаг эрхэм чанарыг биедээ гүйцэд шингээсэн хүн байх ёстой гэж бодоод аждаг байв.

	Ордонд ажил гарч саатаад эртхэн ирж чадсангүйдээ харамсаж байна гэж Сперанский Кочубейд хэлэв. Хаан тэгээд ингээд гэж хэлсэнгүй. Энэ даруу зангийн шинжийг Андрей ноён анзаарчээ. Кочубей Андрей ноёныг танилцуулахад Сперанский хараагаа Болконскийн зүг аажуу шилжүүлж инээмсэглэсэн хэвээр түүн рүү дуугай харснаа:

	— Би тантай танилцахдаа баярлаж байна, би таны тухай бусдын адил дуулсан гэв.

	Болконскийг Аракчеев хүлээн авсан тухай Кочубей хэдэн үг хэлэхэд Сперанский арай илүү инээмсэглэв.

	— Цэргийн дүрмийн комиссын захирал нь миний нэг сайн найз Магницкий ноён байгаа гэж хэлэхдээ тэр үе, үг бүрээ гүйцэд өгүүлээд, — Ta уулзахыг хүсвэл би уулзуулж өгч болно шүү гэв (Өгүүлбэрээ дуусгаад дуугүй болов). Тэр хүн зүйтэй зохистой бүхнийг талархан дэмжинэ гэдэгт би эргэлзэхгүй байна.

	Төдхөн Сперанскийг бүчиж, Пряничников гэдэг түшмэлийнхээ тухай ярьж байсан өнөөх өвгөн ч Сперанскийгээс юм хүм шалгааж эхлэв.

	Андрей ноён ярианд оролцолгүй, Сперанскийн хөдлөх барихыг ажихдаа саяхан нэг муу семинарын сурагч байсан атал одоо Орос орны хувь заяаг энэ болцгор цагаан гартаа барьж байгаа энэ хүн гэж бодож байна. Өвгөний асуусан зүйлд Сперанский ер бишийн, ёозгүй айвуу тайвуу байдалтай хариулж байхыг Андрей ноён хараад ихэд гайхав. Хэмжээлшгүй өндрөөс өршөөнгүй үгээ хэлж буй мэт санагджээ. Өвгөнийг дуугаа дэндүү чанга болгон ярихад Сперанский инээмсэглээд эзэн хаанд хэрэгтэй зүйлийн тухайд ашигтай, ашиггүй гэж шүүн хэлэлцэж болохгүй гэж хэлэв.

	Нийтийн дотор тийнхүү нэг хэсэг ярилцаж байснаа Сперанский босож, Андрей ноёны дэргэд очоод өрөөний нөгөө тал руу түүнийг дуудан аваачив. Болконскийтэй ярилцах хэрэгтэй гэж үзсэн нь илт.

	— Энэ эрхэмсэг өвгөний үүсгэсэн хөөрүү яриан дунд би ноён тантай ярилцаж амжсангүй гэж тэр жаахан ёозгүй мишээж хэлэх нь энэ мишээлээрээ дөнгөж саяын ярилцсан хүмүүс бол шалихгүй амьтад юм даа гэж Андрей ноёнтой санал нийлж буй мэт ажээ. Тэгж хэлсэнд нь Андрей ноён хөөрчээ. Тэгээд би таныг хэдийнээ мэднэ, нэгдүгээрт тариачны хэргийн чинь талаар, энэ бол олон хүн дагууштай манай анхны үлгэр жишээ мөн, хоёрдугаарт гэвэл, орд хавийн хэргэм цолын талаар гаргасан шинэ зарлигийг улс амьтан есөн шидээр муучлан ярилцаж байхад ямар ч гомдол гаргаагүй өнгөрсөн камергерүүдийн нэг нь та юм гэлээ.

	— Тийм шүү. Эцэг маань намайг тэр эрх эдлэхийг хүсээгүй юм, тэгээд би албыг доод шатнаас нь эхэлсэн юм гэж Андрей ноён хэллээ.

	— Таны эцэг хуучны хүн гэхдээ зүй ёсны шударга ёсыг сэргээж байгаа тэр арга хэмжээг ад үзэж байгаа өөрийн үе насны улсаас дээгүүр байгаа хүн дэг ээ.

	Андрей ноён, Сперанскийн эрхэнд орчихмоор болоод ирмэгцээ чингэхгүй юм сан гэж мэрийх болов. Юм болгон дээр тийм тийм гээд байх муухай санагдана, тэгээд зөрөөд үзье гэж боджээ. Андрей ноён ярьж хөөрөхдөө ядаж цөхдөггүй сэн, гэтэл Сперанскийтэй ярихдаа таарах үгээ ч олох бэрхшээлтэй болж ирэв. Нэр цуутай хүний хувийн байдлыг дэндүү ажигласнаас ухаан нь хуваагдаад байлаа. Тэгээд:

	— Тэгж адалцгаах нь ч бас учиртай байх шүү гэв.

	— Хувийн нэр төртэй холбовол ч учир байж болох байсан гэж Сперанский нам дуугаар үг шургуулав.

	— Төрд холбоотой юм ч бас бий байх гэж Андрей ноён хэлэв.

	— Яагаад та тэгж бодож байна? гэж Сперанский хэлээд хараагаа алгуур буулгав.

	Андрей ноён:

	— Би бол Монтескьег бишрэгч хүн гээд францаар, — Хаант төрийн үндэс бол нэр төр гэсэн санаа нь надад эргэлзээгүй мэт санагдана. Тайж нарын зарим эрх, давуутай тал нь тэр сэтгэлийг дэмжих хэрэгсэл юм уу гэж би боддог гэв.

	Сперанскийн цагаан царайны мишээлт алга болоход царай зүс нь бүр ч сайхан боллоо. Андрей ноёны санаа бодол, түүнд сонирхолтой санагдав бололтой.

	— Хэрэв та уг асуудлыг ийм үзлийн үүднээс үзэж байгаа бол гэж францаар нэлээд түгдрэх маягтай өгүүлэхдээ оросоор ярьдгаасаа бүр удаан гэхдээ тун тайвнаар хэлэв. Нэр төрийг, албан ажлын явцад хортой давуу талаар дэмнэж болохгүй, нэр төр гэдэг чинь нэг бол гэмтэй үйлсийг эс хийх эсрэг ойлголт, эсхүл өрсөлдөөнийг илэрхийлэх сайшаал ба шагнал авах гэсэн өрсөлдөөний мэдээж эх булаг гэлээ.

	Түүний үндэслэл авсаархан, энгүүн бөгөөд тодорхой ажээ.

	— Тийм нэр төрийг дэмжигч байгууллага, өрсөлдөөний байгууллага бол их эзэн хаан Наполеоны légion dhonneur22 шиг албан ажлын амжилтад хор болдоггүй тус болдог байгууллага байхаас биш, язгуур угсааны буюу орд хавийнхны давуу тал байх ёсгүй.

	— Би маргах гээгүй, гэхдээ орд хавийнхны давуу тал нь мөнхүү зорилгод хүрсэн, ордныхны хэн нь ч алба тушаалаа нэр төртэй биелүүлэх үүрэгтэй гэж үздэгийг үгүйсгэж болохгүй шүү дээ гэж Андрей ноён өчлөө.

	— Гэсэн ч та түүнийг ашиглахыг хүсээгүй шүү дээ, ноён оо, гэж Сперанский инээмсэглэхдээ хэлэлцэн буй хүндээ эвгүй болж мэдэх маргаанаа эелдэг байдлаар зогсоохыг илэрхийлээд, — Хэрэв та лхагва гарагт над дээр ирж соёрхвол би Магницкийтай ярилцаад таны сонирхож магадгүй зүйлийг танд мэдэгдэмз, бас тантай тухтайхан ярилцахад дуртай байна гэж нэмж хэлэв. Тэгснээ нүдээ аньж, à la française23 мэхэсхийн салах ёс гүйцэтгэлгүйгээр хүнд мэдэгдэлгүй байхыг хичээн өрөөнөөс гарч одов.

	 


VI

	 

	Андрей ноён, Петербургт ирсэн даруйгаа тэндхийн жижиг сажиг юманд орооцолдсоор өнөөх зэлүүд бойд амьдарч байх үедээ бий болсон хамаг санаа бодол нь замхран балрах шиг санагджээ.

	Орой буцаж ирээд тэмдэглэлийнхээ дэвтэрт товлосон цагт нь заавал очих ёстой дөрөв, таван айлчлал буюу rendezvous24 тэмдэглэжээ. Амьдралын оньс өдрийн хуваарь нь хаана ч гэсэн цагт нь амжиж байх ёстой учраас амь насны чухам эрчим чадлын ихэнх хувь нь булаагдчихаад байлаа. Хийсэн ч юм байдаггүй. Тэр ч байтугай бодсон ч юм байдаггүй, бодох зав ч гардаггүй, харин ярьдаг л байлаа, ярихдаа хөдөө байхдаа бодож байсан юмаа гайгүй сайн ярьдаг байж.

	Нэг ярьсан юмаа өдөрт хэд дахин янз бүрийн хүмүүст ярихад хүрдэг учраас бодохоос дургүй нь хүрнэ. Гэвч өдөржин завгүй байх учраас юу ч хийсэнгүй өнгөрч байна гэдгээ ч бодож амжсангүй.

	Сперанский анх түүнтэй Кочубейнд уулзсан дараа нь лхагва гарагт гэртээ Болконскийтэй нүүр учраад өөрт нь итгэж удаан ярилцсан явдал Андрей ноёнд хүчтэй сэтгэгдэл төрүүлжээ.

	Андрей ноён асар олон хүнтэй уулзавч тэднийг өлзий бус өчүүхэн амьтад гэж үзэж ёстой эрхэм чанартай хүн олж уулзах сан гэж санаж явснаа Сперанскийг үлэмж оюун ухаантай их бодь хүн гэж төдхөн итгэжээ. Хэрэв Сперанский Андрей ноёны нэг адил гаралтай, мөн тийм хүмүүжил, ёс суртахууны дадал заншилтай хүн байсан бол Болконский түүнээс хүний сул, баатарлаг биш талыг амархан олж харах байсан биз, гэтэл одоо энэ хачирхалтай мэт өөрт нь санагдах ухаалаг энэ хүнийг хүндэтгэх сэтгэл төрж, өөрийг нь бүрэн ухаарч чадсангүй. Түүнээс гадна, Сперанский, Андрей ноёны авьяас билгийг үнэлээд тэр үү, аль эсхүл түүнийг талдаа татаж авах хэрэгтэй гэж бодоод ч тэр үү шударга тайван ухаанаа Андрей ноёны өмнө ил дэлгэж Андрей ноёныг магтана, тэгж магтахдаа бусад бүхний хамаг тэнэгийг болон өөрийнхөө бодол санааны гүн гүнзгий, зүй зохистойг ойлгох чадалтай цорын ганц, өөртэйгөө нийлэх хүн гэж бодон эрэмшүү байгаагаа хамтад битүүгээр илэрхийлэн аятайхан магтана.

	— Лхагва гарагийн орой тийнхүү удаан ярилцах зуур Сперанский: «Манайханд үхширсэн хэвшлийн ерөнхий хэмээс илүү гарсан бүхнийг...» гэх буюу инээмсэглэж: «Гэвч бид эхийг нь эцээж, тугалыг нь тураахгүйг хүснэ...» гэх юм уу эсхүл: «Эд нар үүнийг ойлгохгүй...» «Бид, ер нь та бид нар эд нар юү, бид хэн болохыг ойлгож л доо» гэж нэг биш удаа ярьж байв.

	Сперанскийтай энэ удаа тийнхүү удаан ярилцахдаа Андрей ноёнд анх түүнтэй уулзахдаа төрсөн сэтгэгдэл нь улам хүчтэй болжээ. Ухаалаг, сүрхий сэтгэгч, их ухааны хүн бөгөөд шаргуу хүч мэрийлт гаргаж байж төрийн эрхэнд ороод тэр эрхээ гагцхүү Орос орны сайн сайхны төлөө зориулж байгаа хүн гэж тэр таньжээ. Сперанский бол Андрей ноёны бодлоор ёстой л амьдралын бүх үзэгдлийг зүйгээр нь тайлбарладаг, зүйтэй юмыг л үнэн гэж үздэг юм бүхнийг өөрийнх нь хүсдэгчлэн зүй зохисын хэмжүүрээр үзэж чаддаг хүн байлаа. Сперанский, юм бүхнийг энгийн атлаа тодорхой тайлбарлах тул Андрей ноён арга буюу юм бүхэн дээр түүнтэй санал нийлнэ. Заримдаа зөрж, маргаж байсан боловч тэгдэг нь зориуд өөрийгөө бас хувьдаа ухаантай хүн, тэгэхлээр Сперанскийн санал бодол бүхнийг үг дуугүй дагаад байхгүй юм шүү гэснээс л болсон хэрэг.

	— Андрей ноёнд бүх талаар ийм, бүх талаар аятайхан санагдавч нэг л талаар базаахгүй мэт байжээ. Юү гэвэл: Сперанскийн үзэл нь дэндүү онгон цэвэр, цэвдэг бөгөөд түүний зөөлөн цагаан гарыг Андрей ноён гартаа эрх авсан хүмүүсийн гар уу даа гэж өөрийн эрхгүй бодох ажээ. Цэвэр үзэл, зөөлөн гар хоёрт нь л яагаад ч юм Андрей ноён баахан зэвүүцжээ. Бас Сперанский хүмүүст нүд дэндүү хорсох, өөрийнхөө санааг батлах гэж олон маягийн арга хэрэглэхийг нь Андрей ноён гайхан аягүйцжээ. Тэр бээр  сэтгэцийн аливаа боломж бүхий зэвсгийг хэрэглэж, жишилт зүйрлэлийг орхих бөгөөд нэг зүйлээс нөгөө рүү дэндүү зоригтой шилжиж байх шиг Андрей ноёнд санагджээ. Нэг хэсэг ажил хэрэгч зүтгэлтний буурь сууринаас мөрөөдөгч нарыг буруушааж байснаа хочлон шоглогчийн буурь сууринаас эсрэг этгээдүүдээ ёжлон дооглоно, тэгж байснаа хатуу үгтэй болж ирээд гэнэт гүн ухааны салбарт дэвшин орно. (Сүүлд дурдсан нотолгооны энэ зэвсгийг л дамаа их хэрэглэдэг байв). Асуудлыг гүн ухааны өндөрлөгт аваачин орон зай, цаг сэтгэцийг тодорхойлон тэндээсээ няцааж байснаа эргээд маргаандаа бууж ирнэ.

	Ерөнхийдөө, Андрей ноёнд гайхагдсан Сперанскийн оюун билгийн ерөнхий шинж гэвэл оюун билгийг хүчтэй ч, хуультай ч гэж эргэлзээгүй, гуйвалтгүй итгэнэ. Бодсон бүхнээ үгээр илэрхийлж чадахгүй явдал бас л байдаг гэсэн ердийн бодол Андрей ноёнд байхад Сперанскийн толгойд тийм бодол хэзээ ч орж ирэхгүй, бас бодож байгаа бүхэн маань, итгэж байгаа бүхэн маань худлаа болчих юм биш үү? гэж эргэлзэнэ гэж хэзээ ч үгүй, Сперанскийн ийм онцгой маягийн оюун билигт л Андрей ноён юм юмнаас илүү татагдаж байжээ.

	Андрей ноён, Сперанскийтай анх уулзсан үедээ Бонапартыг үзсэн даруйдаа биширч байсантайгаа адил түүнд тун их биширнэ. Сперанский санваарт хүний хүү байсан болохоор ухаан болхи хүмүүс түүнийг ламын хүү, гэлэнгийн хүү гэлцэн муу хэлж мэдэх байсан, тэгдэг улс ч олон байсан учраас Андрей ноён, Сперанскийг хүндэтгэх сэтгэлээ онцгой нандигнаж энэ нь аандаа хүчтэй болсоор байж.

	Болконский тэднийд очсон тэр орой хууль зохиох комиссын тухай ярилцаж байгаад Сперанский Андрей ноёнд ёжлон ярихдаа: энэ хуулийн комисс байгуулагдаад зуун тавин жил ууж идсэн нь олон сая болсон, харин юу ч хийгээгүй юм, Розенкампф зүйрлэсэн хууль тогтоолтын хамаг зүйл ангид нэр хоч зүүчихсэн гэжээ.

	— Улсаас сая саяын хөрөнгө зарсны үр нь ийм л болсон юм даа! Бид сенатыг шүүх цаазын шинэ эрх мэдэлтэй болгоё гэтэл манайд хууль нь байдаггүй. Ингэхлээр одоо, ноёнтоон, тан шиг хүн алба хаавал нүгэл болохооргүй байна гэхэд нь Андрей ноён: 

	— Ийм алба хаахад хууль цаазын боловсрол хэрэгтэй гэтэл би тийм боловсролгүй хүн гэжээ.

	— Тийм боловсролтой хүн ердөө ч алга, яах вэ та тэгээд? Энэ бол хүчээр мултарвал зохих circulus vicjosus25 шүү гэв.

	Долоо хоногийн дараа Андрей ноёныг цэргийн дүрэм боловсруулах комиссын дарга бөгөөд өөрийг нь тэгэхийн чинээ бодоогүй байхад хууль зохиох комиссын хэлтсийн даргаар томилсон байв. Сперанскийн хүсэлтээр тэр, тэр үед зохиогдож байсан иргэний хуулийн нэгдүгээр хэсгийг авч Code Napoléon, Justinianli26 хоёрыг түшиглэн хүний эрх гэсэн хэсгийг зохиож эхэлжээ.

	Хоёр жилийн урьд буюу 1808 онд Пьер эдлэн газраараа хэсэж яваад буцаж ирснийхээ дараа нэг мэдэх нь ээ Петербургийн масон шашны тэргүүн болжээ. Тэгээд гуанз, булшны саравч байгуулж шинэ гишүүн элсүүлж, янз бүрийн саравчийг нэгтгэн жинхэнэ барилга болгох гэж хөөцөлдөж байжээ. Амин хувийнхаа мөнгийг барилга барихад өгөөд өргөл барьцын зүйлийг чадах ядахаараа сэлбэж байхад ихэнх гишүүд нь өргөл барьц өгөхдөө харамч хайнга байжээ. Петербургийн хийдээс байгуулсан ядуучуудыг тэтгэх газрыг тэр бараг л амин хувийнхаа хөрөнгөөр гол залгуулав.

	Гэсэн ч аж төрөхдөө урьдын адил зугаа цэнгэл хөөцөлдөн шалиг самуун хэвээр авай. Сайн идэж уудаг л байж. Өөрөө оролцдог гоонь хүмүүсийн зугаа цэнгэлээс салж чадахгүй, уг нь ч ингэхийг ёс суртахуунд гажуу, бузар муухай хэрэг гэж үздэг хэр нь орхиж чаддаггүй байж.

	Ажил төрөл, цэнгэл зугаандаа мансуурч явсан Пьер нэг жил хэртэй хугацаа өнгөрөхөд өнөөх масон шашны ёс дэг нь алдагдаж буйг мэдэрч эхэлсэн боловч түүнийг улам хатуу чанд сахих гэж оролдсоор авай. Гэтэл улам гүнзгий алдагдах тусам нь түүнтэй өөрийн эрхгүй улам их барилдлагатай болов. Масон шашинд орж байх үедээ тэр шавар намгийн толигор хөрсөн дээр нэг хөлөө сэжиггүй тавьсан хүний бодлын чинээ бодоцтой байсан ажээ. Өрөөсөн хөлөө тавьтал нь шавар цөм явахад ер нь цаашаа шигддэг болов уу гээд нөгөө хөлөө гишгэсэн нь бүр цөмөрч ороод тийнхүү арга буюу нэгэнт өвдөгдөө шавар дундуур туучих болжээ.

	Иосиф Алексеевич Петербургт байсангүй. (Тэр хүн, сүүлийн үед Петербургийн хийдээс бүр хөндийрөөд Москвад шигдэн тэндээс гарахыг болжээ) Хийдийн гишүүд ахан дүүс гэдэг нь Пьерийн таних улс байсан болохоор тэднийг Б. ноён, Иван Васильевич Д. гэх мэтийн өөрийнх нь урьдын мэдэх голдуу үл шалих өчүүхэн өлбөгөр амьтдыг одоо шашны ахан дүүс гэхээс өөрөөр үзэхгүй байна гэдэг Пьерт амар биш байжээ. Масоны хувцас, тэмдгийн цаад талд эд чинь цэргийн даргын тэмдэг, загалмай одны хойноос үхэн хатан хөөцөлдөж явсан улс шүү дээ гэж Пьер бодно. Пьер тэн хагас нь өөртэй нь адил чинээлэг арван гишүүнээс голдуу зээлээр өргөл барьц гэж хорь гучин рубль өргөлд өгч байгааг нь харахдаа өнөөх ах дүү бидний хэн ч бол анд нөхрийнхөө төлөө хамаг эд хөрөнгөө харамнахгүй өгнө гэж андгайлцгааж байсныг нь санаад дотор нь сэжиг төрөвч тэгсхийгээд өнгөрөхийг хичээнэ.

	Өөрийнхөө мэдэх ахан дүүсийг дөрвөн зэрэг дэвд хуваажээ. Нэгдүгээр зэрэг дэвд нь дацангийн болон ер хүний үйл ажилд шамдалтай оролцдоггүй хэр нь хийдийн эрдэм ухааны ид шидээр дан оролдож, бурхны гурамсан нэрлэл буюу эд юмсын гурван эх-хүхэр, мөнгөн ус, давсны асуудлаар буюу Соломонын хийдийн бүхий л хэлбэр дүрс ба тэг дөрвөлжний учир холбогдлын тухай асуудлаар оролдож суудаг тийм ахан дүүсээ оруулжээ.

	Пьер иймэрхүү ахан дүүс масончуудаа хүндэтгэх бөгөөд тэдний ихэнх нь хуучин ахан дүүс, Пьерийн боддогоор бол эдний эрх ашгийг хуваалцдаггүй Иосиф Алексеевич ч мөн билээ. Масон мөргөлийн ид шидийн тал нь түүний сэтгэл зүрхэнд нэг л таалагдсангүй.

	Хоёрдугаар зэрэг дэвд орох хүмүүс гэж Пьер, масон мөргөлтний дотор саруул, шулуун зам олоогүй хайж гуйвж буй боловч тийм зам олдоно гэж горилон байгаа өөрийгөө болон өөртэйгөө адилавтар ахан дүүсээ тооцдог байж.

	Масон мөргөлийн гадна өнгө хэлбэр, ёс горимыг нь амин чухал болгоод учир холбогдол, агуулгыг нь бодохгүй тэр гадна хэлбэрийг нь яв дав гүйцэтгэхийг эрхэмлэдэг тийм ахан дүүсээ (хамаг нь ийм байжээ) гурав дахь зэрэг дэвд нь оруулав. Вилларский тийм хүн байсан төдийгүй гол дацангийн их эзэн нь ч тийм хүн байж.

	Дөрөв дэх зэрэг дэвд нь бас олон хүн, дамаа ахан дүүсийн эвлэлд сүүл хэр элссэн хүмүүс орох юм. Тэд нь Пьерийн ажсанаар бол дацангийн дотор нэлээд олон байдаг танил тал ихтэй, гарал язгуур дээртэй баян чинээлэг, нөлөөтэй тийм залуустай ойр дотно болох гэж л масон мөргөлд элссэнээс биш угтаа юунд ч итгэдэггүй, юу ч хүсэмжлээгүй тийм улс байлаа.

	Пьер, өөрийнхөө хийж яваа ажилд сэтгэл нь гонсойж эхлэв. Масон мөргөл гэдэг бол, юу ч гэсэн түүний энд мэдэж авсан масон мөргөл нь гагцхүү өнгөцхөн чанарт үндэслэжээ гэж заримдаа бодох болов. Гэхдээ ер нь масон мөргөлд огт сэжиглэсэн хэрэг биш, харин орос масон мөргөл л буруу замаар ороод уг чанараасаа хазайгаа юү гэж эргэлзэнэ. Тэгээд ч Пьер тэр жилийнхээ шувтаргаар гадаадад явж хийдийнхээ охь нууцыг олохоор шийджээ.

	Бүр 1809 оны зун Пьер, Петербургтээ буцаж ирэв. Манайхны масон мөргөлтнүүдээс гадаадын масон мөргөлтнүүдтэй бичилцэж байсан захидал бичгээс үзвэл, Безухов гадаадад очоод дээд мяндаг тушаалтай олон хүний итгэл хүлээж, олон нууцын учрыг таньж өөрөө дээд зэрэг дэвд дэвшиж Орос орон дахь масон шашны үйлс хэрэгт өлзий болох үлэмж юмтай ирж буй гэлцжээ. Петербургийн масон мөргөлтнүүд бүгд түүнтэй ирж уулзан долигоноцгоосон бөгөөд цаадах нь нэг юм нуугаад бэлдээд байгаа мэт тэдэнд санагджээ.

	Хийдийн дээд удирдагчдаас хэлүүлсэн зүйлүүдийг Петербургийн ахан дүүстээ дуулгана гэж Пьер 2-р градусын дацангийн ёслолын хуралдааныг хурах цагийг товложээ. Хурал дээр улс пиг дүүрэн цуглажээ. Ердийн ёс горим гүйцэтгэсний дараа Пьер үгээ эхлэв.

	— Хайрт ахан дүүсээ гэж Пьер царай улайлган түгдчин эхлэхдээ гартаа бичиг барьсан чигээр Дацангийнхаа мухарт нуугдан суух маань чамлалттай байна, ажиллах хэрэгтэй... ажиллах л хэрэгтэй. Бид нойрмог ноомой байна, гэтэл ажиллах хэрэгтэй байна гээд Пьер дэвтрээ авч уншиж эхэлсэн нь: — «Цэвэр үнэнийг дэлгэрүүлж сайн үйлсийг хөгжөөн мандуулахын төлөө бид хүмүүсийг мухар сүсгээс цэвэрлэж, цаг улирлын амьсгалд дүйх дүрэм журмыг дэлгэрүүлж, залуучуудыг хүмүүжүүлэх хэргийг өөрсдөдөө авч, хамгийн ухаан бодолтой хүмүүс лүгээ салшгүй барилдлага тогтоон балар суртал, мунхаг ёсыг зоригтой бөгөөд хамт ухаалгаар даван туулж, зорилго нэг, эрх мэдэл, хүч нөлөө бүхий бөгөөд бидэнд үнэнч хүмүүсээр байгуулбал зохино» гэж уншив.

	Сайх зорилгод хүрье гэвэл сайн үйлсийг муу үйлсээс дээгүүр тавьж, үнэнч явдалт хүмүүн бээр энэхүү ертөнцдөө ч гэсэн сайн үйлсийнхээ төлөө мөнхийн шан хүртдэг байхыг эрхэмлэвэл зохино. Гэтэл сайх агуу бодол санаанд маань эдүгээгийн улс төрийн үлэмж олон байгууллага бидэнд саад тотгор учруулж байна. Хэрэг явдал нэгэнт ийм буй хойно бид яах ёстой вэ? Бүгдийг хөмрөн хаяна, хүчийг хүчээр гэх хувьсгалуудыг тэтгэх үү?.. Үгүй, бид ингэхийг хэрхэвч бодохгүй. Аливаа хүчлэх өөрчлөлтийг буруушаавал зохих учир юү гэвэл хүмүүс нэгэнт ийм хэвээр байгаа хойно муу үйлийг залруулж үл чадах бөгөөд мэргэн ухаан бол хүч хэрэглэх хэрэгцээгүй билээ.

	Хийдийн бүхий л төлөвлөгөө нь бол муу үйл, мунхаг явдлыг хаа ч хамаг хүчээрээ мөрдөн эсэргүүцэж авьяас билигт, сайн үйлтнийг тэтгэн үй олон хүний дундаас эрхмийг нь шилэн авч манай ахан дүүсэг эвлэлд нэгтгэх гэсэн нэгэн үзэл бодлоор холбогдсон зориг хатуу үйл сайнт хүмүүсийг нэгтгэх явдалд тулгуурлавал зохих билээ. Чингэсэн цагт л манай хийд эрх мэдлийг авах болно. Эмх цэггүй ёсыг өөгшүүлэгчдийн гарыг өвтгөлгүй боогоод өөрсдөд нь тойвгүйгээр удирдах болно. Нэг үгээр хэлбэл, аливаа бусад засаглал ч гэсэн хэрэв сайн үйлсийг муугийн дээр гаргах манай хийдийн агуу их зорилгод л саадыг эс учруулан өөр юү дуртайгаа үйлдэх аваас ердийн журмаараа үргэлжлэн оршиж болох бөгөөд иргэний хэлхээ холбоог үл эвдэх тийм нийтийн эзэгнэх хэлбэрийн захиргааг ертөнц даяар тогтоох хэрэгтэй байна. Сайх зорилгыг христос шашин ч өөрөө үүсгэсэн билээ. Христос шашин, хүмүүсийг мэргэн ухаалаг, сайн үйлтэн байж, хамгийн сайн, ухаант мэргэн хүмүүсийн жишээг дагах нь өөрийн үйлст өлзийтэй гэж сургадаг байжээ.

	Хамаг бүхэн балар харанхуй байсан цагт ганц номлол байхад хүрэлцээтэй байгаа л даа: чин үнэний тухай сонин, түүнд онцгой хүчийг өгч байсан биз, гэтэл эдүгээ бидэнд асар хүчтэй хэрэглүүр шаардлага болов. Одоо өөрийн бодол мэдрэлээр жолоодуулж явдаг хүн сайн үйлийг бодол мэдрэлийн гайхамшиг гэж үздэг байх хэрэгтэй юм. Шунал тачаалыг үндсээр нь арилгаж болохгүй юм, тэгэхлээр түүнийг гагцхүү ариун зорилгын зүг чиглүүлэх хэрэгтэй, тэгэхлээр хүн бүр өөрийн шунал тачаалыг сайн үйлсийн хүрээн дотор л хангаж чаддаг болох хэрэгтэй бөгөөд манай хийд үүнээ хэрэглэлийг олговол зохих билээ.

	Улс бүхэнд гүндүүгүй хүн нэлээд буй болохтой зэрэг тэд тус бүртээ бас хоёр хоёрыг бий болгож өвөр хоорондоо нягтран нэгдэх учир хүн төрөлтний сайн сайхны төлөө нэгэнт их зүйлийг нууцгайгаар хийж амжсан хийдэд маань бүхий л боломж бий болно»

	Түүний ингэж хэлсэн үг дацангийн дотор хүчтэй сэтгэгдлийг төрүүлсэн төдийгүй үймээн шуугиан гаргав. Ихэнх ахан дүүс нь түүний хэлсэн үгийг иллюминатство хэмээх шашин улс төрийн нууц нийгэмлэгийн аюултай санаа гэж зэвүүцэн буйг нь Пьер ажаад гайхсан аж. Их хамба (эзэн) нь Пьерийн үгийг сөрж эхлэв. Пьер санаа бодлоо улам дэлгэрүүлэн тайлбарлав. Иймэрхүү шуугиантай хурал огт болоогүй уджээ. Зарим нь Пьерийг шашин төрийн нууц нийгэмлэгийн бодолтой байна хэмээн зэмлэн буруушааж байхад зарим нь түүнийг дэмжин нам бүлэг болцгоожээ. Хүний оюун ухаан ямар ч чин үнэнийг хоёр хүн адилхан төсөөлөхөөргүй болгочихдог хязгаар тоймгүй янз янз байдгийг Пьер тэр хурал дээр ухаараад эхэндээ гайхаж байв. Өөрийнх нь талд байгаа мэт санагдсан тийм гишүүдийн дотроос ч гэсэн түүний санаа бодлыг өөрийнхөөрөө ойлгоод явцууруулж хувиргах учир Пьер тийм зүйлтэй нь санаа үл нийлнэ, яагаад гэвэл Пьер өөрийнхөө санаа бодлыг өөр хүнд дамжуулахдаа яг л өөр шигээ ухаарсан байхыг л голчлон зорино.

	Хуралдааны төгсгөлөөр их хамба нь Безуховыг сайн үйлд дуртайгаас гадна тэмцэл хийхийг шохоорхдогийн улмаас маргаанд их шаралхуу орж байна гэж ёозгүй бөгөөд егөөтэй хэлжээ. Пьер хариу үг хэлэлгүй харин миний тавьсан саналыг хүлээн авах болов уу гэж эелдгээр асуув. Хүлээж авахгүй гэцгээхэд нь Пьер аливаа ёс горим ч гэлгүйгээр дацангаас гарч гэр лүүгээ явжээ.

	 


VIII

	 

	Пьер, өнөөх айдаг байсан уйтгар гунигтаа автагдах нь тэр. Дацанд үг хэлснээсээ хойших гурван өдөр гэртээ диван дээр хэвтэж өнгөрөөхдөө ганц ч хүнтэй уулзсангүй, гадагш ч гарсангүй.

	Энэ үед хоёул уулзъя, чамайг санаж байна, би бүх насаа чамдаа зориулна гэсэн захидал эхнэрээс нь иржээ.

	Захидлынхаа төгсгөлд би гадаадаас мөд Петербургтээ очно гэж мэдэгджээ.

	Тэр захидлын дараа Пьерийг тийнхүү гав ганцаар байхад масон мөргөлт ахан дүүсийн дотроос өөдтэй биш нэг нь тэднийд ирээд Пьерийн гэр бүлийн харьцааны талаар үг өдөж ахан дүүсэг зөвлөгөөн маягаар ярихдаа эхнэртээ хатуурхах явдал бол шударга биш хэрэг бөгөөд гэмшиж байгаа түүнийг уучлахгүй байгаа нь масон мөргөлтний анхан шатны дүрмээс ухарч буй хэрэг гэсэн санааг хэлжээ.

	Мөн яг энэ үе хадам эх, Василий ноёны хатан, түүнийг түр зуур ч гэсэн манайхаар ороод гарахгүй юү, маш чухал ярих юм байна гэж хүн явуулжээ. Эхнэртэй нь эргүүлж суулгах гэж сэм хуйвалдацгааж байгааг Пьер мэдсэн боловч тиймэрхүү байдалтай байгаа үед энэ нь түүнд тийм ч аягүй биш ажээ. Яасан ч яамай гэж өөрөө бодож авай. Пьер амьдралд юуг ч нэг их чухал юм гэж үзэхгүй, өөрийнхөө дур зоргоор байгаагаа ч, эхнэрээ шийтгэн зөрүүдэлсээр байгаагаа ч эрхэмлэхгүй байна.

	«Буруу юм хийсэн хүн ч алга, гэм хийсэн хүн ч алга тэгэхлээр эхнэрт гэм алга» гэж бодно. Пьер уйтгар гунигт автсан учир юуг ч гэсэн шийдэх чадалгүй байсандаа л эхнэртэйгээ нийлье гэж зөвшөөрөхөө тэр даруй илтгээгүй юм. Хэрэв эхнэр нь хүрээд ирж гэм түүнийг одоо эргүүлээд хөөхгүй байсан биз. Пьерийн ухаан бодлыг эзэгнэж буй юмтай зүйрлэвэл эхнэртэйгээ хамт байна уу үгүй юу гэдэг ялгаагүй юм биш үү?

	Пьер, эхнэртээ ч тэр, хадам эхдээ ч тэр хариу юү ч хэлэлгүй байсаар нэг орой Иосиф Алексеевичтэй уулзах гээд Москва руу яваад өгчээ. Пьер өдрийнхөө тэмдэглэлд бичихдээ:

	 

	«Москва, арван нэгдүгээр сарын 17.

	Дөнгөж сая, буян үйлдэгчтэй уулзаж ирээд төрсөн сэтгэгдлээ бичих гэж яарч байна би. Иосиф Алексеевич ядуу зүдүү амь төрж байх бөгөөд давсгийн зовуурьт өвчнөөр өвдөөд гурав дахь жилийн нүүр үзэж байна. Ёолох буюу гомдлын үгийг хэзээ ч хэнд ч хэлдэггүй аж. Хамгийн эгэл хоол идэхээс бус бүх цагт өглөөнөөс аван шөнө дүл болтол шинжлэх ухаанаар оролдож байна. Намайг усгал зөөлнөөр хүлээж авахдаа өөрийнхөө хэвтэж буй ор дээр суулгав, намайг түүнд Дорнын ба Иерусалимын баатар эрсийн дохио хийхэд тэр надад мөн тийм дохио хийгээд, прусс, шотландын дацангаас юу сурч авав даа гэж надаас эелдгээр инээмсэглэн асуулаа. Би түүнд бүгдийг чадах ядахаар ярьж өгөөд петербургийнхээ дацанд хэрэглэе гэж бодсон үндсэн баримжаагаа өгүүлсэн бөгөөд намайг ёозгүй хүлээж авсан, манай ахан дүүс, миний хооронд гарсан хагарлын тухай мэдэгдэв. Иосиф Алексеевич баахан дуугүй, бодол болж байснаа тэр бүгдийн талаар өөрөө юү гэж үзэж байгаагаа өгүүлэхэд нь би өөрийн туулж ирсэн зам, ирээдүйд туулах замаа хоромхон зуурт тодорхой ухаарав. Хийдийн гурамсан зорилго байдгийг санаж байна уу гэж надаас асуухад миний гайхаш төрсөн юм. Тэр гурамсан зорилго бол: 1) Нууц ёс горимыг хадгалах ба таньж авах, 2) Ийм замыг дагахын учир өөрийгөө цэвэршүүлэн засаж сайжруулах, 3) тэгж цэвэршүүлэх эрмэлзлээр хүн төрөлтнийг засаж сайжруулах. Энэ гурвын дотроос аль нь хамгийн чухал, нэгдүгээр нь вэ? Өөрийгөө цэвэршүүлж, засаж сайжруулах нь шүү дээ. Аливаа нөхцөл байдлыг харгалзахгүйгээр бидний хэзээд эрмэлзэх зорилго бол энэ юм. Гэтэл энэ зорилго маань биднээс их чармайлтыг шаардах учир бид бардам чанараараа төөрөлдөж байж энэ зорилгоо мартан бузар чанартай атлаа нэгэн бол тэр ёс горимд орох гэх, нөгөө бол өөрснөө муу муухай завхай зайдангийн жишээ болж байгаа хэр нь хүн төрөлтнийг засаж сайжруулна гэж дөвчигнөнө. Иллюминат бол цэвэр сургаал биш чухам яагаад гэвэл нийгмийн үйл ажиллагааг хөөцөлдөхийн хамт омог бардам чанартай юм. Үүнийг үндэслэн Иосиф Алексеевич миний хэлсэн үгийг, миний бүхий л ажиллагааг буруутган зэмлэв. Би түүний нь сэтгэлийнхээ угт зөвшөөрөв. Миний гэр бүлийн тухай яриа болоход тэр над ингэж хэлэв: «Жинхэнэ масон мөргөлтний нэн тэргүүний үүрэг бол өөрийнхөө биеийг төгөлдөр болгох явдал мөн гэж танд би хэлсэн шүү дээ. Гэвч бид манай амьдралын бүх бэрхшээлийг биеэс зайлуулснаар энэ зорилгодоо хүрэх юм гэж олонтоо боддог, гэтэл, эзэнтэн минь өршөө, гагцхүү түмэн олны үймээн шуугиан дунд л бид өнөөх гурамсан зорилгоо: 1) хүн өөрийгөө гагцхүү зүйрлэж байж танин мэдэх учир, өөрийгөө өөрөө таньж мэдэх, 2) Төгөлдөржих, үүнийг гагцхүү тэмцэн байж хэрэгжүүлнэ, 3) эрхэм дээд үйл нирваан болоход дурлах: Энэ гурван зорилгоо биелүүлж чадна гэж надад хэлэв. Гагцхүү амьдралын алаг булаг чанар бидэнд түүний дэмийг үзүүлж чадах бөгөөд нирваан болоход дурлах бидний төрөлхийн дурыг сэргээхэд буюу шинэ амьдралд сэргэн өсөхөд дөхөм болж чадах билээ. Иосиф Алексеевич бие хүнд өвчтэй зовж буй хэр нь амьдрахыг хэзээ ч хүсэхгүй, харин өөрөө дотор сэтгэлээрээ хэчнээн ариун, өндөр мөртөө нирваан болохыг дурлах боловч түүнд бас хараахан бэлэн болоогүй гэж бодож буйг нь үзэхэд хэлсэн үг нь улам ч гайхамшигтай юм. Дараа нь тэр буянт хүн, ертөнцийн агуу их тэг дөрвөлжний ач холбогдлыг над бүрнээ тайлбарлаад гуравдагч ба долоогийн тоо бол, бүхний үндэс суурь гэж заав. Петербургийнхээ ахан дүүсээс хөндийрөлгүй байж дацанд зөвхөн 2-р градусын алба хааж ахан дүүсээ омог бардам чанараас ангижруулан тэднийг биеэ танин мэдэх, төгөлдөржих чин үнэн замд оруулахыг оролд гэж зөвлөв. Түүнээс гадна, миний хувьд зориулж давын өмнө өөрийн биеийг хичээж бай гэж зөвлөөд энэ зорилгоор над нэгэн дэвтрийг өгсөн бөгөөд түүнд нь миний бие өөрийн бүхий л үйл явдлыг бичиж байгаа ба хойшид ч бичих болно».

	 

	«Петербург 11-р сарын 23.

	Би дахин эхнэрийн хамт сууж байна. Хадам эх маань ирж уйлж унжаад Элен энд байгаа, миний үгэнд ор гэж шалаад над хийсэн гэм байхгүй, намайг орхиж байж ийм золгүй болголоо ч гэх шиг баахан юм хэлэх юм гэлээ. Хэрэв тэрүүнтэй нэг л уулзах юм бол түүний хүслийг хөсөрдүүлж чадахгүй гэдгээ би мэдэж байсан юм. Хэнээс тус, зөвлөгөө авахаа ч би өөрөө тээнэгэлзсээр мэдээгүй юм. Хэрэв буянт хүн маань энд байсан бол надад хэлээд өгөх байсан биз. Би өөрийнхөө өрөөнд орж Иосиф Алексеевичийн захидлуудыг дахин нэг уншиж, түүнтэй ярилцаж байснаа нэхэн санаад үзсэн чинь гуйж буй хүнийг хэрэгсэхгүй өнгөрөх ёсгүй, хэнд ч гэсэн тэр тусмаа надтай нэгэнт их барилдлагатай хүндээ тусламжийн гар өгөх ёстой, тэгээд үйл лайгаа эдлэх учиртай юм гэж ухаарсан юм. Гэлээ ч хэрэв би сайн үйлийн төлөөнөө түүнийг тийнхүү өршөөсөн бол түүнтэй нийлсэн хэрэг маань ганц оюун ухааны зорилготой байх болтугай. Би ингэж шийдээд Иосиф Алексеевичид ингэж ч бичлээ. Эхнэртээ би, өнгөрсөн баларсан юмыг март, хэрэв би өөрт чинь хийсэн гэм бий бол түүний минь өршөөгөөрэй гээд харин над бол чамайг өршөөнө уучилна гэхээр юм огт үгүй шүү гэж хэлсэн. Би түүнд ингэж хэлэхдээ баяртай байлаа. Түүнтэй дахин уулзах хэчнээн хүнд байсныг мэдэлгүй өнгөртүгэй. Том байшингийн дээд давхрын өрөөнд төвхнөж суугаад шинээр сэргэх аз жаргалыг амсаж байнам».

	 


IX

	 

	Дээдсийн хүрээлэнгийнхэн орд харш буюу их хурим найран дээр цугларан нэгдэх боловч тус тус өвөрмөцтэй хэд хэдэн дугуйлан болж хуваагдах нь гэнэ биш ёс билээ. Тэдгээрийн дотроос хамгийн өргөн нь Наполеоны эвлэл Румянцев гүн, Coulaincourt27-ын франц дугуйлан хэмээгч байлаа. Элен нөхөртэйгөө нийлж Петербургт суумагцаа энэ дугуйлангийн дотор хамгийн чухал байруудын нэгийг эзлэх болжээ. Францын элчин сайдын яамны ноёд, оюун ухаан, боловсон эелдэг зангаараа нэрд гарсан бөгөөд тэр чиглэлд хамаатах олон хүн Элентэй ирж уулздаг болжээ.

	Эзэн хаадын алдарт уулзалтын үеэр Эрфуртэд байсан бөгөөд тэндээс тийм их танил талтай болж Европт Наполеонтой холбогдсон алдар цууг цуг авчирсан юм. Эрфуртэд байхдаа хийморь нь сэргэсэн байжээ. Наполеон өөрөө театрт юм үзэж байхдаа түүнийг ажиж хэн гэгч нь вэ гэж асуугаад түүний хөөрхнийг нь магтжээ. Пьер түүний хөөрхөн, гоо үзэсгэлэнтэй гэж тоогдож явсанд нь гайхаагүй юм, яагаад гэвэл он жил өнгөрөх бүр урьд урьдаасаа улам хөөрхөн болж байсан юм. Харин тэр хоёр жилийн дотор эхнэрийнхээ d’une femme charmante, aussi spirituelle, que belle28 гэж алдаршиж амжсанд нь гайхна. Алдарт prince de ligne29 түүнд найман хуудас захидал бичжээ. Билибин, Безухова гүн ахайн дэргэд эхэлж хэлэх гээд mots30-oo гамнаж байжээ. Безухов гүн ахайн лавринд зочлуулсан хүн чи ухаантай гэсэн үнэмлэхтэй болов гэсэн үг. Залуу улс, Элений лавринд ярих хөөрөх юмтай байх гэж үдэшлэг болохын өмнө ном уншдаг байж, элчин сайдын яамны нарийн бичгийн дарга нар бүү хэл элчин төлөөлөгчид хүртэл түүнд дипломат нууцаасаа итгэн ярьчихдаг учир Элен хүчтэй болсон байж болох юм. Пьер эхнэрийнхээ их маанагийг мэдэх учраас улс төр, яруу найраг, гүн ухааны тухай яриа болдог түүний нэрэмжтэй үдэшлэг, өдрийн зоогийн үеэр заримдаа ухаанаа олохгүй, айж суудаг байлаа. Тийм үдэшлэг дээр байхдаа илбэчин хүн илбийнхээ нууцыг мэдэгдчихүүзэй гэж зовдгийн адил зэс нь цухуйчхуузай гэж бодохоос тарчлан байдаг байж. Гэвч тийм лавринд чухам тийм маанаг ухаан хэрэгтэй болоод ч тэр үү, аль эсхүл илбэдүүлсэн амьтад нь тэр илбэдээ сэтгэл өег байгаад тэр үү илбэ нь илчлэгдэхгүй байсан болохоор өнөөх л d’une femme charmante et spirituelle гэсэн алдар Елена Васильевна Безуховад хөдөлшгүй оногдсон болохоор тэр баяр хамгийн их дэмий балай юм ярьж байхад цаадуул нь бүгдээрээ түүний хэлсэн үг бүрийг шагшин магтаж, өөрөөс нь ахадсан гүн утга санааг тохоон эрэлхийлнэ.

	Пьер бол тэр сайхан хүүхэнд чухам тохирсон эр байжээ. Тэр хэнд ч тээр түвэг татахгүй, зочлох лаврингийн ихэмсэг байдлын тухай нийтийн сэтгэгдлийг үл алдагдуулах төдийгүй, харин ч өөрөө авгайнхаа зан төрх, хээнцэр ганган байдлаас тэс ондоо учраас түүнд аятайхан чимэг болдог тийм алмай хачин эр, grand seigneuer31 байлаа. Пьер энэ хоёр жилийн турш сав ертөнцийн зүйлээр толгой дээш таталгүй оролдож, бүр бүх юманд чин үнэнээсээ зэвүүрхэж байж дасчхаад эхнэрийнхээ танил талын хүмүүсийг тоож анзаарахгүй болсон учраас хайхрамж жишимгүй байх болсон атлаа хиймэл аргаар бүтдэггүйн улмаас хүндэтгэх сэтгэлийг арга буюу төрүүлэх аливаа бүхэнд талтай байх ажээ. Эхнэрийнхээ зочлох өрөөнд театрт орж буй маягтай ороход цөмөөрөө л таньдаг улс, цөмтэй мөн л адилхан жишимгүйхэн байв. Зарим үе өөрийн сонирхох ярианд оролцохдоо тэнд нь элчний ноёд байсан байгаагүй ялгаагүй тухайн минутад огт таацахгүй өөрийнхөө санаа бодлыг гүвтнэн ярина. Гэвч Петербургийн хамгийн гайхамшигт бүсгүйн эр нөхөр нь хачин амьтан гэсэн яриа хөөрөө нэгэнт тарж гүйцсэн болохоор түүнийг яаж ч байсан тоохоо байсан байлаа.

	Эленийд өдөр болгон ирдэг олон залуусын дотор алба тушаалын талаар нэлээд ахиж чадсан Борис Друбецкой, Эленийг Эрфуртээс эгж ирснээс хойш Безуховынхны хамгийн дотно хүн болжээ. Элен жаал минь гэж дуудах бөгөөд түүнийг жаал хүүхэд шиг үзнэ. Түүнийг хараад Элений инээмсэглэх нь бусад хүнд инээмсэглэдгээс нь ялгаагүй боловч заримдаа Пьер тэр инээмсэглэлийг нь харахаас дургүй хүрнэ. Борис, Пьертэй нэг л онцгой, эрхэмсэг бөгөөд уйтай маягаар харьцах ажээ. Тиймэрхүү хүндэтгэлийн байдлаас Пьер бас зовнино. Пьер, гурван жилийн өмнө эхнэртээ доромжлуулж их зовсон болохлоор одоо тэгж доромжлуулахгүйн тулд нэгдүгээрт өөрөө эхнэрийнхээ нөхөр нь биш, хоёрдугаарт хардаж сэрдэхийг бодсонгүй. «Одоо энэ маань хөх оймстон болчхоод урьдынх шигээ сээтгэнэж явахыг бүр больсон гэж тэр дотроо бодоод, Хөх оймстон сэтгэл зүрхний сээтэн хаясан удаа байдаггүй шүү дээ гэж дахин дахин бодохдоо ингэж итгэтлээ гаргаж ирсэн тийм дүрэм горимыг хаанаас ч гаргаж ирсэн юм бүү мэд дээ. Гэтэл эхнэрийнхээ бараалхах өрөөнд Борисыг байхлаар (цаадах нь бараг дандаа байхыг хэлэх үү) Пьер тас алгадуулах мэт санагдан хамаг үе мөч нь хөшөөд, хөдлөх гишгэх бүр нь сөнөчих шиг болдог ажээ.

	«Ингэж муухай санагдах хачин юм шүү, урьд бол нүдэнд их дулаахан хүн шиг л харагддаг байж билээ» гэж Пьер бодно. Улс амьтан Пьерийг том ноён, алдартай эхнэрийн баахан харалган, инээдэмтэй эр нөхөр, ухаалаг марзан эр, юу ч хийдэггүй боловч хүнд хал балгүй, бишгүй сайн, овоо хүн гэлцэнэ. Пьерийн сэтгэл санаанд бол энэ бүх хугацаанд ихэд нарийн төвөгтэй юм болж олон юмны учир утгыг ухаарч, сэтгэл санааны сэжиглэх, баярлах юм түүнд зөндөө бий болсон ажээ.

	 


X

	 

	Өдрийн тэмдэглэл хийсээр бөгөөд тэр үед түүний бичсэн нь:

	 

	«Арван нэгдүгээр сарын 24.

	Найман цагт бослоо, ариун судар уншлаа, тэгээд албандаа очив. (Пьер, буян үйлдэгчийн зөвлөснөөр хороодын нэгэнд алба хаах болсон юм) буцаж ирээд үдийнхээ хоолыг ганцаар идэв (гүн ахайнд миний зэвүү хүрдэг олон гийчин байв) бага шиг идэж уучхаад ахан дүүстээ зориулан зохиол номоос хуулбарлан бичив. Оройхон гүн ахай дээр орж Б-гийн тухай инээдэмтэй нэг явдлыг ярив, ярьчхаад хүн амьтны хөх инээдийг хүргэсэн хойноо л дэмий юм боллоо гэж бодлоо.

	Сэтгэл тайван сайхан жаргалтай нойрсов. Их эзэн минь 1) уур хилэнг усгал зөөлөн зангаар, 2) шунал тачаалыг тэвчээр зэвүүцлээр дийл, 3) хөл үймээнээс хулжиж зайл, гэхдээ: а) төрийн албан хэрэг, b) гэр бүлийн халамж, с) нөхөрсөг харьцаа, эдийн засгийн ажлаас өөрийгөө зайлуулж болохгүй» гэсэн чиний сургаалаар явахад минь тусалж хайрла»

	 

	«Арван нэгдүгээр сарын 27.

	Орой бослоо. Бие нозоорон орондоо баахан сэрүүн хэвтлээ. Бурхан минь, чиний замаар явахад намайг тусалж хүчийг өгч хайрла! Ариун судрыг уншлаа гээд зохих сэтгэл төрсөнгүй. Урусов ахан дүү ирж ертөнцийн хөл үймээний тухай бид хоёр ярилцав. Эзэн хааны шинэ бодлын тухай ярьж байна. Би буруушаах дөхсөнөө жинхэнэ масон мөргөлтөн хүн бол улсынхаа дотор өөрөө оролцох хэрэг болоход чармайлттай зүтгэлтэн байх ёстой бөгөөд өөртөө хүртээлгүй юмны тухайд бол тайван бясалгагч байх ёстой гэж буян үйлдэгчийнхээ хэлсэн үг, манай дүрэм горимоо санаад амаа татав. Миний хэл— миний дайсан. Над дээр Г, В, О гурван ахан дүүс ирж шинэ гишүүн элсүүлэх бэлтгэл юм ярилцлаа. Тэд надад риторын үүрэг тохов. Би биеэ дорой, тэр хүндэт үүрэгт тэнцэхгүй гэж бодном. Дараа нь долоон багана, хийдийн гишгүүр шатыг тайлбарлах талаар яриа үүсэв. 7 эрдэм, долоон буян, 7 хилэнц, ариун сүнсний 7 бэлэг. О. ахан дүү их уран үгтэй хүн. Орой нь элсүүлэх ёслол болов. Байрыг шинээр янзалсан нь уг үзвэрийг эрхэмсэг сүрлэг болгоход их нэмэр болжээ. Борис Друбецкой элслээ. Би түүнийг элсүүлнэ гэсэн, ритор нь ч би байлаа. Хав харанхуй хийдэд түүнтэй цуг байхдаа би сэтгэл догдлоод нэг л хачин байлаа. Би түүнд голоосоо дургүй хүрэх учир биеэ барих гэж дэмий л оролдож байна. Тэгээд ч миний бие түүний муугаас чин үнэн аварч чин үнэний мөрт оруулахыг хүсье гэх нь ээ түүний тухай муу бодол миний дотроос гарч өгдөггүй ээ. Ахан дүүсийн эвлэлд түүний орж буй нь зөвхөн хүмүүстэй ойр дотно болох, манай дацангийнхны ивээлд байх гэсэн л хэрэг гэж бодогдоно. Үүнээс гадна тэр, манай дацанд N. S. хоёр бий юү гэж хэд дахин асуув (тэгэхэд нь би хариу хэлж чадсангүй) бас миний ажсаар байтал тэр манай ариун хийдийг хүндэтгэх хүн биш бөгөөд сэтгэл санаагаа сайтгана гэхэд гадаад чанараа дэндүү бодож тоож явдаг хүн болохоор надад түүний талаар эргэлзэх үндэс алга, гэвч худал хуурмаг байдал гаргаж байгаа юм уу гэж би санасан, харанхуй байшинд надтай хоёулхнаа намайг үг хэлэхэд тэр зэвүүнээр инээмсэглээд байх шиг байхад нь би түүний нүцгэн хэнхдэгт барьж байсан сэлмээ нээрэн шаачихмаар санагдаж байлаа. Би уран үгтэй хүн биш, өөрийнхөө сэжгийн тухайг ахан дүүстээ ч, их хамбад ч чин үнэнээр нь айлдаж чадсангүй. Худал хуурмагийн лаврингаас гарах чин үнэн зам олоход минь байгалийн Их Архитектон минь туслаач»

	Үүний хойно өдрийнхөө тэмдэглэлд гурван хуудас алгасаад дор сийрүүлсэн зүйлийг бичсэн байлаа: Ахан дүү А-гийн үгийг дага гэж зөвлөсөн В ахан дүү ганц надыг сургамжлан их удаан ярилцлаа. Мөхөс миний бие олон юм мэдэж авлаа. Адонаи гэдэг бол ертөнцийг бүтээн бий болгогчийн нэр юм санж. Элоим гэж бүхнийг залан жолоодогчийн нэр, Гурав дахь нэр, цээртэй нэр нь хамгийг гэсэн утгатай аж. Ахан дүү В-тэй ярилцахад намайг буяны зам дээр бататган сэргээж бэхжүүлж байна. Түүнтэй ярьж байхад сэжиг төрөх юм алга. Бүхнийг хамрагч манай ариун сургаал, нийгмийн ухааны ядмаг сургаал хоёрын ялгаатайг би тодорхой мэдлээ. Хүний эрдэм ухаан юмны учрыг ухах гэж бүхнийг хуваадаг, авч үзэх гэж бүхнийг хомстгодог байна. Хийдийн сургаалд бол бүхнийг нэгтгэн, бүхнийг цогцос, амьдралд нь танин мэддэг ажээ. Гурамсан буюу юмсын гурван эх хүхэр, мөнгөн ус, давс. Хүхэр бол тослогийн ба галын чанартай давстай нийлэхлээр галт чанар нь түүнд хүчит хүслийг үүсгэж энэ нь мөнгөн усыг татан барьж аваад нийлэлцсэнээрээ өөр эрхсийг бий болгодог байна. Мөнгөн ус бол шингэсэн, амархан хөөрдөг, сэтгэлийн мөн чанар-Христос, ариун сүнс мөн, тэр»

	 

	«12-р сарын 3.

	Орой сэрж ариун судар уншсан боловч мэдэрцгүй байлаа. Тэгээд гарч, том өрөөн дотуур хөлхөв. Бясалгахыг бодсон боловч дөрвөн жилийн өмнө болсон нэг явдал санагдаад болж өгсөнгүй. Долохов ноён, намайг дуэль хийснээс хойш Москвад нэг тааралдаад эхнэр чинь байхгүй байгаа ч гэсэн сэтгэл санаа төгс тайван байгаа биз гэж найднам гэж билээ. Тэгэхэд нь би юу ч хэлээгүй юм даг. Одоо харин санаж үзвэл миний бие бээр түүнд хамгийн муу хортой егөөтэй үгийг санаатайгаар хариу болгон хэлж байснаа нэгд нэггүй нэхэн саналаа. Уур хилэн бадарчихсан байхдаа биеэ бариад л тийм санаагаа орхиж билээ, гэсэн ч олигтой гэмшсэнгүй. Дараа нь Борис Друбецкой ирж янз бүрийн адал явдлын тухай ярьсан юм даг, харин би, түүний ирэхэд эхнээсээ дургүй хүрээд байсан болохоор түүнд юү ч гэлээ эвгүй юм хэлсэн юм даг. Тэр сөргөж байсан. Миний уур хүрч эвгүй, тэр ч байтугай базаахгүй юм зөндөө хэлчхэж билээ. Тэр дуугараагүй юм, би ч өнгөрсөн хойно л ухаарсан юм даг. Бурхан минь, би түүнтэй огт харьцаж чадахгүй юм аа! Миний бие тоодгоос л шалтаж байгаа хэрэг. Би өөрийгөө түүнээс дээгүүр тавьдгаас өөрөөс нь дор болж байгаа хэрэг, яагаад гэвэл миний муухай аашилж байхад тэр найрсаг хэвээр байна, гэтэл би яаж байна тэрүүнд зэвүүрхээд байна. Түүний дэргэд намайг муу муухайгаа мэдэрдэг болоод түүнд ч ашигтай байхаар байдаг болох чадлыг бурхан минь соёрхож хайрла. Хоолныхоо дараа унтаж эхлэхэд нойр дунд миний зүүн чихэнд «Өдөр чинь» гэж хүний хэлэх дуу тод дуулдлаа. Би ингэж зүүдлэв: намайг харанхуй газраар явж байтал гэнэт ноход дайрахад би айсангүй, гэтэл нэг жижигхэн нохой миний хүүгийн хормойноос зууж аваад салж өгдөггүй. Би түүнийг гараараа нүдэж эхэллээ. Түүнээс арайхийн салтал бас нэг арай томхон нохой хэнхдэг рүү минь асах нь тэр. Түүнээс салтал нэг том нь мэрж гарлаа. Би түүнийг авч хаях санаатай өргөлөө, тэгсэн чинь өргөх тусам улам том, улам хүнд болоод болдоггүй. Тэгтэл гэнэт ахан дүү А. явж тааралдаад намайг хөтлөн явж нэг байшинд орох гэсэн чинь заавал нарийхан банзан дээгүүр явж ордог юм байжээ. Тэр банзан дээр нь гишгэтэл хотосхийгээд явчихлаа, би ч ойчоод өглөө, тэгээд би гараа дөнгөж хүрэх нэг сараалжин хашаа руу цоройлох болов. Их зүдэрч байж биеэ тээж гарахчаа болсон чинь хоёр хөл нэг талд, бие нөгөө талд гарчихсан байна. Эргэж харвал ахан дүү А. маань сараалжин хашаа дээр зогсчхоод том гэгчийн модот гудамж цэцэрлэг рүү заах бөгөөд тэр цэцэрлэг нь нэг их сайхан том байшин байгаа харагдана. Сэрсэн чинь, ай бурхан минь, байгалийн Их Архитектон минь! тэр нохой шунал тачаал тэдний дотроос түрүүчийн бүгдийн хүчийг хамтатган зангидсан шунал тачаалаас минь ангижруулж, зүүдэндээ зүсийг нь үзсэн тэр буянтны хийдэд ороход минь тусалж соёрх!»

	 

	«Арван хоёрдугаар сарын 7

	Бас л зүүдэллээ: Иосиф Алексеевич манайд сууж байх юм, би ихэд баярлан зоог барихыг хүснэ. Би, гаднын хүмүүстэй ам хамхилгүй яриад байснаа энэ лав түүнд таалагдахгүй гэж санаад дэргэд нь очиж өөрийг нь тэврэхийг хүсэж байна. Дөхөөд очтол нүүр царай нь өөр болчихсон, залуу болчихсон бөгөөд хийдийн сургаалаас надад нэг юмыг дуулдахааргүй нам дуугаар хэлэх юм. Тэгээд бид хоёул гадагш гарах юм, ямар нэгэн мэргэн цэцэн юм болсон бололтой. Бид хоёр сууж байснаа шалан дээр хэвтэх юм. Тэр над нэг юм хэлэв. Би өөрийнхөө гижгийг түүнд үзүүлэх гэж бодсон бололтой, тэгээд би түүний хэлж байгаа үгийг анзааралгүйгээр өөрийнхөө дотоод хүмүүн чанарын байдлыг болон намайг сэргээсэн бурхны өршөөлт сэтгэлийг төсөөлж эхлэх юм. Миний нүднээс нулимс гарахад тэр үүнийг минь ажсанд дотор өег боллоо. Гэтэл тэр, намайг ээ чааваас гэсэн байдалтай харснаа яриагаа тасалж босон харайв. Би эмээж хэлсэн зүйл тань над хамаатай буюу гэж асуух юм: тэр над юү ч хэлэлгүй өхөөрдсөн байдал харуулсны дараа гэнэт бид хоёул ижил ор бүхий миний нойрсох лавринд байх юм. Түүнийг орны зах дээр хэвтэхэд би түүнд эрхлэх гэж байгаа янзтай тэндээ хэвтээд өглөө. Тэр надаас ингэж асуух мэт: «Хамгийн гол дур чинь юү вэ, үнэнээр нь хэл? Юү болохыг мэдээ биз? Мэдсэн байх гэж би бодож байна» Би ингэж асуухад нь ичингүйрч, залхуу маань миний хамгийн гол дур гэлээ. Тэр итгээгүй байдалтайгаар толгой сэгсэрч байна. Би улам ичингүйрч, би таны зөвлөснөөр эхнэртэйгээ цуг байгаа авч эр нөхрийн адил биш байгаа гэж хариу өчив. Тэгж хэлэхэд тэр намайг эхнэрээ өхөөрдөн эрхлүүлэхгүй байж болохгүй, энэ бол чиний үүрэг гэж бодохоор хэлэв. Гэтэл би үүнээс ичиж байна гэж хариулав, тэгээд гэнэт бүгд алга боллоо. Зүүднээс сэрээд өөрийнхөө бодолд ариун судрын «Живот бе свет человеком и свет во тьме светит и тьема его не обьят» гэсэн үгийг олов. Иосиф Алексеевичийн царай залуужсан гэгээн саруул харагдлаа. Энэ өдөр буянтнаас нэгэн захидал авахад түүн дотроо тэр эр, эм хоёрын үүргийн тухай бичжээ.

	 

	«Арван хоёрдугаар сарын 9.

	Зүүдлээд сэрэхэд зүрх учиргүй түг түг дэлсэж байлаа. Москвад гэртээ урт вандан орон дээр байх шиг, тэгсэн зочны өрөөнөөс Иосиф Алексеевич гараад ирэх юм. Түүнд дахин сэргэх явц нэгэнт төгссөн гэж би тэр даруй мэдэх шиг болоод угтан гүйх юм. Би гарыг нь ч үнсэх шиг тэгэхлээр тэр ингэж хэлэх юм: «Одоо миний нүүр өөр болсныг ажив уу?» Би түүнийг тэвэрсэн хэвээр харах юм, тэгсэн чинь царай нь залуу харагдавч толгойд нь үс алга, янз байдал нь ч огт өөр байх юм. «Хэрэв би тантай санамсаргүй явж байгаад тааралдсан ч таних юм байна» гэж би хэлэх шиг болоод «Үнэн юм би хэлэв үү, үгүй юү?» гэж бодож байна. Гэнэт тэр маань үхсэн хүүр шиг хэвтэж харагдана, тэгснээ ухаан нь аажмаар орсоор орсоор далбагар хуудас дээр бичсэн нэг том ном гартаа барьсаар цэлгэр албан тасалгаа руу надтай цуг орох юм. «Үүнийг чинь би бичсэн юм» гэж намайг хэлэх шиг болоход над руу тэргүүнээ мэхэсхийлгэв. Уг номыг нээж үзвэл хуудас бүр сайхан зурагтай. Тэр зургууд бол сүнс амраг сэтгэлтэнтэйгээ үйлдсэн хайр сэтгэлийн паянгууд байна гэж би мэддэг юм шиг байх юм. Нэвт харагдах хувцас өмссөн нэвт харагдах биетэй хөөрхөн хүүхэн үүлэн тийш тэмүүлсэн байдлыг дүрсэлсэн зураг ч байх шиг. Тэр хүүхэн бол дууллыг дүрсэлсэн зураг гэж би бас мэдэж байгаа мэт. Тэр зургуудыг би хараад дотор хачин болж, тэдгээрээс нүд салгаж чадахгүй байгаа ч юм шиг эзэнтэн минь, над тусаа хайрла! Бурхан минь, хэрэв намайг ингэж орхиж байгаа тань таны таалал бол яана гэх вэ, тааллаараа болог. Харин үүнийг би өөрөө өдчихсөн юм бол юү хийвэл зохихыг минь зааж аль. Хэрэв чи намайг бүр орхих аваас би завхайрлаасаа болж үхэх нь ээ»

	 


XI

	 

	Ростовынхон хөдөө тосгонд хоёр жил сууж өнгөрсөн боловч мөнгө сангаар дээрдлийг олсонгүй.

	Николай Ростов бодсоноо хатуу баримтлан холхи газрын нэг хороо цэрэгт алба хаасаар нэлээд бага мөнгө зарцуулах боловч Отрадный дахь амьжралын явц тиймэрхүү хэвээр л, дамаа Митенькагийн хийж яваа ажил нь жил бүр өр ширийг барихын аргагүй өсгөсөөр байлаа. Өвгөн гүн алба хааж байж л дэгжихээс өөр замгүй гэж өөрөө бодоод Петербургт алба ажил хайхаар иржээ, алба ажил хайхын далимд охидоо сүүлчийн удаа нэг уйтгарыг нь сэргээе гэж ярина.

	Ростовынхоныг Петербургт ирснээс хойхон Берг, Вератай сууя гэхэд цаадах нь ч зөвшөөрчээ.

	Ростовынхон Москвад ирээд дээдсийн хүрээлэнд багтаж байсан боловч өөрснөө ямарт нь багтаж байгаагаа мэдэхгүй, бодох ч үгүй хэр нь Петербургт тэднийх холилдсон, тодорхойгүй нийгэмлэг болсон байна. Москвад ирэхэд нь Ростовынх чухам ямар нийгэмлэгт багтдаг вэ гэж асуулгүйгээр тэжээж байсан тэр улс нь Петербургт тэднийхийг очихлоор хөдөөгийн айл гэчхээд шагайхаа ч больжээ.

	Ростовынх Москвад байсан шигээ Петербургт мөн найрсаг зочломтгой байсан бөгөөд үдшийн зоог дээр нь янз бүрийн хүн ирнэ. Отрадныйд айл саахалт байсан, хэдэн охидтой, чинээлэг биш өвгөн помешик, ордны хэргэлт авхай, Перонская Пьер Безухов, хошууны өртөө даргын Петербургт алба хаадаг гэх мэт. Петербургт Ростовынхоор төдхөн тэдний хүн болчихсон эрчүүл гэвэл Борис, өвгөн гүн өөрөө гадаа уулзаад гэртээ авчирсан Пьер, Ростовынхоос өдөржин гарахгүй байж хүргэн нь болох гэж байгаа залуу хүн шиг их охин Вера ноёгтойд анхаарал тавих болсон Берг нар болно.

	Берг Аустерлицын тулалдаанд шархтсан баруун гараа хүн болгонд үзүүлж, зүүн гартаа сэлэм ямар ч хэрэгцээгүй барьж явдаг нь дэмий хэрэг биш байжээ. Тэр явдлынхаа тухай хүн болгонд маш шимтэнгүй өсгөн ярих учраас тийнхүү сэлэм зүүж явдгийнх нь зүйтэй зохистойг цугаараа итгэсэн бөгөөд Берг ч Аустерлицын байлдаанд хоёр удаа шагнал авсан юм.

	Финляндын дайнд ч гэсэн тэр гарамгайлан шалгарч чадсан юм. Ерөнхий жанжны хиаг алсан гар бөмбөгний хэлтэрхийг газраас аваад даргадаа өргөсөн ажээ. Аустерлицын дараа ч гэсэн хүн болгонд тэр явдлын тухай удаан шимтэнгүй ярьсан болохоор бас цугаараа ингэх нь зүйтэй гэж итгэсэн бөгөөд Бергийг Финляндын дайнд оролцсоны төлөөд хоёр шагнал хүртээжээ. 1809 онд Тэр бээр  торгон цэргийн ахмад энгэрээрээ дүүрэн одонтой хүн байсан ба Петербургт ямар нэг онцгой ашиг олзтой алба хаадаг байжээ.

	Бергийн гавьяаны тухай ярилцахад зарим чөлөөт бодолтнууд жуумалзан инээх боловч Бергийг догь зоригтой дарга, дарга нартаа их тоогдсон ирээдүйд дээш их явах, тэр ч байтугай нийгмийн дотор баттай суурь эзэлсэн, ёс суртахуун зүгээртэй даруу залуу хүн гэж үзэхгүй байж болсонгүй.

	Дөрвөн жилийн өмнө Москвагийн нэг театрын суудалд суухдаа нэг герман найзтайгаа тааралдаад Ростова Вераг зааж германаар: «Das soll mein wéib werden32» гэж хэлсэн бөгөөд тэр агшнаас хойш түүнтэй суухаар санаа шийдсэн аж. Эдүгээ тэр, Петербургт Ростовынхны эзэлж буй байр өөрийнхөө байр хоёрыг эргэцүүлэн бодоод хүүхнийг нь гуйхаар шийджээ.

	Хүүхнийг нь гуйхад анх тэднийх Бергт олигтой хариу өгөөгүй аж. Анх, лифляндын балар тайжийн хүү очиж очиж Ростова гүн ахайг гуйна гэдэг хачирхалтай мэт санагдсан боловч Берг гэнэн цайлган, амиа л хал балгүй бодсон гол зан төрхтэй хүн болохоор Ростовынхон арга буюу: тэгвэл сайн, маш сайн болно гэж хатуу итгэж байгаагаас цааш сайн хэрэг гэж бодоцгоожээ. Тэгээд ч Ростовынхны ажил явдал яадгаа алдаад байсан бөгөөд үүнийг хүргэн хүү мэдээ л дээ. Гэвч гол нь энэ биш харин Вера хорин дөрөв хүрч хаа хамаагүй явах болсон, бас яриагүй царайлаг бөгөөд ухаалаг атал түүнийг гуйсан хүн ганц ч байгаагүй аж. Түүнд очихоор зөвшөөрчээ.

	— Харахгүй юү гэж Берг хүн болгон анд найзтай байдаг гэдгийг мэдэх учраас л өөрийнхөө найз нөхөрт хэлээд, — Харахгүй юү, би бүгдийг эргүүлж тойруулж бодсон юм, хэрэв бүхнийг тэгж бодоогүй сэн бол би эхнэр авахгүй байх сан, тэгээд энэ бол яагаад ч юм нэг л эвгүй байх сан. Харин одоо бол шал өөр хэрэг, ээж аав хоёр минь одоо амь зуулгатай болсон, тэр Остзейн хязгаар дахь түрээсийг чинь би тэдэнд аргалж өгсөн юм шүү дээ, би яах вэ эхнэртэйгээ Петербургт цалингаа идээд хүүхнийхээ хөрөнгийг гамтай зарахад болно. Товхийтэл амьдраад явж болно. Би, мөнгөнд болж эхнэр авч байгаа юм биш, тийм юмыг би муухай гэж үздэг, харин эхнэр ч өөрөө юмтай, нөхөр нь ч юмтай байвал зүй. Би ажил албатай байна, авгайд жаал хөрөнгө, танил тал байна. Ийм болохоор энэ цагт чинь болоод явчих нь тэр шүү дээ, тийм биз дээ? Харин хамгийн гол нь их хөөрхөн, хүндтэй хүүхэн, надад хайртай гэдэг нь...

	Бергийн нүүр улайн инээмсэглэв.

	— Би ч хайртай, яагаад гэвэл зан чанар нь ухаалагтаа байна, их сайн. Нөгөө нэг нь, бас адилхан нэртэй, тэс өөр шүү, зан авир муутай, тийм ухаангүй, тийм нэг, яагаа вэ, мэдэж байгаа биз? Олигтой амьтан биш, харин миний сүйт бол... За манайд... гэж Берг хэлээд үдийн зоог идээрэй гэж хэлэх гэснээ болиод «цай уугаарай» гэв. Ингэж түргэн хэлчхээд амнаасаа тамхины утааг жижиг цагариг маягаар гаргаж байгаа нь түүний аз жаргалын тухай мөрөөдлийг төлөөлж буй ажээ.

	Бергийг хүүхнийг нь гуйхад хүүхний эцэг эх эхлээд базаахгүй байдалтай байсан бол сүүлдээ тиймэрхүү явдал болсон үед бий болдог баяр ёслолын ба баяр хөөртэй байдал төлөвжсөн боловч тэр баяр хөөр нь чин үнэн биш, өнгөцхөн байлаа. Тийм хурим болно гэхээс хүүхний эцэг эх барьц алдан ичингүйрч буй нь илт байлаа. Тэд, Верад нэг их сайн байгаагүй хэр нь одоо болохлоор гэрээсээ тийм амархан гаргачих боллоо гэхээс дотуур зовох ажээ. Өвгөн гүн л хэн хэнээс илүү зовниж байв. Тэгж зовних болсныхоо шалтгааныг тэр бодвол цохон хэлэхгүй биз, гэхдээ мөнгө цэнгээс л шалтгаалж байгаа юм шүү дээ. Одоо өөртөө юутай байгаа, өр хэчнээн билээ, Верагийн инжинд юугаа өгдөг билээ. Өвгөнд мэдэх юм юу ч үгүй байлаа.

	Охидын төрөх цагт аль алинд нь инж болгож гурван зуун ам өгч байжээ, гэтэл тэр тосгоныхоо нэгийг худалдчихсан байдаг, нөгөө нэгийг нь барьцаанд өгөөд хугацаа сунгуулсан болохоор мөн худалдахаас өөр домгүй учир эдлэнгээсээ өгөх бололцоогүй байв. Бэл мөнгө ч байсангүй.

	Берг хүргэн нь болохоор болоод бүхэл сар өнгөрч хурим хийхэд ганцхан долоо хоног үлдсэн байхад гүн, инжний тухай шийдэж бас л чадаагүй, энэ тухай эхнэртэйгээ ч ярилцаагүй байдаг. Гүн, Верад рязанийхаа эдлэнг тасалж нэг өгье гэснээ, ойгоо худалддаг ч юм бил үү, аль эсхүл векселиэр мөнгө зээлддэг ч юм бил үү гэж үймэрчээ. Хурим болохоос хэдхэн хоногийн өмнө нэг өглөө эрт Берг малийтал инээмсэглэсээр гүн-еэгийн тасалгаанд орж Вера гүн-ахайд юү өгөх гэж байгаа вэ мартсан гэж хадам эцэг болох хүнээсээ эелдэг найрсгаар асуужээ. Гүн, ийм юм болно гэж аль хэдийн ёр шиг мэдэж байсан болохоор учиргүй зовоод санаандаа орж ирснийг бодлогогүйгээр хэлчихжээ.

	— Санааширч байгаад чинь би дуртай байна. Санаанд чинь хүрэхээр юм өгнө...

	Ингэж хэлээд Бергийн мөрийг алгадаж босохдоо уг яриаг зогсоохыг хүссэн аж. Гэтэл малийтал инээмсэглэсэн хэвээр тайлбарлах нь: Верад юү өгөх гэж байгааг лавтай мэдэхгүйгээр, ер нь түүнд өгөх юмны хагасыг нь ч гэсэн урьдчилан авахгүй бол болихоос биш яана гэх вэ гэжээ.

	— Хэрэв би эхнэрийнхээ аж амьдралыг аргацаах зохих эд хөрөнгөгүй байж эхнэр авах гэсэн бол миний хэрэг булай муухай болно шүү дээ, гүн-еэ та бодоод үз...

	Гүн-еэ агуу сэтгэл гаргах, дахин гуйж гувшуулахгүйг хүсэхдээ найман түмийн вексель өгнө гэж хэлснээр уг яриа дуусвар болжээ. Берг номхноо инээмсэглэж гүн-еэ гийн мөрийг үнсээд хэлэхдээ, би их талархалтай байна, гэхдээ гурван түмийг нь бэл мөнгөөр эс авбал шинэ амьдралаа одоо төвхнөөж хэрхэвч чадахгүй нь гэлээ.

	— Хоёр түм ч гэсэн яах вэ, гүн-еэ, тэгвэл вексель нь зургаан түмийнх байна биз гэж тэр нэмж хэлэв.

	— За, за гэж гүн-еэ түргэн түргэн хэлээд, — Уучлаарай найз минь, хоёр түмийг өгөмз, харин найман түмийн вексель өгнө шүү, тэгнэ, за намайг үнс гэлээ.

	 


XII

	 

	Наташа арван зургаан нас хүрсэн тэр 1809 он бол дөрвөн жилийн өмнө Бористой үнсэлдээд хуруу даран тоолж байсан жил юм. Тэр цагаас хойш Бористой ер уулзалдсангүй. Борисын тухай Соня, ээж хоёртойгоо ярихдаа түүнээ балчир нялхын аль хэдий мартагдсан, ярихын ч хэрэггүй хэрэг гэх боловч сэтгэлийнхээ гүнд бодохдоо Борист ам алдаж байсан маань тоглоом байж уу, эсхүл холбож хүлсэн амлалт байж уу гэж шанална.

	Борис 1805 онд Москвагаас цэргийн албанд мордсон цагаас хойш Ростовынхонтой уулзалдаагүй ажээ. Тэр Москвад хэд дахин орж ирж Отрадныйгаас холгүй газраар өнгөрч байсан боловч Ростовынд ганц ч удаа орсонгүй.

	Наташа түүнийг өөртэйгөө уулзах хүсэлгүйдээ ингэж байна гэж хааяа бодох бөгөөд тэр залуугийн тухай хөгшчүүлийнх нь мөрөөдөнгүй ярьдгаас уг таавар нь нотлогдож байв.

	— Одоо цагт ч хуучин найз нөхдөө мартдаг болжээ гэж гүн ахай Борисыг дурсан яриад хэлнэ.

	Анна Михаиловна, сүүлийн үед Ростовынхоор орж гарах нь ч цөөрөөд нэг л онцгой ихэмсэг байдалтай болж дэндэсхийвэл хүүгээ хааж байгаа албатай нь учиргүй магтан сайрхах болжээ. Ростовынхыг Петербургт нүүж очиход Борис тэднийхээр айлчилж очжээ.

	Тэднийд очиж явахдаа сэтгэл нь хөдөлжээ. Наташийн тухай тэр хамгийн нандин зүйл дурсан бодно. Гэхдээ Наташа, бид хоёрын балчир ахуйн харьцаа бол аль алинд маань үүрэг тулгасан хэрэг биш гэдгийг өөрт нь ч эцэг эхэд нь ч тодорхой мэдэгдэнэ гэсэн хатуу бодолтой явлаа. Безухова гүн ахайтантай дотно харьцаатайн ачаар дээдсийн хүрээлэнд гялалзаж, итгэл найдварыг нь бүрнээ авсан нэг том албаны хүний ач ивээлээр сайхан алба хааж байгаа болохоор Петербургийн хамгийн баян хүүхний нэгтэй гэрлэх санаа түүнд төрөх болж санасандаа амархан хүрч ч болох байжээ. Борисыг Ростовын зочлох өрөөнд ороход Наташа өрөөндөө байв. Түүнийг ирлээ гэж мэдмэгцээ Наташа нүүр улайн эрхлэнгүй инээмсэглэсээр зочны өрөөнд бараг гүйн оров.

	Наташийг богинохон бошинзтой, унжсан үсний дороос цухуйх хархан нүдтэй, хүүхдийн цовоо инээдтэй байсан дөрвөн жилийн өмнөх байдлаар Борис санаж байтал огт өөр Наташа ороод ирэхэд нь барьц алдан царай зүс нь баяртайгаар гайхах шинжийг харуулав. Царай зүс нь тийм шинжтэй болоход Наташа баярлажээ.

	— За хуучин дүрсгүй найзаа таньж байна уу? гэж гүн ахай хэлэв. Борис Наташийн гарыг үнсэж ингэтлээ их хувирсныг гайхаж байна.

	— Яасан хөөрхөн болоо вэ! гэлээ.

	Наташийн нүд «Тэгэлгүй яах вэ!» гэсэн янзтай гялалзана.

	— Аав өтөлж үү? гэж тэр асуув. Наташа, Борис, гүн-ахай хоёрын ярианд оролцохгүй суухдаа хүүхэд ахуй цагийн сүйт хүнээ нэгд нэггүй ажиглан харна. Тийнхүү шимтэн харахыг цаадах нь мэдэх учир хааяа хааяа өөдөөс нь харна.

	Борисын мундар, гутлын давируул, зангиа, засуулсан үс энэ бүгд нь хамгийн дэгжин агаад тун аятайхан харагдана. Наташа сая л үүнийг ажлаа. Тэр гүн ахайн хажууд түшлэгтэй сандал дээр хажуулдасхийн суухдаа зүүн гарынхаа цэв цэвэрхэн өнгө тунамал бээлийг баруун гараараа засангаа петербургийн ихсийн хүрээлэнгийн ужид цэнгэлийн тухай уруулаа онцгой арга маягаар жумбайлгасхийн ярихдаа урьд Москвад байсан цагаа, Москвагийнхаа танилуудын тухай ялимгүй шоолсон байдалтай дурсана. Дээд язгуурт тайж нарыг нэрлэж өөрөө очиж байсан элчин сайдын хурим наадам, NN ба SS-т уригдаж явсан тухайгаа санаандгүй биш дурдан ярихыг Наташа мэдлээ.

	Наташа түүнийг хулгай нүдээр ажин дув дуугүй суусаар авай. Тэгж хараад байхад нь Борис улам эвгүйрхэв. Тэгээд Наташа руу байн байн эргэн харж, яриагаа тасалдуулав. Арван минутаас илүүгүй сууснаа босож мэхэсхийлээ. Сониуч, өдсөн, нэлээд дооглонгуй маягийн харц түүнийг ширтсэн хэвээр байв. Борис тийнхүү тэднийхээр анх очоод Наташаг урьдын адил хөөрхөн хэвээр байна гэж бодовч үүнд автагдаж болохгүй, яагаад гэвэл хөрөнгөгүй шахам хүүхэнтэй суучихвал алба тушаалд үхлийн хэрэг болно, суухгүй байж урьдын харьцааг сэргээнэ гэдэг ч муухай хэрэг гэж дотроо бодно. Тэгээд Борис, Наташатай уулзахаас булзаарахаар санаа шийдсэн атлаа хэд хоногийн дараа тэднийхээр дахин ирснээр барахгүй байнга ирэх болж Ростовынд өдөржин хэд хоногоор байх болов. Хуучныхаа явдлыг мартвал зохино, ямар ч байлаа гэсэн... би эд хөрөнгөгүй хүн учраас надад чамайг эхнэр болгон өгөхгүй болохоор чи миний эхнэр болж чадахгүй гэж тэр Наташад хэлэх нь чухал гэж бодно. Гэтэл тэгж хэлж ер чадахгүй тэгж ярих нэг л хэцүү санагдана. Өдөр хоног өнгөрөх тусам улам орооцолдоотой болов. Наташа, Борист урьдын адил хайртай байна гэж Соня, эх хоёр нь ажжээ. Наташа түүнд дуртай дууг нь дуулж өгч, альбомоо үзүүлж, түүндээ юм бичүүлэн хуучныхаа тухай ярих гэхлээр нь одоо ийм сайхан байхад тэр үеийн тухай дурсах хэрэг алга гэдэг байлаа, өдөр болгон хэлэх гэж бодсоноо хэлж чадалгүй орой буцахдаа юү хийснээ, юү гэж ирснээ хойшдоо юугаар төгсгөхийг мэдэхээ больжээ. Борис, Элен дээр очихоо больж цаадхаас нь зэмлэсэн зурвас ирэх боловч Ростовынд өдөр өнгөрөөх болжээ.

	 


XIII

	 

	Нэг үдэш хөгшин гүн-ахай шөнийн тоорцог, цамцтай, хиймэл үсээ аваад тавьчихсан, цагаан гөлөнгөр малгайн цаанаас цухуйх шингэн үстэй толгой гарган амьсгаадаж хуухинасаар оройн мөргөл үйлдэн хивсэн дээр сууж байхад үүд нь чахран нээгдэж, гутлаа холхиндог өмсөж, мөн цамцтай, үсэндээ боох цаас хийсэн Наташа гүйн орж иржээ. Гүн-ахай эргэж хараад царай барсхийлгэв. «Энэ хэвтэр миний авс болох юм гэж үү?» гэсэн мөргөлийнхөө шувтаргыг уншин дуусгаж байсан ажээ. Мөргөлийн оёгийг нь тийнхүү эвджээ. Наташа, сэтгэл хөөрөн царай улайж явснаа эхийгээ тийнхүү мөргөл хийж байгааг үзээд зогтусаж дороо суугаад өөрийгөө зэмлэн хэлээ өөрийн эрхгүй гаргав. Эхийгээ мөргөл үргэлжлүүлсээр байхыг ажаад өлмий дээр гишгэн явж орон дээр очиж нэг хөлийнхөө гутлыг нөгөөгөөр бушуухан тайлж хаяад өнөөх миний авс болох нь уу гэж эх нь айж байсан тэр орон дээр нь үсрэн гарав. Тэр нь өндөр, өдөн дэвсгэртэй таван том жижиг дэртэй ор. Наташа өдөн дэвсгэр дээр нь тонгочин, байшингийн хананд тулан, хөнжил дотор ороод өвдгөө эрүүндээ аваачин хөлөөрөө өшигчин жиг жуг инээж толгой нэг шурган нэг ил гарган эх рүүгээ харж байлаа. Гүн-ахай мөргөлөө дуусгаж ууртай царайлан орны хажууд очсон боловч Наташа шургачихсан байхыг үзээд эелдэг сулхнаар инээмсэглэж:

	— За, за— за гэв.

	— Юм ярих уу, ээж ээ? гэж Наташа хэлээд ганц удаа энүүхэндээ, дахиад ч ярина гэснээ эжийнхээ хүзүүгээр тэвэрч эрүүн дор нь үнсэв. Наташа эхийгээ хамаа намаагүй ноолох мэт харагдавч, эжийгээ яаж ч ноолж байсан өвтгөхгүй, эвгүй, аягүй болгохгүй хэзээд овжин байна.

	Эх нь дэр дээр тухлаад Наташаг эрхлэн тийчгэнэж хоёр ч удаа хөрвөснөө эхтэйгээ нэг хөнжилд орж хоёр гараа гарган царай төв болгосон хойно сая:

	— За одоо чи тэгээд юү ярих гээ вэ? гэлээ.

	Гүн-еэг клубээс буцаж ирэхийн өмнө Наташа тийнхүү шөнө орж ирдэг нь эх, охин хоёрт хамгийн дуртай зугаа цэнгэл болдог байлаа.

	— Одоо чи тэгээд юү ярих гээ вэ? Харин би чамд хэлэх...

	Наташа эхийнхээ амыг гараараа таглав.

	— Борисын тухай... Би мэдэж байна гэж тэр үнэнээс хэлээд, — Тэгэх гэж л би орж ирсэн юм. Битгий хэл, би мэдэж байна. Үгүй, хэл л дээ! гэж гараа буулгаад, — Хэл л дээ, ээж ээ. Аятайхан уу, тэр? гэв.

	— Наташа минь, чи арван зургаатай, чиний насан дээр би хүнд очсон юм. Чи Боряг аятайхан хүн гэж байна. Их аятайхан хүн, би өөрийн хүү шигээ сайн байдаг юм, харин чи юү гэсэн юм, аа?.. Юү гэж бодож байна? Чи толгойг нь бүр эргүүлчхэж, би мэдэж байна...

	Гүн-ахай ингэж хэлээд охин руугаа харлаа. Наташа, орны булан дээр агар занднаар сийлсэн сийлбэрийг хараад хөдлөлгүй гөлрөн хэвтэх тул гүн-ахайд охиных нь царай хажуугаасаа л харагдана. Түүний царай тийм сүрхий төв байхыг хараад гүн-ахай гайхжээ.

	Наташа эхийн хэлэх үгийг сонсохын хамт өөр юм бас бодож байна.

	— За, тэгээд юү гээ вэ? гэж тэр асуулаа.

	— Чи түүний толгойг бүр эргүүлчхэж, яах гэж тэгсэн юм? Чи түүгээр яах гэсэн юм? Түүнтэй сууж болохгүй гэдгийг чи мэдэж байгаа.

	— Юунаас болоод тэр билээ? гэж Наташа байдлаа өөрчлөлгүй асуулаа.

	— Тэр чинь балчир залуу, ядуу, манай садан... чи ч өөрөө тэрүүнд хайргүй болоод тэр шүү дээ.

	— Ta яаж мэдсэн юм?

	— Би мэднэ ээ. Муу хэрэг шүү, найз минь.

	— Хэрэв би хүсвэл...

	— Дэмий юм ярихаа боль.

	— Хэрэв би хүсвэл...

	— Наташа, би нээрэн...

	Гэтэл Наташа үгийг нь хэлж дуусгалгүй эхийнхээ том гарыг бие рүүгээ татаж арыг нь үнссэнээ алгыг нь, бас дахин эргүүлж хурууных нь үе дээр үнсээд тэгснээ салааг нь, тэгснээ дахин үеийг нь үнсэж «Зул сар, хоёр сар, гурван сар, дөрвөн сар, таван сар» гэж шивгэнэнэ.

	— Яриач ээж ээ, яагаад дуугүй болчхов? Яриач! гэж тэр ээж рүүгээ харж хэлэхэд эх нь охиноо хайрын харцаар харж, тэгж бодсоноосоо болоод юү хэлэх гэснээ бүгдийг нь мартчих шиг болжээ.

	— Ингэж болохгүй, амь сүнс минь. Ta хоёрын хүүхэд ёсны холбоог чинь зарим улс буруугаар бодно, чамайг тэрүүнтэй ийм дотно байхлаар манайхаар орж гардаг залуу улсын нүдэнд чамд хор болно, хамгийн гол нь түүнийг зовоож байна. Тэр чинь өөртөө таарах нэг баян юмтай болсон ч байж мэднэ, одоохондоо ч яах вэ, ухаан жолоогүй л байна.

	— Ухаан жолоогүй байна гэж үү? гэж Наташа давтаж асуулаа.

	— Би чамд өөрийгөө ярьж өгье. Надад нэг байсан юм...

	— Мэднэ ээ, Кирила Митвевич, тэр чинь өвгөн хүн шүү дээ?

	— Дандаа өвгөн хүн яваагүй. За, Наташа би Борятай ярилцамз. Манайхаар ингэж олон ирэхийн хэрэг түүнд алга...

	— Ирмээр санагдаад байж гэм яагаад болохгүй билээ?

	— Дэмий өнгөрөхийг нь би мэдээд тэр.

	— Ta яаж мэдэх юм? Хэрэггүй, ээжээ, түүнтэй битгий ярилц. Юун дэмий юм ярих юм бэ? гэж өмчөө булаагдах гэж байгаа хүн шиг Наташа хэлээд, — За яах вэ, би түүнд очихгүй, харин түүний ирэх нь түүнд ч надад ч аятайхан байхад ирж л байг. Наташа эх рүүгээ инээмсэглэн харна.

	— Суухгүй, зүгээр л гэж Наташа дахин хэллээ.

	— Зүгээр л гэсэн чинь юү гэсэн хэрэг вэ?

	— Зүгээр л. За яах вэ дээ, маш чухал, суухгүй, аа... зүгээр.

	— Зүгээр, зүгээр гэнэ гэж гүн ахай үгийг нь давтан хэлэхэд бүх биеэ хөдөлгөн чавганц хүний санаандгүй, сайхан инээдээр инээв.

	— Яасан их инээх юм, болиоч гэж Наташа хашхираад, — Хамаг юм, ор моргүй доргиж байна. Ta чинь яг над шиг инээд муутай хүн юм... Болиоч дээ... гэж хэлээд хоёр гарыг нь шүүрэн барьж нэг чигчий хурууных нь үзүүрийг үнсэж, — Зургаан сар, гэснээ нөгөөг нь үнсэн долоо, найман сар гээд, — Ээж ээ, тэр над тийм их хайртай байна уу? Танд хүн тийм хайртай байсан уу? Их хөөрхөн их хөөрхөн шүү тэр! Дэндүү нарийхан, ширээний цаг шиг нь л миний санаанд хүрэхгүй... Мэдэж байна yy та? Нарийхан, саарал, гэгээтэй, мэдэж байна уу? гэв.

	— Чи худал хэлж байна!

	— Ta мэдэхгүй байна гэж үү? Николинька л ойлгох сон... Безухов— нөгөө хөх улаантай хар хөх, тэр ч дөрвөлжин эр дээ гэхэд гүн-ахай инээж:

	— Чи түүнтэй ч гэсэн маасганадаг шүү дээ гэхэд, 

	— Үгүй, тэр бол масон мөргөлтөн, би мэдчихсэн. Тэр чинь сайхан, улаантай хар-хөх, юү ч гэвэл таарах юм дээ... гэв.

	— Гүний охин, чи чинь унтаагүй л байна уу гэж үүдний тэндээс гүн-еэгийн дуу сонстов... Наташа босон харайж гутлаа барьсаар өрөө рүүгээ гүйж оров.

	Тэгээд нойр нь хулжаад хямд унтсангүй, өөрийнх нь ухаарч байгаа зүйлийг хэн ч хэрхэвч ухаарахгүй юм гэж тэр бодсоор байлаа.

	«Соня юү даа? гэж тэр эвхрэн хэвтэж байгаа муурыг харчхаад бодсоноо — Биш ээ, хаанаас! Сайн амьтан даа. Николинькад сэтгэлтэй болчхоод өөр юм мэдэхийг больсон амьтан. Ээж үүнийг ч ухаарахгүй байна. Би мөн ч ухаантай, хөөрхөн ч амьтан» гэж өөр хүний тухай ярьж байгаа юм шиг ганцаар ярихдаа, өөрийнхөө тухай өөр ямар нэг их ухаантай, хамгийн ухаантай, хамгийн сайн хүн ярьж байгаа мэтээр бодно. «Түүний юм бүхэн, юм бүхэн нь ухаалаг, хөөрхөн ч, бас тэгээд сайн, ер бишийн сайн, овжин, усанд сэлнэ, мориор явахыг нь яана, хоолой сайтай гэдэг нь! Гайхмаар хөөрхөн хоолойтойёо» гэж тэр хүн нь хэлэх мэт ажээ. Тэр Керубиний дууриас хамгийн дуртай хөгжмийн үгээ аялан дуулж орон дээрээ үсэрч гараад баярлан инээж одоо нойроо хүрнэ гэж бодоод Дуняшкаг лаагаа унтраа гэж дууджээ. Дуняшкаг өрөөнөөсөө гарч ирж амжаагүй байхад Соня өөр нэг бүр аз жаргалтай зүүд нойрны ертөнцөд шилжиж орох бөгөөд тэнд нь юм бүхэн үнэн бодит байдалд байгаагийн нэг адил мөн л амар сайхан байх ба өөр янзтай учир бүр ч илүү сайхан байна.

	Маргааш нь гүн-ахай Борисыг дуудаж ярилцаад тэр өдрөөс хойш Борис Ростовынхоор ирэхийг больжээ.

	 


XIV

	 

	1810 оны арван хоёрдугаар сарын 31-нд Екатеринийн түшмэлийнд битүүлцгээжээ. Тэр найр хурим дээр нь дипломат корпусынхан ба эзэн хаан хүрэлцэн ирэх ёстой байв.

	Түшмэлийн хэн бүхэнд мэдээж орд харш нь Англи эргийн болдог дээр тоо тоймгүй гэрлээр чимэглээтэй харагдана. Гэрэл гийсэн гонхонд нь улаан цэмбээр чимсэн цагдаа, харгис цагдаа нар, цагдаагийн дарга, бас бус олон дарга хүн зогсоно. Тэднийхээс жуузнууд ийш тийш явж л байна, улаан хувцастай буюу малгайдаа өд хатгасан зарц нараар үйлчлүүлсэн шинэ шинэ сүйхнүүд ирж л байна. Сүйхний дотроос цэргийн хувцастай одон тэмдэг, туузтай эрчүүл гарч байна, торго дурдан, үен дээлтэй авгайчуул чахран буудаг гишгүүрээр аяархан буугаад гонхонд дэвссэн цэмбэ дээгүүр хурдан хурдан хөнгөхөн алхсаар дотогшилно.

	Шинэ сүйх ирэх болгонд шахам тэр олон хүн шивнэлдэж малгайгаа авна.

	— Эзэн хаан уу? Биш ээ сайд... хунтайж... элчин... өдтэй байна харахгүй байна уу? гэхчлэн ярилцана. Тэр олны дотроос хамгийн дөмөг хувцастай нэг нь бүгдийг таньж, тэр үеийн хамгийн их нэртэй сайд түшмэдийн нэрийг андахгүй байх шиг байна.

	Тэр найрт оролцох зочдын гуравны нэг нь нэгэнт оччихоод байхад мөн урилга авсан Ростовынхон хувцас хунараа өмсөх гэж хэсэг мунгинажээ.

	Тэр хурим найр болох сургаар Ростовынхон урилга ирдэг бол уу үгүй бол уу, тохирох хувцас хунар бэлэн болохгүй нь, байвал зохих ёсоор байлгаж амжихгүй нь гэлцэн бөөн шуугиан болж бэлдсэн ажээ.

	Петербургийн ихсийн хүрээлэн дотор хөдөөх Ростовынхныг удирддаг, хуучин ордны туранхай шар авхай, гүн ахайн найз бөгөөд садан төрлийн хүн Марья Игнатьевна Перонская тэр найр хуримд Ростовынхны хамт очжээ.

	Ростовынхон оройн арван цагт авхайг авахаар Тавричийн цэцэрлэгт очих байлаа, гэтэл арван тавхан минут дутуу байхад хүүхнүүд хувцаслаагүй байлаа. Наташа амьдралдаа анх удаа том хурим найрт очиж байгаа нь энэ. Өглөө найман цагт босоод л өдөржин жигтэйхэн түгшүүрлэн, ер сул суусангүй. Бүгдээрээ, өөрөө, ээжийгээ, Сонягаа аль болох сайхан хувцаслаасай гэж тэр өглөөнөөс хамаг хүч чадлаа зориулжээ. Соня, гүн ахай хоёр өөрсдийгөө түүнд бүрэн даатгажээ. Гүн ахай хилэн бошинз өмсөх, хоёр охин улаан ягаан эмжээстэй утаалаг туяатай, цагаан бошинз дээр улаан ягаан чимэгтэй хантааз өмсөх, үсийг грек маягаар самнах болжээ.

	Хөл, гар, хүзүү, чихээ баярт очих ёсоор сайн гэгч угааж, үнэртэй ус, оо түрхээд хөлдөө тормог торгон оймсыг зангиа чимхэвчтэй цагаан торгомсог гутал дотор өмсөж, үсээ янзалж бараг дуусжээ. Соня хувцаслаад дуусаж байхад гүн-ахай ч мөн дөхжээ. Хүн болгонд хамжиж өгч байсан Наташа л хоцорчхоод туранхай мөрөндөө нөмрөг хэдрээд толины өмнө сууна. Нэгэнт хувцаслаж дууссан Соня өрөөний тэг дунд зогсоод сүлбээр зүүний дор туузыг жижигхэн гараа өвдтөл даран хатгав.

	— Тэгдэггүй юм, тэгдэггүй юм, Соня! гэж Наташа үсээ аялуулах зуур толгой эргүүлэн шивэгчин хүүхний бариастай байгаа цаадхынхаа үснээс шүүрэн авч, — Хөхлийг ингэхгүй, наашаа бол гэхэд Соня дэргэд нь суулаа. Наташа туузыг нь өөр маягаар сүлбээрлэж өгөв.

	Наташийн үснээс барьж байсан шивэгчин:

	— Хатагтай минь, байзнаарай, тэгж болохгүй гэнэ.

	— Ээ бурхан тэнгэр, за дараа л болъё! Уухайс ингээд Соня.

	— Ta нар бэлэн болж байна уу? Арав болчихлоо одоо гэж гүн ахай дуугарав.

	— Одоохон, одоохон ээж та өөрөө бэлэн үү?

	— Малгайгаа л тогтоох ажил үлдлээ.

	— Би тогтоож өгнө, та өөрөө чаддаггүй шүү дээ! гэж Наташа хашхирч байна.

	— За яамай арав болчихлоо.

	Найрт арван цаг хагаст очицгооё гэж шийдээд байсан боловч Наташа хувцаслаж амжаагүй, бас Тавричийн цэцэрлэгээр орох ёстой байдаг.

	Наташа үсээ янзалж дуусаад Сонягийн дэргэд гүйж очихдоо богинохон банзлынх нь дороос наадмын жижигхэн гутал нь харагдах бөгөөд ээжийнхээ дотуур цамцыг өмсжээ. Наташа Соняг эргүүлж тойруулж үзээд эжий дээрээ очив. Толгойг нь эргүүлсхийснээ малгайг нь өмсгөн буурал үсийг нь дөнгөж үнсмэгцээ өөрийнхөө банзлыг оёж байгаа хүүхнүүд дээр гүйн очлоо.

	Наташийн банзал нь дэндүү уртадсан учир хоёр хүүхэн түүнийг нь танан оёж утсаа яаруу сандруу тасар хазаж байна. Бас нэг хүүхэн, амандаа сүлбээр зүү зүүчихсэн гүн ахайн дэргэдээс Соня руу гүйх бөгөөд бас нэг хүүхэн тэр сиймхий бошинзыг дээр өргөн барьж байна.

	— Мавруша минь, бушуулж үз!

	— Тэндээс хуруувч аваад өгөөч, хатагтай минь, 

	— Одоо нэг дуусахчаа болж байна уу? гэж гүн-еэ хаалганы цаанаас орж ирэнгээ хэлээд, — Май үнэртэй ус. Перонскаяг бүр хүлээлгэчихлээ гэв.

	— Бэлэн боллоо, хатагтай гэж шивэгчин хүүхэн сиймхий бошинзыг хоёр хуруугаар өргөн барьж үлээн сэгсэрсхийх нь барьж буй тэр юмныхаа агаарлаг бөгөөд цэврийг илтгэсэн тэмдэг буюу.

	Наташа бошинзоо өмсөв.

	— Байзна, байзна, аав аа битгий орж ир гэж үүднээсээ эцэгтээ тэр хашхирахдаа сиймхий банзлаараа нүүрээ бүтээжээ. Соня үүдийг нь хаав. Минутын дараа гүн-еэг оруулав. Тэр хөх өнгийн фрак, оймс гутал өмсөж, үнэртэй ус ханхлуулж, оо тавьжээ.

	Наташа өрөөний тэг дунд зогсон сиймхий бошинзынхоо нугалаасыг засах зуур:

	— Аав чи яасан гоё вэ! гэнэ.

	Нөгөө хүүхэн, бошинзыг нь татаж чангаан сүлбээр зүүг аман дотроо хэлээрээ сэлгүүлэх зуур:

	— Байзнаарай, хатагтай минь, байзнаарай гэж байна.

	— Өөрөө л мэд гэж Наташийн бошинзыг шиншилж үзсэн Соня цөхөрсөн дуугаар хашхираад, — Өөрөө л мэд бас л урт байна! гэв.

	Наташа өөрийгөө гурван талт толинд харах гэж холдон зогсов. Бошинз нь уртаджээ.

	Хатагтайн хойноос шалан дээгүүр мөлхөх Мавруша:

	— Тэнгэр үз, авхай минь, уртадсан юм ер алга гэв.

	— Уртаджээ, яах вэ, танаад шидчихье, одоохон танаад шидчихье гэж Дуняша шийдэмгий хэлээд, хөдөрсөн алчуураас зүүгээ авч шалан дээр суугаад дахин оролдлоо.

	Ингэж байхад малгай, хилэн бошинзоо өмсөн гүн ахай сэмхэн алхсаар ичингүйрсэн байдалтай орж ирэв.

	— Хааяа! Ганган минь! гэж гүн дуу алдаад, — Ta нарын хэнийг ч дагуулахгүй гээд тэврэх гэтэл цаадах нь нүүр улайн, хувцсаа үнгүүлчихгүйн тулд зугтав.

	— Ээж ээ, малгайгаа дахиад жаахан хазайлга, би янзлаад өгье гээд Наташа ухасхийхэд өнөөх шидэж байсан хүүхнүүд адилхан ухасхийж амжилгүй хоцорч байж сиймхийгээс нь огло татуулчихлаа.

	— Бурхан өршөө, юү болов оо? Би, бурхан өршөө, буруугүй шүү... Дуняша:

	— Зүгээр хөвөрдчихье, юм мэдэгдэхгүй гэнэ.

	Цаанаас орж ирсэн хүүхэд маллагч авгай, 

	— Яасан гоё, яасан хөөрхөн бэ! Сонюшка ч гэсэн, ёстой хөөрхөн болцгоож!... гэв.

	Тэгж тэгж арван цагаас арван таван минут өнгөрч байхад сүйхэндээ сууж хөдлөхчөө болцгоов. Бас Тавричийн цэцэрлэгээр орох ёстой.

	Перонская аль хэдийн бэлэн болжээ. Өөрөө хэдий өтөлсөн царай дортой ч гэсэн бас Ростовынхон шиг их яараагүй боловч (түүнд ийм зан ерөөс үгүй ажээ) мөн тиймэрхүү юм болж бас л үнэртэй ус түрхэж, хөгширсөн муухай биеэ угаан оо тавьж, мөн чихнийхээ арыг гайгүй сайн угаасан бөгөөд шивэгчин нь мөн л Ростовынхных шиг эзэгтэйгээ тэмдэгтэй шар өнгийн бошинзтой орж ирэхэд гоёл чимэглэлийг сүйд болон сонирхжээ. Перонская Ростовынхны гоёлыг магтав.

	Ростовынхон түүний гоёл чимэг, аятайхан хувцасласныг нь магтаад, үс гэзэг, хувцас хунараа бөөцийлсөөр сүйхнүүддээ суугаад явцгаалаа.

	 


XV

	 

	Наташа тэр өглөөнөөс ер завгүй байсаар очоод юү болох бол гэж ганц ч удаа бодож амжсангүй.

	Чийгтэй хүйтэнд гадаа гарч эгээ ч хав харанхуй биш сүйхний дотор чихэлдэн, донсолсхийн явах зуураа тэнд найр хуримд очиход гэрэл гэгээтэй өрөө тасалгаанд хөгжим, цэцэг, бүжиг, эзэн хаан, Петербургийн бүх ганган залуус байх болно гэдгийг анх удаа тодоос тод төсөөлөн боджээ. Тэнд очоод үзэх юм түүнд даанч сайхан итгэхийн аргагүй сайхан санагдах тул ийм хүйтэн байх, харанхуй сүйхэнд ингэж чихэлдэн явах үе төрөх сэтгэгдэлтэй нь нийцсэнгүй. Улаан цэмбэ дэвссэн гонхоор явж үүдний өрөөнд ороод дээлээ тайлж Сонятай хамт ээжийнхээ урд ороод гэрэлтэй шатаар цэцэгсийн дундуур явахдаа л Наташа чухам юү болохыг сая ухаарчээ. Дөнгөж сая л тэр хурим найр дээр ямар шүү янзтай байвал зохихыг санаад тийм хурим найр дээр байгаа хүүхэн хүн сүрлэг байх ёстой гэж өөрөө бодоод тийм байдалтай байхыг хичээв. Гэтэл аз болоход нүд нь тал тал тийш бэлчээд тодорхой харсан ч юмгүй, судас нь минутад зуу дахин цохилж, зүрх нь түг түг хийн эхлэв. Өөрийгөө инээдэмтэй болгочихмоор тийм намба төрхтэй ч болж чадахгүй, сэтгэл догдолж бие хөшин гагцхүү энэ байдлаа хүнд мэдэгдэхгүйг хичээнэ. Ийм байдал нь л түүнд хамгаас илүү зохижээ. Найр хуримын хувцастай зочид тэдний урд хойно хоорондоо шивгэнэн ярилцсаар дотогшилно. Цагаан цэнхэр, ягаан бошинзтой, нүцгэн гар, хүзүүндээ эрдэнэ сувд зүүсэн авхай нарын дүрс шатны дэргэдэх толиудад эрээлжлэн тусна.

	Наташа өөрийгөө толинд харах гэсэн боловч толины өнгө гял тусаад бусдаас өөрийгөө ялгаж чадсангүй. Бүгдээрээ нэг маягийн гял цал цуваа болон хутгалджээ. Анхны өрөөнд ормогц нэгэн хэмийн дуу хоолой, алхаа гишгээ, баяр мэндчилгээний чимээнд Наташийн чих дөжирчээ. Хурц гэрэл, гял цал өнгөнд нүд нь улам ч гялбажээ. Орох хаалга дээр хагас цаг гаруй зогссон гэрийн эзэн эзэгтэй хоёр, Перонскаяг дагуулж ирсэн Ростовынхныг ч Charme de vous voir33 гэж орж ирсэн болгонд хэлсэн үгээ хэлэв.

	Хархан үсэндээ адил ягаан тууз зүүж цагаан бошинз өмссөн хоёр охин орж ирээд адилхан суусан боловч гэрийн эзэгтэй нүднийхээ харааг өөрийн эрхгүй туранхайхан Наташа дээр илүү удаан тусгалаа. Эзэгтэй түүнийг хараад эзэгтэй хүний мишээлтийн дээр чухам түүнд зориулсан онцгой мишээлтээр дайвар болгон шагнав. Наташийг гэрийн эзэгтэй хармагцаа өөрийнхөө алт шиг боловч эргэж үл ирэх охин явсан үеэ, анхныхаа хурим найрыг нэхэн санасан байж мэднэ. Гэрийн эзэн ч гэсэн Наташийн хойноос хараа салгалгүй ширтээд аль нь танай охин бэ? гэж гүн-еэгээс асуугаад хурууныхаа үзүүрийг үнссэнээ: charmate34 гэв.

	Зочид, эзэн хааны ирэхийг хүлээн өрөө тасалгаанд орох хаалганы тэнд шахцалдан зогсоно. Гүн-ахай эндэх хүмүүсийн эхний эгнээнд байна. Хэд хэдэн хүн өөрийг асуугаад өөр лүү нь ширтэхийг Наташа чихээр сонсож мэдрэв. Тийнхүү сонирхож байгаа хүмүүсийн нүдэнд өөрөө дулаан харагдсаныг Наташа мэдээд сэтгэл нь жаал тайвшрав.

	«Бидэн шиг ч улс харагдаж л байна, доор ч улс харагдаж л байна» гэж тэр бодно.

	Перонская тэр хурим найр дээр цугласан зочдын дотроос хамгийн томчуулаас нь гүн-ахайд зааж өгөв.

	Бөөн авхай нарын дунд орчхоод тэдний инээдийг нэг юмаар хүргэж байгаа буржгар өтгөн мөнгөн буурал үстэй нэг өвгөнийг Перонская заагаад, 

	— Тэр буурал хүнийг харж байна уу, голландын элчин шүү дээ гэнэ.

	— Аа тэр, Петербургийн хаан хүүхэн, Безухова гүн-ахайтан байна гэж гаднаас орж ирж байгаа Эленийг зааж хэлэв.

	— Яасан хөөрхөн хүүхэн бэ! Марья Антоновнагаас дутах юм алга, хөгшин залуугүй хойноос нь хуйлраад байгааг харахгүй юү. Хөөрхөн ч сэргэлэн ч. Хунтайж дурлачхаад ухаангүй гэлцэх юм... Тэр хоёр царай муутай ч гэсэн улс амьтанд их бүчүүлээд байна.

	Өрөөн дундуур царай тун ч дортой нэг охин дагуулсан авгай өнгөрөхийг Перонская заагаад:

	— Саяын хөрөнгөтэй баян сүйт хүүхэн. Суух санаатай харчуул нь тэр гэнэ.

	— Тэр бол Безуховагийн дүү Анатоль Курагин байна гэж авгай нарын дээгүүр нэг юм рүү өлийн харсаар өнгөрөх ганган хөөрхөн залууг зааж хэлээд, — Хөөрхөн шүү! Тийм байгаа биз? Нөгөө баян хүүхэнтэй суулгах юм гэлцэж байгаа. Танай зээ Друбецкой ч гэсэн их л санаархдаг. Сая саяар нь л гэлцэх юм. 

	Гүн ахайг Коленкурыг хэн юм гэж асуухад тэр хариу болгон хэлэхдээ:

	— Яагаа вэ, энэ чинь франц элчин байхгүй юү. Эзэн хаан шиг харагдаж байгаа биз. Францчууд ер нь их аятайхан, тун аятайхан улс шүү. Нийтийн дотор тэднээс давах юм байхгүй шүү. За тэр! Манай Марья Антоновнаг ч гүйцэх амьтан байхгүй дээ! Хувцасласан нь ч гэсэн эгэл даруу. Тэглээ ч ёстой гоо үзэсгэлэн! гэнэ.

	Перонская, Безуховыг зааж:

	— Тэр бүдүүн, нүдэндээ шилтэй, алдартай масон мөргөлтөн гэгч. Эхнэрийнхээ дэргэд марзангаас цаашгүй! гэв.

	Пьер, олны дундуур тарган бүдүүн биеэ түнтэлзүүлэн эгээ л зах зээлийн газар олны дундуур зүтгэж байгаа юм шиг явахдаа өнөөх л хайхрамжгүй, гүдэс зангаараа хоёр тийш толгой дохин өнгөрнө. Мань хүн, тийнхүү олны дундуур зүтгэхдээ хэн нэгийг эрж яваа бололтой.

	Наташа, Перонскаягийн марзангаас цаашгүй амьтан гэж нэрлэсэн Пьерийн танил нүүрийг харахдаа баярласан бөгөөд Пьер тэднийхнийг ялангуяа өөрийг нь эрж яваа гэдгийг Наташа мэднэ. Пьер, тэр найр хурим дээр очно, тэгээд залуучуултай танилцуулж өгнө гэсэн юм байж.

	Гэтэл, Безухов зуур замдаа цэргийн цагаан хувцас өмссөн намхавтар нуруутай, маш хөөрхөн боровтор залуугийн дэргэд зогсов. Цаадах нь цонхны дэргэд зогсоод одон медаль, тууз болсон нэг өндөр хүнтэй ярилцаж байсан юм. Наташа тэр цагаан хувцастай, нуруу намхавтар залууг хармагцаа Болконскийг мөн гэж таньсан бөгөөд тэр нь улам их залуу, хөөрхөн, хөгжүүн болчихсон харагджээ.

	Наташа, Андрей ноён руу зааж:

	— Бас нэг танил, Болконский тэр байна, ээж ээ, харж байна уу? Яагаа вэ, манайхыг Отрадныйд байхад нэг ирж унтаагүй юү гэхэд Перонская, 

	— Өө, та нар чинь таньдаг юм уу? Зэвүү хүрч байна гээд францаар: — Одоо түүнийг гээд бүгдээрээ сүйд майд болон ухаан алдах болсон юм даа. Бардам зантайг нь яана, хязгааргүй! Эцгийгээ дуурайсан амьтан. Сперанскийтай нийлээд, ямар ч гэнэ вэ төсөл төлөвлөгөө бичиж байгаа юм даг аа. Авгай нартай харьцаж байгааг нь хар л даа! Тэр авгай өөртэй нь ярьж байхад хээвнэг орхиод тэр авгайчуултай харьцаж байгаа шигээ надтай харьцаж бай гэж би түүнийг гайгүй сайн болгоод өгөх юм сан гэж түүн рүү заасаар ярина.

	 


XVI

	 

	Гэнэт хүн бүхэн хөдөлгөөнд орж ярилцан дотогш хуйларснаа дахин арагш болоход тэр арагшилсан хоёр эгнээний дундуур гарсан зайгаар эзэн хаан хөгжмийн эгшигт орж ирлээ. Араас нь гэрийн эзэн, эзэгтэй хоёр дагажээ. Эзэн хаан хоёр тийш ээлжлэн мэхэлзсээр түргэн түргэн явах нь уулзалтын тэр анхны мөчөөс бушуухан ангижрахын түүс болж буй мэт ажээ. Тэр үед зохиосон үгээр нь мэдээж болсон польш аялгууг хөгжимчид тоглов. Тэр үгнүүд нь: «Александр, Елизавета та хоёр минь биднийгээ баясгаж байна» гэж эхэлдэг байсан юм. Эзэн хааныг зочны өрөө рүү ороход гийчин олон үүдний зүг бүгд ухасхийлээ. Нүүр царай нь ихэд өөрчлөгдсөн зарим хүн хойш урагшаа яаран гүйлдэнэ. Эзэн хааныг гэрийн эзэгтэй лүгээ ярилцсаар зочны өрөөнд орж ирэхэд гийчин олон дахиад л хуйлран арагш болцгоолоо. Сандарч мэгдсэн нэг залуу, авхай нарыг зай тавьж өгцгөөнө үү гээд тэдэн рүү давшлав. Ихэс дээдсийн хүрээлэнгийн ёс горимыг огт мартсан царайтай зарим авхай нар гоёл чимгээ хангинуулсаар урагш шахцалдан тэмүүлнэ. Эрэгтэйчүүл, авхай нар луу очиж польш аялгууны бүжигт хос хосоор бэлдэв.

	Бүгд зай тавьж өгөхөд эзэн хаан, мишээсээр хөгжмийн ая дагалгүй эзэгтэйг хөтөлсөөр зочны өрөөний үүдээр гарав. Хойноос нь гэрийн эзэн, М. А. Нарышкинтай, дараа нь элчин сайд нар, янз бүрийн генерал даган гарахад Перонская тэднийг ам хамхилгүй нэрлэсээр байлаа. Авхайчуулын тэн хагасаас илүү нь хостой болж, бүжиг хийж эхэлсэн буюу эхлэхэд бэлдлээ. Хана руу шахагдан, тэр бүжигт орж чадалгүй хоцорсон цөөнх авхайчуулын тоонд эх, Соня хоёртойгоо үлдэх шиг боллоо гэж Наташа бодлоо. Тэр бээр  нарийхан хоёр гараа доош буулган, дөнгөж бөмбийх төдий хоёр мээм жигдхэн хэмээр тумбалзуулан, амьсгаа дарж зогсохдоо ихэд баярлах буюу ихэд гутахын аль алинд бэлэн байдалтайгаар гялалзах айсан нүдээрээ газар шагайна. Перонскаягийн заагаад байсан эзэн хааныг ч бүхий л албаны том хүмүүсийг ч тэр анзаарахаа больж гагцхүү: «Над дээр хэн ч ирэхгүй гэж үү, би энэ анхны эгнээнд нь бүжиглэхгүй юм гэж үү, намайг харахгүй буюу харлаа ч гэсэн «тийм хүүхэн биш, хараад ч байх юм алга!» гэцгээж буй бололтой энэ харчуул харж байна» гэсэн бодолд л автагдана. «Үгүй, яалаа гэж! Намайг бүжиглээсэй гэж байгааг мэдэцгээж байгаа, миний бүждэгийг ч андахгүй, надтай бүжихдээ хөгжилтэй байх сан» гэж бодно.

	Зөндөө удаан үргэлжилсэн польш бүжгийн ая Наташийн чихэнд дурсамжийн төдий гунигтай сонстох боллоо. Наташа уйлах дөхөж байна. Перонская тэднийг орхин зайлав. Гүн-еэ өрөөний нөгөө талд гүн ахай, Соня тэр гурав тэр хар элгийн олон хүний дунд гурвуулхнаа зогсох нь ой шугуйн дотор хэн ч тоож хэрэглэхгүй хаягдсан мэт ажээ. Андрей ноён, нэг авхайн хамт тэдний дэргэдүүр таниагүй бололтой өнгөрлөө. Хөөрхөн Анатоль авч яваа авхайдаа нэг юм инээмсэглэн хэлэнгээ Наташийн нүүр лүү харсан хэр нь хана туургыг л ингэж хардаг байх гэмээр хараад өнгөрөв. Борис, тэдний дэргэдүүр хоёр дахин өнгөрөхдөө нүүр буруулан цааш харж өнгөрнө. Эхнэрийн хамт бүжигт оролцоогүй Берг тэдэн дээр ирлээ.

	Найр хуримаас өөр уулзах газар олдохгүйдээ энд найр хурим дээр заавал айл амьтны улстай уулзаж ярилцах Наташад доромжлолтой мэт санагджээ. Тэгээд өөрийнхөө ногоон бошинзын тухай нэг юм ярихад нь Наташа Верагийн үгийг сонссон ч үгүй, өөр лүү нь харсан ч үгүй.

	Тэгтэл, эзэн хааныг сүүлчийнхээ (гуравтай бүжсэн юм) авхайн дэргэд ирэхэд хөгжим зогсов. Сэтгэл зовуурьтай явдаг өнөөх нэг хиа хананд зогсож байгаа Ростовынхны дэргэд ирж тэднийг жаахан хойшилж зай тавьж өгнө үү хэмээн гуйлаа, хорших тод, болгоомжтой, сайхан хөгжим ч вальсын аяыг аяархан эгшиглэж эхлэв. Эзэн хаан олны зүг харан мишээнэ. Минут хэртэй хугацаа өнгөрөхөд гарч бүжсэн хүн байдаггүй ээ. Журам сахиулагч хиа, Безухова гүн ахайг урилаа. Цаадах нь мишээн өөр лүү нь харалгүйгээр өрөөсөн гараа өргөж мөрөн дээр нь тавилаа. Журам сахиулагч, чадамгай тэр хиа авхайгаа чанга тэвэрч, дугуйлан татсан тэгийг эмжин яарамгүй итгэл төгс, аяархан гулсан явж байснаа лаврингийн өнцөгт хүрэхдээ зүүн гарыг нь өргөж, биеийг нь эргүүлэн бүжихэд хөгжмийн улам түргэсэх аяын завсраар хиагийн хурдан, овсгоотой хөлийн хөдөлгөөнд давируул нь аяархан шаг-шаг хийн дуулдах бөгөөд эргэлтийн гурван такт болгон дээр авч яваа авхайнх нь хилэн бошинз салхинд намирах мэт хөвөлзөнө. Наташа, тэр хоёрыг хараад өөрөө тэр вальсын эхний эргэлтэд бүжсэнгүй гэж бодохоос арай л уйлчихгүй байна. Андрей ноён хурандаагийнхаа цагаан хувцастай (морин цэргийн) оймс, шаахай өмсчихсөн, хөгжүүн, цовоо байдалтай нэгдүгээр эгнээнд Ростовынхноос холгүй зогсоно. Фиргоф барон маргааш хуралдах төрийн зөвлөлийн анхдугаар хуралдааны тухай түүнтэй ярилцаж байна. Андрей ноён бол Сперанскийн ойр шадар хүн бөгөөд хууль гаргах комиссын ажилд оролцож буй хүний хувьд янз бүрээр ярилцах болсон маргаашийн тэр хуралдааны тухай үнэн магадтай мэдээ өгч чадах ажээ. Гэвч тэр Фиргофын ярихыг үл анзааран эзэн хаан руу нэг харснаа бүжихээр ирсэн боловч тойрон бүжиглэхээр босохыг зориглоогүй зогсох эрчүүл рүү нэг харна.

	Эзэн хааныг үзээд хулчийсан тэр эрчүүд, уриулахаас хүсэл нь оргилон бие нь тавирч байгаа авхайчуулыг Андрей ноён ажиглана.

	Пьер, Андрей ноёны дэргэд очин гараас нь барьж:

	— Ta чинь дандаа бүжиж байдаг хүн. Энд миний protegée1 Ростовын залуу охин байна, түүнийг урь гэлээ.

	— Хаа байна? гэж Болконский асууснаа барон руу хандаж, — Уучлаарай, энэ яриаг өөр газар шавхаж яримз, харин найр хурим дээр бүжих хэрэгтэй гээд урагш гарч Пьерийн заасан зүг явав. Наташийн цөхөрч, залхсан царай Андрей ноёны нүдэнд тусав. Тэр цаадхаа таньж, санаа бодлыг нь тааварлан анх удаа ийм юманд орж буйг нь ойлгоод цонхны дэргэд ярьж байсныг нэхэн санаж хөгжилтэй царайлан Ростов гүн-ахайн дэргэд очлоо.

	Гүн-ахай нүүр улайлган:

	— Охиноо тантай танилцуулж болох уу гэхэд Андрей ноён:

	— Гүн-ахай өөрөө санаж байгаа бол би хуучин танил байх завшаантай явж гэж Перонскаягийн бүдүүлэг гэж байснаас тэс өөрөөр хэлээд Наташийг бүжигт урихын өмнө дэргэд нь очмогц бэлхүүсээр нь тэврэхийг завдан гар сунгав. Тэгээд вальс хийе гэлээ. Цөхрөн гуних буюу баярлан хөгжихийн алинд ч бэлэн байсан Наташийн завхсан царай гэнэт аз жаргал, талархлын өнгөөр гэрэлтэн хүүхдийн мишээлтээр мишээлээ.

	Нулимсаа арай чарай барьж инээмсэглэн байгаа тэр айсан, баярласан охин, Андрей ноёны мөрөн дээр гараа тавихдаа «Чамайг би аль түрүүний хүлээлээ» гэж хэлэх мэт байлаа. Тэр хоёр тойрон бүжих хоёр дахь хос нь боллоо. Андрей ноён тэр үедээ хамгийн шилдэг бүжигчдийн нэг нь байсан юм. Наташа гарамгай сайн бүжнэ. Найрын торгомсог шаахай өмссөн жижигхэн хөл нь аяндаа түргэн хөнгөхөн хөдлөх бөгөөд нүүр царай нь баяр жавхлангаар гялалзах болов. Нүцгэн хүзүү гар нь туранхай, Элений мөрийг бодвол хөөрхөн биш харагдана. Мөр нь туранхай, мээм нь хавтгай, гар нь чөргөр, гэтэл ширтэх түмэн нүдэнд Элений бие гялтганах мэт байхад Наташа анх удаа биеэ нүцгэлж, чухам ингэх учиртай гэдгийг сайн хэлж өгөөгүй бол ичиж үхэх байсан харагдана.

	Андрей ноён бүжигт дуртай хүн болохоор улс төрийн ухаалаг ярианаас бушуухан салахын түүс болж, эзэн хаанаас зовцгоон байгаа тэр байдлыг түргэхэн алга болгохын тулд бүжихээр яваад нэгд Пьер зааж өгсөн, нөгөөтээгүүр нүдэнд нь туссан хөөрхөн авхайчуулын нэг болохоор Наташаг сонгон авлаа. Харин түүний нарийхан, уяхан, чичирхийлсэн биеийг тэврэн аваад цаадах нь өөрт нь их ойр хөдөлж, ойр инээмсэглэхэд хүүхний гоо үзэсгэлэнгийн мансууруулах хүч түүний толгойг дэлсээд авах шиг болжээ. Тэр бээр  түүнийг зогсоон, амьсгалаа дарж, бүжиж буй хүмүүсийг харж байхдаа өөрийн биеийг улам залуу болж, хөгжин сэргэсэн мэт бодно.

	 


XVII

	 

	Андрей ноёны дараа Борис ирж Наташийг бүжигт урилаа, дараа нь нөгөө найр наадам эхэлсэн бүжигч хиа, бас бус залуу улс ирж урьсан учир Наташа илүү хүнээ Соняд шилжүүлэн энэ оройн туж нүүр улаа бутруулан баяр хөөртэй бүжиглэжээ. Тэр найр хурим дээр хүн бүхний анхаарал татсан зүйлийг ч Наташа үзсэнгүй, ер нь юү ч анзаарсангүй. Эзэн хаан, францын элчинтэй удаан ярилцсан, нэг авхайтай их л эелдгээр ярьж суусан, тийм тийм хунтайж тэгсэн ингэсэн, тэгж хэлсэн барьсан, Элен их амжилт олж тийм хүнд онцгой их тоогдсон гэдгийг ч анзаарсангүй, тэр ч байтугай эзэн хааныг анзаарч хараагүй бөгөөд найр наадам улам хөгжөөнтэй болоод явчихлаар юү болов гэсэн чинь эзэн хаан явахлаар тэр гэж мэдсэн ажээ. Андрей ноён үдшийн зоогийн өмнө нэг хөгжөөнтэй бүжгийг Наташатай хийв. Анх хоёул Отрадныйн цэцэрлэгт гудамжинд уулзаад тэр сартай шөнө нойр чинь хүрэхгүй байхыг би арга буюу чагнаж байж билээ гэж Андрей дурсан хэлжээ. Наташа түүний дурсамжийг сонсохдоо нүүр нь улайгаад Андрей ноёны тийнхүү мэдээд арга буюу чагнаж байсан явдалд ичих юм байсан мэтээр бодоод биеэ аргацаахыг хичээв.

	Ихсийн хүрээлэнд өссөн Андрей ноён болон бусад хүн хорвоод ихсийн хүрээлэнгийн ул мөр ороогүй тийм юмтай тааралдахыг хүсдэг ажээ. Наташийн гайхах, баярлах, эмээх францаар алдаж ярьж байгаа нь чухам тэр билээ. Андрей ноён, түүнтэй онцгой эелдэг, зөөлөн харьцана. Андрей ноён, хажууд нь суугаад хамгийн эгэл жирийн жаал зугаа юмны тухай ярилцахдаа хэлж буй үгнээс биш дотоод сэтгэлийн баяраас нь үүдэх түүний инээмсэглэл, нүднийх нь цог жавхланг сонирхоно. Наташийг хүмүүс сонгон авахад инээмсэглэн босоод лавран дотуур бүжиж явахыг нь Андрей ноён харахдаа эмээсэн байдалтай хөөрхөн намбыг нь онцгой ажна. Наташа Котильон бүжгийн дунд хүрч хөдөлгөөнийг дуусгаад хүндээр амьсгаадсаар суудалдаа очиж суулаа. Бас нэг хүн түүнийг урив. Ядраад амьсгаадах учир больё доо гэх гэсэн янзтай байвч тэгсэнгүй төдхөн гараа нөгөө хүний мөрөн дээр хөгжилтэйеэ тавиад Андрей ноён руу харж мишээв.

	«Би жаал амарч тантай суух сан, би ядарчээ, гэтэл харж байгаа биз дээ, энэ улс уриад, би ч баяртай, бүгдэд хайртай байна, гэхдээ та бид хоёр учраа ойлголцоно шүү дээ» гэх мэтийн өөр олон санааг тэр мишээлт нь илтгэнэ.

	Бүжиж байсан хүнээ болихтой зэрэг Наташа дүрслэл үйлдэх гэж хоёр авхай авахаар лавран дотуур гүйлээ.

	«Хэрэв энэ эхлээд өөрийнхөө зээ дээр очоод дараа нь өөр авхай дээр очвол миний эхнэр болог» гэж Андрей ноён түүнийг харж огт санаандгүй бодоод хэлж орхив. Цаадах нь эхлээд зээ дээрээ очлоо.

	«Заримдаа шал дэмий юм бодогдоно шүү! гэж Андрей ноён бодсоноо, — Аюулын онцгой хөөрхөн хүүхэн, энд сар бүжилгүйгээр хүнд очих хүүхэн... Энд үзэгдэх ховор эрдэнэ гэж бодож байхад Наташа хантаазныхаа цэцгийг зассаар дэргэд нь ирж суув.

	Котильон бүжиг дуусах үеэр хөх фрактай өвгөн гүн-еэ бүжигчдийн дэргэд очив. Тэр Андрей ноёныг уриад, охиноосоо баяртай байна уу? гэж асуухад Наташа хариу дуугарсангүй, харин «энэ тухай яаж асууж болдог юм бэ?» гэж зэмлэсэн маягтайгаар инээмсэглэв.

	— Амьдралдаа урьд үзээгүй баяртай байна! гэж хэлээд чөргөр гараа өргөж эцгийгээ тэврэх гэснээ тэр дороо больчихыг Андрей ноён ажлаа. Наташа амьдралдаа хэзээ ч үзээгүй тийм баяр баясгалантай байжээ. Хүн гай түйтгэр, зовлон зүдүүр байдагт итгэхээргүй болох тийм аз жаргалын дээд шатанд хүрч, нэн сайн сайхан сэтгэлтэй болдог тийм шатанд тэр хүрчээ.

	Пьер, дээдсийн хүрээлэнд эхнэрийнхээ эзэлж буй байдлыг бодоод анх удаа энэ найр хурим дээр өөрийгөө доромж үзжээ. Царай нь баргар, бодол нь алмай байлаа. Духан дундуур гүнзгий атираа ив илхэн бөгөөд цонхны тэнд зогсоод саравчтай нүдээрээ хэнийг ч ялгаж үзэхгүй мэлэрнэ. Наташа, үдшийн зоогт орохоор дэргэдүүр нь өнгөрчээ. Пьерийн царай баргар, гунигтай байхыг хараад ихэд гайхахдаа өөдөөс нь хараад зогссон нь түүнд тус хүргэе, бялхаж цалгиж байгаа аз жаргалаасаа илүүчлэхийг хүссэн хэрэг.

	— Хөгжөөнтэй сайхан байна шүү, гүн-еэ, тийм ээ? гэж хэлэхэд Пьер алмай байдлаар инээмсэглэхдээ түүнд чухам хэн юү гэж хэлж буйг сайн мэдээгүй бололтой.

	— Тийм ээ, би их баяртай байна гэв. 

	«Энэ Безухов мэтийн ийм сүрхий сайн улсын сэтгэлд юм таарахгүй баймгүй юм даа» гэж Наташа бодлоо. Наташийн нүдэнд бол тэр найр хурим дээр байгаа улс бүгдээрээ адил сэтгэл сайтай, аюулын сайхан, бие биедээ хайртай, хэн нь ч хэнийгээ гомдоохгүй, тэгэхлээр цөмөөрөө аз жаргалтай улс байж таарахаар харагдана.

	 


XVIII

	 

	Маргааш нь Андрей ноён, өчигдөр болж өнгөрсөн найр хуримын тухай түр зуур санахдаа: «Тун сайхан наадам болсон шүү. Тэр Ростова аюулын хүүхэн. Шив шинэ, онцгой, петербургийн биш, онцгой санагдана» гэж боджээ. Өчигдрийн наадмын тухай тэр ингэж бодоод цайгаа ханатал ууж, ажилдаа орсон ажээ.

	Гэвч ядраад ч тэр үү, аль эсхүл нойр алдсаных юм уу тэр өдөр ажил хийхэд нэг л олигтой биш оргиод байхлаар Андрей ноён юу ч хийж чадахгүй, өнөөх л зангаараа өөрийн ажилд өөрөө өө эрээд, нэгэн хүн ирлээ гэхлээр аятайхан санагджээ.

	Ирсэн хүн нь Бицкий гэгч бөгөөд тэр бол янз бүрийн комисст алба хаадаг. Петербургийн нийгэмлэг бүхэнд байж үзсэн, шинэ үзэл санаа ба Сперанскийг шуналтайгаар бишрэн дагадаг, Петербургийн хов живийн гарамгай эзэн, аливаа чиглэлийг дээл солихын адилаар баримтлан дагадаг тийм учраас аливаа чиглэлийг хамгийн баттай халуунаар хамгаалагч мэт харагддаг тийм хүмүүсийн нэг нь юм. Тэр сэтгэл түвдэлгүй дөнгөж малгайгаа авав уу үгүй юү Андрей ноён дээр гүйн ормогц яриагаа дэлгэж эхлэв. Өнөө өглөө эзэн хаан өөрөө нээж үг хэлсэн Төрийн Зөвлөлийн хуралдааны тухай нарийн ширийн юмыг дөнгөж саяхан мэдэж авсан байж тэгээд тэр тухайгаа сэтгэл догдлон ярьжээ. Эзэн хааны хэлсэн үг ер бишийн гэнэ. Тэр нь гагцхүү үндсэн хуульт хаадын амнаас гарах үг гэнэ. «Зөвлөл, Сенат хоёрыг эзэн хаан төрийн язгуурууд юм гээд захиргаа маань дураар аашлах явдлыг биш харин хатуу зарчмуудыг үндэслэвэл зохино гэлээ. Санхүүг өөрчилж зохиох, тайланг нийтийн өмнө тавьдаг байх хэрэгтэй гэж эзэн хаан хэллээ» гэж Бицкий мэдээж үгнүүдийг онцлон хэлэхдээ нүдээ бүлтийлгэв.

	— Энэ явдал бол манай түүхэнд гарч байгаа нэг эрин үе, их эрин үе гэж тэр дүгнэж хэлэв.

	Андрей ноён, Төрийн Зөвлөл нээгдэхийг тэсэж ядан хүлээж байсан бөгөөд түүнийг их ач холбогдолтой болно гэж үзэж байсан мөртөө одоо түүний нээгдсэнийг сонсоод нэг их болсон төдийгүй харин ч шалихгүй юм шиг санагдахлаар өөрөө гайхав. Бицкийн ярихыг сонсоход инээд нь хүрч доог хиймээр санагджээ. Зөвлөл дээр эзэн хааны дуртай үгээ хэлэх нь над ч Бицкийд ч ямар пад байх билээ? Энэ бүгдээс болоод би илүү сайн илүү аз жаргалтай болох уу даа? гэсэн хамгийн эгэл бодол толгойд нь орж ирээд болсонгүй.

	Ингэж бодоод Андрей ноён түрүүчийн хийж байсан өөрчлөлтөө гэнэт сонирхохыг бүр болив. Яг тэр өдөр Сперанский гэрийн эзний хувьд францаар «нөхөрсөг дугуйланд» үдийн зоогт ирээрэй гэж Андрей ноёныг урив. Андрей ноён урьд нь их биширч сонирхдог байсан, ялангуяа гэр оронд нь Сперанскийг байхыг үзээгүй учир ийнхүү гэр бүл, анд нөхдийнх нь хамт байхыг үзэх түүнд сонирхолтой байх байсан боловч одоо харин тэднийд очимгүй санагджээ.

	Гэсэн ч Андрей ноён, Тавричийн цэцэрлэгийн дэргэд орших Сперанскийн хувийн жижиг байшинд үдийн зоог товлосон цагт ирээд орлоо. Ер бишийн цэвэр (ламын гэр шиг цэвэрхэн) тэр жижигхэн байшингийн зүймэл шалтай зоогийн өрөөнд Андрей ноён жаахан хожуу ороход Сперанскийн дотнын найз нар тэр нөхөд нь таван цагт аанай ирцгээсэн байжээ. Сперанскийн жаал (эцэгтэйгээ адил гонзгой царайтай) охин асрагч хүүхэн хоёроос өөр бүсгүй хүн байсангүй. Гийчид нь Жерве, Магницкий, Столыпин гурав байлаа. Бүр үүдээр орж явахад нь чанга цангинах хоолойгоор ярилцан хөхрөлдөх, тайзан дээр хөхрөлдөх шиг дуу чимээ Андрей ноёнд сонстжээ. Нэг хүн, Сперанскийн дуутай адилхан, ха-ха-ха гэх дуулдана. Андрей ноён, Сперанскийг хөхөрч байхыг нь ер үзээгүй учир төрийн зүтгэлтэн хүн тэгж нарийн цангинам хоолойгоор инээхийг бодохоос хачин ч юм шиг санагджээ.

	Андрей ноёныг зоогийн өрөөнд нь ороход бүгд зууш тавьсан жижигхэн ширээний дэргэд хоёр цонхны хооронд зогсож байв. Сперанский хөх фрак дээрээ одон тэмдгээ зүүж, Төрийн Зөвлөлийн алдарт хуралдаан дээр өмсөж зүүж очсон цагаан хантааз, зангиатайгаа хэвээр их л хөгжүүн царайтай зогсоно. Зочид тал талаас нь бүчлээ. Магницкий, Михаил Михаиловичид марзан юм ярьж байна. Сперанский Магницкийн ярих юмыг урьдаас тааварлаад инээн сонсов. Андрей ноёныг зоогийн өрөөнд ороход Магницкийн яриа хүмүүсийн хөхрөлдөөнд дуулдахаа болив. Үмх талх бяслагтай холин зажлах Столыпин бүдүүн дуугаар ярина. Жерве жиг жуг инээх бөгөөд Сперанский тод нарийн дуугаар инээнэ.

	Сперанский инээдээ татаж чадаагүй байхдаа Андрей ноёнд булцгар цагаан гараа өгч, 

	— Тантай уулзахдаа маш баярлаж байна гээд Магницкийн яриаг тасалж, — Бид энэ зоогийг ханатлаа идэж ууя, харин ажил хэргийн тухай ганц ч үг ярилцахгүй гэж тохиролцсон юм гэснээ дахин яригчид хандаад бас инээд алдав.

	Андрей ноён, түүний инээж хөхрөхийг гайхан цөхрөх маягтай сонсохдоо хөөрч буй Сперанскийг харж байна. Энэ чинь Сперанский биш, өөр хүн юм шиг Андрей ноёнд санагджээ. Сперанский цаанаа их учиртай сайхан хүн шиг санагдаж байсан бол одоо илт бөгөөд олигтой хүн биш шиг гэнэт санагдав.

	Ширээг тойрон суух хүмүүсийн яриа ганц ч хормын төдий тасрахгүй, инээдэмтэй шог ярианаас бүрдсэн мэт ажээ. Магницкийг юмаа ярьж хараахан дуусаагүй байхад өөр нэг нь түүнээс ч илүү их инээдтэй юм ярихад бэлэн байгаагаа илэрхийлнэ. Шог яриа нь голдуу албан ажлын ертөнцийг биш ч гэлээ албаны хүмүүсийг дайрна. Тэр нийгмийн дотор нэгэнт тийм хамгийн базаахгүй амьтад байдаг юм бол тэдэнтэй гагцхүү сайн санааны инээдэмт байдлаар л харьцахаас өөр замгүй ажээ. Өнөө өглөөний хуралдаан дээр нэг дүлий түшмэлээс саналыг нь асуухад цаадах нь санал нийлж байна гэсэн гэж Сперанский ярив. Жерве, шалган байцаах тухайд ажиллах бүх хүнийх нь утга учиргүйгээрээ гайхалтай бүхэл бүтэн хэрэг ярив. Столыпин баахад ээрч ярианд оролцохдоо урьдын юмны учир утгыг хортойгоор гуйвуулж байна гэж нэлээд шаралхуу эхлэн уг яриаг яггүй дэгтэй болгох санаа гаргав. Магницкий, Столыпины шаралхуу занг дооглож эхлэв. Жерве хоорондуур нь инээдтэй юм хэлж байж уг яриаг түрүүчийн адил наргиантай болголоо.

	Сперанский их ажилласны сүүлд нэг амарч анд нөхдийнхөө хамт жаал наргиж байлаа гэж бодсон, тэгээд гийчид, түүний нь ойлгон өөрийг нь ч хөгжөөх, өөрсдөө ч хөгжин баясахаар шийдсэн бололтой. Гэтэл тэр баяр баясгалан нь Андрей ноёнд баяр баясгалан биш нүсэр хүнд ачаа шиг санагджээ. Сперанскийн шингэн хоолойн дуу нэг л аягүй тасралтгүй инээх нь цаанаа хуурамч өнгөтэй учир Андрей ноёнд доромжлолтой санагдана. Андрей ноён инээж чадсангүйдээ энэ улсад дэмий санагдах бол уу гэхээс айв. Гэвч нийтийн оёгт түүний таарамжгүй байгааг анзаарсан хүн алга. Бүгдээрээ л хөөр баяртай байх шиг байлаа.

	Тэр, ярианд оролцохыг хэдэн удаа завдсан боловч хэлсэн үг нь уснаас хаягдах илчүү бөглөө шиг хаягдаад байсан болохоор тэдэнтэй хамт алиалан марзганаж чадсангүй.

	Тэдний ярьж буй юманд муухай буюу зохисгүй гэмээр юм огт үгүй, бүгд л хурц ухаалаг буюу инээд хүрмээр юм байж болох атлаа баяр баяслын сор нь болж чадах чухам тийм юм байгаагүйгээр үл барам, тийм юм байдаг гэдгийг ч тэд мэдсэнгүй.

	Үдийн зоогийн дараа Сперанскийн охин, асрагчийнхаа хамт суудлаас бослоо. Сперанский охиноо цагаан гараараа өхөөрдөөд үнсэнэ. Тэгж байгаа нь хүртэл ердийн эгэл биш мэт Андрей ноёнд санагджээ.

	Эрэгтэйчүүл, англи маягаар ширээнийхээ ард улаан архи уугаад үлдэв. Наполеоноос Испанид явуулж буй ажил хэргийг бүгд сайшаан санал нийлэн ярих болсон үед нь Андрей ноён санал зөрж байгаагаа хэлэв. Сперанский мишилзээд, яриаг тэр чиглэлээс өөр тийш болгохыг хүсэж буй бололтой уг ярианд холбогдолтой шог юм ярив. Хэсэг зуур цөмөөрөө дуугай болцгоолоо.

	Сперанский хэсэг дуугүй сууснаа улаан архины бөглөөг авч: «Одоо сайн дарс гутал дотор явдаг гэлцэх юм» гээд зарцдаа өгснөө өөрөө босов. Бусад нь бас босож ярилцаж шуугьсаар бараалхах лавринд орцгоов. Буухиа элчийн авчирсан дугтуйтай хоёр бичгийг Сперанский аваад албан тасалгаандаа оров. Түүнийг гараад явчихлаар нийтийн хөөр баяр үгүй болж, хоорондоо нам дуугаар бодлогошронгуй хүүрнэлдэх болов.

	— За, одоо уран уншлага явуулна аа! гэж Сперанский албан тасалгаанаас гарч ирэнгээ хэлээд, — Гайхмаар авьяас! гэж Андрей ноёнд хандав. 

	Магницкий тэр даруй босож бэлдээд Петербургийн зарим алдартай хүний тухай өөрөө зохиосон алиа хошин франц шүлгүүдээ уншиж эхлэхэд хүмүүс хэдэн удаа алга ташиж тасалдуулав. Тэр шүлгүүдийг уншиж дуусахад Андрей ноён Сперанский дээр очиж салах ёс гүйцэтгэхэд цаадах нь:

	— Хаашаа та ийм эрт яараа вэ? гэж асуухад, 

	— Би нэг үдэшлэг дээр очно гэчихсэн юм... гэлээ.

	Тэд дуугүй болов. Андрей ноён, Сперанскийн толь шиг нэвт харагддаггүй нүдийг ойроос ширтэн хараад Сперанскийгаас түүнтэй холбосон өөрийн үйл ажиллагаанаас олигтой юм бүтнэ гэж яагаад бодсон юм бол, Сперанскийн хийж буй юмыг яагаад чухал гэж үзсэн юм бол гэж бодоод инээд нь хүрэх болжээ. Сперанскийнхаас гарч явснаас хойш Андрей ноёны чихэнд тэр нямбай, баясгалантай биш инээх дуу удтал хангинажээ.

	Гэртээ харьж ирээд Андрей ноён, Петербургт өнгөрөөсөн энэ дөрвөн сарын амьдралаа нэхэн санаад ямар нэг шинэ зүйл гэж бодлоо. Тэр өөрийнхөө хөөцөлдөж, эрж хайж байсан ажил, цэргийн дүрмийн төслийнхөө түүхийг нэхэн санах бөгөөд түүний нь дээд газар хүлээж авч байсан боловч өөр нэг муу зохиомж эзэн хаанд түрүүлэн оччихсон учраас л түүнийг нь дарагдуулж байсан тухайг нэхэн санав. Берг гишүүн нь байсан хорооны хуралдааны тухай нэхэн санав, тэр хуралдаан дээр хорооны хуралдааны хэлбэр, явцын холбогдолтой зүйлсийг хичээнгүй удаанаар хэлэлцэж байцгаасан мөртөө хэргийн мөн чанартай холбоо бүхий зүйлсийг хичээнгүйлэн товчхоноор тойрон өнгөрдөг байсныг санав, өөрийнхөө хийсэн хууль боловсруулах ажлын тухай, ромын болон францын бүгд хуулиас орос хэлээр хэрхэн хөрвүүлж байсан тухайгаа бодож үзэхэд өөрийгөө дэмий зовоосноо мэдлээ. Тэгээд бас Богучарово тосгонд хийж байсан ажил, Рязань орж байсан нь нэгд нэггүй илхэн санагдав. Тариачид, Дром ахмадыг санаж, тэдэнд зүйл зүйлээр хуваасан эрхийг хуваан хүртээж байснаа санаад тийм дэмий хоосон ажлаар ингэтлээ удаан хөөцөлдөж байснаа гайхан бодлоо.

	 


XIX

	 

	Маргааш нь Андрей ноён урьд ороогүй байсан хэдэн айлаар оржээ. Тэдний нэг нь Ростовынх байлаа. Сүүлчийн удаа болсон найр наадам дээр хуучин танил явснаа сэргээсэн юм. Ростовынд ёсыг бодож очих байснаас гадна өөрт нь аятайхан сэтгэгдэл үлдээсэн тэр онцгой маягийн, цовоо хүүхнийг гэрт нь очиж үзмээр санагджээ.

	Түүнийг хамгийн түрүүн Наташа угтан уулзжээ. Гэрийн цэнхэр бошинзтой байсан нь Андрей ноёнд өнөөх найр наадам дээр ёслолын хувцастай байснаас дээр харагдлаа. Андрей ноёныг тэр охин, Ростовынхон гэрээрээ хуучин найзаа гэж эгэл жирийн, баяртай угтжээ. Урьд Андрей ноёнд сүрхий амьтад шиг бодогдсон Ростовынхон одоо цөмөөрөө сайхан, эгэл, бодь улс шиг санагдав. Өвгөн гүн-еэгийн зочлог, сайхан сэтгэл ялангуяа Петербургт ховордуу учир Андрей ноён тэднийд үдийн зоог идэхээс аргагүй болжээ. «Эд нар ч сайн, сайхан улс юм, харин Наташа эрдэнээ өчүүхэн ч ухаардаггүй улс юм даа. Гэсэн ч энэ онцгой үлгэрийн дагина шиг амьдрал төгс шингэсэн гоо үзэсгэлэнт хүүхэн өсөж өндийхөд сайн хүмүүс хамгийн шилдэг үндэс хөрс нь болдог л доо» гэж Болконский бодно.

	Наташа, Андрей ноёнд огт харь, онцгой ертөнцөөс бүр Отрадныйн цэцэрлэгт гудамжинд, тэр нэг сартай шөнө цонхон дээр өөрийнх нь уцаар хүргэж байсан тэр ертөнцөөс өөрт нь үл мэдэгдэм баяр баяслаар төгс хүрэлцэн ирсэн зүйл мэт авай. Одоо тэр ертөнц уцаар хүргэхээ нэгэнт больсон, харь биш ертөнц болжээ, харин тэр хүн өөрөө тэр ертөнцөд ороод шинэ жаргаланг олов.

	Зоогийн дараа Наташа, Андрей ноёны хүссэн ёсоор даралтат хөгжим дээр очиж дуулж гарав. Андрей ноён цонхны дэргэд авхайчуул лугаа ярилцан чагнаж зогсоно. Дууны үгийн дунд Андрей ноён гэнэт дуугүй болсон нь түүний нулимс гарах дөхсөн хэрэг, ингэнэ гэж ер бодоогүй ажээ. Дуулж буй Наташийг хараад сэтгэлд нь шинэ аз жаргалтай юм санагджээ. Аз жаргалтай байвч, гуниг бас зэрэгцэнэ. Уйлах шалтгаан огт байгаагүй хэр нь уйлчих гээд ер болох янзгүй. Яагаад билээ? Урьдынхаа хайр сэтгэлийг бодоод уу? Бяцхан ноёхойн тухай бодоод уу? Өөрийнхөө гайхаж цөхөрснийг бодоод уу? Ирээдүйн горьдол найдварыг бодоод уу? Хаанаас даа, тийм биш гол нь юү байсан бэ гэвэл, өөрт нь байсан хязгааргүй агуу их, тодорхойлж боломгүй ямар нэг юм, өөрөө ч гэсэн, тэр ч бүү хэл энэ охин ч гэсэн ямар нэг явцуу, бие махбодын юм гэж бодохоос тийнхүү айдас хүрмээр эсрэг тэсрэг юм үүсэж буйг гэнэт тодорхой ухаарснаас тэр болой. Түүний дуулж байхад энэ эсрэг тэсрэг чанар түүнийг нэг зовоож, нэг баярлуулна.

	Наташа дуулж дуусмагцаа түүний дэргэд ирээд миний хоолой ямар санагдав? гэж асуугаад асуусан хойноо л ингэх хэрэггүй байж гэж бодоод сэтгэл зовжээ. Цаадах нь инээмсэглэж дуулах чинь ч сайхан санагдаж байна, ер нь хийж байгаа бүхэн чинь над сайхан санагдаж байна гэв.

	Андрей ноён Ростовынхоос үдэш орой болсон хойно явжээ. Унтахаар хэвтсэн боловч нойр нь хүрч өгөхгүй бололтой. Бүгчим өрөөнд байж байгаад гэгээн цагаан ертөнцөд гарсан юм шиг дотор нь нэг л их сайхан, баяртай байгаад л гэрлээ нэг асааж орондоо сууж байснаа дахин босож, эргэж хэвтээд байснаас биш, нойр муудсандаа тэгж байгаа хэрэг биш ажээ. Ростовад сэтгэлтэй болсон гэж тэр огт бодоогүй байна, тэр хүүхний тухай бодохгүй байв, гагцхүү түүнийг дүрслэн бясалгах учраас өөрийнх нь амьдрал тэр чигтээ шинэ маягаар төсөөлөгдөх болжээ. «Амьдрал тэр чигээрээ баяр баясгалангийнхаа хамт миний өмнө нээгдээд байхад би юунаас айгаад байгаа билээ, энэ явцуу түгжүү хүрээн дотор юуг нь мунгинаад байгаа билээ?» гэж дотроо бодно. Тэгээд хэзээ хойно ирээдүйн сайн сайхан төлөвлөгөө зохиох боллоо. Хүүгээ хүмүүжүүлэх ажлаар хөөцөлдөж хүмүүжүүлэгч олж өгөөд даатгачих, тэгсний дараа албанаас огцроод гадаадад явж Англи, Швейцар, Итали үзэх хэрэгтэй гэж дотроо шийдлээ. «Нэгэнт би өөрийгөө хүчтэй, залуугийн тэнхээтэй гэж бодож байгаа хойно өөрийн толгой мэдэлтэй байгаа цагтаа үүнийгээ ашиглах хэрэгтэй. Аз жаргалтай байя гэвэл аз жаргалтай байх бололцоонд итгэх хэрэгтэй гэж Пьерийн хэлдэг зөв, би одоо түүнд итгэж байна. Үхсэн нь үхсэнээ оршуулаг, амьд байгаа цагтаа амьдарч, аз жаргалтай байх хэрэгтэй юм байна» гэж тэр дотроо үглэж, дотроо бодлоо.

	Эзэн хаан Александр Павловичийн адилаар будсан хуузаа сэрвийлгэн босгож явдаг хурандаа Адольф Берг нэг өглөө цоо шинэ цэрэг хувцастайгаар гүн-еэ дээр ирсэн бөгөөд ер нь Петербург, Москвагийнхныг цөмийг нь таньдаг шигээ Пьер түүнийг таних ажээ.

	Би сая таны гэргий гүн-ахайтай уулзлаа, миний гуйсан юм бүтсэнгүйдээ би их золгүй явна, харин тантай уулзаад би илүү аз жаргалтай болно гэж, гүн-еэ минь, би найдаж байна гэж тэр инээмсэглэн хэлэхэд цаадах нь:

	— Хурандаа танд юү хэрэгтэй сэн бол? Би танд тус болоход бэлэн байна гэв.

	— Би, эдүгээ, гүн-еэ минь, шинэ байранд орж төвхнөсөн учир дуулахад таны чихнээ эвгүй үгүй биз, тэгээд ч өөрсдийнхөө ба гэргийнхээ нэрэмжит өчүүхэн үдэшлэг зохиохыг хүссэн юм гэж Берг мэдэгдээд (улам ч аятайхан инээмсэглэв) Гүн-ахай, гүн-еэ та хоёрыг манайд морилон очиж аяга цай... оройн зоог зооглох сон бол уу гэж гуйх гэсэн юм.

	Аль нэг алдар нэр нь гараагүй Бергийнхэнтэй сүйд болохыг Елена Васильевна гүн-ахай л нэр төрөө доромжилсон хэрэг болно гэж бодоод тэр урилгаас нь тас тус татгалзаж чадах байлаа. Берг яах гэж гэртээ цөөн тооны сайн хүн цуглуулахыг хүсэж байгаагаа, яагаад ингэвэл өөрт нь тааламжтай болох, хөзөр буюу аливаа муу юманд мөнгө зарах дургүй атлаа сайн хүмүүсийн тулд бол зарлага гаргахаас ч буцахгүй бөгөөд Пьер татгалзаж чадалгүй ирэхээр амласан гэж маш тодорхой тайлбарлав.

	Гүн-еэ минь, болж үзвэл битгий л хожимдож үзээрэй долоо тавьд шүү, долоо тавьд шүү. Бидэн дээр манай генерал ирнэ дээ. Надад сайн байдаг юм. Үдшийн зоог иднэ, гүн-еэ. Заавал ирж үзээрэй.

	Пьер юмнаас дандаа хожимддог зантай атал энэ орой наймд арван минут дутуу байхад биш, арван тав дутуу байхад Бергийнд иржээ.

	Бергийнхэн, үдэшлэгт урьдаас бодолтой байсных зочдоо хүлээн авахад бэлэн байлаа.

	Чээж баримал, зургуудаар чимэг хийсэн, шинэ тавилгатай шинэ, цэвэрхэн, саруул тасалгаанд Берг, эхнэртэйгээ суув. Товч бүчээ бүрэн товчилсон цоо шинэ цэрэг хувцастай Берг эхнэрийнхээ хажууд суучхаад өөрөөсөө дээгүүр улстай танил байх хэрэгтэй танил байх ч ёстой яагаад гэвэл тийм цагт л танилын хэрэг гарна гэж эхнэртээ тайлбарлана.

	— Жаал зугаа юм ухаарч байгаа бол юухан хээхэн асууж болно. Би чинь анхныхаа цол хэргэмээс ингэж амьдрах болсон байхгүй юү (Берг амьдралаа нас жилээр биш, их их шагналаар тоолдог байж). Миний нөхөд одоо юу ч болж чадаагүй байхад би хороон даргын суудал эзлэх шахаж, таны хань нөхөр чинь байхад аз завшаантай байна. (тэр босож Верагийн нэг гарыг үнсэхээр түүнд дөхөхдөө хивсний шамарсан захыг тэнийлгэв). Ямар аргаар би ийм болж чадав? гэвэл гол нь танил талаа зөв сонгосны ач. Харин гүндүүгүй, нягт нямбай байх ч яриангүй хэрэгтэй л дээ...

	Берг, дорой бүсгүй хүнээс давуугаа ухамсарч түр дуугүй болсноо миний энэ аюулгүй эхнэр маань ч гэсэн эр хүний чинээнд хүрэхгүй — ein Mann zu sein35 дорой бүсгүй хүн гэж бодоод инээмсэглэв. Вера ч гэсэн зэрэг инээмсэглэсний учир нь юү гэвэл ер нь эрэгтэйчүүд амьдралыг алдаатай ойлгодог болохоор би өөрийн гүндүүгүй сайн эр нөхрөөсөө давуу гэж бодсон хэрэг. Берг өөрийн эхнэрийн байдлыг шүүн бодоод л эмэгтэй хүнийг бүгдийг нь дорой, маанаг гэж үздэг байж. Вера, ганц өөрийнхөө нөхрийг шүүн бодоод л бусдыг мөн тиймээр үзэж эрэгтэйчүүд бол өөрсдийгөө л ухаантай гэж үздэг болохоос үнэндээ ухаарах юм гэж тэдэнд байхгүй, хоосон бардам, амиа бодсон амьтад гэж бодох ажээ.

	Берг босож их үнэтэй авсан шаа торгон хажлагат богино цувцааг үнгэчихгүйн тулд хичээж, уруулынх нь дунд үнсэв.

	Мөддөө л хүүхэдгүй байх юм сан, ганц бодох юм энэ шүү гэж мань хүн өөрийн эрхгүй гэнэт ам алдав.

	— Тийм ээ, би ч огт хүсэхгүй. Нийгмийн төлөө амьдрах хэрэгтэй гэж Вера хариу өчив.

	— Юсупова ноёхой яг иймийг өмссөн байна лээ гэж Берг их баяр баясгалантай инээж богино цувцаа руугаа зааж хэлэв.

	Ингэж байтал нь Безухов гүн ирлээ гэлцжээ. Эр эм хоёр бие биеэ харж сэтгэл өег байдлаар инээмсэглэхдээ тэр хүний ирдэг нь миний гавьяа гэж хоёул тус тус бодсон хэрэг.

	«Танил талтай болж чадна гэдэг ийм байдаг юм. Биеэ зөв авч явах гэдэг энэ дээ!» гэж Берг бодно.

	— Намайг зочидтой ярихад чи битгий хажуугаас оролцоод байгаарай. Би чинь хэнтэй нь хэрхэх, ямар улстай юү ярихаа мэднэ шүү дээ гэж Вера хэлэв.

	Берг мөн нэгэн адил инээмсэглэв.

	— Хаанаас даа: заримдаа эрчүүлтэй эр хүний яриа байлгүй горьгүй гэж наадах нь хэллээ.

	Пьер, шинэхэн зочдынх нь өрөөнд ороод харвал юм бүхэн нь хэмжээ зай тэгш, цэвэрхэн, дэг журамтай учир суух газар олдохгүй заавал тэр хэмжээ зай тэгш байдал зэргийг нь эвдэхэд хүрэх учир Берг хүндэт зочноо тэр хэмжээ зай тэгш тавиастай сандал, диваныхаа дэгийг өөрчлөх уужуу сэтгэл гаргасан нь их л ойлгомжтой ба хачирхмаар хэрэг биш байсан бөгөөд өөрөө ч тэр талаар яах аргагүй шийдэмгий биш байсан болоод ч тэр үү тэр асуудлыг зочныхоо дурын дагуу нэг тийш болгохоор шийдсэн ажээ. Пьер нэг сандлыг өөр лүүгээ чирч ойртуулснаар өнөөх хэмжээ зай тэгш байдлыг эвдэх нь тэр, Берг, Вера хоёр ч ам булаалдан ярьж үдэшлэгээ эхэлжээ.

	Пьерийг францын элчин сайдын яамны тухай яриагаар саатуулна гэж Вера ухаан сийлээд тэр яриагаа нэн даруй эхлэв. Эр хүний яриа ч хэрэгтэй гэж бодоод Берг эхнэрийнхээ яриаг таслан Австритай хийсэн дайны асуудлыг хөндөхдөө ерөнхий ярианаас өөрийн эрхгүй хазайж австрийн аян дайнд оролцоход өөрт нь тавьж байсан саналын тухай болон тэр саналыг мань хүн яагаад хүлээж аваагүй шалтгааны тухай хувийн чанартай бодолд оров. Яриа нь эв дүй тун муутай, эхнэр нь хажуугаас эрэгтэй этгээд оролцлоо гэж уурласан боловч эр эм хоёул сэтгэл өег байсны учир нь юу гэвэл ганцхан зочин ирсэн ч гэлээ үдэшлэг нь их сайхан эхлэлтэй болж, яриа хөөрөө, цай унд асаасан лаатай байдаг бусад аливаа үдэшлэгтэй ихрийн өрөөсөн шиг төстэй боллоо гэж бодсон хэрэг.

	Түдэлгүй Бергийн хуучин найз Борис иржээ. Тэр нь Берг, Вера хоёртой нэлээд дээрэлхүү, ачирхаг байдалтай байх аж. Борисын дараа хурандаа дагуулсан нэг авхай, тэгээд генерал өөрөө, дараа нь Ростовынхон ирж, үдэшлэг нь үнэхээр эргэлзээгүй аливаа бусад үдэшлэгтэй төс бүхий болох нь тэр. Зочныхоо өрөөнд олон хүн хөлхөлдөж, хоорондоо холбоогүй яриа хөөрөө дуулдах болж, дээл хувцасны сэрчиг сүрчиг чимээ гарч, хүмүүс мэхэсхийхийг бодохоос Берг, Вера хоёр баярлаад инээдээ барьж чадсангүй. Хамаг юм бусдынхтай төстэй болжээ. Дамаа орон байрыг нь магтаж Бергийн мөрийг алгадаад, хөзөр тоглох ширээг засах ажлыг эцэг хүний дураар аашлах байдлаар шийдсэн генерал гэмээр ажээ. Генерал Илья Андреич гүнийг өөрийнхөө дараа орох хамгийн том зочин гээд дэргэд нь суужээ. Хөгшин, залуусаараа ялгарцгаагаад гэрийн эзэгтэй ширээнийхээ дэргэд суух бөгөөд тэр ширээн дээр мөнгөлөг сагстай боов байх нь Танинынхны үдэшлэг дээр байсантай яг адил, ер нь хамаг юм нь бусдынхаас өөрцгүй ажээ.

	Хамгийн хүндтэй зочдын нэг Пьер, бостон тоглохоор Илья Андреич, генерал, хурандаа гуравтай суух болжээ. Пьер бостон тоглох ширээнээ Наташийн өөдөөс харж суухдаа эртүүдийн найр наадмаас хойш Наташа их өөр болсныг хараад жигтэйхэн гайхжээ. Наташа дуу цөөнтэйгөөс гадна, эртэд найр наадам дээр байсан шигээ хөөрхөн биш байв, гэвч тийм номой, бүгдэд хайхрамжгүй байдалтай эс байсан сан бол муухай харагдах байсан биз ээ.

	Пьер өөдөөс нь хараад «Яасан юм бол?» гэж бодов. Наташа дүүгийнхээ дэргэд цайны ширээнд суугаад хажуудаа ирж суусан Борисын асууж шалгаах зүйлд дурамжхан, өөр лүү нь ч харалгүй, хариулсан болж байлаа. Пьер ижлээр гарч, талаа баярлуулан, газраас таван мод авч байтал гаднаас хүн орж ирэх хөлийн чимээг сонсохдоо Наташа руу дахин нэг харав.

	«Яасан юм бол доо» гэж тэр дотроо улам гайхаж байна.

	Андрей ноён, өмнө нь хайрлаж энхрийлэх байдалтай зогсоод ямар нэг юм хэлж байна. Цаадах нь тэргүүнээ өргөж нүүр улайлган, давхцаж буй бололтой амьсгалаа дарахыг хичээн, өөр лүү нь харж байна. Түрүүн унтраасан, дотоод галын хурц гэрэл дахин асах шиг огт ондоо болоод явчихлаа. Муухай харагдаж байсан бол өнөөх найр наадам дээр байсан шигээ болчих нь тэр.

	Андрей ноёныг Пьерийн дэргэд очиход Пьер, найзынхаа нүүр царайнд шинэ, залуу өнгө гэрэлтэхийг мэдлээ.

	Пьер тоглоомын үеэр Наташийн өөдөөс харснаа буруу харж, хэдэн янзаар суусан байна. Тэр зургаан роббер тоглохдоо тэр хоёрыг тувт ажсаар байжээ. «Энэ хоёр бишдэж байгаа улс юм даа» гэж Пьер бодоод баяртайн хажуугаар гунигтай сэтгэгдэлд автагдан догдолж тоглоомоо ч мартахад хүрэв.

	Зургаан роббер тоглосны дараа генерал босож, ингэж тоглох юм бол хэрэг алга гэхэд Пьер тоглоомоос хасагдав. Наташа нэг талд Соня, Борис хоёртой яриад байдаг. Вера, Андрей ноёнтонтой нэг юм яриад жарвалзан инээмсэглэнэ. Пьер, найзынхаа дэргэд очиж, та нарын яриа нууц биш биз гэж асуугаад хажууд нь суулаа. Вера, Андрей ноёныг Наташатай наалдах гээд байгааг ажаад энэ үдэшлэг дээр сэтгэл зүрхний нарийн нандиныг бодолцох хэрэгтэй гэж сэтгээд Андрей ноёныг ганцаар болох цагийг далимдуулан сэтгэл зүрхний тухай, эгчийнхээ тухай яриа эхэлж үзлээ. Ийм ухаантай (Андрей ноёныг тэр ухаантай хүн гэж боджээ) зочинтой өөрийнхөө дипломат урлагийг сорьж үзээд алдах хэргээ гэж Вера шийджээ.

	Тэр хоёр дээр Пьер очиход Вера нь ярианыхаа амтанд орчихсон мэт байхад Андрей ноён баахан зовж буй бололтой (ер бараг ингэдэггүй хүн юм сан)

	— Ta юү гэж бодож байна? гэж Вера жарвалзан инээж асуугаад, — ноён та юмыг нэвт шувт харж чаддаг болохоор хүний зан байдлыг дор нь мэдэх юм. Ta Наталийн тухай юү гэж бодож байна. Цаадах чинь дотно болж гэм тогтвортой байж чадах хүн үү, бусад бүсгүйн адил (өөрийгөө хэлж байгаа юм) нэг хүнд сэтгэлтэй болчихвол хэзээд түүндээ үнэнчээр үлдэж чадах хүн үү? Ийм байхыг л би жинхэнэ хайр сэтгэл гэж үздэг юм. Ноён та юү гэж бодно вэ? гэв.

	— Би таны тэрийг даанч сайн мэдэхгүй юм даа гэж Андрей ноён өөрийн зовж буйг нуух санаатай ёжирхуу байдлаар инээмсэглэж хэлээд, — Тэгэхлээр ийм нарийн асуудлыг яаж шийдэх вэ, харин бүсгүй хүн царай дортой тусмаа сэтгэл хувирах нь бага байдгийг би мэдсэн гэж нэмж хэлээд яг энэ үеэр өөр лүүгээ ирсэн Пьерийг харав.

	— Нээрэн шүү таны хэлдэг, ноёнтон минь. Манай үед (манай үеийн онцлогийг олж үнэлж үзээд хүний чанар нь цаг үеэрээ өөрчлөгддөг гэж боддог явцуу үзэлтэй улс л манай үе, манай үе гэх дуртай байна) — Манай үед хүүхэн хүн, гээд франц оросоор хольж хүний нүдэнд тусах их боломжтой байгаа учраас чин үнэн сэтгэлийг нь дарах явдал олонтоо байна гээд францаар Натали ч гэсэн тийм байдалд амархан автах хүн гэж үзвэл зохино гэв. Наталийн тухай дахиад л ярихтай зэрэг Андрей ноён аягүй муухай ярвайж босохыг завдсан боловч Вера улам их жарвалзан инээв.

	— Миний бодоход хүн бүхний нүдэнд түүн шиг хужир болж байгаа хүүхэн алга харин одоо хүртэл өөрт нь олигтой таалагдсан хүн алга. Уухайс гэж тэр Пьер лүү эргэснээ мөн орос францаар хольж: чухамхүү энүүхэндээ гэж хэлэхэд... өр нимгэнтний газраар их байж үзсэн манай энэ зээ Борис ч гэсэн... гэж тэр үед ихэд дэлгэрсэн хайр дурлалын хөзөр гэгчийг санаж хэлэв.

	Андрей ноён хөмсөг зангидан дуугүй сууна.

	— Ta чинь Бористой найз биз дээ? гэж Вера хэлэхэд цаадах нь:

	— Тийм, би түүнийг танина гэв.

	Наташатай багадаа хайртай байсан гэж танд бодвол тэр ярьсан байлгүй.

	Андрей ноён гэнэт нүүр улайж, 

	— Багадаа хайртай байсан юм бий? гэж асуулаа.

	— Тийм гэснээ францаар үеэл ах, дүүсийн дотно харьцаа сүүлдээ бишгүй хайр сэтгэл болдгийг та мэднэ. Үеэл нар гэдэг чинь аюултай хэрэг шүү. Тийм биз дээ? гэв.

	Аа тийм, эргэлзээ юү байх вэ гэж Андрей ноён хэлээд гэнэт ер бишийн байдалтайгаар сэргэснээ тавин насыг хүрсэн москвагийн үеэл нартайгаа харьцахдаа болгоомжтой байлгүй горьгүй нь ээ гэж Пьертэй алиалж тийнхүү алиалах завсраа босож Пьерийн гараас хөтлөн хажуу тийш зайдхан аваачив.

	Найзынхаа тийнхүү хачин сэргэж босох зуураа Наташийг хяламхийсэн харцыг нь ажиж гайхсан Пьер, 

	— Яагаа вэ? гэж асуухад цаадах нь, 

	— Чамтай ярилцах хэрэг надад байна, над байна. Чи манайхны бүсгүй хүний бээлийг мэднэ шүү дээ (шинээр сонгогдсон ахан дүүгийнхээ хайртай эхнэрт гардуулахаар өгдөг байсан масон мөргөлтний бээлийн тухай тэр өгүүлжээ). Би... За больё, дараа чамтай ярилцамз... Тэгснээ нүд нь нэг их хачин гялалзаад, хөдөлж барих нь ч тавгүй болоод Наташийн дэргэд очиж хажууд нь суулаа. Андрей ноён, түүнээс нэг юм асуухад цаадах нь дүрсхийснээ нэг юм хэлж байхыг Пьер үзжээ.

	Гэвч яг энэ үеэр Берг, Пьер дээр ирж испанийн хэрэг явдлын талаар генерал, хурандаа хоёрын маргаанд оролцохыг шимтэн гуйлаа.

	Бергийн сэтгэл хангалуун, магнай тэнэгэр байна. Баярын инээмсэглэл нүүрээс нь арилахгүй байна. Үдэшлэг их сайхан болж, өөрийнх нь мэдэх бусад бүхий л үдэшлэгтэй яг адилхан ажээ. Юм бүхэн нь төстэй. Авхай нарын нарийн яриа хөөрөө, хөзөр, хөзөр тоглох генерал дуу шуугаа чангалах нь, халуун тогоо, боов гээд л бүгд байна, харин үдэшлэг болгон дээр өөрийнх нь үзсэн ганц л юм дутагдаад болсонгүй, уг нь тэр дуурайчихъя гэж хүссэн аж. Эрэгтэйчүүл хоорондоо чанга чанга ярилцаад ямар нэг чухал, мэргэн цэцэн юмны талаар маргаан гарахгүй дутагдаад байжээ. Генерал тийн яриа үүсгэхлээр нь Берг, Пьерийг түүнд татан оролцуулжээ.

	 


XXII

	 

	Маргааш нь Илья Андреич гүн урьсан учир Андрей ноён Ростовынд очиж тэднийд бүхэл өдөржин байв.

	Тэднийхэн, Андрей ноёныг хэнд гэж зорьж ирснийг нь гадарласан, өөрөө ч түүнийгээ нуулгүй Наташатай өдөржин хамт байхыг оролджээ. Айх боловч аз жаргал, баяр ёслолын байдалтай байгаа Наташийн сэтгэлд төдийгүй тэдний гэрийнхэн цөмөөрөө ямар нэг чухал юм болж өнгөрөхөөс сүрдэцгээнэ. Андрей ноёныг Наташатай юм ярихад гүн-ахай, ноёныг гунигтай боловч сүрхий ширүүн нүдээр харж өөр лүүгээ түүний эргэж харахтай зэрэг ямар нэг шалихгүй яриаг эмээсэн байдлаар хуурмагаар эхэлнэ. Соня, эгчээсээ холдохыг айх боловч, хүнтэй ярихлаар нь саад болохоос бас айна. Наташа тэр хүнтэй гав ганцаар үлдэхээс айгаад царай зэвхий даана. Андрей ноён, зүрхшээд байхлаар охин гайхна. Тэр өөрт нь нэг юм хэлэх гэснээ хэлж чадахгүй байна гэдгийг охин гадарлав.

	Андрей ноёныг явсан хойно гүн-ахай, Наташа дээрээ орж:

	— За юү болов? гэж шивнэн асуухад, 

	— Ээж ээ! Одоо та надаас битгий юм асуугаач. Хэлж болохгүй байна гэж Наташа хэллээ.

	Гэсэн ч сэтгэл нь зарим үе ихэд хөвөлзсөн, зарим үед айсан Наташа энэ орой эхийнхээ ор дэвсгэрт ороод гөлрөн удтал хэвтэв. Эхдээ намайг магтаж байна гэж ярьснаа, гадаадад явах юм гэнэ, энэ зун танайх хаана зусах вэ гэж асууж байна, Борисын тухай надаас асууж байна гэж ярив.

	— Тийм юм, тийм юм... над хэзээ ч байгаагүй! гэснээ, — Дэргэд нь байх аймшигтай, их аймшигтай санагдах юм, яагаад тэр билээ? Тэгвэл энэ чинь жинхэнэ, тийм үү? Ээж ээ, та унтчихаа юү? гэнэ.

	— Үгүй амь гол минь, над ч аймшигтай байна гэж ээж нь хэлээд, яв даа гэв.

	— Миний нойр хүрэхгүй дээ. Нойр хүрнэ гэдэг чинь балай хэрэг! Ээж минь, ээж минь, би ер ингэдэггүй сэн! гэж өөрийнхөө гадарлаж буйгаас айж гайхахдаа, — Тэгж бид хаанаас бодох вэ дээ!.. гэв.

	Андрей ноёныг бүр анх удаа Отрадныйд үзэхдээ л сэтгэлтэй болчихсон шиг Наташад санагдана. Ингэж санаандгүй хачин жаргалтай болж, бүр тэр цагт сонгож авсан хүн нь (үүнд тэр бүрэн итгэж байв) чухам тэр хүн нь одоо дахин уулзаад өөртэй нь хайхрамжгүйхэн байгаа юм шиг болохоор айв. Одоо манайхыг энд байгаа болохоор тэр, Петербургт заавал ирдэг нь юү билээ. Тэр найр наадам дээр уулзалддаг нь ч юү билээ. Зургаар л болж буй хэрэг, энэ бүгд чинь энэ бүгд чинь хувь тавилан, зургаар л ингэж буй хэрэг. Би бүр тэр үед түүнийг хармагцаа л нэг их хачин болоод явчихсан юм аа.

	— Чамд тэр өөр юү ярьж байна? Шүлэг мүлэг гэнэ үү? Уншаач гэж эх бодлогошронгуй хэлэхдээ Андрей ноён, Наташийн альбомд бичсэн шүлгийг асуусан хэрэг.

	— Ээж ээ, тэр хүн чинь бэлэвсэн эр гэх юм ичгүүртэй хэрэг биш үү?

	— Боль доо, Наташа минь, бурхандаа залбир гээд францаар тэнгэрт гэрлэдэг юм гэлээ.

	— Хонгор ээж минь, би тандаа яасан хайртай вэ, та яасан сайн хүн бэ? гэж Наташа дуу алдах бөгөөд аз жаргал, сэтгэл долгиллын нулимс гаргаж эхийгээ тэврэн авлаа.

	Яг энэ үеэр Андрей ноён, Наташад хайр сэтгэлтэй болсон, тэгээд түүнийг эхнэрээ болгож авахаар хатуу шийдсэн тухайгаа яриад Пьерийнд суув.

	Тэр өдөр Елена Васильевна гүн-ахайнх будаалга хийж францын элчин, ойрдоо гүн-ахайнхаас гарахыг больсон хуантайз бас бус нэртэй зүстэй эр, эм гийчид иржээ. Пьер доод давхарт өрөө өрөөгөөр хэсэж, бодол болсон, алмайрсан баргар байдалтай байхлаар зочид бүгдээр гайхаж байжээ.

	Өнөөх найр хуримаас хойш Пьер, унадаг өвчнөөр унах шахах болсноо мэдрээд түүний эсрэг чармайн тэмцэв. Хунтайжийг эхнэртэй нь ойртох болсноос хойш Пьерийг гэнэт бойдаа болгосон тул тэр цагаас хойш ихэс дээдсийн дотор байхаас хэцүү, ичгүүртэй санагдах болж, бүх хүн төрөлтөн дэмий балай гэсэн түрүүчийн ёозгүй бодол нь байн байн орж ирэх болжээ. Яг энэ үеэр өөрийнхөө ивээж байсан Наташа, Андрей ноён хоёрын сэтгэлийг ажин мэдээд, өөрийнхөө байдлыг найзынхтайгаа зүйрлэж үзвэл тэс өөр байх тул ёозгүй оёгийг нь бүр ч гааруулаад өгөх нь тэр. Тэр, эхнэрийнхээ тухай, Наташа ба Андрей ноёны тухай орж ирэх бодлын алинаас нь ч зайлахыг хичээв. Дахиад л мөнхийн чанартай зүйрлэвэл юм бүхэн юү ч биш мэт санагдаад бас л ямар хэрэгтэй юм? гэсэн асуудал тавих болжээ. Тэгээд хорт сүнс ойртуулахгүй байж болно хэмээн найдаад масоны ном судрыг өдөр шөнөгүй хүчлэн үзсээр байжээ. Пьер, арван нэгэн цаг өнгөрч байхад гүн-ахайн амрах өрөөнөөс гарч тамхины утаа болсон дээд талын жижигхэн өрөөндөө ширээний өмнө хуучирч элэгдсэн халаад нөмөрчихсөн шотландын нэг их хуулиудыг хуулан бичиж суутал нэг хүн өөр дээр нь орж ирэв. Андрей ноён ажээ.

	— Өө та байсан юм уу гэж Пьер алмай, ёоз муутайхан хэлээд, — Би ч яах вэ, ажилласаар л байна гэж дэвтэр лүүгээ зааж хэлэх байдал нь амьдралын гай гамшгаас аврагдах гэж ажлаа хардаг аз завшаангүй болсон хүний дүртэй байлаа. Амьдралд шинэ сэргэгээр орж царай зүс нь гялалзан хөөрөн баясах болсон Андрей ноён, Пьерийн өмнө ирж зогсохдоо түүний гунилт царайг анзаарсангүй, зөвхөн өөрийн жаргалдаа хөтлөгдөн инээмсэглэжээ.

	— За, хонгор найз минь, би өчигдөр чамд хэлье гэж хүссэн юм, тэгээд өнөөдөр чам дээр ирж байгаа минь энэ. Хэзээ ч би ингэж үзсэнгүй. Би нэг хүнд хайртай болчихлоо, найз минь гэв.

	Пьер гэнэт хүндээр сүүрс алдаад нүсэр биеэрээ Андрей ноёны хажууд диван дээр тэрийн уналаа.

	— Ростовын Наташад биз дээ?

	— Тийм, тийм, өөр хэнд байх вэ? Хүн хэлэхэд хэзээ ч итгэхгүй байх, гэвч сэтгэл гэдэг чинь надаас хүчтэй юм байна. Өчигдөр би мөн их зовж тарчиллаа, гэхдээ би ийм зовлонгоо хорвоогийн юунаас ч өгөхгүй дээ. Урьд нь би амьд явахын хэргийг үзсэнгүй. Одоо л би амьд явахын хэргийг мэдлээ, гэхдээ түүнгүйгээр чадашгүй нь ээ. Харин тэр над хайртай бол уу?.. Би түүнд хөгшдөх биз... яагаад юм хэлэхгүй байна вэ?

	— Би юү? Би юү? Би танд дандаа хэлдэг байсан шүү дээ гэж Пьер гэнэт босож өрөөн дотуур хөлхөн явах зуур хэлээд, — Би дандаа тэгж боддог байсан юм... Тэр хүүхэн ёстой л нандин эрдэнэ, ... ховор хүүхэн дээ... Хонгор найз минь битгий олон юм бодоод, эргэлзэж тээнэгэлзээд бай, гэрлэ, гэрлэ, гэрлэ... Танаас илүү аз жаргалтай хүн өөр үгүй болно гэж би итгэж байна гэжээ.

	— Хүүхэн маань?

	— Танд сэтгэлтэй, тэр чинь.

	— Дэмий юм бүү ярь, гэж Андрей ноён инээмсэглэж, Пьерийн нүд рүү харж хэлэв.

	— Сэтгэлтэй, би мэдэж байна гэж Пьер ууртайгаар зандрав.

	— Байз, чи аан гэж бай гэж Андрей ноён түүний гараас барьж зогсоогоод, — Чи миний ямар шүү байдалтай байгааг мэдэж байна уу? Би цөмийг нь хэн нэгэнд яримаар санагдаад байх юм гэв.

	— За, за ярь л даа, би баярлах л байна гэж Пьер хэлэхэд үнэхээр царай нь хувирч, атираа нь тэнийгээд Андрей ноёны ярихыг баяртай сонсов. Андрей ноён ч бүр өөр, шинэ хүн болчихсон юм шиг санаа дагаад тэр үү. Өнөөх гунил мөрөөдөл нь, амьдралыг жигшдэг нь цөхөрсөн байдал нь хаачив? Ганц Пьерт л хамаг юмаа яръя гэж шийдэхдээ чухам сэтгэлийнхээ үгийг цөмийг нь уудлан ярьжээ. Заримдаа тэр алс ирээдүйд зориулсан төлөвлөгөөгөө ядах цөхөх юмгүй, зоригтой хийж, эцгийнхээ зөрүүд зангаас болж аз жаргалаа алдаж чадахгүй, эцгийгээ заавал зөвшөөрүүлж тэр хүүхэнд хайртай болгоно, эс тэгвэл зөвшөөрлийг нь авахгүйгээр болгоно доо гэж ч ярилаа, бас өөрөө өөртөө үл захирагдах өөр хачин сэтгэл санаанд автсандаа гайхаж байлаа.

	— Намайг хүнд ингэтлээ сэтгэлтэй болно гэж хүн хэлсэн бол би итгэхгүй л байсан. Урьд над байсан сэтгэлээс огт өөр юм байдаг байна шүү. Би одоо хорвоог хоёрхон тал болгоод тэр охины байгаа тэр газар л хамаг аз жаргал, найдвар, гэрэл гэгээ байна, нөгөө талд нь түүнгүй болохоор тэнд хамаг гунил уйтгар гэгээ гэрэлгүй юм санагдах боллоо... гэж Андрей ноён ярилаа.

	— Гэгээ гэрэлгүй, хав харанхуй гэж Пьер үгийг нь давтан, — Нээрэн тийм, би ойлгож байна гэлээ.

	— Би гэрэл гэгээнд дургүй байж чадахгүй, над буруу юм алга. Тэгээд ч би их аз жаргалтай байна. Чи намайг ойлгож байна уу? Чи миний өмнөөс баяртай байгааг чинь би мэдэж байна.

	— Тийм ээ, тийм гэж Пьер найз руугаа өрөвдсөн гунилт нүдээр харж хэлэв. Андрей ноёны хувь тавилан хэчнээн сайхан санагдах тусам өөрийнх нь төчнөөн ёозгүй санагдах ажээ.

	 


XXIII

	 

	Гэрлэхийн тулд эцгийнх нь зөвшөөрөл хэрэгтэй байсан болохоор Андрей ноён маргааш нь эцэг рүүгээ явжээ.

	Эцэг нь гаднаа тайван боловч дотроо хорсолтойгоор хүүгийнхээ хэлснийг сонссон байна. Өөрийнх нь хувьд амьдрал нэгэнт шувтаргадаа орсон тэр, хэн нэгэн амьдралыг нь өөрчилж, түүнд шинэ юм оруулахыг ухаарч чадсангүй, «Дураараа байж энэ насыг барах сан, надаас хойш хэн яана тэр яах вэ» гэж өвгөн дотроо бодно. Харин хүүгийнхээ хувьд чухал чухал тохиолдолд хэрэглэдэг нарийн аргаа хэрэглэжээ. Гаднаа төв тайван байдалтай байж дотроо:

	Нэгдүгээрт, энэ бол ураг төрөл, эд хөрөнгө, язгуур угсааны талаар барагтайхан гэрлэлт, хоёрдугаарт Андрей ноён тийм их цэл залуу биш бас бие муутай (өвгөн энэ талаар өөлөн онцгой зүтгэв) гэтэл хүүхэн нь дэндүү залуу байна. Гуравдугаарт хариугүй балчир охинд хүүгээ өгнө гэдэг харамсалтай, дөрөвдүгээрт, хүүгээ доог тохуу хийсэн янзтай харж «ганц жил харзна, гадаадад яв, эмчлүүл, Николай ноёнд өөрийнхөө хүсдэгээр нэг герман хүн хайж ол, тэгээд л сэтгэл, дур шунал, зөрүүд зан чинь болж өгөхгүй байвал, яана гэх вэ, гэрлэхээс биш. Энэ бол миний хэлэх сүүлчийн үг, сүүлчийнх шүү...» гэж өөрийнхөө шийдийг юу боллоо ч гэсэн өөрчлөхгүй гэсэн өнгөтэй хэллээ.

	Нэг жил болоход хүүгийн болон сүйт охины сэтгэл сорилтыг давахгүй, өвгөн ноён ч тэр үе гэхэд амьд байхгүй гэж найдаж байгааг нь Андрей ноён нэгд нэггүй мэдээд эцгийнхээ хүслийг биелүүлэхээр шийдэж: хүүхнээ гуйчхаад хуримаа нэг жил хойшлуулах болов.

	Андрей ноён Ростовынд очсон сүүлчийн оройноос хойш гурван долоо хоног болоод Петербургт буцаж иржээ.

	Наташа эхтэйгээ учирлан ярилцсаныхаа маргааш Болконскийг өдөржин хүлээсэн боловч цаадах нь ирсэнгүй. Нөгөөдөр, цаад өдөр нь бас ирсэнгүй. Пьер ч ирсэнгүй. Андрей ноёныг эцэг дээрээ очсоныг мэдээгүй болохоор Наташа түүний ирэхгүй байсан учрыг олсонгүй.

	Тэгсээр гурван долоо хоног өнгөрчээ. Наташа гэрээс ер гарахгүй өрөө өрөөгөөр сүүдэр шиг дэмий, гунигтай холхих бөгөөд орой болохоор хүнээс далдуур уйлаад эх дээрээ ч үдшийн цагаар очдогоо больжээ. Юм л болбол минчийтэл улайгаад уурлаад байдаг болж. Түүний цөхөрч гуньж буйг цаадуул нь мэдээд доог хийх ч шиг, өрөвдөөд байгаа ч юм шиг санагдаж. Дотроо тийм их шаналахын хамт тэр шаналгаа нь золгүй байдлыг нь бүр хүчтэй болгоно.

	Нэг удаа тэр гүн-ахай дээр орж нэг юм хэлэх гэснээ уйлчихжээ. Түүний нулимс нь хийсэн гэмээ мэдэлгүй алган боов хүртсэн балчир хүүхдийн гомдлын нулимс байлаа.

	Гүн ахай Наташийнхаа сэтгэлийг засаж үг хэлэхэд Наташа, эхийнхээ үгийг сонсож байснаа гэнэт:

	— Боль доо, ээж минь, би бодоогүй бодохыг ч хүсэхгүй байна! Ирж байснаа болио л биз, болно л биз! гэв.

	Хоолой нь чичирч уйлахыг дөхсөн боловч биеэ барьж тайван байдлаар

	— Би ер нь хүнд очихыг хүсэхгүй байна. Тэр хүнээс би айгаад байх юм, одоо миний дотор бүр онгойлоо... гэв.

	Ингэж ярилцаж байсныхаа маргааш нь Наташа өглөөний цагт тэдэнд хөгжил баяслыг төрүүлдэг байснаараа онцгой хуучин бошинзоо өмсөж тэр өглөөнөөс эхлэн урьдын амьдралын маягаа эхэлснээр өнөөх, найр хуримаас хойш орхисон хуучин байдалдаа эргэж орох нь тэр. Цай ханатал ууж аваад их цуурайтай байдагт нь онцгой дуртай зочны өрөөндөө орж өөрийнхөө солфеджи (дуулах дасгалыг) дуулж эхлэв. Анхдугаар хичээлийг дуусгаад зочны өрөөнийхөө тэг дунд зогсож өөртөө ихэд таашаагдсан хөгжмийн нэг хэсгийг давтан тоглов. Тэр сайхан хөгжмийг (өөртөө гэнэт тохиолдсон зүйл шиг) баяртайгаар чих тавин сонсох бөгөөд тэр сайхан нь тэдгээр ая дуутай хослон зочны өрөөний хоосон зайг дүүргэн алгуурхан замхрах учир өөрт нь гэнэт баясалтай болно. «Тэр тухай нэг их бодохын хэрэг юун, тэртэй тэргүй сайхан байхад» гэж дотроо бодоод өрөө дотуураа холхин дуутай зүймэл шал дээгүүр энгийн алхаагаар явсангүй харин алхах бүрдээ эхлээд өсгийгөө тавьж (цоо шинэ, өөрийн дуртай шаахайг өмсжээ) дараа нь өлмийгөөрөө гишгэв. Чингэх нь хоолойныхоо ая дууг өсгийнийхөө аяархан товор товор хийх, өлмийнийхөө чахнахтай хамтатган баяртай чагнах болгожээ. Өөрийнхөө дүрийг харахад царайных нь өнгө «Би гэдэг чинь энэ шүү дээ. За яах вэ зүгээр. Над хэн ч хэрэггүй» гэж буй байдалтай ажээ.

	Бараалхах лаврингийн дотор юм аялуулах гэж зарц хүн орохыг завдсан боловч оруулсангүй, харин ч үүдээ түгжиж аваад зугаалгаа үргэлжлүүлэв. Тэр өглөө бас л өөртөө хайртай болох, өөрийгөө өөрөө шагшин магтах байдалд дахин оржээ. «Энэ Наташа яасан гоо хүүхэн бэ» гэж аль нэг эр хүний үгээр өөрийнхөө тухай дотроо үглэж — Хөөрхөн хоолойтой залуу, хэнд ч саад болохгүй энэ амьтныг амар заяа үзүүл» гэсэн ч түүнийг хэчнээн амар заяа үзүүлээд тус болсонгүй, төдхөн тавгүй болчхоод байлаа. Үүнийгээ тэр өөрөө ч гадарлана.

	Орох өрөөний гонхны хаалга нээгдэж нэг хүн «Гэртээ бий юү?» гэх дуу гараад алхах хөлийн чимээ сонстов. Наташа толинд нүүрээ харсан боловч өөрийгөө үзэхгүй тэр орох өрөөнд гарч буй чимээг чагнана. Тэгээд нүүрээ харвал царай нь зэвхий даажээ. Өнөөх нь иржээ. Хаалттай үүдний цаанаас түүний дуу дөнгөж сонстох төдий боловч мөн болохыг нь мэджээ.

	Царай нь зэвхий дааж, айсан Наташа зочны өрөө рүү гүйж оров.

	— Ээж ээ, Болконский иржээ. Ээж ээ, аймшигтай, давамгүй санагдах юм! Би... зовохыг хүсэхгүй! Би чинь яах билээ?

	Гүн ахайг хариу юм хэлж амжаагүй байтал зочны өрөөнд Андрей ноён түгшүүртэй, ширүүн царайтай орж ирсэн хэр нь Наташийг хармагцаа царай нь өнгө ороод явчихжээ. Гүн ахай, Наташа хоёрын гарыг үнсээд диваны хажууд суулаа...

	— Уулзалдалгүй их л удлаа гэж гүн ахайн эхэлтэл Андрей ноён үгийг нь тасалж, асуусанд нь хариу хэлэхийн хамт хэрэгтэй юмаа хэлье гэж яарч буй бололтой.

	— Би эцэг дээрээ очиж их чухал юм ярилцаад танайд ирж чадсангүй өдий боллоо. Дөнгөж урьд шөнө ирлээ шүү дээ гээд Наташа руу хяламхийснээ түр дуугүй болж, — Гүн ахай тантай ярих юм байна гэв.

	Гүн ахай хүндээр сүүрс алдан хараа буулгав. Тэгснээ, 

	— Би таны үгийг сонсоход бэлэн байна гэлээ.

	Наташа гарах ёстой гэдгийг мэдэж байгаа боловч чадсангүй, хоолой дээр нь нэг юм зангираад, Андрей ноёныг санаа зовохоор шууд мэлийн харав.

	«Одоо юу? Энэ агшинд уу! Үгүй хаанаас!» гэж бодлоо.

	Цаадах нь охиныг дахин хяламхийн харахад Наташа тэр харцаар нь өөрийгөө эндүүрсэнгүй гэж мэджээ. Үнэхээр одоо, энэхэн агшинд хувь заяаг нь шийдэх болжээ.

	— Явж бай, Наташа, чамайг би дуудна гэж гүн-ахай шивнэв.

	Наташа айсан, гуйсан маягийн харцаар Андрей ноён, эх хоёр луугаа харснаа гарч явлаа.

	— Би, танай охиныг гуйх гэж ирсэн, гүн-ахайтан минь гэж Андрей ноён хэлэхэд гүн-ахайн царай улсхийсэн боловч юу ч хэлсэнгүй.

	— Манай охиныг таны гуйж байгаа тань гэж гүн-ахай яаралгүй эхлэхэд Андрей ноён нүдийг нь ширтэн дуугүй сууж байв. Тэгээд таны гуйж байгаа тань (балмагдаж) бидэнд таатай байна... би таны гуйсанд үгүй гэхгүй, баярлаж байна. Миний нөхөр ч... миний бодоход яав гэж... харин өөрөө л юү гэх юм бол доо... гэв.

	— Таныг зөвшөөрөх юм бол би өөрт нь хэлье, та зөвшөөрөх үү? гэхэд гүн ахай, 

	— Зөвшөөрнө гээд гараа өгч цаадхыгаа гарынх нь дээгүүр өөр лүү нь мэхийхэд алмайран, энхрийлсэн сэтгэлд автаж духан дээр нь уруулаа хүргэлээ. Хүү шигээ хайрлахыг хүсжээ, гэвч тэр бол хар элгийн, аймаар хүн мэт санагдах аж.

	— Миний нөхөр зөвшөөрнө байх гэж би итгэж байна... харин аав чинь юү гэх бол... гэж гүн-ахай хэлэв.

	— Би эцэгтээ өөрийн бодлыг хэлэхэд зөвшөөрнө, тэгэхдээ хуримаа жил болохоос нааш хийж хэрэггүй гэсэн. Тэгээд л би та нарт мэдэгдэх гэсэн юм.

	— Наташа ч үнэндээ балчир залуу, гэхдээ юун их сунгуу юм дээ!

	— Өөрөөр болж өгөхгүй юм даа гэж Андрей ноён санаа алдаж хэлэв.

	— Үгүй өнөөх минь хаачив даа гэж гүн ахай охиноо эрнэ. Наташаг унтлагын өрөөнд байгаа гэж Соня хэлэв. Наташа орон дээрээ зэвхий царайлан хуурай нүдлэн суух агаад бурхны зүг харж түргэн загалмайлж нэг юм шивтнэж байлаа. Эхийгээ хармагц огло харайн босож өөдөөс нь ухасхийв.

	— Яасан бэ? Ээж ээ? Яасан бэ?

	— Оч, түүн дээр оч. Чамайг гуйж байна гэж гүн-ахай Наташийн бодлоор зэвүүн байдалтай хэлэх шиг болж, — Оч, оч... гэж эх нь гүйн одсон охиныхоо араас уйтгар зэмтэй хэлээд гүнээ сүүрс алдав.

	Наташа, зочныхоо өрөөнд ямаршуу янзтай орсноо санасангүй. Тэнд ороод цаадхыгаа хармагц дороо зогтусжээ. «Энэ хар элгийн хүн одоо миний санах сарвайх юм боллоо гэж үү?» гэж тэр бодсоноо агшин зуур «Нээрэн тийм, хорвоод үүнээс эрхэм хүн над үгүй, ганц санаж сарвайх хүн маань» гэж дотроо бас хариуллаа. Андрей ноён хараа буулган дэргэд нь очлоо.

	— Би таныг үзсэн тэр цагаас танд хайр сэтгэлтэй болсон юм. Итгэж болох сон бол уу? гээд өөр лүү нь харж, нүүр царайных нь сүрхий төв мөртөө тачаангуйг гайхав. «Асуухын хэрэг юун? Заавал мэдэх юманд эргэлзэхийн хэрэг юун? Сэтгэл зүрхэнд байгаа юмыг үгээр хэлж болохгүй байхад ярихын хэрэг юун?» гэж буй нь нүүрэн дээр нь ил ажээ.

	Хүүхэн түүнд дөхөж очоод зогсоход цаадах нь гарыг нь авч үнслээ.

	— Ta над сэтгэлтэй юү?

	— Тийм л дээ гэж Наташа тойв шаасан байдалтай хэлж чимээтэй гэгч нь сүүрс алдан, байн байсаар харин цурхирч эхлэв.

	— Яав? Юу болов оо?

	— Аяа, би их аз жаргалтай боллоо гэж уйлангаа инээмсэглэж, өөрийг нь налснаа хормын төдий түдгэлзэн ингэж болох уу даа гэж дотроо бодох шиг болсноо үнсээд авлаа.

	Андрей ноён гараас нь барьсан хэвээр нүдийг нь ширтэхдээ урьд сэтгэлдээ тэр хүүхэнд хэчнээн хайр сэтгэлтэй байсан нь одоо алга болов. Сэтгэлд нь гэнэт нэг юм хувирч түрүүчийн үлгэр домгийн нууц далд сайхан хүсэл үгүй болж, харин хүүхний хүүхдэрхэг, бүсгүй хүний сул дорой байдлыг нь өрөвдөх, түүний үнэнч, итгэмтгий чанараас айх, түүнтэй үүрд холбосон үүргээ бодохоос хүнд хэцүү боловч аз жаргалтай санагдах болжээ. Одоо түүний сэтгэл санаанд үлгэр домгийн, тийм их гэгээн саруул юм санагдахаа больсон боловч юу юунаас илүү сүрхий хүчтэй сэтгэл санаа төржээ.

	— Нэг жилээс нааш бүтэхгүй нь гэж ээж нь хэлэв үү? гэж Андрей ноён нүд рүү нь ширтсэн хэвээр хэллээ.

	«Жаал охин намайг бүгдээрээ ингэж хэлдэг би чинь, одоо энэ хормоос эхлээд энэ хар элгийн, аятайхан, ухаалаг миний эцэг ч хүндэлдэг энэ хүнтэй зэрэгцэж эхнэр нь боллоо гэж үү? Одоо амьдралыг тоглоом шиг үзэж нэгэнт болохгүй, одоо би нэгэнт том хүн болж, аливаа хийсэн хэрэг, хэлсэн үгээ толгойгоороо даах боллоо, энэ үнэн гэж үү? За, юү гэж энэ маань надаас асуулаа даа?» гэж Наташа боджээ.

	— Үгүй ээ гэж хариулсан боловч асуусан зүйлийг нь ойлгоогүй байж.

	— Уучлаарай намайг. Ta их залуу, би амьдралд элдвийг үзэж амссан хүн. Би өөрөөс чинь зовох юм. Ta өөрийгөө ойлгоогүй байдаг гэж Андрей ноён хэлэхэд Наташа үгнийх нь утга учрыг ойлгож авах санаатай их л анхааралтай сонссон боловч юү гэх гээд байгааг нь ойлгосонгүй.

	— Миний аз жаргалыг хойшлуулж байгаа энэ нэгэн жил над хэчнээн зовуурьтай байх боловч энэ хугацаанд та бас сайн бодоорой. Жилийн дараа намайг аз жаргалтай болгоорой гэж би танаас гуйя, харин бид худ ураг бололцож байгаагаа нууц хадгалах ёстой, хэрэв та над хайр сэтгэлгүйгээ мэдээд юм уу, өөр хүнд сэтгэлтэй болж гэм... гээд Андрей ноён ер бишийн байдалтай инээмсэглэхэд Наташа тэсэж чадалгүй, 

	— Яах гэж ийм юм ярина вэ, та? Манайхыг Отрадныйд байхад та ирсэн тэр өдрөөс эхлээд би танд хайр сэтгэлтэй болсон юм шүү, та мэддэг биз гэж үнэнээ хэлсэндээ хатуу итгэсэн тэр хэлэв.

	— Жил болоход л биеэ мэднэ дээ та.

	— Бүхэл бүтэн жил! гэж Наташа гэнэт хэлэхдээ хуримаа нэг жил хойшилсныг сая л мэдэн, — Яагаад жил гэж? Яагаад жил гэж?... Андрей ноён яагаад тэгж хойшлох болсны шалтгаануудыг ярьж өгөхөд Наташа үгэнд нь орохгүй

	Өөрөөр болохгүй юу? гэнэ. Андрей ноён хариу юу ч хэлээгүй боловч тэр шийдвэрийг өөрчлөх боломжгүй гэж буй нь царайн дээр нь ил байв.

	— Аймаар хэрэг! Нээрэн аймаар хэрэг! гэж Наташа гэнэт хэлээд дахин цурхирч, — Би жил хүлээж чадахгүй үхнэ, болохгүй, аймаар хэрэг гээд сүй тавьсан хүнийхээ нүүр өөд харвал цаадах нь яах учраа олохгүй, өрөвдөж зовсон байна.

	— Үгүй, үгүй, би бүгдийг нь болгоно гэж хүүхэн гэнэт нулимсаа татаад, — Би их баяртай жаргалтай байна! гэлээ.

	Эцэг, эх хоёр, тэр өрөөнд нь орж ирээд хүргэн, хүүхэн хоёроо адислан ерөөв.

	Энэ өдрөөс хойш Андрей ноён, Ростовынд хүргэн болох хүн гэж очих болсон ажээ.

	 


XXIV

	 

	Суух ёслолын бөгж солилцсон ч үгүй, Болконский Наташа хоёр суухаар ярилцсан гэж хэнд ч зар тараасангүй. Ингэх хэрэггүй гэж Андрей ноён зүтгээд байж.

	Ингэж хойшлуулахын шалтгаан нь би өөрөө юм болохоор түүнийхээ хамаг лайг өөрөө эдлэх ёстой гэж тэр хэлнэ. Хэлсэн үгээрээ өөрийгөө үүрд холбосон боловч харин Наташийг тэгэхгүй, яасан ч өөрийн нь дур гэж тэр хэлнэ. Хагас жилийн дараа тэр хүүхэн өөрт нь сэтгэлгүй боллоо, очихоо болилоо гэх эрхтэй аж. Наташа ч тэр, эцэг эх нь ч тэр тийм үг сонсох дургүй байсан нь мэдээж. Гэтэл Андрей ноён өөрөө зүтгээд байдаг. Андрей ноён, Ростовынд өдөр болгон ирэх болж, гэхдээ хүргэн хүний байдлаар Наташатай харьцахгүй түүнийг та гэх юм уу зөвхөн гарыг нь үнсэнэ. Сууна гэж тохиролцсон өдрөөс хойш Андрей ноён, Наташа хоёр урьд урьдынхаасаа огт өөр, дотно, эгэл харьцдаг болжээ. Урьд нь тэр хоёр бие биеэ огт мэдэхгүй байсан улс шиг байж. Урьд юу ч биш байхдаа тэр хоёр бие бие өөдөө хэрхэн хардаг байснаа дурсан ярих дуртай бөгөөд одоо бол хоёул огт өөр улс байна, тэр үед зохиомол зан гаргадаг байсан бол одоо яг үнэнээрээ, энгүүн байна гэнэ. Тэднийхэн анхандаа Андрей ноёныг харь ертөнцийн хүн шиг бодоцгоогоод цэрвээд байдаг байсныг нь Наташа тэднийг Андрей ноёнд дасгаж, энэ чинь хүн харахад л онцгой юм шиг байдгаас биш, ер нь бид бүхэнтэй л адилхан хүн гэж бусдадаа бахархан ятгах бөгөөд түүнээс би айдаггүй, хэн ч гэсэн айх хэрэггүй гэх болжээ. Хэдэн өдрийн хойно тэднийхэн түүнд дасаж, ичиж зовохоо больж урьдынхаа амьдрах маягаар байх болж, цаадах нь ч тэдэнтэйгээ холилдсон байна. Тэр аж ахуйн талаар гүн-еэтэй, гоёл чимгийн тухай гүн-ахай Наташа хоёртой альбом, зургийн дэвсгэрийн тухай Сонятай ярилцаж чадна. Заримдаа Ростовынхон, Андрей ноёны дэргэд ч ийм болсонд гайхалдан ярихдаа ийм болох шинж эртнээс бүр мэдэгдэж байсан юм. Отрадныйд Андрей ноён ирсэн тэд Петербургт очсон Андрей ноёныг анх ирэхэд Наташа, тэр хоёрыг яасан төстэй юм гэж хүүхэд асрагч хэлж байсан, 1805 онд Андрей, Николай хоёр мөргөлдсөн, бас бус өдий төдий зүйл ийм юм болохын түрүүч шинж болсон гэж тэднийхэн мэдэж байсан гэлцэх болжээ.

	Хүргэн, хүүхэн хоёрыг байхад тэднийхэн ёс шиг хачин уйтгартай болж үг дуугаа хураана. Бүгд хамт байгаа хэр нь дуугүй сууцгаах цаг олонтоо байх аж. Заримдаа босоод явцгаахад хүргэн, хүүхэн хоёулхнаа үлдэх мөрт бас л дув дуугүй сууна. Ирээдүйн амьдралынхаа тухай тэр хоёр тэр болгон ярихгүй. Андрей ноёнд өөрт нь тэр тухай ярина гэхээс аймшигтай, зовлонтой байна. Наташа ч гэсэн энэ байдлыг нь хуваалцахдаа бусад бүх бодол санааг нь бас гадарлана. Нэг удаа Наташа түүний хүүгийн тухай асууж. Андрей ноёны царай улайх бөгөөд одоо Наташа түүнийг байн байн ийм байдалд оруулдаг болж, Наташа ч ингэхдээ дуртай байж. Цаадах нь хэлэхдээ хүүгээ өөр дээрээ авахгүй гэхлээр Наташийн айдас хүрч, 

	— Яагаад билээ? гэхэд тэр:

	— Өвөөгөөс нь яаж салгах вэ, бас... гэхэд Наташа бодлыг нь дорхноо тааварлаж:

	— Би яасан их сайн байх бол! Гэвч та, бид хоёрын аль алиныг зэмлэх шалтаг гаргахгүй гэж тэгж байгаа юм биз дээ гэв.

	Өвгөн гүн, заримдаа Андрей ноёны дэргэд ирж түүнийг үнсээд Петийг хүмүүжүүлэх буюу Николайн алба ажлын талаар зөвлөгөө авах гэж асууна. Хөгшин гүн-ахай тэр хоёрыг хараад санаа алдана. Соня тэдэнд тээр болохоос дандаа төвөгшөөх учир тэр хоёрыг хоёулхнаа байгаасай гээгүй байхад ч гарч зайлах шалтаг олохыг хичээдэг байж. Андрей ноёныг юм ярихад (юм ярихыг үзүүлээд өгдөг хүн) Наташа бахдан сонсоно, өөрийг нь юм ярихад цаадах нь анхааралтай, шимтэн ширтэхийг хүүхэн айх баярлах зэрэгцэн ажиглана. «Надаас юү эрээд байгаа юм бол? Харцаараа нэг л юм олж авах гээд байна аа? Эрж буй юм нь над байхгүй бол яана, юү болох бол?» гэж Наташа учраа олж ядан өөрөөсөө асууна. Заримдаа өөрийнхөө ердийн зангаар жигтэйхэн хөгжөөн баясгалантай болчиход нь Андрей ноён инээх учир түүний нь үзэж сонсохыг Наташа онцгой дурлана. Тэр бол ховор инээдэг хүн. Харин нэг инээвэл инээх шиг инээнэ, тэгж инээх тоолон Наташа түүнд улам дотно боллоо гэж бодно. Цаадхыгаа удахгүй, мөд яваад өгнө гэхээс Наташа айхаас биш, ёстой аз жаргалтай байх сан билээ.

	Андрей ноён Петербургээс явахынхаа өмнөхөн, өнөөх найр хуримаас хойш Ростовынд орж ирээгүй байсан Пьерийг авч иржээ. Пьер зовж балмагдсан байдалтай байв. Эхтэй нь юм хүм ярьж байна. Наташа, Сонятайгаа цуг шатрын хөлгийн дэргэд суух нь Андрей ноёныг хүрээд ирээч гэсэн хэрэг. Мань хүн ч тэр хоёр дээр очлоо.

	— Ta чинь Безуховын эртний танил биз? Ta түүнд сайн биз? гэж тэр асуув.

	— Тийм шүү, сүрхий хүн, их л хөгийн амьтан даа.

	Пьерийн тухай ярихдаа дандаа түүний мартамтгайг шоолсон юм, аягүйцвэл түүний л тухай зохиосон шог ярина.

	— Би түүнд нууцаа даатгасан юм шүү. Бид хоёр багын танил. Санаа гэж сүү. Натали, би явлаа шүү дээ, уучлаарай гэж тэр гэнэт албархуу байдалтай хэлээд, — Юү болохыг бурхан мэднэ. Ta намайг март... За, энэ тухай би яриад яах вэ, би мэднэ газар. Намайг байхгүй хойгуур юү ч боллоо гэсэн ганц л...

	— Юү болдог юм?

	— Ямар ч гай дайрлаа гэхэд, би таныг гуйя, ямар ч юм боллоо гэсэн энэ хүнээс л зөвлөгөө авч, тусыг нь хүртээрэй. Энэ бол хамгийн алмай, мартамтгай, хөгийн хүн, харин санаа нь гэж сүү шүү.

	Эцэг эх нь ч, Соня ч, Андрей ноён өөрөө ч гэсэн тийнхүү хагацах нь Наташад ямар нөлөө болохыг урьдаас мэдэж чадаагүй юм. Нүүр нь минчийн улайсан, сэтгэл нь донсолж гансарсан, хуурай нүдэлсэн тэр охин энэ өдөр аар саар юмаар оролдон орон байшин дотроо туж xөлхөн, юү болох гэж буйг ойлгоогүй мэт харагдана. Цаадах нь салах ёсыг гүйцэтгэн сүүлчийн удаа гарыг нь үнсэхэд тэр хоромд ч уйлсангүй гагцхүү:

	— Битгий яваач! гэж хэлсэн дууных нь өнгө түүнийг нээрээ ч үлдэхийн хэрэггүй байж уу даа гэж бодоход хүрч түүнээс хойш удаан хугацаанд тэр дууны өнгийг мартаагүй санаж явжээ. Явснаас нь хойш ч уйлсангүй харин хэд хоног заримдаа «Ай, яах гэж тэр яваад өгөв дөө!» гэж үглэн өрөөндөө юу ч сонирхолгүй, уйлалгүй суужээ.

	Харин хоёр долоо хоногийн дараа тэр охин зан суртахууныхаа өвчнөөс гэнэт хэний ч санаандгүй сэргэж урьдын хэвдээ орсон боловч зан суртахууных нь өнгө царай өөр болсон нь удтал өвчилж байгаад хэвтрээс боссон хүүхдийн царай л гэсэн үг.

	 


XXV

	 

	Николай Андреевич Болконскийн биеийн эрүүл мэнд, зан төрх, хүүгийнхээ явснаас хойших сүүлийн жилд их дор оржээ. Урьд урьдаас илүү ууртай уцаар болж, хар аяндаа хүрсэн уурыг голдуу Марья ноёхонд гаргах болжээ. Түүнийг сэтгэл санааны талаар аль болох хатуу догшин тарчлаах гэсэн юм шиг аль эмзэг юмыг нь махран хайдаг болжээ. Марья ноёхонд хорхойтой хоёр юм, хоёр баясал жаргал байдаг нь ач хүү Николушка, шашин хоёр билээ, тэр хоёрыг нь ноён дайрч давшлах, элэг доог хийх дуртай сэдэв болгожээ. Юү ч ярилаа гэсэн хөгшин эмийн мухар суртал гэх буюу хүүхдийг эрхлүүлж зан төрхийг нь эвдсэн хэрэгт аваачдаг болжээ. «Чи үүнийг (Николушкаг) өөр шигээ хөгшин эм болгохыг хүсэж байна уу, дэмий шүү, Андрей ноёнд хүү хэрэгтэйгээс биш, эм хэрэггүй» гэнэ. Эсхүл Марья ноёхныг байхад Mademoiselle fîourienne-д хандаж, — Манай хар лам нар, бурхан өөрт чинь хэр зэрэг санагддаг вэ гэж асуугаад элэг доог хийнэ.

	Марья ноёхныг зогсоо зайгүй доромжлох боловч охин нь түүнийг уучилъя ч гэж үл чармайна. Эцэг нь түүний өмнө буруутан байж таарах уу, өөрт нь хайртай (ингэж өөрөө боддог байна) эцэг нь шударга биш байх гэж үү? Тэгээд ч шударга ёс гэдэг чинь юу юм? Ноёхон, энэ шударга ёс гэдэг бардамхан үгийн тухай хэзээ ч бодож үзсэнгүй. Өөрөө бурхан учраас хүн төрөлтний төлөө дуртайяа зовсон тарчилсан түүний зааж сургасан хайр сэтгэл, амь бие үл хайрлах ганц эгэл, тодорхой энэ хуульд л хүн төрөлтний хамаг нарийн хууль бөөгнөрч орхисон юм гэж тэр хүүхэн бодно. Бусад хүний шударга, шударга биш байх түүнд ямар хамаатай юм бэ? Өөрөө хайрлах зовох хэрэгцээтэй байсан, түүнийгээ л хийж яваа хэрэг.

	Андрей ноён Халзан ууланд өвөл ирээд явахдаа хөгжүүн баясалтай, эелдэг номхон байсан, тийм байхыг нь Марья ноёхон үзээгүй удсан байжээ. Ямар нэг юм болж гэж Марья ноёхон тааварласан боловч хайр сэтгэлийнхээ тухай цаадах нь юу ч цухуйлгасангүй. Явахынхаа өмнө Андрей ноён эцэгтэйгээ ямар нэг юмыг удаан хэлэлцэж хэлэлцэж, салахдаа хоёул бие биедээ таагүй байсныг Марья ноёхон ажжээ.

	Андрей ноёныг явсан даруй Марья ноёхон Петербургт байдаг өөрийн найз Жюли Карагинад Халзан уулнаас захидал бичжээ. Тэр хүүхнийг Марья ноёхон дүүдээ авч өгөхийг бусад бүсгүйчүүдийн нэг адил мөрөөддөг байж. Харин дүү нь тэр үеэр Туркт алагдсанаас тэр хүүхэн өөрөө уй гашуутай байв.

	 

	«Уй гашуу гэдэг чинь бид бүхний тавилан юм даа энхрий хайрт найз минь.

	Таны энэ их гарзыг би бурхны таалал гэхээс өөрөөр бодож чадахгүй байна. Бурхан, таныг энэрэхдээ, таныг сайхан ээжтэй чинь хамт энэрэхдээ, сорихыг хүсэж буй хэрэг. Ай, найз минь, шашин, ганц шашин л бидний сэтгэлийг засаж чадах төдийгүй цөхрөл бачимдлаас ангижруулж чадна шүү, шашин л, шашны туслалцаагүйгээр хүн ойлгон үл чадах юмыг ухааруулж чадна, амьдралд аз жаргалыг олж чаддаг сайн санаатай эрхэм чанартай бусдад хор хүргэх нь байтугай, харин бусдын аз жаргалд зайлшгүй чухал болдог тийм амьтдыг бурхан дуудаж аваачих атлаа өөртөө буюу бусдад гай болдог ашиг тусгүй, хорлонтой, муу санаатай нэг нь үлддэгийн учрыг гагцхүү шашин мэднэ. Би анх энхрий хайрт бэргэнээ талийгаач болохыг үзсэн түүнийг хэзээ ч мартахгүй түүнээс тийм сэтгэгдэл над төрсөн юм даг. Таны тэр сайхан ах юун төлөө талийгаач болов гэж та хувь заяаг бодохын адил би ч гэсэн, хүнд муу юм хийх нь бүү хэл дандаа сайн санаа өвөрлөж явсан тэр бурхан дагина Лиза минь юун төлөө талийгаач болов гэж хувь заяаг бодож суунам. Тэгэхлээр одоо яана гэх вэ, найз минь ээ? Тэр цагаас хойш таван жил өнгөрлөө, миний бие өчүүхэн мөхөс ухаанаараа бодохдоо юун төлөө түүнийг үхүүлсэн учрыг олж, бүтээгчийн бүх үйлсийн ихэнхийг бид ухааран үл чаддаг боловч тэр нь өөрийн бүтээсэн юмандаа хязгааргүй хайртайн илрэл, бүтээгчийн хязгааргүй бодь чанарын илрэл болж тэр үхэл буй болжээ хэмээн ухаарч эхэлж байна. Эх хүмүүний хамаг үйл лайг давъя гэхэд тэр өөрөө дэндүү бурхан шиг цэвэртээ бараагүй байж мэднэ гэж би байнга бодном. Тэр бээр  залуу эхнэрийн хувьд өөгүй байсан хэр нь өөгүй эх хүмүүн болж чадахгүй байсан байж юун магад. Эдүгээ түүнээс бидэнд, ялангуяа Андрей ноёнд хамгийн цэвэр харамсал, дурслыг үлдээсэн, тэнд очиход над мэтийн хүмүүн эс горьдох тийм орон түүнд олгох буй заа. Ганц түүний тухай ярихыг байлаа ч гэсэн, түүний тийнхүү цаг бусаар аймшигтайгаар нөгчиж талийсан явдал нь хэдийгээр их л уй гашуутай авч над болон ахад нь туйлын өлзийт нөлөө болсон юм. Тэр их гарз тохиосон хоромд бол миний толгойд хаанаас ийм бодол орж ирэх билээ, орж ирлээ ч гэсэн айдас хүрээд бушуухан болих байсан, гэтэл одоо тэр нь эргэлзээгүй, тод боллоо. Бидний толгойн ганц ч үс түүний дур зориггүйгээр хар аяндаа унах гэж байхгүй гэсэн зүйлийг миний амьдралын дүрэм болгосон хөлгөн судрын чин үнэнийг би танд итгүүлэх гэж л би энэ бүгдийг бичээд байгаа юм шүү дээ, найз минь. Түүний дур зориг нь бол биднийг л хязгааргүй хайрлах чигийг барьж байдаг болохоор бидэнд тохиож буй бүхэн гагцхүү бидний сайн сайхны төлөө ажээ. Ирэх өвөл биднийг Москвад өвөлжих үү гэж та асуусан байх шив дээ? Тантай уулзахыг хэчнээн хүсэвч чингэхийг бодох ч үгүй, хүсэх ч үгүй. Үүний шалтгаан нь Бонапарте гэж сонсоод та гайхна биз. Тэгээд ч эцгийн минь бие илт доройтож байна: зөрчил харшилдааныг давахаа болиод их уцаар болж байна. Голдуу улс төрийн хэрэгт их уцаар болж буйг нь та мэдэх байх. Бонапарте европын бүх эзэн хаадтай, дамаа манай их Екатерины ачтай эрх тэгш мөр зэрэгцэн хэргийг явуулж байна гэж бодохоос амь нь тэмцэх юм даа! Би, уг нь улс төрийн хэрэгт огт сонирхдоггүй хүн болохыг та мэднэ газар, харин миний эцгийн хэлэх үг, Михаил Ивановичтай түүний ярих ярианаас одоо би дэлхийд юу болж байгааг бүгдийг нь мэдэж байна, ялангуяа Бонапартег гагцхүү манай энэ Халзан ууланд л их хүн, францын эзэн хаан гэж үзэхгүй байгаагаас биш түүнийг газар сайгүй их хүндэлж, өргөмжилдөг шиг байна. Тэгээд ч эцэг маань амь тэмцэж байх юм. Эцэг маань улс төрийн хэргийг голдуу өөрийнхөөрөө бодоод өөрийнх нь байдаг төрхийн улмаас мөргөлдөөн үүснэ гэдгийг тааварлан мэдэхдээ өөрийнхөө санаа бодлыг хэнд ч болтугай зоволгүй хэлээд Москва явах тухайд бол дурамжхан ярих юм. Эмчлүүлээд овоо сэхсэнээ Бонапартегийн тухай зайлшгүй гарах маргаанд орж байж биеэ муудуулах юм даа. Ямар ч болтугай мөдхөн нэг шийд гарна л даа. Манайхан хуучин хэвээр, харин Андрей ах ирсэн дээ. Тэр сүүлийн үед их өөр болжээ гэж би танд бичсэн шүү дээ. Уй гашуудлаас хойш дөнгөж саяхан, энэ жил овоо нэг сэргэсэн. Хүүхэд байхдаа зүйрлэшгүй сүү шиг санаатай, эелдэг номхон байсан шигээ тийм болсон шүү. Амьдрал тэгээд дуусаагүй гэж ойлгосон бололтой. Сэтгэл санаагаар ингэж өөр болж хувирсан боловч бие нь гэж хариугүй. Урьд урьдаасаа эцэж турсан, уур унтуу ихтэй болжээ. Түүний төлөө миний сэтгэл зовох юм, харин сайн эмч нар аль язгуурын зөвлөснөөр одоо л нэг гадаадад явахчаа болсонд нь баярлах юм. Бие нь сайжрах байх гэж горьдож байна. Петербургийнхэн түүнийг хамгийн ажилч, боловсролтой, ухаантай залуусын нэг гэж ярилцдаг тухай та над бичсэн байна. Тэр ч бүр эргэлзээгүй л дээ, ах дүүсээ магтлаа гэвэл уучлаарай. Эндэхийн тариачдаас эхлэн тайж язгууртан нарт түүний хийсэн сайн үйлийг тоочоод барахгүй. Петербургт очоод өөртөө хэрэгтэй юмнаас илүү юм аваагүй гэнэ лээ. Петербургээс Москвад ямар аргаар цуурхал хүрчихдэг юм бол, хачин юм даа, дамаа ахыг жижигхэн Ростоватай гэрлэж гэнэ гэх мэтийн худал үг, та надад тэгж бичсэн шүү дээ. Андрей ер нь хэнтэй ч, дамаа тэр хүүхэнтэй сууна гэж би бодохгүй байна. Яагаад гэх юм бол: нэгдүгээрт, талийгаач эхнэрийнхээ тухай ярих нь ховор ч гэсэн уй гашуу нь зүрхэнд нь дэндүү лав шингэсэн болохоор хэзээ ч түүнийг орлох хүнтэй болж, энэ жаахан хонгор үрээ хойд эхийн гарт өгөхгүй. Хоёрдугаарт, энэ хүүхэн, Андрей ноёны сэтгэлд таарах тийм бүсгүй огт биш гэдгийг би мэдэх юм. Андрей ноён түүнийг эхнэрээ болгохоор сонгож авна гэж би бодохгүй байна, би ч тэгээсэй гэж хүсэхгүй байгаагаа нуугаад яах вэ. За би дэмий юм ярьж эхэллээ, хоёр дахь хуудсаа дуусгаад болъё доо. Хонгор найз минь баяртай. Бурхан таныг ариун, хүчирхэг ивээлдээ авч үзэж байх болтугай. Хонгор найз, таныгаа үнсье.

	Мари» гэжээ.

	 


XXVI

	 

	Зуны дунд сар, Швейцарт байсан Андрей ноёноос Марья ноёхонд гэнэт нэгэн захидал ирсэн нь дотроо санаандгүй хачин сонин зүйл бичсэн байжээ. Андрей ноён, Ростоватай гэрлэх тухай тохиролцсоноо зарласан байв. Захидлынх нь үг бүхэн сүйт хүүхэндээ хайр дурлалаа сэтгэл хөдлөн илэрхийлж, дүүдээ элэгсэг дотно, бат итгэлийг бас илэрхийлжээ. Тэр бичихдээ, одоо шигээ хэзээ ч хүнд хайртай байж үзсэнгүй, дөнгөж одоо л амьдралыг ойлгож таньж мэдлээ гэжээ. Халзан ууланд очихдоо ингэж шийдсэн тухай эцэгтэйгээ ярилцаж байсан боловч дүүдээ огт хэлэлгүй өнгөрсөн явдлыг минь уучлаарай гэж гуйжээ. Хэлээгүйн учир юү байсан гэхэд, хэрэв хэлчихвэл Марья ноёхон эцгээ зөвшөөрөөч гэж гуйх болно, тэр нь бүтэхгүй, эцгээ уурлуулаад хамаг лайг нь өөрөө эдлэх болно гэж бодсон гэнэ. Бас ч тэр үед уг хэрэг одоогийнхтой адил ингэж бүрмөсөн шийдээгүй байсан гэжээ. «Тэгэхэд эцэг надад жилийн хугацаа өгсөн, түүнээс хойш нэгэнт зургаан сар боллоо, өгсөн хугацааны тэг хагас нь өнгөрлөө, би ч өөрийнхөө шийдийг хэзээ хэзээнээс хатуу баримталж байна. Хэрэв эмч нар намайг эндхийн рашаан усанд оруулахаар хориогүй сэн бол би өөрөө Орос нутагтаа харьсан байх байсан, гэвч одоо би буцахыгаа бас гурван сар хойшлуулахад хүрлээ. Чи намайг ч мэднэ, аав бид хоёрын ямрыг ч мэднэ. Би түүнээс юү ч царайчлахгүй, би хэзээд хар толгойгоо мэдэж явсан мэдэж ч явах болно, гэхдээ түүний бидэнтэй хамт амьд явах хугацаа ихгүй болсон байж болох ийм үед нь би үгээс нь гажиж уур хилэнг нь хүргэвэл би өөрийнхөө аз жаргалын хагасыг сүйдэлснээс юуны өөрц байх билээ. Би одоо мөн тэр тухайгаа бичсэн захидал түүнд бичлээ, чи нэг аятайхан эгзгийг нь олоод өгчхөөрэй, тэгээд өөрийг нь юү гэх нь вэ, өгсөн хугацаагаа гурван сараар нааш татаж өгөх нь үү үгүй юү надад мэдэгдээрэй».

	Марья ноёхон баахан эргэлзэж тээнэгэлзэж, мөргөж залбирч байгаад тэр захидлыг нь эцэгтээ өгчээ. Маргааш нь өвгөн ноён түүнд тайвнаар ингэж хэлж:

	— Намайг үхтэл хүлээзнэ гэж ахдаа бич... Удахгүй.. мөдхөн зай боломз...

	Ноён, нэг юм хэлэх гэсэн боловч эцэг нь хэлүүлсэнгүй, дуугаа улам чангалж байлаа.

	— Гэрлэг, гэрлэг, хөөрхий минь... Сайн төрхөм! Ухаантай улс биз? Баян, тийм ээ? Тийм ээ, Николушка сайн хойд эхтэй болох нь тэр. Маргааш ч болсон гэрлэ гэж чи тэрүүнд биччих. Тэр хүүхэн Николушкийн хойд эх болно, би ч гэсэн Буренькатай суучихъя!.. Ха, ха, ха түүнийг бас хойд эхгүй байлгахгүйн төлөө шүү! Харин миний гэрт эм хүний хэрэг ер хэрэггүй шүү, гэрлэж л байг, өөрөө мэдэг. Чи ч гэсэн түүн дээр очно байх аа? гэж тэр Марья ноёхонд хандсанаа, — Бурхан мэдтүгэй, яавал яадаг санж вэ! гэв.

	Ингэж дүрсхийн уурласны дараа ноён тэр тухай дахин ганц ч удаа яриагүй юм. Гэвч хүүгийнхээ болчимгүй занд харамсаж гоморхсоноо удаан барьж чадалгүй охиндоо гаргах болжээ. Хойд эхийн тухай, М-lle Bourienneгийн эелдэг зангийн тухай шинэ шинэ үг гаргаж ирээд элэг доог хийхээ улам их болгожээ.

	— Би яагаад түүнтэй сууж чаддаггүй билээ? Аюулын ноёгтой болно шүү! гэж охиндоо ярьдаг болж. Нээрэн сүүлийн үед эцэг нь тэр франц хүүхнийг өөртөө улам ойр дотно болгож эхэлснийг Марья ноёхон ажиж мэдээд учрыг нь олохгүй гайхах болжээ. Марья ноёхон, Андрей ноёны захидлыг эцэг нь хэрхэн хүлээж авсан тухай бичээд ахынхаа сэтгэлийг засахын тулд эцэг маань нааштай байгаа мэтээр өгүүлжээ.

	Николушка, түүнийг хүмүүжүүлэх ажил, шашин энэ дөрөв Марья ноёхны сэтгэлийг тэжээж, баяр баяслыг төрүүлдэг зүйл болжээ. Гэвч аливаа хүнд амин хувийн горьдлого найдлага байдгийн адил Марья ноёхны зүрх сэтгэлийн угт түүний амьдралд сэтгэлийг голчлон засах нууц мөрөөдөл, найдлага буй ажээ. Ноёноос далдуур түүн дээр ирдэг бурхны улс хэмээх балай, хэрмэл хүмүүс нь сэтгэлийг төвшитгөн тэжээх мөрөөдөл, найдлага болдог байжээ. Марья ноёхон он жил өнгөрөх бүр амьдралыг сорьж ажих нь улам нэмэгдэж, энд энэ дэлхий дээр аз жаргал, цэнгэлийг хайгч хүмүүс бүтэмжгүй, хуурмаг, бузар аз жаргалд хүрэх гэхдээ зовж зүдэрч, тэмцэн үзэлцэж бие биедээ хортогнон зүтгэгч хүмүүсийн богино бодолтойд улам бүр гайхах болжээ. «Андрей ноён эхнэртээ хайртай байлаа, цаадах нь үхчихлээ, түүнд энэ нь багадаж, тэгээд өөр хүүхэнтэй аз жаргалаа холбохыг хүсэж байгаа аж. Эцэг ингүүлэхгүй санаатай байгаа нь Андрейг дээд язгуурын баян эхнэртэй болгох гэсэн хэрэг. Тэгээд л нүд ирмэхийн төдий хугацаанд баялагтай болох билээ гэсээр мөнхийн сүнсээ бузарлаж, зовоож, хоорондоо тэмцэлдэж байх юм даа. Тэр ч бүү хэл, христос, бурхны хүү газар дээр заларч ирээд энэ амьдрал чинь агшин зуурын амьдрал, сорилт гэж бидэнд хэлснийг бид өөрснөө мэдэх байж бас л түүнээс зууралдан түүнд жаргал олохыг бодох юм даа. Үүнийг хэн ч ойлгосонгүй юу? гэж Марья ноёхон бодоод— ноёноос шийтгэл хүртэхээс айсандаа биш, харин өөрийг нь нүгэлд оруулчихгүйн тулд нүдэнд нь өртөлгүй, арын довжоогоор дамжин над дээр ирдэг, мөрнөөсөө цүнх зүүсэн энэ ад үзэгдсэн хүмүүсээс өөр ойлгосон хүн ганц ч алга. Юунд ч уягдахгүйн учир гэр орон, эх нутаг, эгэл жаргалын тухай бүх бодлыг орхиод гэрийн зотон ноорхой дээл хувцас өмсөж, өөр хүний нэр зээлдэн, газар газар хэсэхдээ хүнд хор хүргэхгүй, тэдний төлөө залбирч, өөрсдийгөө ад үзэн хөөж туусан хүмүүсийн төлөө ч өөрсдөдөө ивээл үзүүлсэн хүмүүсийн төлөө ч адил залбирч явах ийм чин үнэн, амьдралаас илүү дээд чин үнэн, амьдрал байхгүй!» Даруй гуч гаруй жил хөл нүцгэн, төмөр гинжтэй явсан тавин настай, атигар биетэй, номхон, цоохор нүүртэй Федосьюшка гэдэг нэг хэрмэл авгай байлаа. Марья ноёхон түүнд гоц хайртай байж. Нэг удаа ганц зулын гэрэл асах харанхуй шахам өрөөнд Федосьюшка өөрийн амьдралыг ярихад Марья ноёхон гэнэт Федосьюшкаг зөв зам олсон байна гэж бодоод өөрөө бядан явъя гэж санаа шийдэж байжээ. Федосьюшкаг унтахаар явсан хойно тэр тухайгаа зөндөө бодож бодож хэчнээн хачин санагдавч бядан явах хэрэгтэй юм байна гэж шийджээ. Тэгээд өөрийн бодлыг ганц багш лам эцэг Акинфийдаа хэлэхэд цаадах нь түүний бодлыг таалжээ. Хэрмэл авгай нарт бэлэг сэлт өгөх нэрийдлээр Марья ноёхон өөртөө цамц, чархи гутал, оготор дээл, хар алчуур бүхий л хувцас хунарыг бэлтгэжээ. Марья ноёхон, нандигнан хадгалдаг үхгийнхээ дэргэд очоод өнөөх шийдсэн бодлоо хэрэг болгох цаг болоогүй бил үү гэж шийдэж ядан зогсох нь олон болжээ.

	Хэрмэл авгайчуулын яриа хөөрөө нь тэдэндээ бол эгэл, аяндаа урсан гарах үгээр илэрхийлэгдэх боловч ноёхонд тэр нь гүн гүнзгий утга санаа бүхий үгээр илэрч буй байдалтай санагдах тул сэтгэл нь байнга хөдөлж бүхнийг орхиод гэрээсээ оргон зайлахыг хэдэн удаа завджээ. Борог бүдүүн хувцас өмсөж, гартаа таяг, мөрөндөө үүргэвч өлгөөд тоостой замаар Федосьюшкагийн хамт алхан, атаа жөтөө үгүй, хүний хайр сэтгэл гэгч үгүй, хүсэл мөрөөдөл үгүйгээр хуврагаас хуврагийг дамжин хэрэн яв явсаар уйтгар гунил, гиюүрлийн аль ч үгүй, харин үүрд мөнхийн жаргалан, баяр баясалтай тэр зүг өөд бядан явж байна гэж дотроо дүрслэн бодох болжээ.

	«Нэг газар очоод мөргөл хийнэ дасаж дуртай болохоосоо өмнө цаашаа явна. Хөлөө туйвтал яваад байдаг хэрэг, тэгээд нэг газар очиж хэвтээд ясаа тавина, тэгж тэгж уйтгар гунил, гиюүрэл үгүй тэр мөнхийн амар тайван оронд нь хүрч очно» гэж Марья ноёхон боддог байлаа.

	Гэвч сүүлд нь эцгээ, дамаа бяцхан Коког үзэхлээр шийдсэн санаа нь суларч, сэмхэн уйлаад, эцгээ, ачаа бурхнаас илүү хайрлаж байгаа хойно би чинь нүгэлтэй амьтан юм даа гэж боддог болжээ.

	Ажил хөдөлмөргүй, дэмий байсан явдал анхны хүнийг нүгэлд унахаас өмнө жаргалангийнх нь нөхцөл байсан гэж хөлгөн сударт өгүүлжээ. Дэмий байхыг дурлах ёсон нүгэлд унасан хүнд ч хэвээр үлдсэн, гэтэл хүнд тохиох гай түйтгэр улам бүр зузаарахад бид амин тэжээлээ олж авахаас өөр аргагүй болсны улмаас ч төдийгүй, бас ёс суртахууныхаа чанараар бид дэмий, амарлингуй сууж чадахгүй болсноос хөлсөө асгаруулах ёстой болжээ. Дэмий байсандаа та нар гэмтэн шүү гэж далдын дуу хоолой хэлж байна. Хэрэв хүн, дэмий сууж байлаа ч гэсэн өөрийгөө ашигтай бөгөөд үүргээ биелүүлж байна гэж бодох тийм байдлыг олбол тэр хүн анхны хүй нэгдлийн жаргалангийн нэг талыг олсон хэрэг болох билээ. Заавал өөгүй дэмий сул суухын тийм байдал нэгэн бүхэл язгуур цэргийнхэнд хүртжээ. Тийн заавал, өөгүй дэмий сул суух нь цэргийн албыг хүний дур булаах чанар болгосон байх ч болно, 

	Николай Ростов 1807 оноос хойш Павлоградын хороонд алба хааж Денисовоос хүлээж авсан суман цэргийг даргалж байхдаа тэр жаргаланг бүрнээ эдэлж байв.

	Ростов, москвагийн танилууддаа бол нэлээд борог бааз юм шиг харагдмаар боргил, бодь хүн болсон боловч нөхөд, захирагдагсад болон дарга нартаа хүндтэй, хайртай, өөрөө тэр амьдралдаа өег хангалуун байжээ. Сүүлийн үед өөрөөр хэлбэл 1809 онд гэрээс ирэх захидлуудад ажил явдал улам урагшгүй болж байна, одоо гэртээ ирмээр юм, өвгөн хөгшин болсон эцэг эх хоёртоо үзэгдэж голыг нь дэвтээмээр юм даа гэж эх нь байн байн бичих болжээ.

	Тэр захидлуудыг Николай уншиж үзээд энгийн эсэн бусын будилаанаас зайдуу амар тайван байгаа энэ байдлаас минь гаргах нь уу даа гэж бодохоос айдас нь хүрнэ. Эрт орой хэзээ боловч далан задгай жаран хагархай болсон ажил хэргээр оролдох, захирагчийн тооцоотой ноцолдох, хэрүүл маргаан, элдэв шалдавын хүн амьтантай уулзаж учрах, Сонятай хайр сэтгэл мэтгэл гэж, ам алдаж байснаа сэргээх хэрэг болж, амьдралын хөлгүй далайд бас л ордог хэрэг болох нь гэж мэдэв. Тэр бүгдийг бодохоос аягүй хэцүү яршиг төвөгтэй санагдаад эхийн захидалд францаар хайрт хонгор эжий минь гэж эхлээд ёсолсон таны дуулгаварт хүү чинь гэсэн загвар ёсорхог үгээр төгссөн захидал бичиж хариу болгоно. 1810 онд гэрээс нь түүнд ирсэн нэг захидалд Наташаг Болконский гуйсан тухай, өвгөн ноён, үгүй гээд байхлаар хуримыг нэг жил хойшлуулсан тухай бичжээ. Николай тэр захидлыг үзээд хорсон гомджээ. Нэгдүгээрт өөрийнхний дотроос хамгийн хайртай Наташагаа хүнд өгөхөд тэр харамсах аж, хоёрдугаарт хэрэв тэр үед нь өөрөө байсан бол тэр Болконскийд танайхантай ураг холбоход нэг их сүйд болох юм алга, хэрэв чи Наташад сэтгэлтэй болоо юм бол цаад солиотой эцгийнхээ царайг харалгүй өөрөө шийдэж болох шүү дээ гэж торгон цэргийн үзлээрээ бодоод харамсав. Наташа хүнд очих болоод ямар болсныг үзэх гэж гэртээ харих чөлөө гуйдаг ч юм бил үү гэж хоромхон зуур тээнэгэлзэж байснаа овжин бодол нь орж ирээд Соняг яах вэ, өнөөх будилааныг яах вэ гэж бодох мөртөө Николай дахиад л хойшлуулах нь тэр. Гэтэл мөн оны хавар эх нь гүн-еэгээс нууц бичсэн нэг захидлыг аваад харих маань зайлшгүй чухал байна гэж итгэжээ. Хэрэв Николай ирж энэ айлын ажлыг дээш татахгүй юм бол эдлэн маань үнэ хаялцан худалдагдаад хүний гарт орох нь гэж бичсэн байж. Гүн-еэ их дор орж, Митенькад дэндүү итгэх болоод дэндүү номхон байхлаар хүн амьтан өөрийг нь маллаад одоо хамаг юм улам биш болж байна. «Хэрэв чи минь намайг ч тэр, гэр орныхныгоо ч тэр цөмийг модоо бариг гэж хүсээгүй юм бол бурхнаа бодож одоохон ирж үз, чамайг эх чинь гуйж байна» гэж гүн-ахай бичжээ.

	Николай тэр захиаг аваад юм боджээ. Түүнд эрхбиш эрүүл ухаан гэгч байсан ажээ.

	Одоо огцрохыг байя гэхэд эрхбиш чөлөө авч явах хэрэгтэй болжээ. Чухам яагаад гэртээ харих хэрэгтэй болсныг өөрөө сайн мэдэхгүй байсан боловч үдийнхээ хоолны дараа унтаж нойроо нэг сайн аваад уналгүй эмнэгшүүлчихсэн догшин борлог азарга Ангарагаа эмээллүүлж морио хулгана болтол хөлөргөн давхиж давхиж буцан ирээд Лаврушкад (Денисовын зарц Ростовын дэргэд үлдсэн юм) болон орой өөрийндөө ирсэн нөхдөдөө би одоо чөлөө авч гэртээ харих боллоо гэж зарлажээ. Явчихсан хойгуур нь түүнийгээ сумангийн даргаар дэвшүүлдэг бол уу үгүй бол уу, сүүлийн хэдэн маневрын төлөө Аннын одон өгдөг бол уу, яадаг бол гэж бодохоос хэцүү хачин санагдавч, Ростов мөрийцөж цохиод хоёр мянгаар худалдана гэж байсан бөгөөд польш гүн еэ худалдаж авъя гээд байсан гурван хул морио Голуховский гүн-еэд худалдсан ч юмгүй яваад өгнө гэж бодохоос хэчнээн хачин санагдавч, өөрийн пан ахай Боржозовскаяд зориулан зохиосон найр хуримынх нь хариуд Пшаздецкая пан ахайд зориулан зохиох найр хурим дээр жадат морин цэргийнхний хор шарыг хөдөлгөх гэсэн торгон цэргүүдийн тэр найр хурим өөрийг нь байхгүйд ямар шүү болохыг бодохоос ухаанд нь багтамгүй санагдавч энэ тод сайхан ертөнцөөс юм бүр нь будилж, балайртсан тэр газар тийш заавал явах хэрэгтэй болсон гэдгээ мань хүн мэдсэн ажээ. Долоо хоногийн дараа чөлөө олджээ. Хорооныхон нь, бригадынх нь нөхөд торгон цэргүүд хүн бүр тавин рубль гаргаж үдлэгийн зоог бэлтгэж хоёр хөгжим, дуучдын хоёр хоршил тогложээ. Ростов, хошууч Басовтай бүжиг хийжээ. Согтсон дарга нар Ростовыг тэвэрч, сэвж, ойчуулж байв. Гуравдугаар эскадроны цэргүүд түүнийг дахин сэвж, урай хашхиралджээ! Дараа нь Ростовыг чарганд суулгаж анхны өртөө хүртэл үдэж гаргав.

	Кременчуугаас Киев хүртэлх замын хагаст Ростовын бүх санаа бодол нь эскадрондоо хоргодож байсан нь гэм биш зан гэгч шүү дээ. Харин замын тэн хагасаас өнгөрөхийн хамт өнөөх гурван хул морь, өөрийнхөө жолооч Боржозовская пан ахайг мартагнан эхэлж Отрадноед очиход нь юү болсон, яах бол гэж сэтгэл зовнин бодох болжээ. Гэртээ ойртох тусам (таталт нь зайг квадратад дэвшүүлсэн хэмжээгээр урвуу байдаг гэсэн хуульд ёс суртахууны мэдрэхүй нь захирагдсан мэт байв) гэрийнхээ тухай бодох нь улам улам их болов. Отрадное хүрэх хамгийн сүүлчийн өртөөн дээр очиж, улаачдаа архины гурван рубль өгөөд хүүхэд шиг амьсгаа давхцан байшингийн довжоогоор гүйн оров.

	Сүйд майд болон уулзалдсан боловч санасанд нь хүрсэнгүй, гэвч (бахь байдгаараа байхад миний нэг их яардаг нь ч юү билээ дээ!) Николай гэр орныхоо хуучны байдалд дасаж эхлэв. Эцэг эх хоёр нь хуучин л хэвээр, харин ялимгүй өтөлжээ. Шинэ юм гэвэл ер нь л нэг сэтгэл төвшингүй байдал урьд үзэгддэггүй байсан боловч ажил хэрэг муу байгаагийн улмаас хэл амаа авалцаж өгөхгүй байдал бий болсныг Николай удалгүй мэджээ. Соня хариугүй хорь хүрч байж. Хөөрхөн болж хувирах нь зогсоод цаашид дээрдэх шинж огт үгүй байж, гэхдээ энэ бол чамлалтгүй хэрэг. Николайг ирснээс хойш энэ хүүхэн магнай тэнийж хайр сэтгэлээр хандаж гуйвшгүй, үнэнч хайртай байхлаар түүнд баярлах сэтгэлийг төрүүлнэ. Петя, Наташа хоёр л Николайд бүгдээс илүү гайхмаар болжээ. Петя арван гурав хүрсэн том хөөрхөн, цовоо алиадуу ухаалаг, дуу шуу нь том хүнийх шиг болж яваа хүү байна. Николай, Наташийг харж гайхаж гайхаж инээдэг байв.

	— Огт өөр болж гэнэ.

	— Яагаа вэ, муухай болоо юу?

	— Хаанаас, нэг л ихэмсэг. Ноёхой юу? гэж шивнэхэд Наташа

	— Тийм тийм тийм гэж баяртай хэлэв.

	Наташа, Андрей ноёнтой сэтгэлтэй болсон, түүний Отрадноед ирж байсан тухай яриад сүүлийн удаа бичсэн захидлыг нь үзүүлжээ.

	— Чи тэгээд баяртай байна уу? гэж асуугаад, — Одоо миний дотор амгалан, жаргалтай байна гэв.

	— Их баяртай байна. Их сайн хүн. Чи хайртай болоо юу? гэж Николай асуув.

	— Юү ч гэмээр юм дээ. Би Борис, багш Денисовт хайртай болж байсан, гэтэл үүнд нэг л огт өөр юм аа. Дотор амар, чанга байх юм. Түүнээс дээр хүн гэж байхгүй гэдгийг би мэдэж байна миний сэтгэл тайван, нэг л сайхан. Урьдынхаас тэс өөр...

	Хуримыг нэг жил хойшлуулсныг таашаахгүй байгаагаа Николай Наташад хэлэхэд Наташа эцгийнх нь үгээс зөрж байж тэр айлд очно гэдэг чинь муухай хэрэг болно, хойшлуулахаас өөр арга байгаагүй юм чинь, би өөрөө тэгье гэсэн юм гэж ахыгаа зад буруушаагаад, 

	— Чи ердөө, ердөө ч ойлгохгүй байна гэлээ. Николай үг хэлсэнгүй, дүүгийнхээ хэлдгийг зөв гэж үзжээ.

	Ах нь түүнийг хараад дандаа гайхах болж. Суух хүнээсээ салангид байгаа сэтгэлтэй хүүхэн гэхэд даанч төсөөтэй юм алга санагдана. Урьдын шигээ л амгалан тайван, цовоо хэвээр байхыг нь бодохлоор Николай гайхах ба Болконскийн гуйсан гэдэгт эргэлзэнэ. Хувь заяа нь нэгэнт шийдэгдсэн гэж итгэхгүй байна, ялангуяа Андрей ноён тэр хоёрыг хамт байхыг нь үзээгүй болохоор бүр ч итгэсэнгүй. Тэр хоёрын гэрлэхэд ямар нэг юм нийлэхгүй байх гэж түүнд санагдаад болдоггүй.

	«Яагаад хойшлуулав? Яагаад бөгж солилцох ёс гүйцэтгэсэнгүй вэ?» гэж тэр бодно. Дүүгийнхээ тухай эхтэйгээ нэг ярьж байгаад эх нь тэр хоёрын гэрлэнэ гэдэгт, заримдаа бас сэтгэлийнхээ угт итгэдэггүй юм байна гэж мэдээд гайхсанаас гадна бас дотроо баярлах шиг болжээ.

	— Арван хоёр сараас нааш ирж чадахгүй нь гэж бичсэн байна гэж эх нь Андрей ноёны захиаг хүүдээ үзүүлэхдээ эх хүн, охиноо хүнд очиход хэзээд цаанаа нэг дурамжхан байдаг янзаар хэлэв. — Ямар хэрэг гарчихлаараа ирж чадахаа больдог юм бол? Өвчин тусаа юм байх даа! Бие тун муутай хүн. Наташад битгий хэлээрэй. Дүүгээ чи цовоо сэргэлэн байна гэж битгий бод: хүүхэд цаг нь өнгөрч байгаа үе, цаадхаасаа захиа ирэх бүр яадаг гэж санана, би андахгүй гээд бурхан харах байлгүй, бүгд өлзийтэй болно биз, тэр ч их сайн хүн дээ гэж төгсгөлд нь хэлдэг байв.

	 


II

	 

	Николай ирсэн анхан үедээ үг цөөнтэй, баахан уйтгартай ч юм уу гэмээр байжээ. Аж ахуйн тэр балай ажилтай орооцолдуулах гэж эх нь дуудаж ирүүлсэн болохоор одоо зайлшгүй болжээ гэхээс шаналав. Тэр ачаа тээрээс бушуухан хоёр яс хагацахын тулд ирснийхээ цаад өдөр тэр, Наташийн хаачих нь вэ гэж асуухад ч хариу дуугаралгүй ууртай, хөмсөг зангидан явж, жигүүрийн байшинд суудаг Митенька дээр орж бүх дансаа гаргаад ир гэж нэхжээ. Николай бүх данс гэгч нь юү болохыг айж балмагдсан Митенькагаас ч дор мэднэ. Митенькагийн бүртгэл, яриа нэг их удсангүй. Жигүүрийн байшингийн орох өрөөнд хүлээж байсан сонгуулийн ба земийн ахлагч нар, залуу гүнгийн улам улам чангарах дуу хоолой хадаж эхлээд бас хараах зүхэх аймшигт үг урсгаж гарахыг нь айх, баярлах зэрэгцэн сонсов.

	— Дээрэмчин! Хүний нүнжгээ барсан хог новш!.. муу нохойг тастаад хаяна даа... тэгсэн бий чи аавыг... хулгайл... шаар гэж зүхэв.

	Залуу гүн нүд улаанаар эргэлдүүлэн Митенькагийн энгэр заамнаас шүүрэн авч гадаа гаргаад харааж загнах завсраа эвийг нь тааруулан бөгс рүү нь хөл, өвдгөөрөө овжин нь аргагүй дэлсэж: «Тонил! Муу шаарны сүнс нь ч энд бүү үзэгд, тонил!» гэж хашхирахыг нөгөө хоёр хүн үзэж сонсохдоо түрүүчээсээ ч багагүй айх, тавлах зэрэгцэв.

	Митенька довжооны зургаан гишгүүрийг алгасан хар хурдаараа бажга алдан зугтаагаад цэцгийн мандал руу ороод алга болох нь тэр. (Тэр цэцгийн мандал бол Отраднын хэрэгтнүүдийн амь зулбах аятайхан газар байсан юм. Митенька ч өөрөө хотоос согтуу ирэхдээ тэнд нуугддаг байсан, мөн Митенькагаас нуугддаг Отраднын олон оршин суугч тэр мандлын аврах хүч чадалтайг үл андана).

	Митенькагийн эхнэр хадам эгч хоёр нүд нь орой дээрээ гарчихсан хаалгаараа шагайх бөгөөд цаад өрөөнд нь цэвэрхэн халуун тогоонд юм буцлах ба богинохон хэсгүүдээр зүйж хийсэн хөвөнтэй хөнжлөн бүтээлэгтэй, захиран хөөгчийн өндөр ор харагдана.

	Залуу гүн амьсгал цухалдан, тэднийг анзааралгүй дэргэдүүр нь шийдэмгий алхан өнгөрч гэртээ оров.

	Хажуугийн байшинд юү болсныг гүн ахай хүүхнүүдээсээ сонсож одоо манайх өөдлөх байх гэж бодоод дотор нь онгойвч, бас хүү маань яадаг бол гэхээс дотор нь харанхуйлав. Хүүгийнхээ өрөөний үүдэн дээр өлмийдсөөр хэд хэд очиж чагнахад цаадах нь гаанс тамхиа байн байн татаж байгаа сонстжээ.

	Маргааш нь өвгөн гүн, хүүгээ хүнээс зайдуухан дуудаж уулзаад эмээсэн байдалтай инээмсэглээд:

	— Хүү минь дэмий их уурлаж! Митенька надад цөмийг ярьсан гэхэд Николай: «Энд энэ тэнэг ертөнцөд би хэзээ ч юуг нь ч ойлгохгүй гэдгээ мэдэж байсан юм л даа» гэж дотроо бодов.

	— Тэр далан рублийг дансанд оруулж бичсэнгүй гэж чи уурласан байна. Гэтэл түүнийг чинь нөгөө талд нь шилжүүлж бичсэн байж, харин чи нөгөө талд нь үзсэнгүй.

	— Аав минь цаадах чинь өөдгүй муу хулгайч, би мэдэж байна. Тэгээд хийх ёстой юмаа л хийсэн. Хэрэв та хүсэхгүй байгаа бол би түүнд юу ч хэлэхгүй шүү.

	— Үгүй, хүү минь (гүн-еэ өөрөө ч зовонгуйрав. Эхнэрийнхээ эдлэнг муу зарцуулж байж хүүхдүүдийнхээ өмнө буруутан болсноо мэдрэвч, ажлаа яаж засахыг мэдсэнгүй) Үгүй, чи минь ажлаар хөөцөлдөж үзээч, би... настай би

	— Үгүй, аав минь, хэрэв миний хийсэн танд эвгүй байгаа бол та намайг өршөөгөөрэй, би танаас дээрдэх юмгүй болно.

	«Энэ тариачид, мөнгө санга, шилжүүлэг милжүүлэг ч гэнэ үү чөтгөр алгадмар. Зургаа дахин ихэснэ гэдгийг би урьд мэддэг л байсан юм сан, харин хуудсаар шилжүүлэх гэгчийг нь огт мэдэхгүй юм» гэж бодоод өөртөө үглээд түүнээс хойш бүр хөөцөлдөхөө больжээ. Ганц удаа л гүн ахай, хүүгээ дуудаж аваачаад Анна Михаиловнагийн хоёр мянган рублийн вексель надад байна, чи үүнийг яая гэж бодож байна гэж асуужээ.

	— Уухайс тийм бий. Миний мэдлийн хэрэг гэж та надад хэллээ шүү дээ. Би Анна Михайловнад ч дургүй, Борист ч дургүй, гэсэн ч тэд манайхантай найрсаг, ядуу улс: Тийм байдаг вий! гээд Николай векселийг урж хаян, баярлаж нулимс унагаснаар настай гүн ахайг цурхирахад хүргэв. Үүнээс хойш залуу Ростов, ямар ч ажил хэргээр хөөцөлдөхийг огт болиод өвгөн гүнийд үй олноороо байдаг анчин нохдоор ан хийх ажлыг нойр хоолгүй оролдож эхэлсэн нь түүнд шинэ зүйл болжээ.

	 


III

	 

	Анхны хүйтэн жавар унаж, намрын бороонд норсон газар өглөөний жаварт загсаж, сагадайн улайртах зурвас малын хөлд дарагдан хүрэнтэх өвлийн ба тод шар өнгөт уриншийн буурины зурвасаас тусгайдаа тод ногоортон байгаа нь хэдийн үнгэгдэн унасан өвс ногоо ажээ. Наймдугаар сарын шувтаргаар өвөлжих тариа, тариалангийн буурины харлах талбайнуудын хоорондуур ногоон ногоон арал мэт харагдах уулын орой, ой мод тод ногоон өнгөтэй өвөлжих тарианы дунд алтлаг тод улаан өнгөтэй арал мэт үзэгдэх болжээ. Бор туулай бараг гуужаад, гавар үүрнээсээ салж, бэлтрэг нохойноос том болсон байв. Ан хийхэд хамгийн сайхан цаг. Залуу халуун анчин Ростовын нохойнууд нь сойгдоод арай ч хэтэрсэн учир анчдын нийтийн зөвлөгөө тэдгээрийг гурав хоног амрахаар шийдэж есдүгээр сарын 16-нд мордох, тэгэхдээ огт хөдөлгөөгүй чонын үүр байгаа Дубраваас эхлэх болжээ.

	Есдүгээр сарын 16-нд байдал иймэрхүү байлаа. Тэр өдөр анчид өдөржингөө гэртээ өнжжээ, хацар нүүр хайрсан жавартай байснаа оройхон тийшээ тэнгэр бүрхийн дүнсгэр дулаан болов. Есдүгээр сарын 15-ны өглөө залуу Ростов цонхоор гадагш харвал тэнгэр тэр аяараа хайлаад газар дээр салхи шуургагүй буун ирж байгаа юм шиг ан гөрөө хийхэд үүн шиг сайхан өглөө хаанаас байх вэ гэмээр байлаа. Манан буюу будангийн нян бичил адил өчүүхэн ширхгүүд чимээгүй буухаас өөр хөдөлгөөн үгүй ажээ. Цэцэрлэгийн модны нүцгэрсэн гишүү мөчир дээр тогтсон гялгар гялгар дусал дөнгөж саяхан унасан навчин дээр унана. Ногоо тарьдаг газар нь намуу цэцэг адил гялтгар нойтондуу харлан үзэгдээд манангийн бүдэг чийглэг будантай нийлжээ. Николайг шавар шавхай болсон довжоон дээр гарахад гандаж буй навчис, нохдын үнэр ханхалжээ. Бүдүүн бөгстэй бүлтгэр нүдтэй хар алаг Милка хэмээх жингэр эзнээ хармагц босож арагшлан туулайчлан хэвтсэнээ гэнэт босон харайж эзнийхээ хамар, сахлыг шууд долоов. Бас нэг гарж эзнээ эрээн дэвсгэр дээгүүр гарч ирэхийг нь хармагц нуруу сунган довжоо руу зүтгэн харайснаа сүүлээ агшаад Николайн хөл доогуур ээрч эхлэв.

	Яг энэ үеэр хамгийн бүдүүн, хамгийн нарийн хоолойн дууг хосолсон, хэн ч дуурайж чадахгүй чухам л анчин хүний

	— Хө! гэх дуу дуулдаад нохойн дарга анчин Данило гарч ирэв. Тэр украйн янзаар хажуугаас нь шуусан, буурал үстэй, үрчгэр хорчгор царайтай анчин, гартаа махир ташуур барьсан бөгөөд гагцхүү анчдад байдаг занг авч хорвоогийн юм бүхнээс жигшсэн ба өөрийн толгой мэдэлтэй байх шинжийг биедээ хадгалсан байна. Тэр, ноёны өмнө ирэхдээ черкесс малгайгаа авч, ноёныг жигшилтэй харна. Тэр жигшил нь ноёнд доромжлолтой биш байлаа. Яагаад гэвэл: бүхнийг жигшигч, бүхнээс дээгүүр байдаг энэ Данило гэгч хүн бол ямар ч гэсэн миний хүн, анчин гэж Николай мэднэ.

	— Данило! гэж Николай дуудахдаа ан гөрөөний тэнгэр, тэр ноход тэр анчныг хараад урьдын бодож байснаа бүгдийг нь мартчихдаг тийм ан авын дон нөхөцсөн нь хайр сэтгэлтэй хүүхнийхээ дэргэд хүн хамаг юмаа мартчихдаг лугаа адил болжээ.

	— Гэгээнтний тушаалыг сонсъё! гэж цаадах нь хийдийн ахлах аягачийн бөгөөд нохой тухирч байж сөөнгөдүү болсон бүдүүн хоолойгоор дуугарч амаа татан зогсох ноёноо гялалзах хоёр хар нүдээр сөлийн харав. Түүний нүд нь «Юү, эсхүл барахгүй гэх нь үү?» гэсэн янзтай харагдана.

	Николай, Милкагийн чихний арыг маажих зуур:

	— Сайхан өдөр шив, аан? Хөөгөөд давхиад байх уу даа? гэнэ.

	Данило үг дуугаралгүй, нүдээ ирмэв.

	— Уваркийг үүрээр чимээ чагнахаар явуулсан гэж тэр түр дуугүй байснаа хүнгэнээд, — Отрадныйн дархан цаазтай ойд аваачсан тэнд ульжээ (Аваачсан гэдэг нь тэр хоёрын мэдэх жингэр чоно нь бэлтрэгүүдтэйгээ Отрадныйн ой руу орчихжээ гэсэн үг бөгөөд тэр ой нь хоёр мод газрын зайтай орших бүслээд авч болох хэсэг газар ажээ).

	— Явах хэрэгтэй биз дээ? Над дээр Уваркатайгаа хүрээд ир гэж Николайг хэлэхэд:

	— Тушаал ёсоор! гэв.

	— Хоол өгөхөө хүлээзнэ.

	— За...

	Таван минутын хойно Данило, Уварка хоёр, Николайн том өрөөнд зогсож байлаа. Данило биеэр том хүн биш ч гэсэн түүнийг өрөөн дотор ороод байхыг нь харахад эгээ л гэрт орсон бяруу мэт сэтгэгдэл төрөх ажээ. Данило үүнийг гадарлах учир яг үүдний тэнд зогсоод аль болох нам дуугаар ярих, ноёны тайван байдлыг эвдчихгүйн тулд хөдөлж барихгүй байхыг хичээж, хэлэх гэсэн юмаа бушуухан хэлчхээд дотроос гадагш, тэнгэрийн доорх уудамд гарахыг хичээж байнам.

	Николай, асууж лавлах юмаа дуусгаж Данилын ноход зүгээр гэх учрыг нь шалгаад (Данило ч мордъё гэж хүсжээ) эмээллэхийг зарлиг болголоо. Данилог гарч амжаагүй байтал үс гэзгээ ч аялуулаагүй хувцас хунараа ч өмсөлгүй зөвхөн асрагч авгайн том дээл нөмөрсөн Наташа хурдан хурдан алхсаар орж ирэв.

	Таня бас хамт орж ирэв.

	— Чи явах нь уу? Би мэдсэн юм аа! Соня таныг явахгүй гэж байна лээ. Ийм өдөр яаж явахгүй байх вэ, мэдэлгүй яах вэ гэж Наташаг хэлэхэд

	— Явлаа, явлаа, чоно л гөрөөлнө шүү дээ, чамд уйтгартай байх байх гэж чоно олигтойхон авлах санаатай байгаа Николай одоо Наташа, Петя хоёрыг авч явах дургүй байна.

	— Надад хамгийн ялдам санагддаг юм шүү дээ, чи мэддэггүй юм байж. Өөрөө явах гэж байж бидэнд огт хэлдэггүй чинь муухай хэрэг шүү.

	— Орос хүнд айх юм байдаггүй! гэж Петя хашхирлаа.

	— Чи ч гэсэн явж болохгүй шүү дээ. Ээж чамайг явж болохгүй гэж байна лээ гэж Николай, Наташад хэлэхэд Наташа зоримгоор:

	— Үгүй ээ явна, заавал явна. Данилаар бид хоёрын морийг эмээллүүлээдэх, Михайл, миний нохдыг аваад яваг гэж Наташа тэр нохойчид хандав.

	Данило, өөрөө тасалгаанд байхыг эвгүй, зовлонтой гэх ба эхнэр хүүхэдтэй ямар нэг хэрэг хэлэлцэхийг огт бүтэхгүй хэрэг гэж санана. Тэгээд газар шагайж тэр хүүхнийг санаандгүй гэмтээж орхихгүйг хичээн бушуухан гарч явахын мөн болов.

	 


IV

	 

	Хэзээний олон анч нохойтой байсан өвгөн гүн, ан авынхаа ажлыг хүүгийнхээ мэдэлд өгсөн боловч энэ есдүгээр сарын 15-ны өдөр сэтгэл нь сэргэж өөрөө бас мордох гэж байлаа.

	Нэг цагийн хойно ан авынхан байшингийн довжооны тэнд бүгд жигдэрчээ. Николай одоо дэмий юмаар хөөцөлдөх зав алга гэсэн хатуу хүйтэн царай гаргасаар өөрт нь нэг юм ярих Наташа, Петя хоёрын дэргэдүүр хэнэггүй өнгөрөөд явчхав. Тэр ан авынхаа бэлтгэлийг шалгаж, анчдаа ноходтой нь түрүүлж хөдөлгөөд өөрөө зээрд мориндоо мордож, нохдоо шүгэлдэн дуудаж үтрэмээр дамжин Отраднын ой руу явав. Өвгөн гүн-еэгийн цагаан дэл, сүүлт Вифлянка хэмээх нэртэй агтыг нь түүний агтач хөтлөн гарч ирлээ. Гүн өөрөө сүйхэнд сууж тэдний мөрөөр явж заагтай газраа очих ажээ.

	Авд бүгд тавин дөрвөн нохойг нохойчин жингэрчин нийлсэн зургаан хүнтэй авч гарчээ. Хоёр ноёноос гадна тайгачин найман хүн дөч гаруй тайга дагуулан мордсон учир бүгд нийлээд зуун гуч гаруй нохой, хорь гаруй морьтон-анчин авд морджээ.

	Эзнээ, өөрийнхөө нэрийг мэдэхгүй нохой гэж алга. Юү хийх, хаана байрлах, яахыгаа мэдэхгүй анчин ч гэж алга. Ногооны газраас гэтлэн гармагц хүн, нохойгүй дуу шуугиан, яриа хөөрөөгүй болж Отрадный ой руу явсан зам, талбайгаар нам тайван жигдхэн бэлчлээ. Зам зөрөг гатлахдаа л хааяа шалбаагийн нойтонд морьдын туурай шал пал хийхээс өөр чимээ анир гарахгүй, унгас ноос дэвссэн газар яваа мэт байна. Тэнгэрийн манан будан газар дээр алгуур аажмаар буусаар, чимээ анир, дуу шуугиангүй, дүнсгэр дулаан, анчны нохойгоо сэмхэн шүгэлдэх морь тургих, байраасаа гарч явсан нохойг ташуурдах буюу тийм нохойн гингэнэх дуун хааяа гарна.

	Мод хэртэй газар яваад байтал ноход дагуулсан бас таван морьтой хүн манангийн дотроос тодрон харагдаж манай Ростовын анчдын өөдөөс ирж явна. Буурал том сахалтай сэргэлэн сайхан өвгөн тэдний манлайд явна.

	— Сайн явж байна уу, ах аа? гэж Николай тэр өвгөнийг ирэхэд мэндлэв.

	Би андахгүй!.. Би бүр мэдээд байсан юм, яаж тэсэж суух вэ, мөн дөө, сайн байна. Би андахгүй!.. гэж тэр өвгөн (энэ дуртай үгээ давтан хэлэх бөгөөд тэр бол эднийхний холын садан, Ростовынхны ядуувтар хөрш ажээ) хэлээд, — Одоохон тэр ойг бүслээд ав, тэгэхгүй бол Илагиныхан анд мордоод Корникад байна гэж манай Гирчик ирж хэлсэн шүү. Би андахгүй! Цаадуул чинь харсаар байтал чинь бэлтрэгүүдийг авлачихна шүү гэв.

	— Тийшээ л явж байна шүү дээ. Яах вэ, нийлээд явах уу? гэж Николай асуухад нийлье гэлээ.

	Анчин нохдоо нийлүүлж, нөгөө өвгөн, Николай хоёр зэрэгцэн явна. Толгойг алчуураар ороож, нүд нь гялалзан цовоолог царайтай яваа Наташа тэр хоёрын дэргэд давхин ирэхэд араас нь салалгүй дагах Петя, анчин Михайлтай, бас асрагч нь харж яваарай гэж явуулсан морины багш нь ч ирэв. Петя яагаад ч юм инээх бөгөөд мориндоо ташуур өгч, давчин байна. Наташа Арабчик хэмээх хилэн хар морио хэзээ язааны сурамгай дадамгай залж явна.

	Өвгөн тэр Петя, Наташа хоёрыг ёоз муутай эргэж харсан нь ан авын тийм сүрхий ажлыг эрх танхи зантай холбоход дургүй байсан хэрэг.

	— Сайн байна уу, ах аа, бид бас явж байгаа гэж Петяг хашхирч хэлэхэд, 

	— Сайн ч сайн л байна харин нохой дайрчихвал гэж ширүүн хэлэв.

	— Николенька, Трунила ямар сүрхий нохой вэ! Намайг таньж байна шүү гэж Наташа өөрийн хайртай анч нохойг магтахад Николай:

	«Трунила, нэгдүгээрт жингэр болохоос эр нохой биш» гэж Николай бодоод тэрхэн үед барьж явах зайгаа санаг гэж охин дүү рүүгээ ширүүн харахад Наташа мэдэв.

	— Өвөө, та биднийг саад болно гэж битгий санаарай. Бид очих газраа очоод тэндээс хөдлөхгүй шүү гэж Наташа хэлэв.

	Тэгвэл сайн байна, гүн-ахайхан минь, харин мориноосоо унуузай гээд, — Би андахгүй! гэсэн чинь унах юмгүй болчихвол хөглөх нь тэр шүү гэж нэмж хэлэв.

	Отраднын төгөл зуу орчим сажин газрын тэртээ харагдахад нохойчид тийш очлоо. Хөөгүүлийн нохдыг хаанаас тавих вэ гэдгийг Ростов, өвгөн ахтайгаа бүр яг таг шийдэж Наташийн байх газрыг зааж өгөөд, юуг ч хаагуур ч мултран гарахааргүй амдуулан байрлаад нэг гангын дээгүүрх орц газрыг зүглэн явав.

	— За, ач минь, хаширтай ч уулзана даа, эш-ш, алдуузай гэж өвгөнийг хэлэхэд Ростов.

	— Үзээд алдана даа, хөөш Карай! гэж ярингаа хашхирав. Карай гэдэг нь өнгө зүс муутай муухай гэгчийн хөгшин эр нохой, ганцаараа чоно барьчихдаг алдартай адгуус. Тэгээд хүн нохойгүй бүгд зохих зохих байраа эзлэв.

	Өвгөн гүн, хүүгийнхээ ан авын хорхойг мэдэх учир хожимдохгүйг хичээн яарч нохойчдыг зохих байрандаа хүрээгүй байхад гүйцэж иржээ. Илья Андреич сэргэлэн цовоо, нүүр царай улаа бутарсан, хацар нь татваганаж, хилэн хар өнгөт тэргээрээ өвс ногоон дотуур явсаар заагтай газартаа очиж зогсоод үстэй дээлээ засаж бүслэн, ангийн сум зэмсгээ агсаж өөр шигээ хөгширч бууралтсан, гөлтгөр тарган номхон, зан сайт Вифлянкадаа мордов. Морин тэргээ буцаалаа. Илья Андреич гүн, ан авд сэтгэлээсээ дуртай анчин биш ч гэлээ ан авын хуулийг сайн мэдэх хүн, тэгээд тэрүүхэндээ харагдах хэсэг буттай чөлөөнд орж жолоо цулбуураа янзлан, суудлаа засаж суугаад одоо ч бэлэн боллоо гэдгээ мэдээд инээмсэглэн тал тал тийш харав.

	Хажууд нь түүний бойдаа, хуучны бөгөөд хүнд биетэй болсон Семен Чекмарь зогсож байна. Чекмарь овжин боловч өөр шигээ өөхөлсөн, өөрийнхөө морь шиг өөхөлсөн гурван анч нохой авч яваа хүн. Тусад нь авч яваа ухаантай, хөгширсөн хоёр нохой нь хэвтээд өгч байна. Зуун алхмын зайтай нэг чөлөөнд гүний бас нэг нохойчин, моринд сайн, анд хорхойтой Митька зогсож байна. Гүн-еэ, хуучны ёсыг дагаж андаа орохын өмнө ан авын амтат өтгөн ундаанаас мөнгөн аягаар нэгийг ууж жаахан юм хойноос нь даруулж идээд өөрийнхөө хамгийн хайртай улаан хүрэнд хагас шилийг уулгав.

	Илья Андреич дарс уусан, гадаа явснаасаа болж дарай бага зэрэг улайжээ. Нулимс гүйлгэнэх нүд нь их л гялалзана. Үстэй дээл өмсчхөөд, морин дээрээ байгаа нь салхинд гадуур гарч байгаа хүүхэд шиг харагдана.

	Хорчийсон хацартай, туранхай Чекмарь амиа хоохойлчхоод гучин жил гэм халгүй цуг явсан эзнээ харж, цаадхыгаа зан сайтай байгаа хойно яриа хөөрөө нь сайхан болно гэж хүлээнэ. Бас нэг хүн, ойн цаанаас сэмхэн ирээд гүн-еэгийн ар талд зогсов (тэр учир мэдэх хүн дэг). Тэр бол бүсгүй хүний дээл өмссөн толгойд өндөр өндөр малгай угласан, буурал сахалтай нэг өвгөн, алиа салбадай Настасья Ивановна аж.

	— За, Настасья Ивановна минь чи зүгээр тэр араатныг дэвслээд л хаячхаарай, Данило чам дээр ирүүлээд өгнө гэж гүн түүнд нүд ирмэн хэлэхэд Настасья Ивановна:

	— Би өөрөө... сахалтай гэв.

	— Шшшш! гэж гүн чимээ хорьсноо Семенаас:

	— Наталья Ильинична хаа байгаа бол, үзэв үү? Хаана байна цаадах чинь? гэж асуухад Семен инээмсэглэж, 

	— Халуун шарилжийн тэндээс л Петр Ильичтэй хамт яваа. Авгайчуул ч гэсэн анд ухаангүй дурлах юм даа гэв.

	— Ямар шүү янзтай явааг нь хараад чамд гайхсан юм алга уу, Семен? Эр хүнээс дордох юм алга! гэж гүн хэлэв.

	— Гайхалгүй яах вэ. Зориг, самбаатайг нь яана!

	— Харин Николайша хаа яваа вэ? Лядовскийн мориор явчхав уу? гэж гүн-еэ дандаа шивнэж асууж байлаа.

	— Яг үнэн. Хаа очихоо тэд мэдэж буй. Яаж явахыг тун андахгүй юм. Данило бид хоёр заримдаа бүр гайхдаг юм гэж эзэн ноёндоо Семен зусардах үгээ олж ядан хэлэв.

	— Сайн явах юм ий? Моринд яаж байна аан?

	— Дүрслэхийн арга алга! Заварзны шарилжин дотроос сав саяхан нэг үнэг босоод харайлаа шүү. Мань улс хойноос нь гарч өгөх нь тэр. Ай халаг, тийм морийг мянган рублиэр авсан ч гарзгүй, унасан хүний нь яах вэ, үнэлээд барах биш! Тийм сүрхий жаал ховор биз дээ!

	— Ховор... гэж гүн-еэ түүний хэлсэн үгийг давтан хэлэх нь Семений яриа тийм түргэн дуусчихсанд нь харамссан бололтой, тэгээд бас, — Ховор гэснээ үстэй дээлийнхээ хормойг эргүүлж, даалинтай тамхиа гаргав.

	— Михаил Сидорич маань сав саяхан мөргөлөөс хамаг ёслолын юмтайгаа гарч ирээд... гэснээ Семен гүйцэд хэлэлгүй орхисон нь лав л хоёр гурван хөөгүүлийн нохой сэмхэн улих чимээ намуун тэнгэрт хадахыг нь тэр хүн сонссоных. Толгойгоо далжийлган чагнаснаа ноёндоо үг хэлэлгүй зэмлэх дохио өгөв. Тэгээд -Бэлтрэг дээр нь орчхож... гэж шивгэнээд, — Лядовский рүү шулуухан хөөгөөд ирлээ шүү гэв.

	Гүн-еэ, инээмсэглэхээ болихыг мартан, хөөргөө гартаа барьсан хэвээр тамхиа таталгүй алс дахь ойн уулзраар цэх харна. Нохдын хуцах чимээний дараа Данилоны бүдүүн дуу гууглан дуулдана. Сүрэг ноход, түрүүчийн гуравтай нийлж хөөгүүлийн нохдын дуутай холилдон сонстох нь чоно хөөж яваагийн онцгой шинж болох дагаж улих дуу завсар нь дуулдана. Нохойчид хашхиралдах биш гүүглэн, гууглалдана, тэд бүгдийн дотроос Данилын дуу нэг бүдүүн, нэг шингэн нарийн болж дуулдана. Данилын дуу хоолой нь дүүрэн хадаж, ойгоос хальж, бүр ойр хавийн газраар нэг болох шиг санагдана.

	Гүн, агтчинтайгаа хоромхон зуур чих тавин дуугүй чагнаад хөөгүүлчдийгээ хоёр хэсэг хуваагдаж гэж мэдлээ, нэг хэсэг нь олонх нь онцгой их шуугилдсаар холдож байхад нөгөө нэг хэсэг нь ойн дагуу давхилдан гүн-еэгийн дэргэдүүр өнгөрөв, энэ хэсгийн дотор Данилын тухирах гууглах дуулдана. Хөөгүүлийн хоёр хэсэг нийлж холилдож байх мөртөө хоёул холдсоор авай. Семен сүүрс алдаад, залуу нохойныхоо зангирсан уяа гинжийг засахаар тонгойно. Гүн-еэ сүүрс алдаж гартаа тамхиныхаа хөөрөг даалинг барьснаа санаж, нээгээд чимхийг авав.

	— Буцаад! гэж Семен, ойн чөлөө давсан нохойгоо дуудахад Гүн-еэ давхийн цочиж даалингаа газар алдав, Настасья Ивановна мориноосоо бууж, түүнийг нь авч өгөв.

	Гүн-еэ, Семен хоёр түүнийг харав. Гэнэт хөөгүүлийн дуу юу юугүй ойртож яг урдуур нь амаа ангайсан ноход, гүүглэх Данило гараад ирэх шиг болжээ.

	Гүн, сөрвөсхийн харвал баруун гар талд нь Митька өөр лүү нь бүлтгэнэн харах ба малгайгаа өргөн нөгөө тал руу урагшаа зааж байна.

	— Харж байгаарай! гэж түүний хэлэх нь энэ үгийг аль хэдийн гаргаж хэлэхийг тэвчиж ядан хүлээж байсныг илтгэх өнгөтэй байлаа. Тэгээд нохдоо тавьж, гүн-еэгийн зүг давхилаа.

	Гүн-еэ, Семен хоёр давхисаар чөлөөг өнгөртөл зүүн талд нь нэг чоно саяхан тэдний зогсож байсан чөлөөний зүүхнээр гуйвчин бөгөг бөгөг цогив. Уур нь хүрсэн ноход уяа гинжнээсээ мултарч ганганасаар морьдын хөл шүргэн алдан чонын хойноос давхилдав.

	Чоно бахуу өвчтэй хүн шиг болхи байдалтай түр зогтуссанаа лантгар толгойгоо нохдын зүг эргүүлэн мөн аяархан гуйвчсаар хэд харайлгаад сүүлээ нэг шарваснаа чөлөө дундуур ороод алга болов. Яг тэрхэн хоромд эсрэг талын чөлөөнөөс хүн уйлах мэт гангинах ноход санд мэнд хойно хойноосоо цувралдан гарч ирээд өнөөх чонын давхин өнгөрсөн газраар бүгд давхилдав. Хөөгүүл нохдын мөрөөр самрын төгөл ярагдан усан хулгана болтлоо хөлөрсөн, Данилын хүрэн морь гарч ирэв. Түүний сунагар нуруун дээр урагш өцийж толгой нүцгэн, буурал үс гэзэг нь сэгсийсэн, хөлөрч, улайртсан царайтай Данило харагдана.

	— Ту-ту, ту-ту! гэж тэр хашхирч байна. Гүн-еэг олж хармагц нүдэнд нь цахилгаан бадрав.

	— Хү..! гэж тэр хашхирахдаа далайсан ташуураараа гүн-еэг заналаа.

	— Чоныг алд.. чих гэж! Таарсан ангуучид аа! гэснээ айж зовсон гүнийг цааш нь зовоолгүй, өнөөх гүн-еэг цохих гэж далайсан ташуураа хүрэн мориныхоо хөлстэй хөвхөлзөх дал руу байдаг чадлаараа буулгаад хөөгүүл нохдын хойноос чавхдав. Гүн-еэ шийтгэл хүртсэн хүн мэт зогсохдоо ийш тийш хараад өөрийнхөө байдлыг өмөөрүүлэх санаатайгаар Семен рүү инээмсэглэв. Гэтэл Семен нь аль хэдийн алга болоод өгчээ. Тэр бут сондуул дотуур давхин чоныг үргээжээ. Мөн чоныг хоёр талаас нь тайгачид гүйцэн иржээ. Гэтэл чоно бут бут дамжин зугтахад ангуучдын нэг нь ч түүнийг тогтоож чадахгүй байлаа.

	 


V

	 

	Энэ үеэр Николай Ростов тэр араатныг хүлээн өөрийн заагт газраа зогсоно. Хөөгүүлийн ойртох, холдох, танил нохдынхоо дуу чимээ, нохойчдын дуу хоолой ойртох, холдох, чангарах сулрах байдлаар тэр төгөл дотор юү болж буйн учрыг мэдэв. Төгөлийн дотор залуу, хашир чоно байгааг тэр мэдэж байлаа, хөөгүүлийн ноход хоёр хэсэг болоод ямар нэг газар тухирч, бас ямар нэг базаахгүй юм болж буйг мэдэв. Тэр араатныг хэдийд ч магадгүй гараад ирнэ гээд отно. Араатан аль зүгээс хэрхэн гарч ирдэг бол, яавал зохих вэ гэж түмэн зүйлээр төлөвлөн бодно. Итгэл найдвар нь цөхрөлөөр ч солигдоно. Чоныг миний тал руу гаргаж өгөөч гэж бурхандаа хэдэнтээ мөргөн үзэж, өчүүхэн төдий шалтгаанаас сэтгэл нь хүчтэй түгшсэн үедээ мөргөл хийдэг хүмүүсийн санаа бодол, залбирлаас дутахгүй залбирчээ. «Бурхан минь, энэ зэргийг надад хийж өгөхөд чамд юү шалив гэж! Чи агуу их, ийм юмыг чамаас гуйх нүгэл гэж би мэдэж байна, гэсэн ч бурхны төлөө, тэр хашрыг над руу гаргаж өгөөч, тэгвэл Карай маань тэндээс хараад зогсож байгаа өвгөн ахын нүдэн дээр хоолойг нь тас хазах сан» гэж тэр бурханд үглэв. Ростов тэр хагасхан цагийн дотор улиасны таваг дахь өвс ногооны дээгүүр харагдах ховор хоёр царстай ойн цоорхой нурсан эрэгтэй ганга, баруун талд бутны цаанаас дөнгөж цухуйх өвгөн ахын малгайг мянга дахин шимтэн ширтэж, байн байн түгшин харна.

	«Үгүй нь ээ, тийм аз дайрахгүй нь! Уг нь юү базаав гэж! Үгүй нь! Би ер нь дандаа, хөзөр тоглосон ч, дайнд мордсон ч дандаа азгүйдэж байх юм» гэж Ростов бодлоо. Бодол санаанд нь Аустерлиц, Долохов ээлжлэн, эрээлжлэн орж ирэв. «Энэ яваа насандаа ердөө л ганц удаа хашир чоно нэгийг агнаж үзэх сэн, өөр хүсэх юм надад алга даа!» гэж тэр бодохдоо хамаг хараа, сонсголоо дайчлан хүчилж, баруун зүүн тийш ажиглан, хөөгүүлийн гэмээр өчүүхэн төдий чимээ гарвал чих тавин чагнасаар авай. Мань хүн баруун тийшээ дахиад нэг хяламхийтэл тэр хоосон талбайгаар өөрийн нь зүглэн нэг юм давхиж харагдав. «Үгүй, биш байлгүй!» гэж Ростов ихэд хүлээсний эцэст тэр юм нь сая л нэг бүтэж буй хүн шиг хүндээр сүүрс алдав. Ямар ч дуу шуугиан, сүйд майд, хөл хөгжөөнгүйгээр маш их аз дайрчээ. Ростов нүдэндээ итгэж ядан хоромхон зуур эргэлзэв. Чоно урагшаа зугтаж, зам дээрх хонхрыг арайхийн давж харагдана. Нуруу нь буурал, гэдэс нь цатгалан улаавтар болсон тэр хөгшин араатан хүний нүднээс далд явна гэсэн бололтой яаралгүй давхиж байна. Ростов, амьсгалаа даран ноход руугаа харав. Ноход нь чоныг олж хараагүй учир юу ч мэдэхгүй хэвтэх нэг нь хэвтэж, зогсох нэг нь зогсож байна. Хөгшин Карай хүзүүгээ нугалан шар шүдээ ярзайлган ууртайгаар бөөсөө эрж, гуяа мэрнэ.

	Ростов уруулаа дорвойлгож сэмээрхнээр:

	— Ту-ту-ту гэж гүүглэв. Ноход давхийн төмөр гинж хангир жингэр хийлгэн босон харайгаад чихээ соотолзуулав. Карай гуяа хазалснаа босож, чих соотолзуулан, хонгорцогтой сүүлээ аяархан шарвав.

	Чоныг ой дотроос гарч өөр лүү нь ойртсоор байхад Николай:

	«Нохдоо тавих уу? Байх уу?» гэж дотроо бодлоо. Тэр чонын нүүр гэнэт шал ондоо болж өөр лүүгээ ширтэх хүний нүдийг хэзээ ч үзээгүйдээ давхийн цочоод толгойгоо анчин руу эргүүлсхийн зог тусаж, Яах вэ, буцах уу, байх уу? «Өө цэс, явсан чигтээ л урагшаа!..» гэх шиг шинжтэй болон эргэж ч харахыг болин ойр ойр зөөлөн тааваараа боловч шийдэмгийхэн харайлгаж гарлаа.

	— Тү-тү!.. гэж Николай хачин дуугарснаа сайн зант морь нь өөрөө ухасхийн бэл уруудан давхиж усны гуу ганга дээгүүр харайлган чононы хажуу бөөрнөөс дайрав, нохойнууд, улам хурдлан давхиж гүйцэж түрүүлэв. Николай өөрийнхөө хашхирч байгааг ч сонсохгүй, давхиж яваагаа ч мэдрэхгүй, давхиж яваа газар, нохдыг ч үзэхгүй, гагцхүү хөндий уруудан чигээ өөрчлөлгүй улам хурдлан зугтааж яваа чоноо л харна. Өргөн ташаатай, хар алаг Милка хамгийн түрүүн араатанд дөхөн очиж ойртон ойртсоор харагдана. Ойрт ойртсоор... Дэргэд нь хүрэхэд чоно түүнийг хяламхийлээ, харин наадах нь бушуулдаг зангаараа хурдалсангүй. Милка гэнэт сүүлээ сөхөн, урд хоёр хөлдөө дулдуйдаж байна.

	— Ту-ту-ту-ту! гэж Николай хашхирав.

	Улаан Любим, Милкийн хажуугаар дайран өнгөрч чоно руу зоригтой довтолж очоод хонгоноос нь хазсанаа төдхөн нөгөө талд нь цовхрон гарав. Чоно оцосхийн сууж шүд зууснаа дахин босож цааш давхихад тулж очихгүй байгаа олон нохой алд дэлмийн зайтай даган давхилдлаа.

	«Алдлаа шүү! Хэрхэвч болохгүй!» гэж бодсон Николай сөөнгөтөн хашхирна.

	— Карай! Ту-т-! гэж тэр өөрийн ганц найдвар болсон хөгшин хасараа нүдээр хайн хашхирч байна. Карай аль байдгаараа сунан харайж хөгшин ч гэлээ бүхий л хүчээ шавхан давхих зуур чоныг харан харан холуур амдах маягтай нүсэр харайлгаж байна. Чонын хурдан харайх, нохойн удаан харайх хоёрыг зүйрлэхэд Карайн тооцоо алдаатай байгаа нь үзтэл ил байлаа. Чоно нэг л хүрч очиж гэм зугтаад алга болох тэр ой мод Николайд тун холгүй болчихсон харагднам. Өмнө нь хэсэг ноход, нэг анчин бараг амджээ. Горьдлого тасрах бас ч болоогүй. Николайн үл таних, өөр сүргийн хүрэн хулдуу өнгөтэй нэг сунагар урт нохой чононы өмнөөс шууд нисэн очиж дайраад бараг онхолдуулчхав. Чоно ч тэгнэ байх гэмээргүй хурдан гэгч нь өндийн босоод нөгөө хүрэн хул нохой руу дайрч тасар хазав. Гэдсээ хүү татуулан цусанд бялдагдсан тэр нохой чих дөжрөм гаслаад толгойгоороо газар шааж ойчив.

	— Карай минь! Аав аа! гэж Николай уйлав.

	Гуяндаа хонгорцог сагсалзуулсан хөгшин хасар саяын болсон зогсолтын ачаар чонын замыг тасалж түүнээс дөрөв тавхан алхмын зайтай болжээ. Өнөөх чоно маань аюул нөмөрлөө гэж мэдсэн янзтай Карайг нэг хяламхийснээ сүүлээ улам хавчаад хурдлан харайв. Гэтэл Карай гэнэт яасныг бүү мэд үсрээд чонон дээр мордчих нь тэр, тэгээд хоёул өнхөрсөөр өмнөө байсан усны гуу ганга руу ороод явчихыг Николай харав. Тэр гангын дотор өнөөх чонон дээр баахан нохой шавж дундаас нь чонын буурал үс, өрөөсөн хойд хөл гозолзож, чихээ хулмайж айж аахилсан толгой цухуйсан (Карай түүнийг багалзуураас нь зуужээ) тэр минутыг Николай амьдралдаа тохиолдсон хамгийн азтай минут гэж санажээ. Тэр бууж чоныг дэлсэх гэж эмээлийнхээ бүүргээс барьтал тэр олон нохойн дундаас чонын толгой гэнэт цухуйн, урд хоёр хөл нь ганганы ирмэг дээр гарав. Чоно шүд ярзайлган (Карай багалзуурыг нь тавьжээ) хойд хөлөөрөө гуу ганганаас үсрэн гарч сүүл хавчин нохдын дундаас мултарч урагш чавхадлаа. Карайн үс сэгсийн боссон байх бөгөөд бэртсэн буюу шархтсан бололтой арай чарай тэр гуу ганганаас авиран гарлаа.

	— Бурхан минь! Яах нь энэ вэ?.. гэж Николай дуу алдав.

	Өвгөн ахын анч, нөгөө талаас нь чоныг амдан гарч ирэхэд ноход нь чоныг бас зогсоогоод бүслээд авав.

	Николай, түүний агтач, өвгөн ах, түүний анчин дөрөв нөгөө араатныхаа дээгүүр эргэлдэж нохдоо тухиран хашхичин, чоныг оцойн суух бүр мориноосоо буухыг завдан, чоныг сэгсчин босоод амь мултрах ёстой нөгөө ойн хожуулт газар луугаа зүглэн чавхдах бүр ухасхийн давхиулж байлаа.

	Бүр тэгж тухирч эхлэхэд Данило тухирах чимээ авмагц ойн цоорхойд давхин гарчээ. Карай чонотой ноцолдохыг хараад одоо хэрэг шувтарлаа гэж бодоод мориныхоо амыг татав. Гэтэл тийнхүү анчдыг мориноосоо буутал өнөөх чоно нь нохдыг сэгсчин хаяад ум хумгүй зугтсан тул Данило хул мориороо чонын зүг тийш биш, харин Карайн адилаар чоныг амдан шууд өнөөх ойн хожуулт газар луу давхилаа. Тэр зүг давхисных өнөөх чоныг өвгөн ахын ноход хоёр дахь удаагаа зогсооход чонын дэргэд хүрч очих нь тэр.

	Данило, зүүн гартаа чинжаал хутга сугалан барьж хул мориныхоо чавхайсан гэдсийг ташуурдаж явна.

	Дэргэдүүр нь хул морь уухилан, аахилан өнгөрч, хүн унах чимээ гарч Данило тэр олон нохойн дунд өнөөх чоно дээр мордож чихнээс нь барьж авахыг оролдож байхад л Николай түүнийг сая олж харсан ба дуу чимээг нь сонсжээ. Анчид, ноход, чоно ч гэсэн одоо нэгэнт өнгөрлөө гэдгийг мэдлээ. Араатан айн сандарч чихээ хулмайн босохыг оролдовч ноход түүнийг тал талаас нь зууран бүчжээ. Данило өндийсхийн мөлхөөд дахин хэвтэж амрах гэж байгаа хүн шиг нүсэр биеэрээ чоныг дарж чихнээс нь шүүрэн барилаа. Николай чоныг хутгалъя гэтэл Данило: «Байг, амыг нь боочихъё» гэж шивнээд шилэн хүзүүг нь гишгэв. Аманд нь мод хийж гинжээр хазаарлаж буй мэт боогоод хөлийг нь хүлж, Данило чоныг хоёр дахин өнхрүүлэв.

	Ядарч зүдэрсэн боловч магнай тэнийн баярласан анчид амьд хашир чоноо үргэж үүрсэх морин дээр тэгнээд гасалж гангинах нохдоо дагуулсаар бөөгнөж цуглах ёстой газар луугаа явцгаав. Хөөгүүлийн хоёр залуу, нохой гурвыг авч явна. Анчид тал талаас олз омог, яриа хөөрөөтэй цугларан ирж бүгдээрээ л тэр хашир чоныг үзэх гэж овооролдоход цаадах нь амандаа мод барин хүлэгдсэн том толгой унжуулан тэр олон бүчиж тойрсон хүн ба нохдыг шил мэт нүдээрээ хялам хялам харна. Биед нь хүрэхэд хүлээстэй хөл нь давхийн чичирч хүн амьтан бүгдийг зэрлэг боловч эгэл байдлаар харж байна.

	Илья Андреич гүн-еэ мөн чонын дэргэд очиж оролдов.

	— Аа мөн хашир эд ээ, мөн хашир эд ээ, аа? гэж дэргэдээ зогсож буй Данилаас асуухад Данило малгайгаа яаралтай авч:

	— Хашир аа, гэгээнтэн минь гэв.

	Гүн-еэ, тэр чоныг харалгүй өнгөрөөж, Данилд зэмлүүлж байснаа санаж, 

	— Чи, хө, баахан ууртай найз байна шүү гэхэд Данило юү ч хэлэлгүй харин ичиж зовсон байдалтай, хүүхдийн гэмгүй ялдам инээмсэглэлээр мишээв.

	 


VI

	 

	Өвгөн гүн, гэр лүүгээ явжээ. Наташа, Петя хоёр одоохон харина гэж амлаад анчидтай үлджээ. Өдөр яагаа ч үгүй эрт байсан болохоор ан аваа үргэлжлүүлцгээжээ. Жин үдэд битүү ширэнгэ модтой гуу ганга газар луу хөөгүүлийн нохдоо оруулав. Тариаг нь хадаж авсан газар зогсох Николайд анчид нь бүгд харагдах аж.

	Николайн өмнө талд харагдах өвөлжих тариан талбайд нэг анчин нь самрын бутны арын нүхэнд зогсож байна. Хөөгүүлийн нохдыг оруулсан даруйд Николайн мэдэх Волторна гэдэг нохойн тухирах чимээ гарав. Бусад нь түүнтэй нийлж, хэсэг чимээ тасарснаа дахин хөөх дуулдана. Минутын дараа төглийн дотроос үнэг үргээв гэсэн дохио өгөхөд ноход бүгдээрээ бөөгнөрөн Николайгаас холдож өнөөх өвөлжих тариан талбайн зүг чавхдацгаав.

	Өвс шарилж болсон гуу гангын эргээр улаан малгайтай нохойчид, нохойнууд давхилдах нь харагдах бөгөөд тээр тэр өвөлжих тариан талбайгаар үнэг юу юугүй гараад ирэх байх хэмээн хүлээв. Нүх шиг хонхорт зогсож байсан өнөөх анчин хөдөлж нохдоо тавив. Гэтэл сүүлээ годойлгосон намхан улаан үнэг өвөлжих тариан талбай дундуур яаран жирийлгэхийг Николай харав. Нохойнууд түүнд ойртов. Бүр ойртохлоор нь үнэг тэдгээрийн хоорондуур бултан, сахлаг сайхан сүүлээрээ шарван хуурч байх бөгөөд нэг цагаан нохой, дараа нь бас нэг хар нохой бий болж, бүгдээрээ холилдон нийлж... учир нь олдоход бэрх юм болов. Нохдын дээр улаан малгайтай нэг анчин, бас ногоон өнгийн урт дээлтэй харийн нэг хүн давхин очлоо.

	«Энэ чинь юү вэ? Хаанаас гараад ирэв? Өвгөн ахын анчин биш байна» гэж Николай бодно. Анчид үнэгийг салгаж аваад ганзагалалгүй удаан зогсоцгоов. Морьд нь эмээлтэйгээ цулбуураас бариулан зогсох ба ноход нь хэвтэж байна. Анчид гар даллацгаан үнэгийг янзалж байна. Яг тэр зүгээс зодоон үүслээ гэсэн дохио эвэр бүрээ үлээх чимээ гарлаа.

	— Илагины нэг анчин манай Ивантай л үзэлцэж байна гэж Николайн агтач хэлэв.

	Николай, дүү Петя хоёрыгоо нааш ир гэж агтчаа явуулаад нохойчдын нохдоо цуглуулсан тэр газар луу өөрөө алхууллаа. Хэд хэдэн ангуучин тэр зодоон болж буй газар давхилдан очив.

	Николай мориноосоо бууж, Наташа, Петя хоёртой хамт ирсэн хөөгүүлчдийн дэргэд зогсоод уг хэрэг юу болж төгсөхийг хүлээв. Ойн цоорхойн цаанаас өнөөх зодоон хийсэн анчин үнэг ганзагалчихсан ирээд залуу ноёнд холоос малгайгаа авч зүг чигтэй ярихыг оролдовч нүүр царай нь зэвхий дааж, амьсгаа давхцан, уур нь багтаж ядав. Нэг нүдээ дэлсүүлсэн харагдах боловч өөрөө мэдээгүй яваа бололтой.

	— Ta нар юү болов оо? гэж Николайг асуухад

	— Яалаа гэж манай хөөгүүлч нохдын аманд орсон юмыг тэр булаасан байх вэ! Миний бор жингэр барьчихсан юм чинь. Яваад үз л дээ! Тэгээд үнэг булаацалдаад! Би тэгээд ноцолдсон, тэр ганзаганд нь байна. Үүний нь амтыг үзэх үү? гэж тэр анчин чинжаал руугаа зааж бас л дайсан этгээдтэйгээ ярьж буй гэж бодсон бололтой омогдов.

	Николай, тэр анчинтай үг хэлцэлгүйгээр орхиж, охин дүү Петя хоёрыгоо хүлээж байгаарай гэж хэлчхээд тэр Илагины дайсагналт ан ав болсон газар луу явав.

	Ялалт байгуулсан саяын анчин олон анчны дундуур зүсэн ороход нь талархалтай сониуч хүмүүс түүнийг бүчин авахад тэр байгуулсан гавьяаныхаа тухай тэдэнд ярив. Учир начир нь юү байсан гэвэл, Ростовынхонтой хэрүүл маргаантай байдаг Илагин, Ростовын харьяат газар дээр ан хийгээд одоо Ростовынхны ан хийж байсан тэр газар луу зориуд очихыг зарлиг болгоод тэдний авлаж буй юмыг өөрийнхөө анчнаар агнуулсан хэрэг байжээ.

	Николай тэр Илагинтай урьд нь уулзаж учирч яваагүй ч гэсэн өөрийн бодлоор буюу зөнгөөр дундыг баримталдаг хүн биш болохоороо тэр помещикийг ширүүн догшин, дураараа дургидаг хүн гэж улсын хэлэлцэхийг сонсоод түүнд үнэн голоосоо дургүй нь хүрдэг, түүнийг хамгийн заналт дайснаа гэж бодно. Тэгээд одоо тэр ташуураа гартаа чанга атгаж, дайсныхаа эсрэг хамгийн шийдэмгий аюултай ажиллагаа явуулахаас ердөө ч буцахгүйгээр хорсон занаж, хамаг бие сэтгэл чичирхийлэн түүн дээр очихоор явж байна.

	Түүнийг ойн сэжүүр өнгөртөл хоёр агтчин дагуулж, сайхан хав хар морь унасан, толгойдоо минжин малгай тавьсан бүдүүн тарган ноён өмнөөс нь гарав.

	Илагиныг дайсан гэсэн чинь харин залуу гүнтэй сайхан танилцахыг хүсэж байгаа ер нь их догь, аятайхан хүн гэж Николай боджээ. Илагин, Ростовын дэргэд ирээд минжин малгайгаа сөхөсхийн ёсолж хэлэхдээ ийм хэрэг гардаг маш муухай юм боллоо, бусдын нохойн барьсан анг булаасан тэр анчныг шийтгэ гэж байгаа гүн-еэг өөрийнхөө газар дээр ан ав хийхийг гуйсан юм гэлээ.

	Ахыгаа аймшигтай юм хийчихнэ байх гэж айсан Наташа араас нь ойрхон дагаж явжээ. Хоёр дайсан хоорондоо эвсэг найрсгаар мэхэлзэн ёсолж байхыг тэр хараад дэргэд нь очив. Илагин минжин малгайгаа бүр дээш өргөж Наташад ёслоод ялдамхан инээмсэглэж, гүнгийн охины тухай бишгүй олон сонссон, анд хорхойтой, биеийн үзэсгэлэн гоогоороо Диана дагинатай адил юм байна гэлээ.

	Илагин, өнөөх анчныхаа хийсэн гэмийг арилгахын тулд Ростовыг тэндээс нэгэн мод хярааны газар байгаа эгц эрэгт очихыг шимтэн гуйх бөгөөд түүнийгээ өөртөө зориулж хадгалан тэнд туулай гэдэг хөлд тээглэмээр олон гэнэ. Николай чингэхээр болсон тул ангуучид хоёр дахин олон болоод чанагш хөдлөв.

	Илагины эгц эрэг хүртэл тал дундуур явах ёстой байсан тул анчин зэрэгцэн явцгаалаа. Ноёд тэргүүлжээ. Өвгөн ах, Ростов, Илагин нар хүнд мэдэгдэхгүйг хичээн хүний нохдыг хулгай нүдээр сэм ажиж, өөрсдийн сайн нохдын энд хүрэхүйцийг тэвдэн хайна.

	Илагины сүрэг нохдын дотор биеэр томгүй эршүүд нарийхан боловч шөрмөс сайтай, нарийхан хоншоортой бүлтгэр хар нүдтэй, шар халтар жингэр Ростовд онц гоё харагджээ. Илагины нохдыг Ростов их хурдан гэж урьд дуулсан, энэ гоё хөөрхөн жингэрийг Милкагаас илүү юм гэж бодоод Илагины сэдэж ярьсан энэ жилийн ургацын тухай яриан дундуур түүний улаан алаг жингэр лүү зааж, 

	— Хөөрхөн нохой байна шүү Хурдан биз? гэж хайхрамжгүйхэн асуухад цаадах нь

	— Энэ үү? Тийм ээ, сайн нохой, ан барьдаг амьтан даа гэж Илагин шар халтар Ерза нохойныхоо тухай хайхрамжгүй маягтай хэлэв. Тэр нохойг ноднин хөршөөсөө гурван өрх айлаа өгч байж авсан ажээ.

	— Танай ч гэсэн, гүн гуай, цайлгасан тариа будаагаар нэг ихгүй юү? гэж тэр яриагаа үргэлжлүүлснээ залуу гүнгийн сонирхож буй зүйлд бас хариу өгөх нь зүйд тохирох хэрэг гэж бодоод нохдыг нь шинжин харснаа өргөн банхгараараа нүдэндээ туссан Милка нохойг зааж:

	— Танай энэ хар алаг сайхан нохой байна шүү! гэхэд Николай:

	— Тийм шүү, зүгээр хурдан гэв. «Энэ талд нэг том туулай босоосой, тэгвэл ямар нохой болохыг нь чамд үзүүлээд өгөх сөн!» гэж Николай бодов. Тэгээд агтчин руугаа эргээд хэлсэн нь: Хярсан туулай олж үргээсэн хүнд нэг рубль шагнана гэв.

	— Зарим анчин хүний нохой, ан авд нь их атаархах юм, юунд тэгдэг юм бол. Би гүн танд өөрийнхөө тухай хэлэх юм бол: жаал тэнэж, иймэрхүү улстай, хамт явахаас өөр илүү сайхан юм хаа байх вэ гээд тэр (Наташийн өмнө минжин малгайгаа бас авч ёслов) би ингэхэд л дуртай, түүнээс биш хэд хэчнээн арьс үстэй болов, хэчнээн юутай ямар олзтой ирэхийг би ер тоодоггүй! гэлээ.

	— Тийм шүү.

	— Хүний нохой юм бариад байхад минийх барьсангүй гэж гомдож уурлаад ч яах юм билээ, ан авлаж байгааг л сонирхвол боллоо шүү дээ, тийм биз дээ, гүн-еэ? Тэгээд бас миний бодоход... гэтэл яг энэ үеэр зогсож байсан тайгчдын нэг нь: Ту-ту! гэж уртаар татан хашхирах дуулдав. Тэр хүн, хадлангийн намхан овоон дээр гарч ташуураа далайж дахин — Ту— ту! гэлээ. (Ингэж хашхирч, ташуураа далайж байгаа нь энд хярсан туулай олж харлаа гэсэн дохио тэмдэг ажээ.

	— Өө, олсон шиг байна, яах вэ, авлацгаая даа, гүн гуай гэж Илагин нэг их сүйд болсон янзгүй хэлэв.

	— Тэгье, дөхөж очих хэрэгтэй, цугтаа юү? гэж Николай хариу өчихдөө өөрийнхөө нохдыг өрсөлдүүлж ердөө л үзээгүй одоо өрсөлдөх Ерза, өвгөн ахын улаан Ругай хоёрыг ээлжлэн харав. «Миний Милка ч эдний дэргэд юм болохгүй байх даа» гэж тэр Илагин, өвгөн ах хоёрын хамт туулай руу дөхөн явах зуураа бодов.

	— Том уу? гэж Илагин өнөөх туулай илрүүлсэн анчнаас асуугаад Ерза нохойгоо харж исгэрэн байхдаа сэтгэл нь хөдөлжээ.

	— Михаил Никанорыг та яах вэ? гэж өвгөн ахаас тэр асуух үед өвгөн ах хөмсөг зангидан явснаа:

	— Би оролцоод яах вэ? Ta нарын энэ зүйтэй хэрэг! Мянга түмийн үнэтэй ноходтой, та нар л хүч сорилц, би харж байя! гэлээ, 

	— Ругай! За яваарай! гэж хашхирснаа Ругаюшка! гэж хойноос нь өхөөрдөж энхрийлэх нь тэр улаан нохойдоо хайртай итгэлтэй байгаагаа илтгэсэн хэрэг ажээ. Тэр хоёр өвгөн, өөрийнхөө ах гурвын сэтгэл нууцаар догдлон байгааг Наташа харж мэдээд өөрөө ч бас сэтгэл догдолжээ.

	Дов дээр ташуур далайн зогсох анчны зүг ноёд алхуулсаар дөхөн очив. Яг захад явж байсан хөөгүүлчид нөгөө туулайнаас зайцан эргэв. Ноёдоос бусад анчид бас зайцав. Юм бүхэн яаралгүй, аажуу уужуу байна.

	— Хаашаа хараад хэвтэж байна? гэж Николай тэр туулай олж харсан анчинд зуугаад алхам ойртож очин асуугаад анчин хариу хэлж амжаагүй байтал өнөөх туулай нь аюул болохыг зөгнөн мэдэж тэсэж чадалгүй босон харайлаа. Хос хосоороо холбоотой сүрэг ноход улин гасалж ганганасаар туулайн хойноос бэл уруудан давхилдав. Сүргээс гадуур байсан ноход, хөөгүүлийн ноход ба туулайн зүг жирийлгэцгээв. Яаралгүй явж байсан нохойч-анчид «Зогс!» хэмээн нохдоо хорьж байхад гарж нохойн эзэд «Ту— ту!» хэмээн нохдоо турхирч бүгд давхилдав. Тайван явсан Илагин, Николай, Наташа, өвгөн ах дөрөв өөрснөө яагаад хаашаа явж буйгаа мэдэлгүй, зөвхөн ноход, туулайг л харна. Тэрхүү авын явцыг хормын төдий ч болов хараанаасаа салгахаас л айж явна. Нүгэлтэй том, хурдан туулай тааралджээ. Босон хараймагцаа дэгдээд алга болсонгүй, харин тал бүрээс шуугилдах, морин төвөргөөн дуулдахыг чих соотолзуулан чагнаснаа арваад удаа аажимхан дэгдэж, нохдыг ойртон очиход сая аюул нөмөрснийг мэдээд чигээ сонгон авч чихээ хулмайн хар хурдаараа жирийлгэж гарлаа. Туулай уг нь хадлангийн ормог дээр хэвтэж байсан бол одоо өвөлжих тарианы бамбалзуур талбайгаар давхив. Туулайг анх олж харсан анчны хоёр нохой туулайд хамгийн дөт очсон учир туулайг түрүүлж хараад хойноос нь шууд дайрчээ, гэсэн ч тэр хоёрыг дөхөж очих яагаа ч үгүй байхад Илагины шар халтар Ерза тэр хоёрын хажуугаар нисэх мэт хурдлан нохойн биеийн чинээ зайд очсоноо хурдаа тун сүрхий нэмэн туулайн сүүлнээс шүүрэн хазахыг зэхэж шүүрлээ гэж бодтол хий мөргөн өнхрөөд явчхав. Туулай нуруу тэнийлгэн улам хурдлав. Ерзагийн араас өргөн ташаат хар алаг Милка жирийлгэн харайсаар туулайд төдхөн дөхөж очлоо.

	— Милушка минь, эжий минь! гэж Николай баярлан хашхирав. Одоо л гүйцэж очоод бариад авах нь гэтэл хажуугаар нь өнгөрдөг байна. Сайхан Ерза дахин гүйцэж очоод яг сүүлнийх нь дээгүүр өнгийн давхихдаа одоо алдалгүй барина гэж гуянаас нь хазахаар хэмжээ авч яваа юм шиг харагдана.

	— Ерзынька! Хөөрхий минь! гэсэн уйлагнах, хачин дуугаар Илагин хашхирлаа. Ерза, түүний залбирлыг анзаарсангүй. Одоо л барилаа гэмээр болтол нохой шургачин, хадсан тариан талбай, өвөлжих тариан талбай хоёрын зааг дээр гарав. Ерза, Милка хоёр тэрэгний хос арал шиг зуузай холбон давхисаар дахиад л туулайдаа тулж очив. Ноход тийм түргэн ойртож чадахгүй учир өвсний зааг дагаж явах нь туулайд дээр байв.

	— Ругай! Ругаюшка! Би андахгүй! гэж энэ үе нэг шинэ дуу хоолой гарлаа. Тэгтэл ч өвөг ахын бөгтөр улаан нохой нуруу сунган сунайсаар түрүүчийн хоёр нохойтой зэрэгцэн очиж түрүүлээд аюултай хурдлан давшиж туулайн дээр бууж заагаас нь өвөлжих тариан талбай руу шахан оруулж бас улам ч омогтойгоор шалбааг, шавартай газраар хурдлан, өвдөгцөө шавар шалбаагт орж, ар зоогоо шавардан өнхөрч ойчихдоо туулайн хамт холбирч яваа харагдана. Хошуурсан олон нохой түүнийг бүслэв. Ганц минутын төдий өнгөрөхөд бүгд тэр бөөгнөрсөн нохойн дэргэд очин зогсжээ. Магнай тэнийтлээ баярласан нэг өвгөн мориноосоо бууж ирэнгээ туулайн шийрийг тас огтлов. Цусыг нь гоожуулах гэж сэгсрэхдээ тэр ийш тийш түгшсэн байдалтай нүд хэсүүлэн харна, гар хөлөө эв дүйгүй хөдөлгөж хэнтэй юун тухайг ч мэдэхгүй ярьж байлаа. «Би андахгүй... энэ нохдыг... бүгдийг нь даваад... мянгынхыг нь ч, рублийнхийг нь ч би андахгүй! гэж хэн нэгэн хүнийг загнаж байгаа юм шиг, бүгд л манай дайсан гэсэн шиг, бүгд л түүнийг доромжилж байгаад явж явж одоо л зөвөө олж авч байгаа юм шиг тал тал тийш хялав цалавхийн амьсгал давхцуулан ярилаа. «Ta нарын мянга түмийн үнэтэй ноход чинь аль вэ дээ, би андахгүй» гэж дахин хэлэв.

	— Ругай! Май шийр ид! гэж огтолж салгасан шороонд холилдсон өнөөх шийрийг хаяж өгөөд, — Хөлөөрөө явж хөлсөө авдаг юм чинь би андахгүй! гэнэ.

	— Ядарч гүйцэж, ганцаараа гурван удаа гүйцсэн юм даг гэж бас Николай хэний юү хэлж байгааг сонсохгүй, өөрийнх нь хэлж байгааг хүн сонсож ч байгаа юм уу үгүй ч юм уу гэдгийг үл анзааран ярьж байна.

	— Яах аргагүй тэгсэн гэж Илагины анч хэлэхэд

	— Тийм ээ, зогссон л бол гүйцсэн нохой ямар ч байсан барина гэж сэтгэл догдлон, морин дээр давхиснаас амьсгаа нь давхцаж, нүүр царай нь улайсан Илагин бас хэлэв. Мөн энэ үеэр Наташа чих дөжрөм жингэнэсэн дуугаар бөөн баяр хөөр болон хашхичин ярьж байна. Тийнхүү хангинаж жингэнэсэн хоолойгоор ярьж байгаа нь бусад анчдын нэгэн зэрэг ярьж байгаа зүйлийг л илэрхийлнэ. Өөр үед бол түүний жингэнэсэн ийм дуу хоолой хачин санагдана, өөрөө ч ичиж, бусад хүн ч гайхах байсан биз ээ. Өвгөн ах, туулайг өөрөө ганзагалахдаа их л сурамгай дадамгай ажиллаж мориныхоо нуруун дээгүүр давуулан шидэхдээ бүгдийг нь зэмлэж, хэнтэй ч ярихыг хүсэхгүй байна гэсэн байдалтай, хул мориндоо мордоод явчихлаа. Түүнээс бусад нь бүгд гунигтай, доромж царайлан тал тал тийш явж их хугацаа өнгөрсөн хойно л сая тэд урьдынхаа жишимгүй байдалд орж чаджээ. Шавар шавхайд холилдож, төмөр гинжээ харжиг харжиг хийлгэх бөгтөр нуруутай шар халтар Ругай нохой эзнийхээ морийг хатируулан явахад ялагчийн дүртэйгээр айвуу тайвуу давхин одохыг тэд нүд салгалгүй ширтэн харав. «Ан авлаагүй цагт надад бусдаас гойд юм байхгүй шүү дээ, харин тэр цагт мэдэлтэй бай!» гэж байгаа юм шиг тэр нохой Николайд санагджээ. Үүнээс бүүр сүүлд өвгөн ах, Николайн дэргэд очоод яриа үүсгэжээ. Өвгөн ах, тийнхүү өөртэй нь ярих болсонд Николай баярласан байна.

	 


VII

	 

	Орой болсон хойно Илагин, Николайтай салах ёс гүйцэтгэх үед Николай гэрээсээ их хол байсан болохоор ангаа орхиж манайд (өвөг ахынд) оч, манай Михайловка тосгонд очиж хоно гэсэн өвгөн ахынхаа урилгыг хүлээн авчээ.

	— Манайд ороод гарвал уу? Би андахгүй! Бүр догь болно, тэнгэр нэг л биш, нойт орох төлөвтэй, амарцгаавал аятай бус уу, гүнгийн жаал охиныг тэргэнд аваад явж болно гэж өвөг ахын хэлэхэд цаадах нь за гэснээ тэрэг аваад ир гэж нэг анчныг Отрадный руу явуулав, Николай, Наташа, Петя гурав өвгөн ахын руугаа явав.

	Ноёныг угтахаар ордны том, жижиг таван хүн ёслолын хаалганы довжоон дээр гүйн гарав. Арын довжооны тэнд хэдэн арван хөгшин залуу, том жижиг бүсгүйчүүл хүрэлцэн ирж буй анчдыг харах гэж шагайна. Бүсгүй, ноёгтой хүн— Наташа морьтой ирсэн явдалд өвөг ахын орд харшийн хүмүүс жигтэйхэн сонирхож ичиж зовохоо ч мэдэхийг больж дэргэд нь ирээд нүд рүү нь гөлрөн ширтэж түүнийг хүн биш, гайхамшигтай ер бишийн амьтан, тэгэхлээр, өөрийнх нь тухай хүн юу ч ярьсан ойлгох ч үгүй сонсох ч үгүй гэсэн юм шиг ийм тийм хэмээн ярьцгааж байлаа.

	— Аринка, хараач торхон дээр сууж байхыг нь! Өөрөө сууж байхад хормой нь хөдлөөд байхыг... тэр хараач, амыг нь!

	— Хөл гарыг нь!

	— Хүүш, татаар хүүхэн байна!

	— Яаж чи чинь онхолдчихсонгүй вэ? гэж хамгийн зоригтой нэг авгай Наташаас шууд асуув.

	Өвөг ах, мод цэцэрлэг тойруулан тарьсан модон байшингийнхаа довжооны дэргэд мориноосоо буугаад гэр орныхноо нэг хэсүүлж харснаа хэрэггүй улсыг зайл, одоо зочдыг хүндэлж, ан авд юү хэрэгтэй бүхнийг бэлд гэж захирангуйгаар хашхирав.

	Бүгд тараад алга болов. Өвгөн ах, Наташийг морин дээрээс нь буулгаж, довжооны хотолзсон гишгүүр дээгүүр хөтлөн явлаа. Шавардаж шохойдоогүй, дүнзэн дотортой байшин дотроо тийм ч их цэвэргүй харагдана, түүн дотор суудаг улсын зорилго нь толбогүй байх гэсэн хэрэг биш гэхдээ нэг их яахаа алдсан гэмээргүй байлаа. Гонхны дотор шинэхэн алим жимсний үнэр хамраар ханхийж чоно, үнэгний арьс өлгөөстэй харагдана.

	Өвөг ах, гийчдээ цааш нь дагуулж яваад эвхмэл ширээтэй, улаан сандалтай жижигхэн өрөөгөөр оруулснаа дугариг хусан ширээ, дивантай зочны өрөөгөөр мөн оруулж, дараа нь хуучирч урагдсан дивантай, элэгдсэн хивс дэвсээтэй, ханандаа Суворов, өвөг эцэг, эхийн болон өөрийнх нь цэргийн хувцастай авхуулсан зургуудыг хадсан тасалгаандаа оруулав. Тэр тасалгаанд тамхи, нохойны үнэр хамар цоргино. Ta нар энд гэртээ байгаа юм шиг тааваараа байгтун гэж хэлээд өөрөө гарч одов. Зоо нуруу нь бохир хэвээр Ругай орж ирж диван дээр гарч хэвтэн биеэ долоож үмхэлж гарлаа. Тэр тасалгааны үүдэнд гудам байна, тэр гудамд уранхай хөшиг бүхий далдавч харагдана. Далдавчийн цаана бүсгүй хүний инээх, шивнэлдэх сонстоно. Наташа, Николай, Петя гурав гадуур хувцсаа тайчаад диван дээр суулаа. Петя толгойгоо гараар тохойлдон тулж сууснаа төдхөн унтаад өгөв. Наташа, Николай хоёр дуугүй сууна. Нүүр царай нь аяншиж, ходоод хоосон ч их баяр баясгалантай байна. Тэр хоёр бие биеэ ажиглан харав. (Николай, ан хийсний дараа тэр өрөө тасалгаанд охин дүүдээ эр хүний давуу талыг харуулаад хэрэггүй гэж үзжээ) Наташа ах руугаа хараад нүд ирмэхэд хоёул удаан тэсэж чадсангүй юунаас болж инээх болсноо бодож амжилгүй чангаар инээд алдав.

	Төдхөн өвгөн ах казак дээл, хөх өмд, жижигхэн савхин гутал өмсөөд эргэж орж ирэв. Отрадныйд байхдаа өвөг ахыгаа тэр дээлтэй явахад нь Наташа гайхаж дооглодог байсан байтал одоо үзэх нь ээ тэр дээл нь ямар ч маягийн дээлээс доргүй харагджээ. Өвөг ах зан сайтай байсан болохоор ах, дүү хоёрын инээлдэхэд гомдох байтугай харин тэр шалтгаангүй инээлтэд өөрөө нийлж байна (өөрийнх нь аж төрж буй байдлыг шоолон инээх юм гэж зүүдлэхээр ч үгүй байжээ)

	— Залуу гүн ахай минь, Би андахгүй шүү, өөр ийм хүн би үзээгүй! гэж тэр хэлэнгээ нэг урт модтой гансыг Ростовт өгч өөр нэг богинохон хэрчлээс бүхий модтой гансыг сурсан зангаараа гурван хуруугаар хавчжээ.

	— Өдөржин, эр хүнээс дутахгүй явж явж ирээд одоо хээвнэг байх!

	Өвөг ахын хойхноос хөлийнх нь чимээг сонсоход хөл нүцгэн эмэгтэй хүн үүд нээв бололтой, нээрээ ч дээр нь зөндөө их юм тавьсан том тосгуур барьсан тарган цатгалан, улаа бутарсан нүүртэй, дөч эргэм насны, давхар эрүүтэй, бомбогор улаан уруултай сайхан хүүхэн үүдээр орж ирэв. Нүдэнд дулаан, ялдамхан тэр хүүхэн гийчдээ хүндлэн хөдлөх барих бүрдээ тэднийг ажин, эелдэг хөхиүнээр мишээж, тэднийг хүндлэн мэхэсхийх ажээ. Хэрээс арай хэтрэн махалж, бүдүүрсний учир гэдэс цээжээ урагш түрж, толгойгоо гэдийх болсон авч тэр эмэгтэй (өвөг ахын гэрийн нярав) алхаж гишгэх нь жигтэйхэн хөнгөн шингэн. Ширээн дээр очиж тосгуураа тавьснаа булцгар цагаан гараараа бүтээлгийг нь эвтэй нь аргагүй авч шилтэй архи, хоол, хачрын зүйлийг ширээн дээгүүр өрлөө. Ажлаа дуусгаад үүдэн дээр очиж инээмсэглэн зогсов. «Уухай энэ бид хоёр! Одоо өвөг ахаа ойлгов уу?» гэж тэр хүүхнийг орж ирснээс хойш Ростовт бодогдох болов. Яаж ойлгохгүй байх билээ. Анисья Федоровнаг орж ирмэгц өвгөн, уруулаа мушийлгасхийн баяртай, өег байдлаар инээмсэглэж, хөмсөг зангидсан өвөг ахынхаа учрыг Ростов байтугай Наташа ч ойлгожээ. Тосгуур дээр нь өвсний ханд, бор шөл, мөөг, цөвтэй хар гурилаар хийсэн гамбир, зөгийн бал, чанамал ба исгэмэл бал, алим жимс, түүхий ба шарсан самар, балтай хольсон самар байлаа. Дараа нь Анисья Федоровна, балтай чихэртэй чанамал жимс, гахайн мах, дөнгөж сая шарсан тахианы мах авчрав.

	Энэ бүгдийг Анисья Федоровна няравдаж, цуглуулж, чанаж бэлджээ. Энэ бүгд Анисья Федоровнагийн амталж найруулсан зүйл байлаа. Шөл шүүс, цэвэр нямбай, цэмцгэр цагаан, ялдам мишээлт нь хүртэл тэр бүгдэд шингэжээ.

	— Хатагтай гүн-ахай минь зоогло, зоогло гэж тэр, Наташад юм юмнаас авч өгөн дайлж байна. Наташа бүгдээс нь идээд л байлаа, тийм гамбир, тийм жимс, бал, самар, тийм амттай тахианы махыг хаа ч хэзээ ч идэж үзээгүй юм шиг санагджээ. Анисья Федоровна гарч явлаа. Ростов, өвөг ах хоёр оройн зоогийг интоорын шүүсээр даруулан зооглохын завсар өнгөрсөн, ирээдүйн ан авын тухай Ругайн тухай, Илагины нохдын тухай ярилцав. Наташа диван дээр эгц суугаад тэр хоёрын яриаг нүд гялалзуулан, чагнаж суулаа. Петяд юм идүүлэх санаатай сэрээх гэж хэд дахин оролдсон боловч цаадах нь үл ойлгогдох юм хэлээд сэрж өгсөнгүй. Наташа дотроо их баяртай, ийм шинэ байдалд байх таатай санагдах учир өнөөх тэрэг нь мөд хүрээд ирэх байх гэхээс л айж байлаа. Танил тал улсаа анх удаа гэртээ урьж байгаа хүмүүст үзэгддэг ёсоор гэнэт нэг хэсэг дуугүй болцгоосон үед нь өвөг ах гийчдийнхээ бодол санааг тааж мэдээд хариу болгож ингэж хэлэв:

	— Ингэхэд би ч хэдийхэн удаан амьд явах вэ... Үхнэ. Би андахгүй! Юу ч үлдэхгүй нүгэл хилэнц болоод байх нь ч юү вэ!

	Ингэж ярихад өвгөний царай их учиртай, тэр ч байтугай сайхан харагдана. Өвөг ахын тухай эцэг нь, хөршүүд нь юү юү гэж сайн хэлж байлаа гэж Ростов одоо өөрийн эрхгүй нэхэн санав. Өвөг ах нь тэр нутагтаа хамгийн бодь сэтгэлтэй, хамгийн харамгүй хачин хан гэгддэг хүн. Гэр бүлийн хэргийг шүүхэд түүнийг дууддаг байж, гэрээслэл биелүүлэгч болгодог байж, нууц хэргийг түүнд итгэн даалгадаг байж, шүүгч мэтийн бусад албан тушаалд сонгодог байж, гэвч тэр өөрөө олон нийтийн албанаас дандаа улайран татгалздаг байж, тэгээд намар, хаврын цагт хул морио унаад хөдөөгөөр явна, өвөл нь гэртээ сууж, зун нь өөрийнхөө цэцэрлэгт өнгөрөөдөг байж.

	— Өвөг ах, та юунд албан ажил хийдэггүй юм?

	— Хийдэг л байсан, хаясан. Би нэмэргүй хүн, би андахгүй. Би учрыг нь ер олохгүй юм байна билээ. Тэр чинь та нарын хийх ажил, над мэтийнх нь ухаан хүрэхгүй ажил. Харин ан ав гэвэл өөр хэрэг шүү, — Би андахгүй! Үүдээ нээ гэж тэр хашхиран, — Яах гэж хаасан юм! Гудмын мухрын хаалга нь (өвөг ах үүнийг хазгай хэлдэг байв) анчны хоосон өрөө орох хаалга байлаа: хүний орж гарах хаалгыг анчид ингэж нэрлэдэг байж. Хөл нүцгэн хүн яаруу хөдлөх чимээ гарч, анчны өрөө рүү харсан хаалгыг гараа харуулалгүй нээв. Гудмын тэндээс товшуур хөгжмийн дуу тод сонстох болов. Тэр хөгжмөөр хэн нэг сурамгай нь тоглож байгаа бололтой. Наташа аль түрүүн тэр чимээг чагнаж, одоо бүр сайн сонсох гэж гудамд гарав.

	— Миний Митька улаач тоглож байгаа нь энэ... Би товшуур авч өгсөн юм... би өөрөө дуртай болоод гэж өвөг ах хэлэв. Ан авд яваад ирэхэд нь анчны хоосон өрөөнд Митька товшуур хөгжмөөр тоглож байх журамтай ажээ. Өвөг ах тэр хөгжимд дуртай.

	— Яасан сайхан бэ? Нээрээ, гарамгай байна даа гэж Николай өөрийн эрхгүй тоомжиргүй байдалтай хэлэх нь тэр эгшиг дууг их сайхан байна гэчихвэл тусгүй хэрэг гэсэн юм шиг байлаа.

	Ахынхаа тийм янзтай байхыг мэдсэн Наташа зэмлэнгүйгээр:

	— Юү гарамгай гэж? Гарамгай биш, харин ёстой гоц сайхан байна! гэв.

	Өвөг ахынд идсэн мөөг, бал, бор шөл ертөнцөд хосгүй санагдсан шиг тэр дүү ч гэсэн тэрхэн хоромд хөгжмийн дээжис шиг санагдсан ажээ.

	Товшуурыг тоглохоо болихтой зэрэг Наташа хаалганы тэндээс:

	— Дахиад, дахиад тоглооч гэлээ. Митька хөгжмөө хөглөөд дахин Хатагтай гэдэг аяа дэгэн догон хийлгэж гарлаа. Өвөг ах, инээмсэглэсхийн толгойгоо ялимгүй далжийлган суугаад чагнаж байна. Хатагтайн ая зуу шахам давтан сонсогдов. Хөгжмөө хэд дахин хөглөөд бас л өнөөх аяа тоглоход чагнаж буй хүмүүс нь тэр аянд залхах бүү хэл харин бас дахин дахин сонсохыг хүсэх аж. Анисья Федоровна орж ирээд хаалганы гуяыг нүсэр биеэрээ налан зогсов.

	— Сонсохыг соёрхоно уу, гүн-ахайхан минь гэж тэр авгай Наташад өвөг ахтай туйлын адилаар мишээн хэлээд, — Энэ хүн маш сайхан тоглодог юм шүү гэв.

	— Энэ бадгийг буруу тоглож байна. Задалж өгөх хэрэгтэй — Би андахгүй! Задалж өгөх гэж өвөг ах гэнэт хүчтэй занган хэлэв.

	— Ta чаддаг юм уу? гэж Наташа асуухад өвөг ах үг хэлэлгүй инээмсэглэв.

	— Анисья минь, гитарын маань чавхдас бүтэн үү? Гартаа бариагүй уджээ. Энэ зүйн хэрэг! Хаячхаж гэв.

	Анисья Федоровна ноёныхоо өгсөн даалгаврыг дуртайяа гүйцэтгэхээр сэвэлзтэл алхан явж гитарыг нь аваад ирлээ.

	Өвөг ах, хэн рүү нь ч харалгүй, тоосыг нь үлээж ясархаг хуруунуудаараа гитарын толгойг нэг цохиж үзсэнээ хөглөж аваад суудлаа засаж суув. Тэр (зүүн гарынхаа алгыг тососхийн жүжигчний намба гаргаж) гитарыг хүзүүнээсээ өнгөртөл дээш өргөж, Анисья Федоровна руу харж ирмээд өнөөх Хатагтай биш, харин аялгуу цэвэр тунгалаг хослол эхэлж «Зас-сан гу-дам-жаар» гэдэг нэрд гарсан дууг аажуу, тайван боловч нэлээд нам аяар чамбайхан дарж гарлаа. Мөн нэг зэрэг (Анисья Федоровнагийн бүх байдалд таарсан) тийм нам тайван хөгжөөнтэй намбад тохируулан Николай, Наташа хоёрын дэргэд уг дуугаа аман дотроо аялан эхлэв. Анисья Федоровнагийн царай улайж, алчуураар нүүрээ таглан инээсээр гарч одов. Өвөг ах, Анисья Федоровнагийн сая байж байсан газар луу хараа өөрчлөгдөн хөөрсөн янзаар ширтэн цэвэр, хичээнгүй, чамбай хатуухнаар тоглосоор авай. Нүүрт нь, буурал сахлынх нь нэг талд үл мэдэг мишээлт үзэгдэх бөгөөд ялангуяа дуулах дуу цаашлан дууны ая хурдсах тусам мишээлт нь нэмэгдэж, хааяа хааяа тасалдаж байлаа.

	Түүнийг хөгжимдөж дуусмагц Наташа:

	— Яасан сайхан бэ, өвөг ах аа, дахиад дахиад! гэснээ босон харайж очоод өвөг ахаа тэврэн үнсэв. Николенька, Николенька! гэж дуудан ах руугаа харахдаа: Энэ чинь юү вэ гэсэн байдалтай байв.

	Өвөг ахын тоглолт Николайд ч их таатай санагдав. Үүдэнд Анисья Федоровнагийн инээмсэглэх царай, бас бусад улс цаана нь цухалзана.

	 

	Хүйтэн булгийн цаана 

	Хүүхэн «Зогс!»

	гэж өвөг ах аялгуулаад дахин самбаатай тасалдал хийснээ мөрөө хөдөлгөв.

	— За, за өвөө минь, ах минь гэж Наташа амь тавих гэж байгаа мэт гуйж байна. Өвөг ах суудлаасаа босоход тэр хоёр хүний байдлыг нэг зэрэг харуулах нь нэгд алиа хүнийг сүрхий инээмсэглэн шоолох шиг, хоёрт алиа хүн нь бүжиг хийхийн өмнө гэнэн боловч өөгүй гараа хийх шиг байлаа.

	— Аль вэ, зээ минь! гэж өвөг ах Наташад хөгжмийн хослол тасалсан гараа сарвайхад Наташа нөмөрч байсан том алчуураа авч орхиод, өвөг ахын өмнө гүйн очиж, хоёр гараар ташаа тулан, мөрөө хөдөлгөн зэхэж зогслоо.

	Цагаачлагч франц авгайн асрамж хүмүүжилд өссөн энэ жаахан гүн ахайхан хаана, хэрхэн, хэзээ тэр жинхэнэ орос амьсгалыг биедээ шингээсэн байнам? Pas de châle аль хэдийн байраа эзлүүлчих ёстой байсан тэр амьсгаа тэр арга барилыг хаанаас тэр авсан байнам? Гэтэл тэр амьсгаа, арга барил нь дуурайж ч боломгүй, судалж сурч боломгүй чухам гагцхүү орос шинжтэйгээр нь тэр охинд шингэсэн байх буй гэж өвөг ах бодож байсан ажээ. Үүний нь лав хийж чадахгүй биз ээ хэмээн Николай болон тэнд байсан бүх улс айж эхэлсэн боловч Наташа гарч ирээд баяр баясгалантай, омог бардам, овжин сэргэлэн зэхэхтэй зэрэг л тэдний айдас төдхөн замхран арилж, харин ч өөрийг нь шохоорхон харцгаах боллоо.

	Тэр, уг хөдөлгөөнийг яг таг, зүй ёсоор нь хийсэн учир хэрэг болмогц алчуурыг нь авч өгсөн Анисья Федоровна торго дурданд өнхөрч өссөн гүн-ахайхан тийнхүү Анисьяд байгаа, Анисьягийн эцэгт нь авга эгчид нь эхэд нь ер аливаа орос хүнд байгаа бүхнийг ойлгож чадсан хөөрхөн жавхайсан биетэй харь гарлын тэр охиныг хараад нүдэндээ нулимстай инээмсэглэв.

	Өвөг ах, бүжгээ төгсгөж:

	— За, гүн-ахайхан минь, би андахгүй! Ээ хөөрхий, зээ минь! Таарсан сайн эрийг л чамдаа сонгож олж өгүүштэй юм байна даа, би андахгүй! гэж баяртайгаар инээж хэлэхэд Николай инээмсэглэж:

	— Сонгоод олчихсон шүү гэхэд өвөг ах Наташийн өөдөөс асуусан янзтай харж:

	— Өө, тийм үү? гэв. Наташа золбоолог инээмсэглэн толгой юугаа дохиод, 

	— Ямар гэж санана! гэлээ. Гэвч тэр ингэж хэлмэгцээ бас өөр шинэ юм санаанд нь оров. «Сонгоод олчихсон шүү» гэж Николай хэлээд инээмсэглэсэн нь ямар учиртай юм бол? Үүнд баярлан байгаа бол уу, үгүй бол уу? Бидний энэ баяр баясгаланг миний Болконский ойшоохгүй, ойлгохгүй байх байсан гэж бодож байх шиг чинь юү билээ? Хаанаас даа, бүгдийг нь ойлгох байсан. «Одоо тэр минь хаа байгаа бол?» гэж Наташа бодоод царай нь гэнэт төв болов. Гэвч энэ байдал ганц хормын төдий үргэлжлэв. «Бодохгүй, энэ тухай бодохыг больё» гэж дотроо шийдээд бас дахиад нэг юм тоглооч хэмээн өвөг ахаасаа шалсаар хажууд нь очиж инээмсэглэн суулаа.

	Өвөг ах бас нэг дуу, вальс тоглоод хэсэг чимээгүй байснаа өөрийн дуртай анчны дуугаа:

	 

	Шингэх нарнаар орсон

	Шинэхэн цас сайхнаа

	 

	гэж дууллаа.

	Өвгөн ах дуулахдаа дууны хамаг учир нь үгэндээ байдаг, ая яах вэ, аяндаа орж ирдэг зүйл, ая гэж тусгай юм байхгүй, энэ бол зөвхөн хэлбэр гэж гэнэн боддог хүмүүс шигээ л дуулж байлаа. Тийм учраас ч тэр учир ухамсаргүй ая нь шувууных шиг аяндаа гардаг ая, харин сайх өвөг ахынх бол ер бишийн сайхан аятай ажээ. Наташа, өвөг ахын дуулахад бишрэн баярлав. Өөрөө ятга хөгжмөөр тоглож сурах гэж дахин оролдохгүй ганц гитараар л тоглоно гэж шийджээ. Өвөг ахаасаа гитарыг нь гуйж аваад дуулах дуунд нь эгшиглүүлж гарчээ.

	Есөн цаг өнгөрч байхад Наташа, Петя хоёрыг эрэхээр гарсан гурван морьтой хүн, задгай тэрэг, сүйх тэрэг хүрч ирлээ. Эрлээр ирсэн хүн хэлэхдээ гүн, гүн ахай хоёр та нарыг хаана байгааг тань мэдэхгүй сэтгэл их зовж байна гэлээ.

	Петя үхсэн мэт унтах тул түүнийг тэр чигээр нь задгай тэргэн дээр аваачиж тавив. Наташа, Николай хоёр сүйхэнд суулаа. Өвөг ах, Наташийг хучиж өгөөд их энхрий байдлаар салахын ёсыг гүйцэтгэхдээ гармаар гарвал зохих гүүр хүртэл явган явж үдээд, анчдыг урд нь ороод дэнлүү барьж яв гэж зарлиг буулгав.

	Харанхуйн дундаас тэр

	Баяртай хайрт зээ минь! гэж хашхирахад Наташа түүнийг урьд мэдэж байснаасаа өөрөөр буюу «Шингэх нарнаар орсон шинэхэн цас» гэж дуулдаг хоолойгоор нь дүрслэн мэдэх болжээ.

	Тэдний дайран өнгөрсөн тосгонд улаан улаан гэрэл харагдах бөгөөд утааны үнэр аятайхан ханхална.

	— Энэ өвөг ах яасан сайхан хүн бэ? гэж Наташа их замд гарсан хойноо хэлэхэд Николай:

	— Тийм юм, чи даараагүй биз? гэв.

	— Үгүй даараагүй, их сайхан, их сайхан байна. Надад нэг л сайхан гэж Наташа ойлгож ядан хэллээ. Тэгээд тэд хэсэг дуугүй явлаа.

	Хав харанхуй, чийгтэй шөнө. Морьд нь ч харагдахгүй, гагцхүү үл үзэгдэх шавар шавхай дундуур шалчиг балчиг явах нь сонстоно.

	Амьдралын янз бүрийн хамаг сэтгэгдлийг өлөн ховдгоор хүлээн авч шингээх тэр хүүхдэрхүү соргог сэтгэл зүрхэнд юү болном? Тэр бүгд яаж багтнам? Гэсэн ч тэр маш хийморьтой явна. Гэртээ дөхөж очоод: «Шингэх нарнаар орсон шинэхэн цас» гээд гэнэт аялав, тэр аяыг замдаа сурах гэж оролдсоор сая л нэг сурсан хэрэг.

	— Сураа юу? гэж Николайн асуухад Наташа:

	— Чи сая юу бодож явсан бэ, Николинька? гэлээ. Тэр хоёр нэг нэгнээсээ ингэж асуух дуртай.

	— Би юү? гэж Николай нэхэн санаж хэлээд, — Эхлээд би, Ругай, тэр улаан нохой өвөг ахтай яасан адил вэ, хэрэв тэр чинь хүн байсан бол өвөг ахыг уралдааны төлөө биш гэхэд хайртынх нь төлөө дэргэдээсээ холдоохгүй бариад байх вий, өвөг ах яасан сайхан хүн бэ? Нээрэн тийм шүү? Харин чи.

	— Би юү? Байз, байз. Өө тийм, би анх нь ингэж бодсон. Бид нар ингээд харьж явна гэж бодсон чинь явсаар байгаад бүү мэд, нэг мэдсэн чинь энэ харанхуйд гэнэтхэн Отрадныйд биш, харин илбэ жилбэний ертөнцөд хүрээд ирдэг байна гэж бодсон. Дараа нь бас нэг юм бодсон... Үгүй, өөр юү ч бодоогүй юм байна.

	— Мэдлээ, түүнийхээ тухай бодож шүү дээ гэж Николай инээмсэглэж хэлэхийг нь Наташа хоолойных нь өнгөөр мэджээ.

	Наташа үнэндээ өвөг ахыгаа сайн сайхан хүн гэж бодохын хамт Андрей ноёны тухай ч бодсон байж:

	— Үгүй гээд, Харин Анисья гуай яасан сайхан байв. Яасан сайхан байв гэж бүх замын турш бодож байна... Николай түүний шингэн дуугаар шалтгаангүй баяртай инээхийг сонсов.

	— Одоогийнх шиг ийм аз жаргалтай, сэтгэл тайван байх цаг надад хэзээ ч ирэхгүй гэж би мэдэж байна гэж гэнэт хэлэхэд Николай

	— Дэмий, тэнэг, худал юм ярих гэснээ «Миний муу дүү Наташа яасан сайхан амьтан бэ! Үүн шиг анд нөхөр надад байхгүй, олдох ч үгүй. Хүнд очихын хэрэг юу байна? Дандаа л ингээд хамт явж байдаг ч болоосой!» гэж бодож байхад Наташа нь: «Николай ах минь яасан сайхан амьтан бэ!» гэж бодож явснаа:

	— Өө! Зочлох өрөө гэрэлтэй байх чинь юу вэ! гэж хилэн шиг чийгтэй шөнө сайхнаар гялалзах цонхнуудыг зааж хэлэв.

	 


VIII

	 

	Илья Андреич гүн, тайжийн тэргүүний албыг гарз зарлага ихтэй гэж үзээд тэр албанаас гарчээ. Гэсэн ч тэдний ажил засарч өөдөлсөнгүй. Уг удмаас уламжлалтай баян Ростовын байшин, Москва хавийн газраа худалдах тухай эцэг, эх хоёр нь байн байн нууцлан сэтгэл зовнин ярилцах нь Наташа, Николай хоёрт олонтоо дуулдах болжээ. Тэргүүнийхээ албыг нэгэнт өгсөн хойно их хэмжээний будаалга зохиох хэрэггүй болж Отрадный дахь амьдрал урьд жилүүдийнхээс нэлээд нам жим болсон боловч тэр том байшин, хажуугийн байшин бас л хүнээр дүүрэн, ямар ч гэсэн хоол идэх болоход хорь илүү хүн цуглана. Тэд бол бүгдээрээ тэр айлд идээшиж, бараг гэр бүлийнх нь гишүүд, өөрийнх нь болсон, ер нь гүн-еэгийнд зайлшгүй байх хэрэгтэй мэт хүмүүс ажээ. Жишээ нь Диммлер гэдэг хөгжимчин эхнэртэйгээ, бүжгийн багш Иогель гэр бүлийнхээ хамт тэр айлд хэзээний байсан авгай Белова гэхчлэн зөндөө олон хүн бий. Петягийн багш нар, охидыг асарч байсан авгай, ер нь гэртээ байснаас гүн-еэгийнд байсан дээр, ашигтай гэж боддог улс байна. Урьдынхыг бодох нь ээ хүн амьтны хөл жаал татарсан боловч гүн-еэ ахай хоёр амьдралыг өөрсдийнхөөрөө дадсан заншсан байдлаараа зохиосон хэвээр байлаа. Ан авын ажил хэвээр хэрэггүй, Николай бүр хөлтэй болгочхов. Мөн жүчээндээ тавин морь, арван таван улаачтай хэвээр. Төрсөн өдрийн баяраар бие биедээ барих үнэт бэлэг зэлэг, хошуу нутаг даяар болдог зоог найр мөн л хэвээр, өнөөх л хөзөр тоглож өдөр бүр олон зуун цаас алддаг нь хэвээр, цаадуул нь Илья Андреич гүний хөзөр тоглоход олдог олз омогтоо бүр идээшжээ.

	Гүн еэ өөрөө будилж гүйцээд том торон дотор орооцолдсон амьтан шиг болсон мөртөө үүнийг итгэхгүй өдөр хоног өнгөрөх бүр өөрөө улам бүр орооцолдоод биеэ ороосон торыг тас огтолж ч чадахгүй айвуу тайвуу болгоомжтойгоор тайлж ч чадахгүй болсноо гадарлаад улам ч орооцолдох болжээ. Гүн-ахай хүн хайрлах зүрх сэтгэлтэй хүн учраас хүүхдүүд минь үгүйрч байна, энэ бол гүн-еэгийн буруу биш, тэр минь байдаг хэвээрээ л байхаас биш өөр хүн болж чадахгүй, энэ хүн өөрөө (хүнээс нуудаг боловч) надаас л болж хүүхдүүд минь үгүйрэх нь гэж дотроо шаналж байгаа гэж бодоод тус хүргэх арга чарга хайв. Николайг л баян хүний хүүхэнтэй суулгавал хэрэг бүтнэ гэж бүсгүй хүний богино ухаанаараа тэр боджээ. Энэ нь хамгийн сүүлчийн горьдлого мөн бөгөөд хэрэв Николай олж өгсөн хүүхэнтэй нь суухгүй гэвэл энэ айлын хөг тэр чигээрээ өнгөрөх нь тэр гэж бодно. Бэр болгох гээд байгаа хүүхэн нь эцэг эх нэр сайтай, Ростовынхны мэдэх Жюли Карагина юм. Ах нар нь үхэж дууссан учраас тэр хүүхэн баян бэр болжээ.

	Гүн-ахай, Москва руу Карагинад шууд захиа бичиж охиныг чинь хүүдээ авч өгье гэхэд бүтэмжтэй хариу иржээ. Карагина хариу захиандаа, надад дургүйцэх юм алга, охин маань өөрөө юү гэх юм бол, тэр л мэднэ гэжээ. Карагина, Николайг Москвад ирэхийг урьжээ.

	Хоёр охиныхоо замыг олсон, одоо хүүгээ л гэрлэвэл сэтгэл гүйцэх нь тэр гэж гүн-ахай хүүдээ хэд дахин усан нүдлэн ярьж, хэрэв ингэвэл авсандаа сэтгэл амар хэвтэх сэн гэнэ. Тэгээд надад бодож байгаа хөөрхөн хүүхэн байна гэж хүүгийнхээ эхнэр авах тухайд ямар бодолтой байгааг нь туршив.

	Юм л бол Жюлийг магтаад, өөрийг нь Москва явж баяр наадамд сэтгэлээ сэргээ гэнэ. Николай яагаад ингэж байгааг нь тааварлаж, нэг удаа тэгж ярихаар нь юу гээд байгаагаа шууд хэлчих гэж эхдээ хэлэхэд эх нь одоо манай өөдлөх эсэх нь ганц чиний Карагинатай суух эсэхээс болно гэжээ.

	— Хэрэв би хөрөнгө чинээгүй нэг хүүхэнд хайр сэтгэлтэй болчихсон байвал, ээж та намайг эд хөрөнгийн төлөө дур сэтгэл нэр төрөө хохироо гэж шаардах уу? гэж тэр ингэж хатуу үг хэлж байгаагаа ойлгохгүй, гагцхүү өөрийнхөө шударга шулууныг харуулах гэж хэлнэ.

	— Үгүй, хаанаас, чи миний хэлсэн үгний учрыг олсонгүй гэж эх нь чухам яаж хэлсэн үгнээсээ мултрахыг мэдэхгүй хэлээд чи миний хэлсэн үгний учрыг олсонгүй, Николай минь. Би чиний аз жаргалын төлөө хэлж байгаа юм гэж нэмж хэлэхдээ худал юм хэлж байгаагаа мэдэрч будилж эхэлснээ уйлав.

	— Эжий минь битгий уйл, та юу хүсэж байгаагаа л хэлчих, тэгвэл би таны сэтгэлийг амраахын тулд өөрийн бүх амьдралаа юм бүхнээ танд зориулъя, би таны төлөө юугаа ч хайрлахгүй, дур сэтгэлээ ч хамаагүй хохирооно гэж Николай хэлэв.

	Гэтэл гүн ахай ингэж хүүгээ хохирооё гэж хүсээгүй, хүүгийнхээ төлөө харин өөрөө хохироос буцахгүй хүн, тэгэхлээр уг нь ийм юм болно гэж санаагүй ажээ. Тэгээд нулимсаа арчингуут, 

	— Хаанаас даа, чи миний хэлсэн үгний учрыг олсонгүй, одоо яриад яах вэ гэлээ.

	Николай дотроо:

	«Юмыг яаж мэдэх вэ, би ядуу хүүхэнд хайр сэтгэлтэй болчихвол эд хөрөнгийн төлөө тэр хайр сэтгэл, нэр төрөө хаях уу? Ээж надад ийм юм яаж хэлнэ вэ, хачин юм даа. Соняг ядуу болохоор би түүнд хайртай байж болохгүй, түүний чин үнэнч хайрын хариу гэж байж болохгүй нь ээ? Аль нэг хүүхэлдэй шиг Жюлитэй сууснаас түүнтэйгээ суувал надад илүү жаргалтай байх биз ээ. Би ямар өөрийнхөө хайр сэтгэлийг тушаалтай нь биш. Хэрэв би Соняд хайр сэтгэлтэй болсон бол тэр сэтгэл маань надад хамгаас хүчтэй, хамгаас эрхэм дээд болой» гэж дотроо үглэв.

	Николай, Москвад ч явсангүй, гүн ахай ч гэрлэх барих тухай дахин яриа үүсгэсэнгүй, харин гуниглаж өөрийн хүү, инжгүй хүүхэн Соня хоёрын улам улам ойр дотно болж буй шинж байдлыг бодохоос заримдаа бухимдах болжээ. Өөрөө Соняг шалтгаангүй зогсоож хуйсганан «та, хонгор минь» гэх боловч олигтойхон хуйсганаж, өө сэв эрж чадахгүй юм даа гэж гүн-ахай биеэ зэмлэнэ. Тэр хархан нүдтэй, ядуу зээ охин нь өөлж зэмлэхийн аргагүй усгал номхон, ээлт хүмүүстээ энгүй үнэнч, ач тусыг хариулж чаддаг, Николайд үйлийн үргүй хувирах сэтгэлгүй хайр сэтгэлтэй, өөлөх юм олдож өгдөггүйд нь тэр сайхан сэтгэлт гүн-ахай Соняд уур нь хүрнэ.

	Николайн гэртээ авч ирсэн чөлөөний хугацаа нь дуусах шахав. Андрей ноён хүргэн, Ромоос ирүүлсэн дөрөв дэх удаагийн захидалдаа бичихдээ аль хэдийн Орос орондоо харих замд гарсан байх ёстой байлаа, гэтэл энэ дулаан улиралтай газар гэнэт шарх маань сэдрээд одоо хойтон жил гартал буцахаа хойшлуулахаас аргагүй болов гэжээ. Наташа, сүй тавьсан хүндээ мөн их хайр сэтгэлтэй, тэрнээ бодохлоор сэтгэл амарна, бас амьдралын аливаа баяр баясгаланд соргог байна, гэтэл холдсоор дөрвөн сар өнгөрөхийн үед уйтгар гунигт автагдаад байх болжээ, уг нь биеэ их барьдаг байсан, одоо дийлэхийг больжээ. Хүнд хайрлагдаж, хүнийг хайрлаж болох ийм их цаг дэмий өнгөрч байна гэж бодохоос сайх охин өөрийгөө хөөрхийлөх болжээ. Ростовынхон уруу урвагар байцгаах болов.

	 


IX

	 

	Ариутгалын ёслол болоход ёслолын мөргөл, айл хөршүүдийн ёслолын уйтгартай мэндчилэл, хүмүүс шинэ гутал хувцас өмссөнөөс өөр гойдын юм болсонгүй, харин салхигүй хорин градусын хүйтэн нүд гялбам нартай өдөр, од ярайтал түгсэн шөнийн харанхуйд энэ цагийг тэмдэглэх ямар нэг хэрэгцээ шаардагдав.

	Баяр ёслолын гурав дахь өдөр, үдийн хоолны дараа тэднийхэн тараад өрөө өрөө рүүгээ явцгаажээ. Өдрийн хамгийн уйтгартай цаг ажээ. Николай, өглөөгүүр саахалт айлындаа очиж ирээд диваны өрөөнд унтаад өгчээ. Өвгөн гүн, өөрийнхөө тасалгаанд амарч байна. Зочны өрөөнд дугуй ширээний хажууд Соня хээ угалз зуран сууна. Гүн-ахай хөзөр дэлгэж байна. Алиа марзан Настасья Ивановна хоёр чавганцтай цуг цонхны дэргэд урвагар царайлан сууна. Наташа өрөөнд орж Сонягийн дэргэд очиж хийж байгаа юмыг нь үзээд эх дээрээ очиж дуугүй зогслоо.

	— Чи чинь орох оронгүй юм шиг юугаа хийгээд тэнэнэ вэ? Чамд юү хэрэг болоо вэ? гэж эх нь асуухад Наташийн нүд гялалзан, инээлгүйгээр:

	— Өнөөх маань надад хэрэгтэй байна... яг одоо л хэрэгтэй байна гэв. Гүн-ахай тэргүүнээ өргөж, охиноо ширтэн харав.

	— Намайг битгий хар, битгий хар, ээж минь, би одоо уйлах гээд байна.

	— Суу, надтай цуг жаал суу гэж гүн-ахай хэллээ.

	— Ээж ээ, өнөөх маань надад хэрэгтэй байна. Би юү боллоо гэж ингэж дэмий өнгөрөх юм? гээд хоолой нь чичрэгнээд, нүднийх нь нулимс хөвөөрөөд ирэхэд түүнийгээ нуух гэж цааш харснаа гараад явчихлаа. Диваны өрөөнд орж жаахан зогсож бодолхийлснээ охидын өрөө рүү явав. Тэнд настай шивэгчин нэг авгай, гадаа хүйтэн газраас амьсгаадсаар орж ирсэн залуу хүүхэнд хуйсганан үглэв.

	— Тоглох юм бол цаг мундсан юм биш гэж чавганц үглэнэ.

	— Кондратьевна гуай явуулчих, наадахыгаа гээд Наташа, — Яв, яв Мавруша гэлээ.

	Тийнхүү Маврушаг явуулаад Наташа бараалхах лаврингаар дамжин үүдний өрөөнд очлоо. Нэг өвгөн хоёр залуу зарц гурвуул хөзөр тоглож сууна. Хатагтайг орж ирмэгц тэд хөзрөө орхиод суудлаас босоцгоов. «Би тэдэнтэй яах ч билээ дээ?» гэж Наташа бодлоо, тэгснээ, — За Никита, чи яваач... «Хаашаа ч явуулах билээ дээ?» Аа тийм, хашаанд очоод, нэг эр тахиа аваад ир, харин чи Миша, овьёос аваад ир гэхэд Миша:

	— Жаахныг аваад ирэх үү? гэж дуртай, баяртай асуухад хажуугаас нь өвгөн:

	— Яв, яв, бушуу яв гэлээ. Бас

	— Федор, чи надад шохой авчир гэлээ.

	Зуушны өрөөний хажуугаар гарахдаа тэр огт цаг нь болоогүй байхад халуун тогоо аваад ир гэлээ.

	Тэр айлд хамгийн ууртай нь зуушчин Фока юм. Наташа тэрүүнийг зориуд захирах дуртай. Тэр итгэсэнгүй, тэгээд нээрэн авчир гэсэн үү? гэж лавлажээ.

	— Энэ хатагтай юу? гэж Фока худал хуйсганан хэлэв.

	Наташа шиг ийш тийшээ хүн зарж явуулдаг, их юм хийлгэдэг хүн тэднийд байдаггүй юм. Хүмүүсийг ийш тийш заралгүй зүгээр хараад сууж чаддаггүй байжээ. Уурлах нь уу яах нь вэ, урваганаж өөдөөс уцаарлах нь уу, яах нь вэ, үзье байз гэсэн шиг байхад цаадуул нь Наташад зарагдахдаа хамгийн дуртай байж. «Би чинь юү хийдэг билээ, хаашаа явдаг билээ?» гэж Наташа гудмаар алгуур алхаж явахдаа бодов.

	— Настасья Ивановна надаас юү гарах вэ? гэж сайх охин өмнөөсөө ирж буй богинохон дээлтэй тэр алиа марзан хүнээс асуухад цаадах нь:

	— Чамаас нохой бөөс, тэмээлзгэнэ, дэвхрэг гарна гэлээ.

	«Бурхан минь, бурхан минь, дандаа л адилхан юм хэлэх! Ээ би чинь хаачдаг билээ? Би чинь яахчаа болъё доо?» гээд түргэн түргэн товор товор алхсаар дээд давхарт эхнэртэйгээ хоёул суудаг Иогель дээр очих гэж шатаар өгсөв. Иогелийнд хоёр асрагч авгай сууж байна, ширээн дээр нь үзэм, хушга, бүйлсний самартай таваг байна. Асрагч авгай нар хаана суувал дээр вэ, Москва дээр үү, Одесс дээр үү гэж ярилцана. Наташа тэдний яриаг сүрхий юм бодсон байдалтай сонсож сууснаа босож

	— Мадагаскар арал гэснээ бүр Ма-да-гас-кар гэж үе үеэр нь тод хэлээд энэ чинь юү гэсэн үг юм бэ гэж асуухад нь хариу өгөлгүй гараад явчихлаа.

	Дүү Петя нь бас дээд давхарт нагац ахтайгаа шөнө асаах түүдэг хийж байв.

	— Петя! Петька! Чи намайг үүрээд доош нь буулга гэж хашхирахад Петя нь гүйж ирээд нуруугаа өгөв. Эгч нь нуруун дээр нь асаж хоёр гараар хүзүүгээр нь тэврэхэд цаадах нь үүрээд дэгдэн гүйв. — Байг, хэрэггүй... Мадагаскар арал гэж буугаад доош явав.

	Наташа ийнхүү өөрийн хаанчлалыг эргэн явж эрх дархаа сорьж үзээд бүгд үг дуугүй дагаж байна гэдэгт итгэсэн юм шиг байх боловч нэг л уйтай тул бараалхах лаврингаар орж гитар хөгжим бариад жижигхэн шүүгээний цаадтай харанхуй мухарт очиж суугаад баргил дуу гарах чавхдасыг дарж эхэлснээ Андрей ноёны хамт Петербургт сонссон нэг дуурийн дуунаас нэг хэсгийг санаж ая оруулав. Хажуугийн хүн сонсвол түүний гитарт ямар ч утга учиргүй дуу орох боловч өөрийнх нь бодлоор тэр эгшиг дуу нь өдий төдий зүйлийг нэхэн сануулах ажээ. Сайх охин, жижигхэн шүүгээний цаадтай, зуушны өрөөний үүднээс тусах зурвас гэрлийг ширтэн гөлөрч өөрийн тоглож буй аяыг сонсоод урьдахыг дурсан санахдаа чухамхүү дурсан санах байдалд оршино.

	Соня, хундага барьсаар бараалхах лаврингаар дайраад зуушны өрөөнд оров. Наташа түүнийг харснаа зуушны өрөөний хаалганы завсраар харлаа, тэгээд зуушны өрөөний үүдний завсраар гэрэл тусаж байна.

	Соня хундага барьсаар хажуугаар явж өнгөрлөө гэж нэхэн санах шиг санагджээ. «Яг л ингэсэн дээ, зайлбаргүй» гэж Наташа бодов.

	Наташа, гитарынхаа бүдүүн чавхдасыг дарах зуур:

	— Соня, энэ чинь юү вэ? гэж хашхирахад Соня давхийн цочиж, 

	— Өө, чи энд байсан юм уу? гэснээ дэргэд нь очиж чагнаад, — Бүү мэд дээ. Сэтгэлийн догшин шуурга болов уу? гэж андуу эндүү юм хэлчхүүзэй хэмээн бодоод эмээнгүй хэлэв.

	«Ийм юм болоод байхад, бас л... үүнд маань ямар нэг юм дутагдаад байхад... харахгүй юү, яг адил давхийж байхыг нь, мөн яг адил хүрч ирээд айсан байдалтай инээмсэглэж байхыг нь...» гэж Наташа бодлоо.

	— Үгүй, энэ чинь ус зөөгчийнхний хоршил биш үү? 

	Соняд ойлгуулахын тулд Наташа уг хоршлын аяыг дуулж дуусгаад, 

	— Чи хаашаа яваад ирэв?

	— Хундаганы ус солих гэж. Одоо би зураад дуусгана.

	— Чи дандаа нэг юм хийж байх юм. Би тэгж чадахгүй юм гэж Наташа хэлээд, — Николай маань хаа байна? гэв.

	— Унтаж байгаа байх.

	— Соня чи очоод сэрээчих. Намайг дуул гэж дуудаж байна гээ гэж Наташа хэлээд жаал сууж, энэ бүхэн ер нь юу болж байна гэж бодовч энэ асуудлыг шийдэж чадсангүй, ингэсэндээ ч огт харамссангүй, дахиад л түүнтэй хамт байсан, цаадах нь хайр сэтгэлийн нүдээр өөрийг нь харж байсан тэр цагийн тухай бодоод эхлэв. «Аяа, бушуухан л ирээсэй. Ирэхгүй бол уу гэж айх юм би! Хамгийн гол нь: би өтөлж байна! Одоо надад буй юм үгүй болчихно шүү дээ. Гэвч одоо хүрээд ирэх ч юм бил үү, бүр одоо, юун магад. Ирчхээд, зочны өрөөнд сууж ч байгаа юм бил үү. Өчигдөр ирсэн, түүний нь би мартчихаа ч юм бил үү» гэж бодож байснаа босож, гитараа орхиод зочны өрөөнд оров. Багш, асрагч нар, гийчид, гэрийнхэн нь, цугаараа цайны ширээнд суужээ. Хүмүүс, ширээ тойрон зогсож байхад Андрей ноён байдаггүй, түрүүчийн өнөөх л байдал бахь байдгаараа байна.

	— Өө, хүрээд ирэв үү, нааш суу гэж Илья Андреич орж ирж буй Наташийг хараад хэлэв. Гэтэл Наташа ямар нэгнийг эрэх адилаар тал тал тийш харан эхийнхээ дэргэд зогслоо.

	— Ээж ээ! Түүнийг минь надад өгөөч бушуухан, бушуухан өгөөч гэснээ цурхиран уйлах тун ч дөхлөө.

	Тэгээд ширээний хажууд сууж хөгшдийн ба бас ширээний дэргэд ирж суусан Николайн яриа хөөрөөг чагнан суулаа. «Бурхан минь, бурхан минь, өнөөх л улс, өнөөх л ярьдаг юмаа ярьцгааж байна, аав мөн л аягаа бариад мөн л үлээж байна!» гэж Наташа гэр орныхноо тийнхүү бахь байдгаараа байгаад нь ой гутаж зэвүүрхэн бодлоо.

	Цайны дараа Николай, Соня, Наташа гурав диваны өрөө рүү явж сэтгэл зүрхнийхээ үгийг хэзээд дэлгэн ярилцдаг дуртай буландаа очиж сууцгаав.

	Наташа тэднийг дивантай өрөөнд суусан хойно ахаасаа ингэж асуулаа:

	— Чи заримдаа, заримдаа юу ч болохгүй, юу ч болохгүй, аль олигтой нь ингээд л шувтрах нь тэр гэдэг байл уу? Уйтгартай биш, гунигтай хэрэг гэдэг бил үү?

	— Тэгэлгүй яах вэ! Юм бүхэн аятайхан, хүн бүхэн баяр цэнгэлтэй байхад л гэнэт энэ бүгд чинь яршиг төвөгтэй юм, бүгд үхэж үрэгдвэл таарна гэж бодогдоод явчихдаг байж билээ. Би хороонд байхдаа нэг удаа зугаалгад яваагүй юм даг, хөгжим мөгжимтэй сүрхий л байсан... гэтэл над гэнэт уйтгартай санагдсан юм даг.

	— Өө, би мэдэж байна, үүнийг чинь. Мэдэж байна, мэдэж байна гэж Наташа өлгөж аваад, — Бүр жаахан байхдаа би тэгдэг байсан юм. Намайг цөцгийнөөс болоод нэг шийтгэхэд та нар цөмөөрөө бүжиг хийж байсан, би тэгэхэд ангидаа уйлаад сууж билээ, санаж байгаа биз. Хэчнээн цурхирсан гээч, хэзээ ч мартахгүй. Надад уйтай ч байж билээ, би өөрөө ч тэр, ер нь цөмөөрөө, цөмөөрөө л арчаагүй өрөвдөлтэй амьтад шиг санагдаж билээ. Хамгийн гол нь би буруугүй байсан юм даг, санаж байна уу? гэхэд Николай:

	— Санаж байна. Би дараа нь чамайг аргадах гэж очиж билээ, дотроо их зовж байсан юм шүү. Мөн ч инээдтэй амьтад байсан шүү, бид. Тэгэхэд надад нэг тоглоомын хүн байсан, түүнийгээ чамд өгөх гэж байсныг санаж байна уу? Наташа бодлогошронгуйгаар инээмсэглэж

	— Аа чи, аль язгуурын юм даа, бид бүр жаахан байсан цаг, яагаа вэ, өвөг, биднийг тасалгаандаа дуудахад, тэр хуучин байшинд байхад шүү дээ, тун харанхуй байж билээ, тэгээд ороход тэнд гэнэт... нэг негр хүн байсан! гэж Николай баясгалантай инээн гүйцээж хэлээд, — Саналгүй яах вэ, яаж мартах вэ. Тэр ер нь негр байсан юм уу, эсхүл бид зүүдэлсэн юм бол уу, аль эсхүл бидэнд тийм тийм гэж ярьж өгсөн юм бол уу, би одоо ч гэсэн сайн мэддэггүй шүү гэлээ.

	— Цэлдэн хөх царайтай, цагаан шүдтэй тийм ээ, биднийг хараад зогсож байсан...

	— Соня чи санаж байна уу? гэж Николайг асуухад Соня, 

	— Тийм ээ тийм бүүр түүр юм санагдаж байна гэж аймхай гэгч нь дуугарав.

	— Аав, ээж хоёрын дэргэд нэг негр хүн байсан тухай би чамаас асууж байна. Тэд хэлэхдээ ямар ч негр байгаагүй гэх юм. Гэтэл чи тийм хүн байсан гэж байна шүү дээ! гэж Наташа хэлэв.

	— Одоо ч гэсэн шүд нь нүдэнд үзэгдэх шиг байна.

	— Хачин юм шүү, яг л зүүд шиг надад аятайхан санагддаг юм.

	— Бид хоёр, бараалхах лавринд нэг өндөг бөмбөрүүлж байтал гэнэт хоёр чавганц харагдахлаар, хивсэн дээгүүр эргэлдээд байж билээ. Нээрэн тэг лүү үгүй бил үү? Их гоё байсан санагддаг юм.

	— Тийм. Аа чи, аав нэг хөх дээлтэй, тэгээд довжоон дээрээс буу тавьсныг санаж байна уу? 

	Тэд өвгөд хөгшдийн гунигт дурсамж биш, харин залуу насны үлгэр домог шиг дурсамж, үнэн байдал, зүүд хоёр холилдож байдаг насны аль хэдий өнгөрсөн цагийн сэтгэгдлээ баясгалантайяа нэхэн санахыг оролдон ямар нэгэнд баярлахдаа сэмхэн инээлдэнэ.

	Тэдний дурсамж нь нэг адил авч Соня болсон хойно дандаа хожуу санах ажээ.

	Цаад хоёрынхоо санаж буй юмнаас санахгүй юм Соняд олон байх ба нэхэн санавч тэр хоёр шигээ тэгж үлгэр домгийн мэт сэтгэгдэл өөрт нь төрсөнгүй. Гагцхүү цаад хоёроо дагалдан баяр баясгаланг нь хуваалцав.

	Соняд анхны ирэлтийн тухай ярихад түүнд оролцож Николайн цамц дээр уяас байхыг хараад их айсан гэнэ, яагаад гэвэл асрагч нь тэр уяасаар өөрийг нь оёчихно шүү гэсэн гэнэ.

	— Чамайг байцайнаас гарсан гэдэг байсныг би санаж байна, тэр үед үнэмшихгүй байж чадахгүй байсан боловч худлаа гэдгийг мэддэг байсан, тэгээд эвгүй санагддаг байсан гэж Наташа ярилаа.

	Ингэж ярилцаж байтал диваны өрөөний арын үүдэнд шивэгчний толгой цухуйв.

	— Ноёхон, тахиа аваад ирж шүү гэж тэр хүүхэн шивгэнэж хэлэв.

	— Хэрэггүй, Поля, буцаагаад аваад яв гээрэй гэж Наташа хэлэв.

	Диваны өрөөнд болж байсан тэр яриа дундуур Диммлер орж ирээд тэртээ буланд нь байсан ятгын дэргэд очиж бүтээсэн цэмбийг нь сөхөхөд ятгын утас муухай дуугарав.

	— Эдуард Карлыч аа, миний их дуртай эрхэм Фильдийн Nochturne тоглооч гэж зочны өрөөнөөс настай гүн ахайн хэлэх сонстов.

	Диммлер хөгжим дарж эхлэнгээ Наташа, Николай, Соня гуравт хандаж:

	— Залуус яасан номхон суух юм! гэлээ.

	Наташа эргэж харснаа, 

	— Тийм ээ, бид гурав бясалгаж байна гээд яриагаа үргэлжлүүлэв. Одоо тэд зүүд нойрны тухай ярилцаж байна.

	Диммлер тоглож гарлаа. Наташа сэмээрхэн босож өлмий дээрээ явсаар ширээний дэргэд очиж лаа аваад эргэж суудалдаа сэмхэн суув. Тэр өрөөнд ялангуяа тэдний суух диваны тэнд харанхуй, гэхдээ тэргэл сарны мөнгөлөг гэрэл том том цонхоор нь шал дээр буух ажээ.

	Диммлер тоглож дуусгаад дахиад нэг юм тоглох уу байх уу гэж шийдэж ядан байгаа янзтай чавхдасаа зөөлхөн оролдсоор суухад нь Наташа, нөгөө хоёр луугаа дөхөж суугаад шивнэхдээ, 

	— Ингээд л дурсан санаад дурсан санаад, бүр дурсан санаад байхлаар, бүүр намайг энэ дэлхий дээр төрөхөөс ч өмнөхийн юм дурсаж санагдаад бүр тийм болчих юм, би ингэж бодох юм гэв.

	Юм сайн сурч, бүгдийг мартдаггүй Соня, 

	— Энэ бол метампсикоза36. Хүний сүнс амьтны дотор байсан, дахиад амьтан руугаа очно гэж мисир нар итгэдэг байсан юм гэнэ лээ гэв.

	— Бид амьтны дотор байсан гэхэд би л итгэхгүй харин бид чинь хаа нэг газар, энд ч гэсэн бурхан дагина байсан, тэгээд л холын юмыг санаж байна гэж би бүр мэдэж байна хэмээн Наташа өнөөх хөгжим зогссон боловч шивгэнэж хэллээ.

	Тэдний дэргэд сэмээрхэн ирсэн Диммлер:

	— Ta нарын ярианд нийлж болох уу? гэж хэлээд суув.

	— Хэрэв бид бурхан, дагана байсан бол яагаад ийм дор орчих билээ? Үгүй, тийм байгаагүй хэрэг! гэж Николай хэлэхэд Наташа:

	— Дор биш, хэн дор орчихлоо гэж чамд хэлсэн, юм?.. Урьд би юү байснаа яаж би мэдэв гээч. Сүнс чинь үхэлгүй мөнх юм... тэгэхлээр би хэзээд байх болно, урьд ч байсан мөнхөд байсан хэрэг гэж итгэл төгс сөрөв.

	Хэдэн залуусын дэргэд баахан тоомжиргүй маягтай инээмсэглэж ирсэн боловч одоо мөн тэдэн шиг нам дуугаар, тэдэн шиг сүржин байдлаар:

	— Тийм нь ч тийм, гэхдээ мөнхийн чанарыг ойлгох маш хэцүү гэхэд Наташа, 

	— Мөнхийн чанарыг ойлгоход юуны нь хэцүү байсан юм? Одоо байна, маргааш болно, дандаа л болно өчигдөр байсан, урждар байсан... гэв.

	— Наташа аа! Одоо чиний ээлж. Надад нэг дуу дуулж өг. Ta нар чинь хуйвалдаан зохиож байгаа улс шиг суучхаад юү л болоод байна даа гэх гүн-ахайн дуу гарлаа. Наташа:

	— Ээж ээ! Би дуулмааргүй л байна гэх боловч бослоо.

	Бүгдээрээ, тэр ч бүү хэл, хижээл Диммлер ч тэр яриаг тасалж, диваны өрөөнөөс гарч явах хүсэлгүй байлаа, гэсэн ч яана гэх вэ. Наташа бослоо, Николай ч төгөлдөр хөгжмийн дэргэд очиж суулаа. Наташа сурсан зангаараа зочны өрөөний тэг дунд очиж хамгийн тохиромжтой газар олж зогсоод ээжийнхээ дуртай жүжгээс дуулж эхлэв.

	Ээждээ дуулах хүсэлгүй байна гэж хэлж байсан боловч энэ орой шиг тэгж сайхан урьд ч дуулж байсангүй, түүнээс хойш дуулсангүй. Митенькатай ярилцаж суусан Илья Андреич гүн, албан тасалгаанаасаа охиныхоо дуулахыг сонсоод хичээл тарж тоглохыг яарч буй хүүхэд шиг сандчин өнөөх захирагчдаа өгч байсан тушаал лүндэнгээ будилуулж дуугүй болоход Митенька бас дуугүй инээмсэглэн сонсож гүн-еэгийн өмнө зогсоно. Николай, охин дүүгээ нүд салгалгүй ширтэж амьсгаа даран сонсов. Соня сонсон суухдаа бид хоёр хоорондоо яасан их ялгаатай вэ, энэ зээ шигээ ийм илбэ жилбэтэй юм шиг чадал надад юү ч алга даа гэж бодож сууна. Настай гүн-ахай, баяртай ч юм шиг уйтай ч юм шиг инээмсэглэн, хааяа толгой сэгсрэн, нүдэндээ нулимс гүйлгэнүүлэн сууна. Тэр бээр  Наташаг, өөрийнхөө залуу зандан цагийг, бас Наташа Андрей ноён хоёрын гэрлэлтэд нэг л ер бишийн аймаар юм байна даа гэж бодох ажээ.

	Диммлер, гүн-ахайн хажууд нүдээ таглан суугаад чагнаж байснаа, 

	— Гүн-ахайтан минь, энэ бол европын авьяас билэг, ийм ялдам зөөлөн, усгал байж сураад байх юм алга, хүч... алга гэв.

	— Ай хөөрхий! Би үүнийхээ төлөө зовох юм, их зовох юм даа гэж гүн ахай хэнтэй ярьж байгаагаа ч саналгүй хэлэв. Наташад дэндүү их юм хорвоогоос заяагдсан, үүнээс болж аз жаргал үзэхгүй бол уу гэж эхийнх нь сэтгэл зовних ажээ. Наташа дуулж дуусаагүй байтал арван дөрвөн настай Петя аахилж уухилсаар орж ирээд багтай улс ирсэн гэв.

	Наташа гэнэт болиод:

	— Тэнэг чинь! гэж дүүгээ зандраад сандал руу гүйн очиж унаад цурхиран уйлж тайтгарч чадахгүй удлаа. Тэгснээ 

	— Зүгээр, ээж минь, үнэндээ гайгүй: Петя намайг айлгачхаад тэр байхгүй юү гэж инээхийг оролдон яривч нулимс нь урсаад, мэгшээд болж өгдөггүй.

	Баавгай, турк, хүн, буудлын эзэн ноён, аймшигтай, инээдтэй улс болж хувцасласан тэд гаднаас хүйт, баясал хоёрыг авчран, эхлээд үүдний өрөөнд шахалдан байна, тэгснээ нэг нь нэгийнхээ ард нуугдсаар зочны өрөөнд түрэн оров. Анхандаа гирвэшисхийж байснаа сүүл сүүлдээ тэд хөгжилдөн хөгжилдсөөр дуу дуулах нь дуулж, бүжиг хийх нь бүжиж, хоршин дуулж, ариутгах ёслолын тоглоомуудаа аятайхан явуулж эхлэв. Гүн-ахай, багтай хүмүүсийг харж танин инээгээд зочны өрөөндөө оров. Илья Андреич малилзтал инээмсэглэн тоглогчдыг сайшаан зочны өрөөндөө сууж байна. Залуучууд хаашаа ч юм алга болоод өгчээ.

	Хагас цагийн дараа багтай хүмүүсийн хоорондуур дэвүүр хормойтой бошинз өмссөн настай ноёхой орж ирсэн нь Николай ажээ. Петя турк бүсгүй болж, Диммлер Паяс болж Наташа, торгон цэрэг болж, Соня зурмал сахал, хөмсөгтэй черкес эр болжээ.

	Баг өмсөөгүй хүмүүс залуусыг харж хүндэтгэн гайхаж, таньж ядаад магтаж шагшсан хойно тэд өмссөн хувцас хунартаа урамшаад өөр улсад үзүүлэх юм сан гэж хүснэ.

	Бүгдийг гурван морь хөллөсөн тэргэндээ суулгаад сайхан гэгчийн замаар давхиулахыг хүссэн Николай өөрийнхнөөсөө багтай арван хүн аваад өвөг ахынд очъё гэлээ.

	— Хэрэггүй, яах юм, өвгөнийг зовоочихно. Хаанаа та нарыг багтаах вэ, хөөрхий. Явах гээд байгаа бол Мелюковынхаар очихгүй юү гэж гүн-ахай хэллээ.

	Милюкова авгайнх нь том, жижиг олон хүүхэдтэй, эр эм асрагч нартай, Ростовынхоос дөрвөн мод газрын зайд оршино.

	— Уухай, та Ma chère, ийм л ухаантай даа гэж өвгөн гүн өлгөж аван хэлээд, — Хэн янгүй хувцаслаад та нартай гараад өгье байз. Би Пашетыг нэг сайн чадъя гэлээ.

	Ойрдоо гүн-еэгийн хөл өвдөөд байгаа гээд гүн-ахай зөвшөөрсөнгүй. Илья Андреевичийг явж болохгүй, харин Луиза Ивановна (М— Me Schoss) явах юм бол хүүхнүүдийг Мелюковынд очиж болно гэж шийдэцгээжээ. Аймхай, гирвэшүү зантай Соня, Луиза Ивановнаг явалцаарай гэж хэн хэнээс илүү шалгаав.

	Сонягийн чимэглэл бусдаасаа илүү байж. Хиймэл сахал, хөмсөг нь жигтэйхэн таарчээ. Хүн бүгд түүнийг туйлын хөөрхөн байна гээд байхлаар өөрөө ер бишийн сэргэг-гүжирмэг болжээ. Одоо л эс шийдвэл хойшид хэзээ ч чиний хувь заяаг шийдэхгүй шүү гэж дотроос нь нэг юм хэлээд байх шиг санагдах учир тэр эр хүний хувцас өмссөндөө огт өөр хүн шиг санагдана. Луиза Ивановна явъя гэсэн болохоор хагас цагийн дараа дөрвөн тэрэг хонх хангир жингэр хийлгэн царцсан цасыг хяхнуулан зүссээр довжоон дээр хүрч ирэв.

	Наташа ариутгалын баяр ёслолын анхны дохиог өдөж, тэр нь нэгээс нөгөөд тусан, улам улам хүчтэй болсоор дээд цэгтээ хүрэхэд тэд гадаа жаварт гарч хоорондоо ярилцан, бие биеэ дуудалцан инээлдэн, хашхиралдсаар чарганд сууцгаав.

	Гурван хөлөгтийн хоёр нь уналгын нэг нь дундаа орловын хатирчтай өвгөн гүн-еэгийнх, бас нэг нь дундаа сагсгар хилэн харыг хөлөглөсөн Николайнх байлаа. Николай, чавганц хүний хувцас дээрээ торгон цэргийн бүстэй цув өмсөж чарганыхаа тэхий дунд жолоогоо барин зогсжээ.

	Шөнө саруулхан байсан болохоор сарны гэрэлд тав даруулгууд, гонхны харанхуй халхавч дор шуугилдах хүмүүсээс айсан морьдын нүд гялалзан харагдав.

	Николайн чарганд Наташа, Соня, М— Me Scboss бас хоёр хүүхэн суув. Өвгөн гүнгийн чарганд Диммлер эхнэртэйгээ, Петя сууж, бусдад нь тэднийхний багт хүмүүс сууцгаав.

	— Түрүүлээд яв, Захар! гэж Николай, эцгийнхээ хөтчид хашхирдаг нь замд гүйцэж түрүүлэхийг бодсон хэрэг. Диммлер ба бусад багтнуудыг суулгасан өвгөн гүнгийн гурван хөлөгт улаараа цасанд наалдан хөлдөх шиг чахарсаар, том хонхны дуу хүнгэнүүлсээр урагш хөдлөв. Хажуугийн морьд нь чарганы аралд тээглэн, гялтганах хатуу цасыг элсэн чихэр шиг урвуулан сийчнэ.

	Николай түрүүчийн чарганы араас хөдлөхөд бусад нь дагаар бөөн шуугиан хяхнаантай хөдөлцгөөлөө. Эхэндээ нарийхан зөргөөр шогшуулав. Цэцэрлэгийн хажуугаар явахад шалдарсан модны сүүдэр зам хөндлөн тусаж сарны хурц гэрлийг хааж байсан бол хашаа өнгөрмөгц эргэн тойрон ээрэм тал газар цасанд хучаастай, сарны гэрэлд цэнхэр туяа цацруулан алмас эрдэнийн гялалзах өнгөтэй мэлтийнэ. Түрүүлэн явах чарга замын хонхор хотгорт түгдчин өнгөрөхөд дараачийнх нь мөн яг адил түгдчиж нам гүм байдлыг эрс эвдэн хойно хойноосоо сунайлгаж гарлаа.

	— Туулайн мөр, мөр олон байна! гэх Наташийн дуу жавартай дүнсгэр тэнгэрт хадлаа.

	— Яаж үзэгдэх вэ, Nicolas гэж Соня дуугарав. Николай эргэж нүүрийг нь ойроос харах гэж бөхийв. Булган захны цаанаас сарны гэрэлд нэг хол, нэг ойр мэт санагдах хархан хөмсөг, сахалтай, огт шинэ, хөөрхөн царай харагдана.

	«Энэ чинь урьд Соня байсан» гэж Николай бодоод бүр ойртон хараад инээмсэглэв.

	— Nicolas, та яагаа вэ?

	— Зүгээр гэж тэр хэлээд цааш морьд руугаа эргэв.

	Чарганы ул мөрөнд хиртэж, нэлдээ сийчигдсэн нь сарны гэрэлд харагдах өргөн дардан замд ормогц морьд өөрснөө жолоо булаалдан хурдаа нэмж эхлэв. Зүүн талын морь толгой гэдэсхийн үсэрч татуургаа дугтрав. Голын морь нь «Эхлэх үү? Арай болоогүй юү?» гэж асууж байгаа юм шиг чих хулмалзан, бие дайвалзав.

	Өмнө нь тээр хол Захарын хар хөлөгт чарга том хонхоо дүнгэнүүлэн улам улам холдсоор цагаан цасан дээгүүр жирийлгэн бүртийнэ. Түүний чарганы хяхнах, сууж яваа хүмүүсийнх нь хөөрөлдөж хөхрөлдөх сонстоно.

	— Уухайс, та нар уу, хонгорууд минь! гэж Николай хашхирахдаа нэг талаар жолоогоо дугтарч, ташуур барьсан гараа далайв. Салхи татан, хөллөгөөт морьдын оцгонон жирийлгэх байдлаас гурван хөлөгт чарга хэчнээн хурдан яваа нь мэдэгдэнэ. Николай эргэж харав. Хашхичин гуугчин ташуур далайн голынхоо морьдыг шавдсаар бусад чарга араас нь нэхэн давхилдав. Голын морь нь нумын дор гуйвах янзгүй баттайхан бөмбөлзөж хэрэгтэй цагт хурдлахад бэлэн харагдана. Николай түрүүчийн чаргыг гүйцэж очлоо. Тэд ямар нэг уул уруудан буухдаа зэрэгцэж очоод голын тэртээх нуга газрын өргөн задгай замд оров.

	«Бид ямар газар явж байна? Хэвгий нуга байх ёстой. Үгүй юм аа, миний ер явж үзээгүй шинэ л газар юм даа. Энэ чинь хэвгий нуга ч биш, Дёмкины уул ч биш байж таарах нь, бурхан зүг, бүү ч мэд дээ! Нэг л шинэ, ид шидтэй газар уу даа. За ямар ч болсон дүүрсэн хэрэг!» гэж Николай бодно. Тэгээд морьдоо шавдаад түрүүчийн чарганаас түрүүлэх янзтай явна.

	Захар, морьдынхоо амыг татаж эргэж харахад хөмсөг нь хүртэл бууралтан цантсан байна.

	Николай, морьдоо гуядахад Захар гараа урагш сунган шогшроод мөн морьдоо гуядаж:

	— За яваад байгаарай ноёнтон гэв. Бусад чаргатай морьд хажууд нь улам ч нисэх адил хурдлан давхих бөгөөд давхиж буй морьдын хөл түргэн яралзана. Николай ч урагшаа тэмүүлсээр. Захар гараа урагш сунгасан хэвээр, харин жолоо барьсан гараа ялимгүй өргөжээ.

	— Худлаа, ноёнтон гэж тэр Николайд хашхирна, Николай давхиулсаар Захараас түрүүлчихлээ. Морьдын хөлөөр босох жижиг ширхэгт хуурай цас, явагсдын нүүр лүү пүргэж, тэдний хажууд байн байн хэтэрхий чанга дуулах чимээ сонстож, гүйцэгдэж буй чарганы хурдан давхилдах морьдын хөл, сүүдэр эрээлжлэн жирэлзэнэ. Тал бүрээс бүсгүйчүүд чарлалдах, цасан дээгүүр чаргын ул шажигнах чимээ гарна.

	Николай морьдоо дахин зогсоож эргэн тойрон харахад энд тэндгүй од түгсэн өнөөх л ид шидэт ээрэм тал сарны гэрэлд цайран мэлтийнэ.

	«Захар намайг зүүн тийшээ эргэж яв гээд хашхирах юм. Яалаа гэж зүүн тийш эргэх билээ? Бид чинь Мелюковынх руу явж байгаа бил үү? Энэ чинь Мелюковка тосгон бил үү? Бид чинь хаашаа явж байна, бид чинь юү ч болж байна даа, юү болж байгаа маань маш хачирхалтай, сайн ч хэрэг» гэж Николай бодоод чаргаа эргэж харав.

	— Сахал, сормуус нь бүр цантчихаж хараач гэж тэр жирвийсэн хөмсөг, сахалтай хачин хөөрхөн, харь хүмүүсийн нэг нь хэлэв.

	«Энэ чинь Наташа байсан байх, харин энэ бол М— Me Sehoss биш бил үү, юү билээ энэ сахалтай черкес чинь хэн билээ мэдэхгүй байна, гэхдээ би үүнд дуртай байна» гэж Николай бодов.

	— Даарч байна уу та нар? гэж мань хүнийг асуухад наадуул нь хариу үг хэлэлгүй инээлдэв. Диммлер арын чарганаас инээд хүрмээр юм хэлж хашхирах шиг боловч чухам юү гэж хашхирсныг нь сонсох аргагүй байлаа.

	— Тийм, тийм гэлцэн инээлдэх сонстоно. Тэгтэл өнгө булаалдах мэт хар хар сүүдэр, алмас эрдэнийн гялалзахуй гантиг чулуун шатны зээглээ, ид шидэт байшин барилгын мөнгөлөг оройнууд харагдаад ямарваа ан амьтдын чих дөжрөөм хашхирах дуун гарчээ. «Хэрэв энэ үнэхээр Мелюковка мөн байж гэм, бид хаагуур яаж яваад Мелюковкад хүрээд ирдэг маань бүр ч хачирхалтай хэрэг» гэж Николай бодно.

	Үнэхээр тэр нь Мелюковка мөн байж, тэгээд баяр баясгалантай хүүхнүүд, зарц нар лаа барьсаар гонхон дээрээ гүйлдэн гарч ирээд, 

	— Юун улс вэ? гэлцсэнээ, 

	— Гүн-еэгийн багт хүмүүс байна, морьдоор нь танилаа гэлцэнэ.

	 


XI

	 

	Өргөн цээжтэй гүжирмэг авгай Пелагея Даниловна Мелюкова нүдэндээ шил зүүж задгай энгэртэй өргөн дээл өмсөөд зочныхоо өрөөнд хэдэн охиныхоо дунд суух нь цаадуулыгаа уйтгарлуулахгүйг хичээж байсан хэрэг ажээ. Тэд чимээ анир гаргалгүй тос асгаж байснаа үүдний өрөөнд хүмүүс дуугаралдан гаднаас ирсэн хүмүүсийн хөлийн чимээ үг хэлэлцэх сонстоход дотроос гарч буй хүмүүсийн сүүдрийг харцгаалаа.

	Этгээдчин, ноён, шуламс, алиалагч, хүн хар гөрөөс болсон тэр улс үүдний өрөөнд орж ирээд хоолой засацгаан, нүүр нүднийхээ цан хүүргийг арчаад зочны өрөөнд ороход санд мэнд лаа дэн асаав. Алиалагч Диммлер ноён Николайн хамт бүжиг хийж эхлэв. Дуу шуу болсон хүүхдүүдээр хүрээлэгдсэн тэдгээр багт хүмүүс нүүр царайгаа нууж, дуу хоолойгоо өөрчлөн гэрийн эзний өмнө очиж мэхийн мөргөснөө өрөөнд байр эзлэн зогсоцгоов.

	— Өө, бүр танихын арга алга! Наташа байна! Хараач та минь хэнтэй адилхан болж вэ дээ? Нэг л хүнтэй, чухам хэн сэн билээ, төстэй болж. Эдуард Карлыч ч гарч өгчээ! Би таньсангүй шүү. Бүжиж байгааг нь яана! Хүүш, бурхан өршөө, яасан сүрхий черкес гэгч вэ, Сонюшкад яасан хөөрхөн зохио вэ? Энэ бас хэн байдаг билээ? За, санаа амарлаа. Никита, Ваня минь ширээ бэлдээч. Бид бүр нам гүм суусан юм байхгүй юү!

	— Хэ-хэ-хэ!.. торгон цэрэг, торгон цэрэг! Яг л жаал хүү шиг, хөлийг нь! Надад үзэгдэхгүй байна... гэлцэх сонстов.

	Мелюковын хүүхдийн хайртай Наташа тэдэнтэйгээ нийлээд арын өрөө тасалгаанд ороод алга болов, тэндээс янз бүрийн хувцас, хиймэл юмс, эрэгтэй хүний хувцас хунар шаардаад онгорхой хаалгаар нь нэг зарц оруулж өгөхөд цаанаас охидын нүцгэн гар тосон авав.

	Арван минутын дараа Мелюковын хүүхэд цөмөөрөө өнөөх багтай хүмүүстэй очиж нийлэв.

	Пелагея Даниловна, гийчдэд зориулан өрөө тасалгааг цэвэрлэх, ноёд зарц нарт хоол унд бэлдэхийг тушаагаад нүднийхээ саравчийг авалгүйгээр тэр багт хүмүүсийн урдуур инээдээ барьж ядан нүүр лүү нь тулан харах боловч хэнийг нь ч таньж чадахгүй явна. Ростовынхон ба Диммлерийг таних нь байтугай өөрийн охидыг ч танихгүй, тэдний өмсчихсөн хар хүнийхээ дээл, цэргийн хувцас хунарыг ч таньсангүй.

	Казанын татар болж хувцасласан охиныхоо нүүр лүү харж таньж ядан асрагч хүүхэндээ хандаж:

	— Энэ чинь одоо хэний хэн байна даа? Ростовынхны л нэг нь байж таарна. Аа, та, торгон цэргийн ноён, аль хороонд нь алба хааж байна даа? гэж Наташаас асуугаад, — Туркт, туркт хөөсөн боов өг гэж уранхай дээлтэй зуушчинд хэлээд, — Үүнийг чинь тэдний хуульд хориогүй байдаг юм гэлээ.

	Баг өмссөн болохоор яавч танигдахгүй гэж бодоод ичиж зовохгүй болсон бүжигчдийн хийж байгаа хачин, инээд хүргэм алхааг заримдаа хараад Пелагея Даниловна нүүрээ алчуураараа таглан чавганц хүний сайхан инээдээр инээхэд нүсэр бие нь нэлдээ оволзон хөдөлнө.

	Сашинет минь, Сашинет минь! гэж тэр дээр дээрээс нь хэлнэ.

	Орос бүжиг, дуу хуурын дараагаар Пелагея Даниловна бүх ноёд, зарц нарыг нэгтгэн нэг том хүрээ болгон нийлүүлээд цагариг, оосор, рубль авчирч нийтийн тоглоом зохиолоо.

	Нэг цаг хяраатай болсон хойно бүх дээл хувцас нь үнгэгдэн биш болжээ. Хиймэл сахал, хөмсөг нь хөлөрч, халууцсан, хөөрч баяссан нүүрт нь наалджээ. Пелагея Даниловна тэднийг таньж эхлээд хувцас хунарыг яасан гоё хийгээ вэ, дамаа хүүхнүүдэд яасан сайхан зохио вэ гэж шагшин магтаад ингэж сэтгэл сэргээлээ гэж бүгдэд тал өгөв. Зочдыг зочны өрөөнд орж үдшийн зоогт урьж, их танхимд зарц гоцог нарыг хоолло гэж захирамж өгчээ.

	— Үгүй ер халуун усны өрөөнд юм таах мөн ч аймшигтай шүү! гэж хоол идэх зуур Мелюковынд суудаг хижээл хүүхэн хэлэхэд Мелюковын ахмад охин, 

	— Яагаад тэр билээ? гэв.

	— Айгаад очиж чадахгүй дээ, зориг хэрэгтэй... гэхэд нь

	— Би очъё гэж Соня хэлэв.

	— Яасан гэлээ өнөөх хатагтай? гэж Мелюковын хоёр дахь охин асуухад нөгөө хижээл хүүхэн:

	— Нэг хатагтай очиж, нэг тахианы мах хоёр хүний хэрэглэх хутга сэрээ аваад очиж, сууж байж гэнэ. Суузнаж байтал нь том, жижиг хонх дуугараад л гэнэт нэг юм ирэх сонсогддог байна, чарга л хүрч ирлээ гэнэ шүү чагнаж гэнэ ээ. Яг л цэргийн дарга хүн орж ирээд дэргэд нь хутга сэрээ аваад сууж гэнэ гэхэд Наташа айж нүд бүлтгэнэн:

	— Аа-я-я!.. гэж дуу алдав.

	— Тэгээд яаж гэнэ, бас хүн шиг ярьж гэнэ үү?

	— Тэгэлгүй яах вэ, яг л хүн шиг, юм болгон нь яг л гэнэ, тэгээд ятгаж гарч гэнэ, ятгаад л байх юм гэнэ, хатагтай ч үүр цайтал яриа хөөрөөгөөр л аргалахыг бодож гэнэ дээ. Тэгтэл айдас нь хүрч эхэлж, айдсаа хүрэхлээр нүүрээ гараараа таглачхаж. Нөгөөдөх нь бариад авлаа гэнэ шүү. Ашгүй яг тэр үеэр хүүхнүүд гүйлдээд очдог байна шүү...

	— За, эднийг айлгаад яах нь вэ! гэж Пелагея Даниловна хэлэв.

	— Эжий, та ч өөрөө мэргэлж байсан гэсэн шүү дээ... гэж охин нь хэлэв.

	— Пинд яаж мэргэлдэг юм бол? гэж Соня сонирхов.

	— Одоо ч гэсэн пинд очоод чагнаж гэм үүд хаалгыг нь нүдэж балбаад эхэлнэ муухай санагдана, гурилаар булж гарна, энэ харин өлзийтэй дээ, юү болно гэж санана...

	— Ээж ээ, таныг пинд очиход юу болсон юм, ярьж өгөөч? Пелагея Даниловна инээмсэглэснээ:

	— Юү ч гэлтэй билээ, би бүр мартчихаж. Ta нараас тэнд очих хүн байхгүй шүү дээ?

	— Яалаа гэж, би очъё, Пелагея Даниловна гуай, та намайг гаргаач би очлоо гэж Соня хэлэв.

	— За яах вэ, айхгүй бол яв даа.

	— Луиза Иванова би болно биз? гэж Соня асуулаа.

	Бөгж, оосор бүч, рублиэр тоглосон ч одоогийнх шиг ярьж хөөрсөн ч, Николай, Сонягийн дэргэдээс салахыг байж огт өөр нүдээр харах болов. Тэр хиймэл сахлын ачаар дөнгөж сая л анх удаа түүнийг таньж мэдэх шиг өөрт нь санагдана. Үнэхээр ч Соняг энэ үдэш шиг ийм сэргэлэн, цовоо, хөөрхөн байхыг нь Николай хэзээ ч үзээгүй ажээ.

	«Ийм хүн байсан юм бий, би гэж нэг мал!» гэж тэр түүний гялалзах нүд, урьд ер үзээгүй боловч одоо хиймэл сахлын дороос цухуйх хацар дээрээ хөөрхөн хонхрыг үүсгэх баяр баясгалантай ялдам инээмсэглэлийг нь хараад бодно.

	— Би ердөө ч айхгүй. Одоо болох уу? гэж хэлээд Соня босов. Пин хаана байгаа, тэнд ороод дув дуугүй л зогсож чагнаад бай гэж Соняд хэлж өгөөд үстэй дээл авч өгөв.

	Соня тэр дээлийг нь авч толгой дээгүүрээ нөмрөөд Николай руу хяламхийн харав.

	«Яасан хөөрхөн охин бэ, энэ чинь! Би одоо хүртэл юү бодож байсан хүн бэ!» гэж тэр бодлоо.

	Соня пинд очихоор гудамд гарлаа. Николай халууцаж байна гэж хэлээд яаран гарч ёслолын довжоон дээр очив. Үнэхээр ч хүн олон байснаас байшинд бүгчим байлаа.

	Гадаа гарахад өнөөх л дүнсгэр хүйтэн өнөөх л сар, харин туяа нь улам тод болсон байх ажээ. Гэрэл гэгээ маш их, цасан дээр гялтганах одод маш олон байсан болохоор тэнгэр өөд хармааргүй санагдах бөгөөд жинхэнэ одод бараг харагдсангүй. Тэнгэрийг харахад хав харанхуй, гунигтай, газрыг харахад баясалтай харагджээ.

	«Би гэж нэг мал, мал! Одоо хүртэл би юугаа хүлээж байсан юм бол?» гэж Николай бодоод довжоон дээр гүйж гарснаа арын довжоо хүрдэг зөргөөр явж байшингийн булан тойров. Түүгээр Соня явна гэдгийг тэр мэднэ. Замын хажууд хураасан түлээ байна, түлээн дээр цас тогтсон байх ба түлээний сүүдэр харлана. Түлээний дээр бас хажуугаар нь хөгширч нүцгэрсэн царсны сүүдэр сүлжилдэн цасан дээр ч зам дээр ч буужээ. Нарийхан зам, пингийн зүг явжээ. Пингийн дүнзэн хана, орой цасанд дарагдаад байхдаа сарны гэрэлд ямар нэг үнэт чулуугаар сийлж хийсэн юм шиг гялалзана. Цэцэрлэгт мод шад пад хийгээд дахин чив чимээгүй болов. Уушги цээж агаараар биш, харин ямар нэг мөнхийн залуу хүч, баяр баясгалангаар амьсгалах мэт санагдана.

	Охидын довжооны гишгүүр дээр хөлийн чимээ гарч цастай сүүлчийн гишгүүр дээр бүр ч чимээтэй чахрахад хижээл хүүхний дуугарах сонстов:

	— Чигээрээ, тэр нарийхан замаараа хатагтай минь. Эргэж харж болохгүй шүү! гэв.

	Соня үстэй дээлээр дулаалсан явна. Хоёр алхмын зайтайгаас л Николайг олж харжээ. Цаадах нь урьд өмнө тийн харагддаггүй байсан бөгөөд мань хүн өөрөөс нь хэзээд жаахан айдаг байсан юм байж. Бүсгүй хувцас өмсөөд үс ширэлдэн унжсан нь Соняд шинэ маягаар золбоотой инээмсэглэн харагджээ. Соня түүний дэргэд бушуухан гүйж очлоо.

	Николай сарны гэрэлд тодхон харагдах царайг нь хараад «Огт өөр мөртөө өөрчлөгдсөн юмгүй» гэж бодоод толгойгоо бүтээсэн үстэй дээл доогуур нь гараа явуулж бие рүүгээ татан тэвэрч уруулыг нь үнсэхэд хиймэл сахлаас нь хярвас шиг үнэр ханхалжээ. Соня түүний хошуун дээр үнсэж жижигхэн гараа гарган хоёр хацрыг нь энхрийгээр илэв.

	— Соня, Micolas! гэж тэр хоёр ердөө л ийм үг хэлэлцэв. Тэр хоёр пинд гүйж очоод буцахдаа тус тусынхаа явсан довжоогоор гарчээ.

	 


XII

	 

	Пелагея Даниловнагийнхаас бүгд гарч явахад хамаг юмыг үзэж анзаараад мэдчихсэн Наташа чарганд суухдаа бодолтой байж өөрөө Луиза Иванавна Диммлертэй цуг нэг чарганд сууж, Соня, Николай бусад хүүхнүүдийг нэг чарганд суулгав.

	Николай буцах замдаа уралдаж давхиулахгүй нэн жигд явах бөгөөд сарны хачин гэрэлд Соняг дандаа харж, хойшид хэзээ ч салахгүйгээр шийдсэн урьдын ба одоогийнхоо Сонягаа тэр байсхийгээд өөрчлөгдөж буй гэрэлд сахал хөмсөгний цаанаас хайн эрэв. Ширтэн ширтэн харж өнөөх л бас ч өөр болсон түүнийгээ танихдаа үнсэх мэдрэхүй лүгээ холилдсон өнөөх хярваслаг үнэр санаанд нь орох бөгөөд жаварлаг агаараас цээж дүүрэн амьсгалж холдож буй газар, гялалзах тэнгэр хоёрыг харахлаар дахиад л илбэ жилбэний ертөнцөд байгаа мэт санагдана.

	Соня, чи зүгээр үү? гэж хааяа асуухад цаадах нь, 

	— Зүгээр гээд, — Аа чи? гэж асууна.

	Николай замын хагас хүрээд морьдоо хөтчидөө бариулж орхиод Наташийн сууж явсан чарга дээр түргэн зуур очиж суув.

	— Наташа, би Сонягийн талаар санаа шийдсэн гэж францаар шивнэв.

	Наташа гэнэт жигтэйхэн баярлаж, 

	— Чи тэгээд өөрт нь хэлсэн үү? гэв.

	— Өө, чи чинь ийм сахал, хөмсөгтэйгөө хачин харагдах юм аа Наташа! Чи баярлаж байна уу?

	— Би жигтэйхэн баярлаж байна, жигтэйхэн баярлаж байна! Би уг нь чамд уур хүрээд байсан юм. Би чамд хэлдэггүй байснаас биш чи түүнтэй эвгүй харьцдаг байсан шүү дээ. Зүрх сэтгэл нь тийм л хүн дээ, Nicolas, би хэчнээн их баярлаж байна гэх вэ! Заримдаа би муухай аашилж байдаг л юм, гэхдээ Сонягүйгээр ганцаараа жаргалтай байна гэхээс сэтгэл зовдог юм. Харин одоо миний сэтгэл гүйцлээ, за чи тэр лүүгээ гүйгээд очооч, оч гэж Наташа хэлэв.

	— Үгүй, байз, өө чи мөн инээдэмтэй харагдана аа! гэж Николай хэлээд түүнийг ширтэн ширтэн харахдаа бас л урьд өмнө үзэгдээгүй ер бишийн, шинэ этгээд эелдэг байдал охин дүүдээ байхыг олж мэдлээ. Тэгээд

	— Наташа, нэг л ид шид байна уу даа, аан? гэв.

	— Тийм ээ, чи их сайхан юм хийжээ. «Хэрэв би түүнийг урьд ийм байдлаар олж үзсэн сэн бол юү хийхээ аль хэдийн асуугаад түүний юү гэснийг нь хийх байсан, тэгсэн бол сэтгэл дундуур юм байхгүй байх сан» гэж тэр бодно.

	— Чи баярлаж байна, тэгэхлээр би сайн юм хийж үү?

	— Ээ дээ, хэчнээн сайн! Энэ талаар саяхан би ээжтэй маргалдсан юм байхгүй юү. Цаадхыг чинь чамайг эргүүлж байна гэж байхгүй юү. Яаж тэгж хэлж болох вэ дээ! Би ээжтэй арай л хэрэлдээгүй. Цаадхад чинь өө хэлэх юм ер үгүй болохоор түүнийг муу хэлэх юм уу, муугаар бодохыг би хэрхэвч хэзээ ч зөвшөөрөхгүй.

	— Тийм сайн гэж үү? гэж Николай дүүгийнхээ царай руу үдэн хэлж байгаа эсэхийг нь мэдэхээр дахин нэг харснаа чарга дээрээс гутал чахруулан буугаад өөрийнхөө чарга руу гүйлээ. Өнөөх жирвэгэр сахалтай гялалзсан нүдтэй аз хийморьтой инээмсэглэсэн черкес хүн маань булган малгайн дороос харсаар тэндээ суусан хэвээр бөгөөд тэр черкес бол Соня билээ, Соня ирээдүйд түүний аз жаргалтай, хайр сэтгэлтэй эхнэр нь болох дог оо.

	Хүүхнүүд гэртээ ирж ээждээ Мелюковкад хэрхэн айлчилсан тухайгаа яриад өөрсдийнхөө өрөөнд оров.

	Гадуур хувцсаа тайлсан боловч хиймэл сахлаа авалгүй хоёул сууж аз жаргалаа удаан ярилцав. Хүнд очоод хэрхэн амьдрах, эр нөхрүүд нь хоорондоо эвтэй найртай байх, тэгээд хэрхэн аз жаргалтай амьдрах тухай ярилцжээ.

	Дуняша аль үдийн бэлдэж тавьсан толь Наташийн ширээ дээр байв.

	— Гэвч хэзээ ийм болох юм бол доо? Хэзээ ч үгүй бол уу гэж би айдаг юм... Уг нь хэчнээн сайхан байх сан бэ! гээд Наташа босож толины хажууд очлоо.

	— Суу, Наташа, чамд тэр харагдаж ч магад гэж Соня хэлэхэд Наташа лаа асаагаад суулаа.

	Наташа өөрийнхөө нүүрийг толинд хараад:

	— Сахалтай нэг хүн харагдаж байна гэлээ.

	— Хатагтай минь тоглох хэрэггүй гэж Дуняша хэлэв.

	Наташа, Соня, шивэгчин хоёрын туслалцаатайгаар толио тааруулж хараад нүүр царай төв болж дуугүй байв. Тэр бээр , толинуудад цааш дам дам харагдах лаануудыг ширтэхдээ (түрүүн сонссон үлгэртэйгээ зүйрлэн) таамаглахдаа тэр сүүлчийн хоорондоо нийлэх бүдэг бадаг тэг дөрвөлжний дотор авс, бас Андрей ноён нь үзэгдэж байгаагаар бодов. Гэсэн ч өчүүхэн төдий толбыг хүний буюу авсны дүр болгон харахыг хэчнээн хичээвч нүдэнд нь юү ч харагдсангүй. Нүдээ байн байн анивчин толиноос холдож зайллаа.

	— Улс олж үзээд байхад над яагаад юм үзэгддэггүй билээ? гэж тэр хэлээд, — За, Соня чи суу, одоо чи заавал чингэх хэрэгтэй. Гагцхүү намайг л... Одоо надад хэчнээн аймшигтай санагдана вэ! гэв.

	Соня толины ард засаж суугаад харж эхлэв.

	— Софья Александровнад гарцаагүй үзэгдэнэ дээ, гэтэл та дандаа инээгээд байх юм гэж Дуняша шивнэж хэллээ.

	Соня энэ үгийг сонсоод бас Наташийн:

	— Олж үзнэ л дээ, би мэдэж байна, ноднин олж үзэж байсан юм чинь гэж шивнэхийг ч сонсжээ.

	Хоёр гурван минут бүгд дуугүй байв. Тэгтэл «Гарцаагүй!» гээд Наташа үгээ дутуу орхив... 

	Гэнэт Соня барьж байсан толио биеэс зайлуулаад гараар нүүрээ таглав.

	— Ээ, Наташа! гэж Соня хэлэхэд

	— Үзэв үү? Үзэв үү? Юү үзэгдэв? гэж Наташа хашхирав.

	— Би хэлээгүй юү гэж Дуняша нөгөө толийг нь барингаа хэллээ.

	Соняд үзэгдсэн юу ч үгүй, харин Наташийг «Гарцаагүй» гэж хэлэхийг нь сонсоод л нүд анивчин босохыг хүссэн ажээ... Дуняша Наташа хоёрын алиныг нь ч хуурахыг хүссэнгүй учир тийнхүү суугаад байх хэцүү болжээ. Гараар нүүрээ таглахдаа яагаад юунаас болж хашхирчихсанаа өөрөө мэдсэнгүй.

	Наташа гараас нь шүүрэн авч:

	— Тэр чинь үзэгдэв үү? гэхэд Соня

	— Тэглээ. Байз... надад тэр үзэгдлээ гэж өөрийн эрхгүй хэлэхдээ тэр гэхдээ Николайг үү, Андрейг үү, хэний нь тийнхүү тэр гэснээ бас мэдэхгүй хэлжээ.

	«Үзсэн юмаа хэлэхгүй байгаад ч яах юм билээ? Бусдад үзэгдээд байгаа юмыг чинь! Намайг үзсэн үзээгүйг хэн мэдэх юм?» гэсэн бодол Сонягийн толгойд зурсхийлээ.

	— Нээрэн, тэр над үзэгдсэн шүү.

	— Яаж байна? Яаж байна? Зогсоо байна уу, хэвтээ байна уу?

	— Үгүй, надад үзэгдсэн... Юү ч байхгүй байснаа, гэнэт тэр хэвтэж байгаа харагдсан.

	— Андрей хэвтээ байна уу? Өвчтэй хэрэг үү? гэж Наташа айсандаа хөдлөхгүй болсон нүдээр найзыгаа харж хэлэв.

	— Үгүй, харин ч, харин ч баясгалантай царайтай үзэгдээд над руу эргэж харсан гэж яг ярьж байхдаа энэ ярьж байгаа юм нь нээрэн үзэгдсэн юм шиг санагджээ.

	— Тэгээд яаж байна, Соня?

	— Би сайн ялгаж чадсангүй, нэг л цэнхэр, улаандуу...

	— Соня! Хэзээ тэр буцах нь вэ? Хэзээ би уулзах нь вэ? Бурхан минь! Өөрийгөө, түүнийгээ бодохоос ер нь юм болгоныг бодохоос аймаар байна... гэж Наташа, Сонягийн сэтгэлийг засахаар хэлж буй ганц ч үгийг сонсолгүй ярьсаар орондоо орж хэвтээд лаа унтрааснаас хойш ч орон дотроо хөдлөхгүй, нүд анилгүй, цонхоор орж ирэх сарны жаварт гэрлийг ширтэн сэрүүн хэвтлээ.

	 


XIII

	 

	Ариутгах ёслолын дараа төдий удсангүй Николай Соняд нэгэнт хайр сэтгэлтэй болж түүнтэй гэрлэхээр хатуу шийдсэн тухайгаа эхдээ хэлжээ. Соня, Николай хоёр нэг л биш болоод байгааг аль хэдийн мэдсэн авч хэзээ юү гэж хэлэхийг нь хүлээж байсан гүн-ахай хүүгийнхээ үгийг дуугүй сонсоод хэн дуртай хүнтэйгээ сууж болно гэжээ, гэсэн ч эх, эцэг хоёрын аль нь ч тийм гэрлэлтийг ерөөхгүй ажээ. Эх нь хэчнээн хайртай ч гэсэн найр тавихгүй, тэр хоёрт таагүй байгааг Николай одоо л ухаарав. Эх нь хүү рүүгээ харах ч үгүй их л ёозгүй байдалтай байж нөхрөө дуудуулав. Цаадхыгаа орж ирэхэд гүн-ахай юү болж буйг Николайн байхад нь товчхон, ёозгүй мэдэгдэх гэсэн боловч тэсэж чадсангүй, гомдон уйлаад гараад явчхав. Өвгөн гүн, Николайг шийд муутайхан ятгаж, санасан санаагаа орхиоч гэж гуйлаа. Би хэлсэн үгээсээ буцаж чадахгүй дээ гэж Николай хэлэхэд эцэг нь санаа алдаж, зовсон бололтой болоод, хэлэх үгээ төдхөн больж, гүн-ахайн хойноос гарч явав. Хүүтэйгээ зөрөлдөх юм их байлаа ч гэсэн энэ айлын ажил явдлыг өөрөө баллаж хүүгийнхээ өмнө буруутан болсноо санахаас баян хүүхэнтэй суулгүй, инж хөрөнгөгүй Сонятай суух гэлээ гэж түүнд уурлаж чадсангүй, харин ажил явдал нь ингэж балраагүй сэн бол Никалайд Сонягаас илүү ямар эхнэр таарах вэ гэдгийг сайн ухаарч ажил хэргээ тэгж баллахад Митенька ба өөрийнхөө дааж давагдашгүй зан заншлаас гагцхүү өөрөө л буруутай гэдгээ сайтар ухаарав.

	Энэ тухай эцэг, эх хоёр нь хүүтэйгээ дахиж ярилцсангүй, гэвч хэд хоногийн хойно гүн-ахай Соняг дуудуулж авчраад хүүгийн минь толгойг эргүүллээ, хүний ач тус мэддэггүй амьтан гэж зээ охиноо даанч хатуу догшин зэмлэсэн нь арай ч ингэнэ чинээ хэн хэн нь бодоогүй ажээ. Соня нүд буулган гүн ахайн хэлэх хатуу догшин үгийг дуугүй сонсохдоо чухам тэгээд яа гээд байгааг нь ойлгохгүй байжээ. Сайх охин буянт хүмүүсийнхээ төлөө өөрийгөө яахад ч бэлэн байлаа. Өөрийгөө золигт гаргана гэдэг түүний дуртай боддог бодол билээ, харин энэ удаад хэнд, юугаар золигт гарах ухаанаа олохгүй байв. Тэр гүн ахайд ч, Ростовынхонд бүгдэд ч сайнгүй байж чадахгүй байсан, гэхдээ бас Николайд хайргүй байж чадахгүй, түүний аз жаргал нь энэ хайраас шалтгаална гэдгийг андахгүй байжээ. Тэгээд дуугүй, гунигтай, хариу үг дуугарах ч үгүй байлаа. Николай, ийм янзтай цааш байж боломгүй санагдаад эхтэйгээ ухаанаа ололцохоор явав. Николай, эхийгээ Соня бид хоёрыг уучлаад гэрлэхийг зөвшөөр гэж гуйж нэг үзэж, бас хэрэв Соняг хавчиж хяхаад байх юм бол би одоохон түүнтэй нууцаар суучихна ч гэж занаж үзэж.

	Эх нь хүүдээ чи чинь насанд хүрсэн хүн, Андрей ноён эцгийнхээ үгийг авалгүй гэрлэх гэж байгаа, тэгэхлээр чи бас тэгж бололгүй яах вэ, гэхдээ би тэр яс хаягч хүүхнийг чинь өөрийнхөө охин гэж хэзээ ч үзэхгүй гэж арай ч ингэмгүй сэн гэмээр хүйтэн хэлжээ.

	Яс хаягч хүүхэн гэхлээр Николай тэссэнгүй чангаар дуугарч эхдээ хэлэхдээ, таны чинь би хайр сэтгэлээ наймаал гэж шахаж шаардана гэж ердөө ч бодож явсангүй, хэрэв ийм дээрээ хүрэх юм бол сүүлийн удаа хэлэх үг минь... гэж нүүр царайных нь өнгөний байдлаар ажихад эх нь сүрдмээр, хэзээ ч эх хүү хоёрт мартагдахгүй хатуу догшин баймаар тэр шийдэмгий үгээ хэлж амжаагүй байтал Наташа чагнаад зогсож байсан үүднийхээ тэндээс жигтэйхэн сүрхий, зэвхий царайлан орж иржээ.

	— Николай минь чи дэмий юм ярьж байна, дуугүй бол, дуугүй бол. Би чамайг дуугүй бол гэж байна шүү! гэж түүний үгийг дуулдуулахгүйн тулд бараг хашхирч хэлэв.

	— Ээж минь, хонгор ээж минь, энэ чинь ердөө ч... хөөрхий, муу ээж минь... гэж хүүтэйгээ тангараг тасрахын даваан дээр очлоо гэдгээ ухааран айж хүүгээ харах боловч зөрүүдлэн зүтгээд байхлаар нь бууж өгөхийг хүссэн ч үгүй, чадсан ч үгүй байсан эхдээ Наташа хандаж хэлжээ.

	— Николай минь, би чамд учрыг нь ярьж өгөмз, чи ЯВЖ бай... Ээж минь та миний үгийг сонсооч дээ гэж эхдээ хэлэв.

	Түүний хэлж буй үг утга учиргүй байсан ч зорьсондоо хүрчээ.

	Гүн-ахай хүндээр мэгшин, охиныхоо элгэнд нүүрээ наахад Николай босож, толгойгоо барьсаар гарч явлаа.

	Наташа тэр хоёрыг эвлэрүүлэхийг хичээснийх эх нь Соняг хавчиж хяхахгүй гэж Николайд амлаж, Николай эцэг эхээсээ далдуур юм юу ч хийхгүй гэж амлажээ.

	Николай хороондоо очиж ажил явдлаа нэг тийш болгон халагдаж ирээд Сонятай гэрлэнэ гэж яг таг шийдээд нэгдүгээр сарын эхээр явсан юм. Эцэг эхтэйгээ эв эвдэрсэн боловч цаадуул нь их л хайртай мэт санагдах тул баахан гунигтай, ёозгүй байлаа.

	Николайг явснаас хойш Ростовынхон хэзээ хэзээнээс илүү уйтгартай болж гүн-ахай сэтгэл хямарснаас бие нь доройтов.

	Соня, Николайгаас хагацсандаа, бас гүн ахай өөрт нь ширүүн янзтай байх болсноос гунигтай болжээ. Гүн-еэ, ямар нэг шийдтэйхэн арга авахгүй бол ажил хэргийн баларч сүйрсэн байдал засрахгүй нь гэж бодохоос сэтгэл нь хэзээ хэзээнээс илүү тэвдэнэ. Москва дахь байшин, Москва орчны эдлэн газраа худалдах нь чухал болсон тул худалдах гэж Москва руу очих ёстой байлаа. Гэтэл гүн-ахайн бие лагшны байдлаас болж явахаа өдөр хоногоор хойшлуулахаас аргагүй байв.

	Суух хүнээ явсан анхны үед давгүй, тэр ч бүү хэл, баясалтай байсан Наташа одоо өдөр хоног өнгөрөх бүр сэтгэл нь догдолж, тэвчээр нь алдагдаж байна. Хайр сэтгэлээ өгч өнгөрөөвөл зохих хамгийн сайхан цаг хэнд ч хэрэггүй дэмий өнгөрч байна гэж бодохоос аргагүй л шанална. Бичсэн захидлынх нь ихэнх уурыг нь хөдөлгөж байна. Нэг нь ийнхүү өөрөөс нь өөр юм бодолгүй сууж байхад нөгөө нь жинхэнэ ёсоор амьдарч, шинэ газар орон үзэж, сонин санагдах шинэ шинэ улс амьтантай уулзаж учирч яваа гэж бодохоос доромж санагдана. Ирүүлдэг захидал нь хэдий чинээн сонин зугаатай байх тусам хүүхэнд төчнөөн харамсалтай санагдана. Харин өөрөө түүнд захиа бичих нь сэтгэлийг тайтгаруулах бүү хэл, харин ч уйтгартай, хуурмагаар гүйцэтгэх үүрэг мэт бодогдоно. Өөрийнхөө дуу хоолой, мишээлт, харцаараа илэрхийлж сурсан зүйлийнхээ мянганы нэгийн төдий хувийг ч захидалдаа үнэнээр илэрхийлэх бололцоогүй учраас захидлаа ч олигтой бичиж чаддаггүй байжээ. Түүнд хэвшил болсон нэг загварын амтгүй, ач холбогдолгүй гэж өөрөө үздэг захиа бичих бөгөөд тэдгээрийг гүн-ахай нооргоор нь үзэж үг үсгийнх нь алдааг засна. Гүн-ахайн бие мөн л засарч өгсөнгүй. Гэвч Москвад явах ажлаа хойшлуулах боломж нэгэнт үгүй болжээ. Инжний юм бэлдэх, байшингаа худалдах хэрэг гарав, нөгөөтээгүүр Андрей ноён ч энэ өвөл Николай Андрейчийн өвөлжих Москвад эхлээд ирнэ гэж бодоцгоож байсан төдийгүй Наташа түүнийг хэдийн ирчихсэн гэж итгэжээ.

	Гүн-еэ, нэгдүгээр сарын шувтаргаар гүн-ахайг тосгондоо орхиж, Соня, Наташа хоёрыг аваад Москва руу явжээ.

	 

	
ТАВДУГААР АНГИ

	 

	I

	 

	Андрей ноён, Наташа хоёр суух болсноос хойш Пьерт гэнэт урьдын янзаар амьдрах боломжгүй мэт санагджээ. Буянт хүнийхээ нээж өгсөн чин үнэнд хэчнээн хатуу итгэж байсан ч, өөрийгөө төгс сайжруулах дотоод ажлыг маш чармайн мэрийж байсан анхан үедээ хэчнээн баяртай байсан ч, Андрей ноён, Наташатай суух болсноос хойш, Иосиф Алексеевичийг нас барсан тухай мэдээг бараг тэр дор нь авснаас хойш, Пьерийн урьдын амьдралын хамаг сайн сайхан нь гэнэт алга болох шиг санагджээ. Гэрт одоо нэг сүрхий том хүний буян эдэлсэн нэг л сайхан эхнэр, Петербургийн хамаг ихэс дээдэстэй танил болж, уйтгар хүргэсэн ёс горим баримталсан амьдралын гагцхүү араг яс л үлджээ. Энэ урьдынх нь амьдрал Пьерт гэнэт санаанд оромгүй балай юм шиг бодогджээ. Тэгээд өдрийн тэмдэглэл хөтөлдгөө ч болиод, ахан дүүсийнхээ нийгэмлэгээс зугтаж, дахиад л өнөөх клубтээ очдог, дахиад л их уудаг, дахиад л эхнэр хүүхэдгүй түншүүдтэйгээ дотносоод жигтэйхэн явах болсонд Елана Васильевна түүнд хатуу санамж өгөх нь зүйтэй гэж үзжээ. Пьер, түүний хэлдэг зөв гэж ойлгоод эхнэрийнхээ нэр төрийг бузарлахгүйн тулд Москва руу явжээ.

	Москва дахь асар том хашаатай, өтөлсөн, өтөлж эхэлж байгаа ноёхойнуудтай байшиндаа хүрч ирэхээр хотын дундуур явах зуур алтадсан төмөр хэвнэгийнх нь өмнө тоо тоймгүй лаа асаатай Иверийн сүм, хүн амьтны хөлд дарагдаагүй цастай Кремлийн талбай, морин тэрэгчид, Сивцев Вражкийн овоохойнууд, ямар ч хүслэнгүй бөгөөд насныхаа эцсийг хаашаа ч явалгүй яарамгүй барж байгаа өвгөд өтгөс, чавганц нар, москвагийн хатад авгайчуул, москвагийн багт наадам хурим, москвагийн Англи клуб энэ бүгд үзэгдэж харагдсан тэр нам гүм буудалд байхад гэртээ ирчихсэн юм шиг санагджээ. Москвад, дассан газрын даавуу зөөлөн гэгчээр сэтгэл тайван, дулаан, бохир, ер нь биед зохисон хуучин дээлээ өмссөн юм шиг ажээ.

	Пьерийг Москвагийнхан чавганц нараасаа эхлэн хүүхдүүдээ хүртэл эзлэх байрыг нь хэзээд бэлэн эзэнгүй орхиж хүлээн ядан байсан хүслэнт зочин шигээ хүлээж авчээ. Москвагийн ихэс дээдэс Пьерийг хамгийн хонгор, номхон, ухаалаг, хөгжөөнтэй, уужим сэтгэлтэй марзандуу хүн, хуучин намба маягийн оросын ил цагаан ноён гэж үзнэ. Мөнгө цэнгээ хавьтсан бүгддээ харамгүй зардаг учраас түрийвч нь хэзээ ямагт хоосон явна.

	Ший жүжиг, марзан зураг, баримал, тэтгэгч нийгэмлэг, цыган сургууль, зээл, зоог, архи дарс, масон сүм хийд, ном судар, ер хэн хүн юу юунаас ч буцдаггүй хүн болохоор их мөнгө зээлдэж аваад өөрийг нь асрамждаа аваагүй сэн бол тэр бүгдийг нь түгээгээд барчихсан байх ёстой юм. Түүний оролцохгүй үдийн зоог, үдэшлэг клубт болно гэж ер байхгүй. Хоёр шил марго уугаад диван дээрээ ундуй сундуй суулаа гэмэгц л цаадуул нь бүчиж авна, тэгээд яриа хөөрөө, маргаан, алиа марзан юм бурж гарцгаана. Хэрүүл үүсвэл тэр номхон сайхан инээмсэглэл, зуурдаар хэлсэн алиа үгээрээ тэднийгээ эвлэрүүлчихнэ. Тэр л байхгүй бол масоны хоолны газар уйтгартай болно.

	Дан эрчүүлийн үдэшлэгийн дараа хөөрцөглөсөн нөхөд нь гуйхад усгал номхноор инээмсэглэн тэдэнтэйгээ цуг явахаар босоход залуучууд баяр хөөр болон хашхиралдана. Баяр найр дээр мань хүн, эр хүн дутагдвал нь бүжиг хийнэ. Ямрыг нь ч эргүүлэхгүй, бүгдтэй нь, ялангуяа үдшийн зоогийн дараах шиг ялдам эелдэг байх учир түүнд залуу авхай, хатагтай нар цөм сайн, түүний тухай францаар «Их сайхан хүн, эр эм нь мэдэгддэггүй юм гэнэ лээ» гэлцэнэ.

	Пьер, Москвад насныхаа ихэнхийг гэмгүй барж байгаа бойдаа хүн, тийм улс олон зуу байдаг юм.

	Хэрэв долоон жилийн урьд түүнийг гадаадаас буцаж ирмэгц нь хэн нэгэн хүн түүнд чиний зам чинь шулуун болж, хойшид шийдэгдсэн болохоор эрж хайх, зохиож бодох хэрэггүй, тэгэхээр яаж ч оролдлоо гээд нэмэр болохгүй, чи байгаа хэвээрээ л байх болно гэж хэлсэн бол тэр мөн ч сүйд болох байсан биз ээ. Итгэж чадахгүй байсан даа. Орос оронд бүгд найрамдах төр тогтоох, өөрөө Наполеон шиг болох, гүн ухаантан болох, Наполеоныг ялагч тактикч болох гэж янз янзаар үнэн голоосоо хүсэж байсан хүн чинь тэр биш өөр хэн байлаа даа? Нүгэлт хүн төрөлтнийг төрөл арилжуулж болно гээд өөрийгөө өө сэвгүйн дээд хэмжээнд хүргэх гэж тачаадан хүсэж байсан хүн чинь тэр биш өөр хэн байлаа даа? Сургууль, эмчилгээний газар байгуулж, тариачдыг чөлөөлөн тавьж байсан хүн чинь тэр биш өөр хэн байлаа даа?

	Гэтэл одоо аль ч үгүй болоод үнэнч биш эхнэрийн баян эр, огцорсон бойдаа, ууж идэх дуртай, энгэр заамаа задгай тавьчхаад засгийн газрыг жаал харааж зүхдэг, москвагийн Англи клубийн гишүүн, москвагийн нийгэмлэгийн бүгдийн хайр татсан гишүүн болсон ажээ. Долоон жилийн өмнө харахаас зэвүү нь хүрдэг байсан москвагийн огцорсон бойдаа хэмээгч нь одоо чухам өөрөө болсныг бодохоос санаанд нь багтаж өгөхгүй удаан шаналжээ.

	Заримдаа тэр ийм амьдралтай байгаа үедээ л ийм боллоо гэж сэтгэлийг засна, гэвч төдхөн өөр нэг юм бодохоос тийм байгаа үедээ л хэчнээн ч хүн үс, шүдтэйгээ энэ клубт ороод гарахдаа харин ганц ч шүд, ганц ширхэг хялгасгүй болоод гарч байсныг бодохоос айдас нь хүрдэг байлаа.

	Өөрийнхөө байдлыг бодож байгаад омог бардам зангаа хөдлөхлөөр урьд харахаас зэвүү нь хүрдэг байсан тэр бойдаа нарыг бодвол би өөрөө огт өөр хүн, тэд бол өөрсдийнхөө буй байдалд сэтгэл өег санаа амар байсан балай, маанаг амьтад байсан, «гэтэл би одоо ч гэсэн сэтгэл ер өегшөөгүй, би ер хүн төрөлхтний төлөө юухан хээхэн ч хийх хүсэлтэй байна» гэж омог бардам зангаа хөдлөхлөөр үглэнэ. Тэгээд «харин миний тэр нөхөд мөн яг над мэтээр амьдралдаа ямар нэг шинэ, өөрийн замыг эрж зүдэж явсан байж мэднэ, мөн яг над мэтээр нөхцөл байдал, нийгэмлэг, үүлдрийн хүчинд автан, хүн мөхөстдөг тэр урсгал хүчинд автаад миний орсон энэ замд мөн адил орж байсан байж мэднэ» гэж мань эр, даруу зангаа хөдлөхлөөр битүүхэн үглэдэг байсан ба Москвад нэг хэсэг амьдарсны хойно хувь заяа нэгтэй өөр шигээ нөхдийг зэвүүцэхээ нэгэнт болиод харин ч өөрөөсөө доргүй хайрлаж, хүндэлж, өрөвдөж эхэлжээ.

	Пьер урьдын адил цөхрөх, гуниглах, амьдралд зэвүүцэхгүй болжээ, гэсэн ч гэнэ гэнэ огцомхон унадаг өнөөх өвчин зүрхнийх нь угт орчхоод түүнээс хормын төдий ч зайлахгүй болжээ. «Ямар хэрэг байна? Яах гэж? Хорвоод юү гээч нь болж байна даа?» гэж гайхалзан өөртөө өдөрт хэд дахин асуулт тавих нь амьдралын утга учрыг өөрийн эрхгүй ухан боддогоос шалтгаалдаг ажээ, гэвч ийм асуултад хариу байдаггүйг туршлагаасаа мэдэх учир тэр бушуухан болиод ном барьж авах буюу клубт яаруу очих, эсхүл хотын хов живийн тухай чалчих гэж Аполлон Николаевич дээр очдог болжээ. «Өөрийнхөө биеэс өөр юмыг тоодоггүй, ертөнцөд хамгийн тэнэг төрсөн эмэгтэй хүний нэг болох Елена Васильевнаг улс амьтан дээд зэргийн ухаантай, уран нандин хүн гэлцээд сөхөрч биширч байх юм даа. Наполеон Бонапартыг их хүн байхад хүн бүхэн үзэж чаддаггүй л байсан, харин түүнийг амьтны доог арчаагүй амьтан болсон цагт нь эзэн хаан франц охиноо түүнд авааль биш авгай болгож өгөх гээд байсан. Испаничууд, зургаадугаар сарын 14-нд францчуудыг яллаа гэж католик лам нараар дамжуулан бурханд талархлаа дэвшүүлж байхад францчууд нь зургаадугаар сарын 10-нд испаничуудыг яллаа гэж мөн л католик лам нараар дамжуулан талархлаа дэвшүүлж байлаа. Миний ахан дүү болсон масон нар ойр дотнынхоо хүнд юугаараа ч туслахад бэлэн гэж цусаараа тангарагладаг байтлаа ядууст туслах хөрөнгө цуглуулах гээд нэг нэг рубль авна гэхлээр өгөхгүй байж Астрейг Цав Хайгчийн эсрэг өдөөн хатгаж жинхэнэ шотланд хивсний хойноос, бас утга учрыг нь бичсэн хүн өөрөө ч мэдэхгүй байдаг хэнд ч хэрэгцээгүй актын хойноос хөөцөлдөцгөөж байх юм. Доромжлолыг өршөөх ойр дотно хүндээ хайртай байх христосын хуулийг бид бүгд номнож, энэ хуулийн ёсоор бид Москвад олон сүм хийд барьж босгосон атал, өчигдөр оргодол хүнийг ташуураар жанчаад өнөөх хайрлах өршөөх хуулийг сахиулагч лам хувраг хүн маань тэр цэргийг цаазлахын өмнө загалмайг үнсүүлж соёрхлоо гэж Пьер боджээ. Пьер ингэж бодоод бүгдийн мэдэж байгаа энэ бүх нийтийн худал зүйлд хэчнээн дассан ч нэг л шинэ юм шиг бодогдоход нь гайхдаг байлаа. Тэр: «Би энэ худал хуурмаг, будилаан төөрөлдөөг ойлгож байна, гэвч, би өөрийнхөө ойлгож буй юмыг тэдэнд яаж ярьж өгөх вэ? Намайг сориод үзэхэд тэд ч гэсэн санааныхаа угт мөн л над шиг ойлгодог боловч гагцхүү түүнийг олж үзэхгүйг хичээдэг юм байна гэж би хэзээд боддог байлаа. Тэгэхлээр ингэх л хэрэгтэй аж! Харин би, би чинь яах ёстой вэ?» гэж бодов. Тэр бээр  сайн үйл, үнэн юм байх бололцоог олж үзэх ба итгэх, амьдралд идэвхтэй оролцох чадалтай байхын учир амьдралын муу үйл, худал хуурмаг юмыг дэндүү тодорхой олж үзэх олон хүний ялангуяа орос хүний тийм золгүй байдалтай байжээ. Хөдөлмөрийн аливаа салбар түүний нүдэнд муу үйл, худал хуурмаг юмтай холилдон харагдана. Ямар ч хүн болъё гэх нь ээ, юугаар ч оролдъё гэх нь ээ муу үйл, худал хуурмаг хоёр юм түүнийг өөдөөс нь түлхээд үйл ажиллагааных нь хамаг замыг халхална. Гэсэн ч амьдрах хэрэгтэй, ажилтай байх хэрэгтэй. Амьдралын нэг тийш болгогдошгүй асуудлуудын дарамт дор байна гэдэг дэндүү аймшигтай байсан учир тэр тэдгээрийг мартахын эрхэнд л аль тааралдсан ужид цэнгэлд оролцдог болжээ. Янз бүрийн нийгэмлэгүүдээр явж үзэж зөндөө ууж, зураг хөрөг худалдаж авч, байгуулж, босгож үзэж тэгэхдээ гол нь ном уншдаг байлаа.

	Гарт тааралдсан ном болгоныг уншаад байж гэртээ орж ирээд зарц нар хувцас хунарыг нь тайчих зуур хэзээний л нэг ном барьж аваад уншиж байна, уншиж байгаад тэр чигээрээ унтчихна, унтаж сэрээд зочид буудал, клубт очиж ярьж чалчина, ярьж чалчиж байснаа архи дарс шалиг самуунд орж, архи дарснаасаа дахиад л ярьж чалчих унших, сархад зооглохдоо шилжинэ. Сархдыг уух нь түүнд яв явсаар бие махбодын төдийгүй сэтгэл санааны хэрэгцээ болжээ. Эмч нар тан шиг биетэй хүнд архи зохихгүй, ална шүү гээд байхад л хамаагүй их уугаад байж. Хэдэн аяга дарс хөнтөрчхөөд дотор нь нэг их аятайхан халуу оргиж, ойр дотнынх нь хүн болгон элэгсэг санагдаад, аливаа сэтгэсэн бодсон юмныхаа мөн чанарт гүнзгийрэн орохгүй ч гэлээ өнгөцхөн хэлэхээс ухаан санаа нь буцахгүй болоод явчихсан тийм үед л яагаад ч юм өөрөө ч учрыг нь сайн олохгүй, их л сайхан мэт байх нь улам даамжирсаар байжээ. Нэг хоёр шил юм уучихлаар урьд аймшиг төрүүлээд байсан өнөөх амьдралын ээдрээтэй, жигтэйхэн битүү зангилаа нь нэг ч их айхтар юм биш гэж бүүр түүр бодогдох ажээ. Үдийн буюу үдшийн зоогийн дараа толгой нь дүйрч, хүн хартай элдвийг ярьж хөөрөх буюу бусдын ярихыг чагнан байхдаа тэр ээдрээ зангилааг ямар нэг талаар нь байнга олж харна. Тэгэхдээ сархад ууж нөлөөнд нь автсандаа л өөртөө: «Энэ яамай. Учрыг нь би тунгаана — (Миний өгөх тайлбар бэлэн байна. Гэхдээ одоо зав алга, сүүлд л бүгдийг нь нэг сайн бодож үзье!» гэдэг байсан боловч тэр сүүлд л нэг гэгч нь хэзээ ч болдоггүй байлаа.

	Өглөөгүүр өлөн элгэн дээрээ өнөөх л шийдэж болдоггүй аймшигт асуудлуудаа бодохоос Пьер бушуухан нэг ном шүүрэн авна, хэрэв өөр дээр нь нэгэн хүн ирвэл баярладаг болжээ.

	Дайны үед цэргүүд дайсны буунаас нуугдан нуувчинд байхдаа хийх юм олдохгүй байхлаар уг аюулыг хөнгөхөн шиг давж гарахын тулд хийх юм олох гэж мэрийн хайдаг тухай урьд хүнээс дуулж байсан юмаа зарим үе Пьер ярина. Пьер, хүн бүхнийг зарим нь нэр төр, зарим нь хөзөр, зарим нь хууль зохиож бичих, зарим нь бүсгүйчүүл, зарим нь тоглоом, зарим нь морь, зарим нь улс төрийн бодлого, зарим нь ан гөрөө, зарим нь архи дарс, зарим нь төрийн хэргээр ингэж хөөцөлдөж амьдралын аюулаас амиа аргацааж байгаа цэргүүд юм аа гэж дүрслэн боддог болжээ. «Арвигүй өчүүхэн юм, агуу чухал юм гэж аль нь ч байхгүй, бүгд адил, амьдралын аюулаас л аль болох аргаар амиа аргацаах хэрэг! Түүнийг л, энэ аймшигт түүнийг л үзэхгүй байвал болох нь тэр» гэж Пьер бодно.

	 


II

	 

	Өвлийн эхээр Николай Андреич Болконский ноён Москвад охиныхоо хамт иржээ. Урьдын явдал, ухаан, санаа, өвөрмөц чанараараа ялангуяа тэр үед I Александрын хаанчлалд сүйд болон бишрэхээ больчхоод Москвагийнхны тэр үед францын эсрэг, эх оронч чигтэй болсон тийм чигийг баримталж байснаараа Николай Андреич гүн, тэр дорхноо москвагийнханд онцгой хүндтэй, засгийн газрын эсрэг бүлгийнхний гол хүн болон хувирчээ.

	Тэр жил энэ ноён их түргэн өтөлж өтлөхийн тод шинж тэмдгүүд бий болсныг өгүүлбэл: гэнэт унтах, хоорондоо тун ч ойролцоо болж өнгөрсөн хэрэг явдлыг мартчихдаг болсон хэр нь аль аль эрт цагийн өнгөрсөн баларсан юмыг ер мартахгүй, хүүхэд шиг сайрхан хөөрцөглөж байж Москвагийн өнөөх эсрэг бүлгийн толгойлогчийн үүрэг гүйцэтгэгч болох нь тэр. Өвгөн, нэн ялангуяа оройн цагаар үстэй дээл өмсөж, будсан хиймэл үсээ хийж цай уухаар гараад хэн нэгэн хүний сануулахад өнгөрсөн үеийн тухай өөрийнхөө эрээвэр хураавар юмыг буюу орчин үеийнхээ тухай бүр ч их эрээвэр хураавар, эрс хурц шүүмжтэй юмыг ярьж эхлэх боловч бүх гийчдэдээ өөрийгөө нэгэн адил хүндэтгэн өргөмжлөх сэтгэл төрүүлнэ. Том том хананы тольтой, хувьсгалын өмнөх үеийн эдлэл тавилгатай, оо шунх түрхмэл зарц нартай өвгөн өөрөө хуучин цагийн эрс шулуун зантай, ухаантай, номхон томоотой охин, сайн гэгчийн франц эмэгтэй хоёр нь өөрт нь бишрэн буян бодох энэ хуучин цагийн айл гаднын хүний нүдэнд ихэмсэг аятайхан үзэгдэнэ. Гэвч гаднаас ирсэн хүмүүс эднийд хоёр-гурван цаг болоод явахдаа үүнээс гадна энэ айлын дотоод нууц амьдрал явагддаг хоногт хорин хоёр цаг бий шүү гэж боддоггүй байж.

	Сүүлийн үед Москвад энэ дотоод амьдрал нь Марья ноёгтойн хувьд маш хэцүү болжээ. Бурхны хүмүүстэй ярилцах, Халзан ууланд ганцаардмал байдалтай сэтгэл сэргэдэг байсан тийм шилдэг сайхан баяр баясалтай зүйлээсээ Москвад ирснээр хагацсан бөгөөд нийслэлийн амьдралаас түүнд ашигтай, зугаатай юм олдохгүй байв. Ихэс дээдсийн хүрээлэнгээр өөрөө явдаггүй байж, эцэг нь түүнийг ганцаарыг гадагш гаргадаггүйг бүгд мэднэ, тэгээд ч өвгөний бие лагшин базаахгүй хаашаа ч явж чадахгүй байсан болохоор охиныг үдийн зоог, үдэшлэгүүдэд урихыг больжээ. Марья ноёхон хүнтэй суух найдлага нэгэнт үгүй болжээ. Заримдаа тэднийхээр орж гардаг, хүргэн хүү болж болохоор залуусыг Николай Андреич ноён ууртай ёозгүй хүлээж аваад гаргадгийг Марья ноёхон үзсэн юм. Марья ноёхонд найз нар байсангүй. Москвад энэ удаагийнхаа ирэлтээр хамгийнхаа дотно хоёр хүндээ гомджээ. Урьд нь ч гэсэн цээжнийхээ үгийг ний нуугүй ярилцдаггүй байсан М-lle Bourienne нь одоо түүнд таагүй санагдах болж, дэндэсхийвэл шалтаг зааж өөрөөс нь холдох болжээ. Москвад байсан бөгөөд Марья ноёхон таван жил дараалан захидал бичиж байсан Жюлитэй дахин нүүр учрахад цаадах нь огт өөр болсон байв. Жюли энэ үед, ах дүү нар нь нас барсны улмаас Москвагийн хамгийн баян бэр болох хүүхнүүдийн нэг болчхоод ихэс дээдсийн хүрээлэнгийн жаргал цэнгэлийг яг амсаж байсан ажээ. Үнэ цэнийг минь гэнэт мэдсэн гэж Жюлийн боддог залуу хүмүүс эргэлдээд салахыг байж. Жюли, хүнтэй суух сүүлчийн горьдлого дээрээ байгаа, одоо л эс суувал өнгөрөх нь тэр болсон тийм үедээ байгаа өтөлж яваа хүүхэн юм. Марья ноёхон дөрөв дэх өдөр болгон одоо хэндээ ч захиа бичих билээ дээ, Жюли, Жюли ирлээ ч гэсэн, ямар ч баяр алга болсон, энд ирсэн, долоо хоног бүр л уулзах юм гээд гунигтайяа инээмсэглэн дурсах ажээ. Хэдэн жилийн турш орой үдшийнхээ цагийг нэг авгайнд өнгөрөөчхөөд суух болохлоороо хэрэв суучихвал би чинь орой үдшийнхээ цагийг хаана өнгөрөөх билээ гээд больчихсон нэг өвгөн цагаач мэт болой. Ноёхон маань, Жюли энд байгаа болохоор хэндээ ч захиа бичих билээ дээ хэмээн харуусдаг болов. Марья ноёхонд Москвад ирээд ярьж хөөрөх ч хүн олдохгүй, зовлон зүдүүрээ тоочиж болохоор итгэлтэй хүн ч байхгүй байхад харин энэ хугацаанд шинээр нэмэгдсэн зовлон гэвэл зөндөө. Андрей ноёны буцаж ирээд гэрлэх хугацаа улам дөхөөд байдаг, гэтэл эцгийг ятгаж эвийг нь олоорой гэж захисныг нь гүйцэлдүүлэх байтугай харин ч өвгөн ноён улам ч биш болж, Ростов гүн ахайн тухай үг сонсохдоо уур нь хүрч голдуу л зан муутай суудаг болжээ. Таван настай зээдээ Марья ноёхон хичээл заах болсон нь нэмэгдэл шинэ зовлон болжээ.

	Марья ноёхон эцгийнхээ ууртай уцаар занг дуурайснаа Николушкад хичээл заахдаа л мэдээд тоогүй хэрэг гэж бодно. Зээ дүүдээ ном заахдаа тэгж уурлаж байхын хэрэг ердөө ч алга гэж өөрөө өөртөө хэчнээн олон удаа хэлэвч хэзээний л биш болчхоод жаал хүүгийн зүгээс өчүүхэн төдий анхаарал алдахад дүрсхийн дургүйцэж, яаран бухимдаж чанга чанга дуугарах болоод заримдаа гараас нь угзчин буланд цааш нь харуулан зогсоох учир нагацыгаа заах модоо бариад франц цагаан толгой зааж, өөрийнхөө мэдэж байгаа юмыг түүндээ бушуухан амархан шиг мэдүүлчих гээд л яарч эхлэхэд нь одоо уурлах нь гээд айдаг болжээ. Дүүгээ буланд цааш харуулан зогсоосноо би ийм муухай хорон зантай хүн юм гэж бодоод уйлж эхлэхэд Николушка адилхан уйлж булангаасаа өөрөө гарч дэргэд нь ирээд нулимсандаа норсон гарыг нь нүүрээс нь салгаад аргаддаг байна. Гэлээ гэсэн ч эцэг нь охиндоо дандаа нүд үзүүрлэх нь улам ихсэж сүүлийн үед бүр ч догшин ширүүн байдалд хүрсэн явдал ноёхонд айхтар зовлон болжээ. Хэрэв түүнийг шөнө болгон мөргөл хийлгэдэг байсан юм уу, зоддог байсан, эсхүл ус, түлээ зөөлгөдөг байсан бол би мөн хэцүүдэж байна аа гэсэн бодол ч толгойд нь орохгүй байх сан, гэтэл тэр бол хайрлан зовоогч хүн юм — хайртай мөртөө өөрийгөө ба охиныгоо зовоодог, охиныгоо санаатайгаар доромжилж басамжилж чаддагаар барахгүй, түүнийг дандаа юм болгонд буруутан болгож чаддаг учраас хамгийн нүнжиггүй муухай зовоогч байлаа. Сүүлийн үед М— lle Bourienne-тэй улам ойр дотно болсноороо Марья ноёхныг юм юмнаас илүү зовоох шинэ шинж тэмдэг бий болжээ. Хүүгийнхээ санаа бодлын тухай мэдээ авсан анхны минутад толгойдоо орж ирсэн өнөөх Андрей эхнэр авах юм бол би ч гэсэн өөрөө Bourienne-тэй сууна гэж хэлсэн санаа-тоглоомын үг нь өөрт нь аятайхан үг санагдсан бололтой, тэгээд сүүлийн үед (Марья ноёхны санаа дагасан ч юм уу) охиноо доромжлохын тулд тэр М— lle Bourienne-д онцгой энхрий нялуун зан гаргаад Bourienne-д хайртай байгаагаараа охиндоо дургүй байдлаа харуулдаг болжээ.

	Нэг удаа Москвад Марья ноёхны дэргэд (эцэг нь бүр зориуд чингэх шиг санагджээ) өвгөн ноён М— lle Bourienne-гийн гарыг үнсэж, өөр лүүгээ татаж авчран энхрийлж тэврэхэд Марья ноёхны уур нь хүрээд гараад явчихжээ. Хэдэн минутын дараа М— lle Bourienne инээмсэглэн орж ирээд таатай сайхан дуу хоолойгоороо нэг юм ярьжээ. Марья ноёхон нулимсаа яаран арчиж Bourienne-гийн дэргэд шийдэмгий алхан очоод өөрөө ч мэдэлгүй уурлан тэр франц авгайг загнаж гарав.

	— Хүнийг... ашиглана гэдэг чинь бузар, муухай, хүний үнэргүй хэрэг. Миний дэргэдээс зайлж тонил гэж хашхираад өөрөө цурхиран эхэллээ.

	Маргааш нь ноён, охиндоо ганц ч үг хэлсэнгүй, гэвч үдийн хоолон дээр эхлээд М— lle Bourienne-д хоол өг гэхийг нь охин мэджээ. Хоолны шувтаргад зуушчин нь урьдын заншлаараа кофе цайг эхлээд ноёхонд өгөхөд ноён гэнэт галзууртлаа уурлаж Филиппийг таягаараа шидэж түүнийг цэрэгт явуул гэж тэр дорхноо тушаажээ.

	— Сонсохгүй байна... хоёр ч дахин хэллээ! Үг сонсохгүй байна! Энэ бүсгүй чинь энэ айлд тэргүүн хүн, миний хамгийн шилдэг нөхөр гэж хашхираад, — Марья ноёхонд сая л хандаж ууртаа:

	— Хэрэв чи дахиж өчигдрийнх шигээ... үүний урдаас аашилбал уу би чамд энэ гэрийн эзэн нь хэн болохыг үзүүлээд өгнө. Тонил чи! Миний нүдэнд үл үзэгдэх газар зайл, энэ хүүхнээс уучлалт гуй! гэж хашхирчээ.

	Марья ноёхон, Амалья Евгениевнагаас уучлалт гуйгаад өөрийгөө болон бас өөрийнхөө тухай хэлж өгөөч гэж гуйсан зуушчин Филиппийг уучлахыг эцгээсээ гуйжээ.

	Тиймэрхүү үед Марья ноёхны бодолд золигт гарах хүний омог бардам сэтгэл төрдөг байна. Гэтэл тийнхүү зэмлүүлээд байх тийм үедээ эцэг нь гэнэт нүднийхээ шилийг эрж дэргэдүүр нь тэмтрээд олохгүй байх юм уу эсхүл дөнгөж сая авч байсан юмаа мартчих, аль эсхүл ийм тийм хайртай дуртай юмыг минь үзсэн хүн байхгүй биз гээд бядгүй болсон хөлөөрөө гуйвж туйван явж ийшээ тийшээ харах буюу үүнээс ч бүр долоон дор юм болж хэрэв өөрийг нь хөгжөөж хөөргөх гийчидгүй бол хоол идэж байснаа гэнэт нойрмоглож эхлэн гар дахь алчуураа унагаж тавагтай хоолоо цалгиулан толгой бөндгөсхийлгэдэг болжээ. Ийм үед охин нь «Ийм хөгшин дорой амьтныг би бас зэмлэх!» гэж бодоод өөртөө зэвүүцдэг ажээ.

	 


III

	1811 онд Москвад нуруу өндөр, царайлаг, франц хүн гэсэндээ ааш зан эелдэг их эмч нэгэн хүн түргэнээ дасаж идээшсэн бөгөөд Москвагийнхан түүнийг цөм ер бишийн арга урлагтай эмч Метивье гэнэ. Түүнийг ихсийн хүрээлэнгийнхэн гэр орондоо их эмч гэсэндээ биш харин, эн чацууд үзэж хүлээн авчээ.

	Николай Андреич ноён, анагаах ухааныг шоолоод тоодоггүй хүн байсан боловч сүүлийн үед М— lle Bourienne-ийн зөвлөснөөр тэр их эмчийг гэртээ ирүүлээд улмаар түүнд дасжээ. Метивье, ноёныхоор долоо хоногт хоёр гурав удаа ирдэг болж.

	Николайн өдөр, ноёны нэрийн өдөр, москвагийнхан бүгдээр тэдний гонхон дээр хүрэлцэн ирэхэд хэний нь ч хүлээн авч хэрэггүй гээд гагцхүү нэрсийг нь Марья, ноёхонд өгсөн цөөн хүний будаалгадаа урихыг зарлигддаг байж.

	Өглөөгүүр баяр хүргэх гэж ирсэн Метивье Марья ноёхонд их эмчийн хувьд da forcer La consigne37 нь тааламжтай гэж үзлээ гээд ноён дээр оржээ. Тэр нэрийнхээ өдрийн өглөө өвгөн ноён оёг зан тун ч муу байсан цаг ажээ. Мань хүн, тэр өглөөжин гэр дотуур ядарсан байдалтай тэнэхдээ юм бүхнээс өө сэв эрээд хүний хэлж байгааг өөрөө ойлгохгүй, өөрийнх нь хэлж байгааг бусад нь ойлгохгүй байгаа мэт царай гаргаж байжээ. Тиймэрхүү номхон, сэтгэл зовнингуй үглэж хуйсганаад байвал сүүл сүүлдээ гэнэт галзуу өвчин туссан адил үсчин эхэлдэг зантайг нь сайн мэдэх Марья ноёхон, тэр өглөөжин гохыг нь дарахад л зайлшгүй панхийхэд бэлэн байгаа цэнэгтэй бууны аман дээр байгаа юм шиг бэмбэгэнэж явлаа. Их эмчийг ирэхээс өмнө тэр өглөө эсэн мэнд өнгөрчээ. Марья ноёхон, их эмчийг дотогш оруулаад эцгийн өрөөнд юү болж буйг бүгдийг нь сонсож болох зочны өрөөний хаалган дээр ном бариад суужээ.

	Эхлээд Метивье ганцаарын ярих дуулдаж байснаа дараа нь эцгийнх нь дуулдаж, сүүлдээ хоёул зэрэг зэрэг ярих дуулдаад өрөөний хаалга нь нээгдээд хар хөхөлтэй царайлаг Метивье айсан байдалтай дүрээрээ гарч ирэхэд хойноос нь галзууртлаа уурлаж нүүр царай нь хачин болж нүднийх нь хүүхэн хараа буусан өвгөн ноён малгай дээлтэй мөн дүрээрээ босгон дээрээ гарч ирээд:

	— Чи ойлгохгүй байна уу? Тэгвэл би ойлгож байна! Францын тагнуул! Бонапартын боол, тагнуул, миний өргөөнөөс зайлж тонил, тонил гэж байна би! гэж хашхираад үүдээ тасхийтэл хаачхав.

	Метивье дал мөрөө хавчисхийлгэсээр хажуугийн өрөөнд хашхирах чимээгээр гүйн гарч ирсэн Mademoiselee Bourienne-гийн дэргэд очиж:

	— Ноён хараахан эрүүл биш байна гээд францаар, толгойд нь цөс цус нь ойж байна. Зовох юмгүй, би маргааш ирье гэж Метивье хэлж уруулдаа хуруу хүргэснээ яаран гарав.

	Үүдний цаана шаахай өмссөн хөлийн чимээнээс гадна: «Тагнуулчид, урвагчид энд тэндгүй л урвагчид! Гэр орондоо ч амар заяа үзэх цаг алга!» гэж хашхирах дуулдана.

	Метивьег явсан хойно өвгөн ноён охиноо дуудаж ирүүлээд хамаг уур хилэнгээ буулгаж гарлаа. Тагнуулыг оруулж ирсэн гээд буруудах нь тэр. Хэн хэнийг оруулахгүй, тэр улсынхаа ч нэрсийн жагсаалтыг гаргаж ир гэж өөрт нь хэлсэн. Яах гэж тэр золигийг оруулав? Хамаг юм үүнээс л боллоо. «Үүнтэй байсан цагт ганц ч минут амар заяа үзэхгүй, сэтгэл амар ч үхэхгүй нь» гэлээ.

	— Үгүй, эвий минь явж үз, явж үз, та мэдэж үзээрэй, мэдэж үзээрэй! Одоо би илүү үг хэлж чадах тэнхээ алга гээд өрөөнөөс гарав. Охиныхоо сэтгэл нь тайвширч яагаад ч чадахгүй бол уу гэж зовсон байдалтай буцаж ирээд тайван болсон царай гаргахыг оролдон:

	— Намайг үнэн голоосоо ингэж хэллээ гэж битгий бодоорой, би тайван байна, бодож үзлээ, тийм болно, явж үз дээ, өөртөө нэг газар ол доо!.. гэж нэмж хэлснээ мөн л тэссэнгүй, гагцхүү хүнд хайртай хүн л өрөвдөж өмөөрөхдөө уурладаг шиг өөрөө ч тарчилж байгаа байдалтайгаар гараа зангидан, 

	— Ядах нь ээ, нэг тэнэг юм ч гэсэн хамаа байж уу суудаггүй юм байх даа! гэж хашхираад үүдээ тасхийтэл хааж, Bourienne авгайгаа дуудуулан ирүүлж нам гүм болов.

	Шилж сонгож урьсан зургаан гийчин хоёр цагт үдийн зоог дээр нь ирлээ. Нэрд гарсан Растопчин гүн, Лопухин ноён зээгийн хамт, ноёны хуучны дайчин нөхөр Чатров генерал, залуучуудаас Пьер, Борис Друбецкой хоёр, эдгээр гийчид зочны өрөөнд ноёны морилон орж ирэхийг хүлээн байлаа.

	Саяхан Москвад ээлжийн амралтаараа ирсэн Борис, Николай Андреич ноёнтой танилцахыг хүсэж ноёнтой уулзаж учраад ихэд таашаагдсан учир ноён, эхнэргүй залуу харчуулыг хүлээн авдаггүй атлаа түүнийг жичид үзсэн ажээ.

	Ноёны гэр орон «ихсийн хүрээлэн» гэгч нь биш боловч жижигхэн дугуйлан юм, түүн тухай хот даяар мэдэх нь үгүй ч тэнд очих шиг таатай хавтай юмгүй байжээ. Ерөнхий командлагчаас Растопчин гүн-еэг Николайн өдөрт урихад гүн-еэ тэднийд очиж чадахгүйгээ Борисын дэргэд үүнээс нэг долоо хоногийн урьд хэлж байсныг Борис сонсоод л үүнийг ойлгосон юм байж.

	— Тэр өдөр чинь би Николай Андреич ноёны тураал биеийг таалах гэж дандаа очдог юм гэхэд

	— Өө, за за тэр чинь яасан билээ?.. гэж ерөнхий командлагч хариу болов.

	Үдийн зоог барихын өмнө тэр хуучин цагийн өндөр өндөр элэгдэж хуучирсан гэрийн тавилга модон хэрэглэлтэй өрөөнд цуглаад байгаа тэр цөөн тооны хүнийг харахад шүүхийн ёслолын зөвлөлийнхөн цуглачхаад байгаатай төстэй ажээ! Бүгдээр дуугүй суух бөгөөд хэрэв яривал нам дуугаралдана. Николай Андреич дуу шуугүй, албархаг царайлан гарав. Марья ноёхон урьд урьдынхаасаа бүр ч дуу шүүгүй, аймхай эмээнгүй мэт. Зочид түүнийг хүний яриа хөөрөө сонсох сөхөөгүй байгааг мэдээд түүнд дурамжхан хандана. Растопчин гүн сүүлийн үед хотод яасан ийсэн, улс төрийн хэрэг явдал юу болсон тухай сониныг ярьж яриа хөөрөөний ноён нурууг ганцаараа босгоно.

	Лопухин өвгөн, генерал хоёр хааяа нэг юм ярина. Николай Андреич ноён, илтгэл тавьж байгаа улсынхаа илтгэлийг сонсож байна гэдгээ хааяа ганц нэг үгээр буюу уухайлах дохиогоор мэдэгдэж байдаг тэргүүн шүүгч мэт тэдний яриаг сонсон суух ажээ. Ярианых нь өнгөнөөс үзэхэд улс төрийн ертөнцөд болж буй юмыг хэн нь ч таашаахгүй байгаа нь ойлгомжтой байна. Юм бүхэн улам дордоод байгааг л баталж буй хэрэг явдлын тухай ярилцсан бололтой. Гэхдээ яриа хөөрөө бодол нь их эзэн хааны биед холбогдож мэдэх юм руу ормогцоо ярьж байсан хүн маань өөрөө зогтусах буюу эсхүл хажуугийнх нь зогсоож байгаа нь гайхалтай байлаа.

	Үдийн зоогийн үеэр тэд сүүлийн үеийн улс төрийн сонины тухай, Ольденбург вангийн газар орныг Наполеон булааж эзэлсэн гэнэ, Наполеоныг дайсагнасан нот бичгийг Оросын эзэн хаанаас европын бүх улсад явуулсан гэнэ гэж ярилцжээ.

	Растопчин гүн нэгэнт хэд дахин ярьчихсан үгээ давтаж:

	— Бонапарт, далайн дээрэмчид эзэлж авсан онгоцоо яадаг билээ түүн шиг Европт аашилж байна. Эзэн хаад, ийм удаан хүлээлгэн, сохор юм шиг суух нь гайхмаар хэрэг. Одоо пап ламд халдах хэрэг дөхөж, Бонапарт ч ичих зовно гэж байх биш, католик шашны тэргүүнийг унагах гэж байхад бүгд дуугаа хураачхаад сууж байна. Ольденбург вангийн газар усыг эзлэв гэж манай эзэн хаан ганцаар цоролзсон дог. Гээд... гэснээ цааш нь зэмлэж үл болох зааг дээр хүрлээ гэдгээ мэдээд Растопчин гүн зог тусан дуугүй болов.

	— Ольденбургийн ванлигийн оронд өөр нутаг өгье гэсэн юм гэдэг. Би Халзан уулын тариачдыг Богучарово, рязанийн нутаг руу нүүлгэдэг шиг л тэр чинь вангуудыг тэгж байна даа гэж Николай Андреич ноён хэллээ.

	Борис ярианд бусдыгаа хүндлэх маягаар орж францаар хэлэхдээ:

	— Ольденбургийн ван өөртөө тохиолдсон тэр золгүй явдлыг гайхмаар зориг хүч, сэтгэл тайван байдлаар амсаж байна гэв. 

	Мань хүн, Петербургээс ирж явах замдаа вантай уулзаж танилцсан юм санж, тэгээд мэдсэнээ хэлэх нь энэ. Николай Андреич ноён, энэ тухайд нь холбогдуулан түүнд бага сага юм хэлэх гэсэн байдалтай харснаа хэлэх үг маань үүнд дэндүү ахдах бол уу даа гэж бодоод больжээ.

	— Ольденбургийн явдлыг, манай явуулсан эсэргүүцлийг би уншиж үзсэн, тэр нот яасан муу найруулгатай юм, гайхсан шүү гэж Растопчин гүн, өөрийн сайн мэдэх юмыг ярьж буй хүний хайнга өнгөтэй хэлэв.

	Нотыг муу найруулсанд яагаад санаа нь зовсон учрыг ойлгохгүй Пьер, Растопчиныг гэнэн байдалтай гайхан харж байснаа:

	— Агуулга нь дорвитойхон байвал нотыг яаж ч бичсэн хамаагүй юм биш үү гүн-еэ гуай? гэж асуухад Растопчин гүн францаар:

	— Хонгор минь, 500 мянган цэрэгт хэлэх үг ганц, сайн үеэс бүтсэн байвал амар шүү дээ гэхэд Пьер тэр нотын найруулгад гүн-еэгийн сэтгэл чилээрхэж байсан учрыг сая ухаарав.

	— Бичиг цаас эрээчдэг амьтад дэндүү олон болчихсон шиг байна. Петербургт чинь нот байтугай шинэ шинэ хууль бичиж байна гэнэ билээ. Миний Андрей хүртэл Орос оронд зориулан бүхэл бүтэн боть хууль бичсэн гэнэлээ. Одоо бичихгүй хүн алга болж! гэж өвгөн гүн хэлээд этгээд хачнаар инээв.

	Тэднүүсийн яриа хөөрөө түр намжихад өвгөн генерал хоолойгоо засаж бусдынхаа анхаарлыг татав.

	— Петербургт болсон үзлэг дээр сүүлийн үеийн хэрэг явдлын тухай дуулгаж соёрхоо бол уу? Францын шинэ элчин ямаршуу байдалтай байсан бол?

	— Юу? Аа тийм, би нэг юм дуулсан, эзэн хааны дэргэд нэг базаахгүй юм хэлсэн гэдэг шүү.

	— Эзэн хаан, торгон цэргийнхээ дивиз, ёслолын маршаа харуулах гэж л дээ, тэгтэл элчин тэрийг нь огт тоосонгүй, тэр ч байтугай манай францад бол иймэрхүү шал дэмий юмыг тоодоггүй юм гэсэн юм байх аа. Эзэн хаан, юу ч хэлж соёрхсонгүй. Дараачийн үзлэг дээр эзэн хаан, тэр элчинд ганц ч удаа үг хэлээгүй юм гэнэлээ гэж генерал ярив.

	Эзэн хааны биед холбогдол бүхий энэ баримтын талаар ямар ч зэмлэлийн чанартай юм хэлж болохгүй байсан учир цөм дуугаа хураачихжээ.

	Хэгжүүн улс даа! Метивьег та нар мэдэх үү? Би сая гэрээсээ хөөгөөд явуулчихсан. Хүн битгий оруул гэж байхад над дээр оруулчихсан байхгүй юү гээд ноён охиноо ууртай хялайснаа франц их эмчтэй юү юү ярьснаа, бас Метивьег яагаад тагнуул гэж бодсон шалтгаанаа бүгдийг нь ярилаа. Түүний заах шалтгаанууд нь маш дулимаг, тодорхой юмгүй байсан боловч түүнийг эсэргүүцэх хүн гарсангүй.

	Халуун хоолны дараа шампан дарс барив. Зочид, өвгөн гүнг хүндэтгэн баяр хүргэхдээ суудлаас босоцгоов. Марья ноёхон бас дэргэд нь очлоо.

	Гүн ууртай, хүйтнээр хараад үсийг нь хуссан атираатай хацраа өгөв. Царайных нь ёозыг харахад би өглөөнийхөө хэлсэн үгийг мартаагүй шүү, шийдсэн шийд минь хэвээр шүү, зочид байгаа учраас л одоо би ярихгүй байна гэж буй нь илхэн байлаа.

	Зочны өрөөнд кофе цай уухаар ороод өвөгчүүл нэг дороо суужээ.

	Николай Андреич ноён нэлээд сэргэж, болох гэж буй дайны талаар өөрөө юү бодож явдгаа ярив.

	Бид германтай холбоо байгуулах гээд байгаа цагт Европ дахины хэрэгт Тильзитийн гэрээ ёсоор хөндлөнгөөс оролцож байгаа цагт Бонапартын эсрэг хийж байгаа манай байлдаан бүтэлтэй юм болохгүй. Манайх Австрийн төлөө ч байлдах хэрэггүй байсан юм. Австрийн эсрэг ч байлдах хэрэггүй байсан юм. Манайхаас Дорно дахины талаар явуулах бүх бодлого, Бонапартын хувьд явуулах бодлого нэг чигтэй байх ёстой. Хилээ сайн зэвсэглээд улс төрийн бодлогын талаар хатуурхаад байвал тэр оросын хилийг долоон онд алхсан шиг алхаж зүрхлэхгүй юм гэхэд Растопчин гүн:

	— Хаанаас манайхан францчуудтай байлдах вэ! Багш бурхад болсон улсынхаа эсрэг бид чинь яаж гар далайх вэ? Манай залуучууд манай ноёдыг хараад үзэхгүй юү. Францчууд гэдгийг чинь манай бурхан, Парис гэдгийг чинь тэнгэрийн хаанчлал гэж үзэх болжээ.

	Ярьж байгаа юмаа бүгдэд дуулдуулах гэсэн бололтой улам чанга чанга ярих болов.

	— Өмсөх хувцас ч франц, сэтгэх бясалгах нь ч франц, сэтгэл зүрх нь ч франц болж гүйцжээ! Та Метивьег франц хүн, өөдгүй амьтан гээд заамдан хөөж гаргасан байна, гэтэл манай ноёд түүний чинь өмнө арай л дөрвөн хөллөх нь дутуу байгаа шүү дээ. Өчигдөр би нэг үдэшлэг дээр очлоо, тэгсэн чинь таван авгайн гурав нь католик мөргөлтөн байна, тэд папын соёрхсоноор хишиг өдөр хээ угалз тавиад сууж байдаг байна гэхэд өөрснөө худалдааны халуун усны хаяг дээр байдаг шиг, уучлаарай бараг л чармай нүцгэн сууцгааж байх юм. Ээ дээ, манай залуучуудыг харахад ноёнтон минь, урлагийн музейгээс Их Петрийн үеийн хуучин муныг барьж аваад, ай даа, орос ёсоор бөөрөн дундуур нь буулгаад өгвөл үү, тэр хамаг новш нь бүлт гараад явчихсан!

	Бүгд дуугаа хураачихлаа. Өвгөн ноён, инээмсэглэн Растопчин руу хараад таашаасан байдалтай толгой дохиж байв.

	— За, баяртай, саруул ноёнтон минь, биеэ бодоорой доо, гэж Растопчин хэлээд сурсан зангаараа хурдан түргэн хөдөлж босоод ноёнд гараа өгөв.

	— Баяртай, хонгор минь, үгийг чинь сонсох гусли хөгжим сонсохоос өөрцгүй байдаг юм гэж өвгөн ноён, гараас нь барьсаар өрөөсөн хацраа үнсүүлэхээр өгөхдөө хэлэв. Растопчиныг босоход бусад нь ч босоцгоов.

	 


IV

	 

	Марья ноёхон, зочны өрөөнд сууж өвгөдийн тэр яриа хөөрөө хов живийг сонсоод сонссон зүйлээсээ юү ч ойлгосонгүй, гагцхүү эцэг маань над ийм муу байгааг зочид бүгд мэдчихээгүй байгаа даа гэж бодож суужээ. Тэднийд гурав дахь удаагаа ирсэн Друбецкой тэр үдийн зоогийн үеэр өөрт нь дандаа онцгой анхаарал тавьж их л элэгсэг дотно байсныг ч анзаарсангүй.

	Ноёныг гарсан хойно гартаа малгай бариастай нүүртээ инээмсэглэлтэй зочдоос хамгийн сүүлд үлдсэн Пьерт Марья ноёхон алмайрч асуусан байдалтай хандваас тийнхүү зочны өрөөнд тэр хоёр л үлдсэн байв.

	— Бас жаахан сууж болох уу? гэж асуугаад нүсэр тарган биеэрээ Марья ноёхны хажууд түшлэгт сандал дээр суув.

	— Өө, бололгүй яах вэ. «Та юу ч анзаарсангүй юу?» гэсэн байдал харцанд нь ил байлаа.

	Пьер, үдийн зоог идсэний дараа хавтай сайхан зан оёгтой байлаа, тэгээд тэрүүхэн дороо хараад сэмхэн инээмсэглэснээ:

	— Ноёхон та, тэр залууг аль хэдийн таних уу? гэж асуув.

	— Хэнийг?

	— Друбецкойг

	— Үгүй, саяхан...

	— Танд таалагдаж байна уу?

	— Тийм ээ, аятайхан залуу шүү... Та яагаад надаас ийм юм асуугаа вэ? гэж Марья ноёхон, өглөөгүүр эцгийнхээ хэлснийг бодсоор хэлэв.

	— Яагаад гэвэл, Петербургээс Москвад амралтаараа ирж байгаа залуу хүн бол баян хүүхэнтэй суух зорилготой байдгийг би мэдсэн хүн гэхэд, 

	— Та тэгж ажиглаа юү? гэж Марья ноёхон хэллээ. Пеьр инээмсэглэсээр:

	— Тэгсэн. Тэр залуу одоо хаана баян хүүхэн байна тэрүүгээр л явж байгаа хүн. Би бүр дотор нь ороод гарсан юм шиг мэдэж байна. Одоо чухам таныг уу, аль Madewoiselle Жюли Карагин, та хоёрын аль руу нь довтлохоо шийдэж ядаад л байгаа байх гээд францаар: тэр хүүхэнд их сээтгэнэж байгаа хүн дээ гэв.

	— Тэднийд очдог юм уу?

	— Очно оо, их олон очдог. Хүүхэн эргүүлэх шинэ аргыг та мэдэх үү? гэж Пьер баясгалантай инээмсэглэж хэлсэн нь өнөөх өдрийнхөө тэмдэглэлд өөрийгөө байн байн зэмлэж бичсэн байдаг тийм л гэм хоргүй алиа хөөргөн байсных.

	— Үгүй гэж Марья ноёхон хэлэхэд Пьер:

	— Одоо чинь Москвагийн хүүхнүүдэд тоогдъё гэвэл дэргэд нь гунигтай, их л гунигтай мэт байх ёстой болжээ гэж орос францаар хольж хэлэхэд Марья ноёхон өөрийнхөө зовлонг мөн л бодсоор Пьерийн бодь царай өөд харж францаар:

	— Нээрэн үү? гэснээ «Би өөрийнхөө доторхыг хэн нэгэн хүнд итгэн бүгдийг нь ярьчихвал дотор жаал онгоймоор байна. Пьерт л ярих сан. Энэ хүн номхон бодь сэтгэлтэй хүн. Дотор онгойх сон. Над тус болох үг хэлэх сэн бол уу!» гэж бодлоо.

	— Хэрэв тантай сууя гэвэл та очих уу? гэж Пьер асуухад Марья ноён гэнэт өөрөө ч бодож тунгаасан юмгүй, уйлагнасан дуугаар:

	— Ай, бурхан багш, гүн-еэ минь! Заримдаа хэнтэй ч хамаагүй сууя гэмээр үе байдаг юм шүү. Ай, дотно хүнээ хайрлаад хайрлаад... юу ч (хоолой нь чичрэв) түүндээ зовлонгоос өөр юм аврахгүй байх шиг, яагаад ч нэмэргүй гэдгээ мэдэхээс илүү хэцүү юм байдаг бол уу. Ингэж бодохоос л яваад өгөх ганц зам байдаг. Гэтэл би хаашаа явах вэ? гэлээ.

	— Яав та, юү болов, ноёхон минь? 

	Гэвч ноёхон, цааш нь ярилгүй уйлж гарлаа.

	— Би өөрөө мэдэхгүй байна, яачхаад байгаагаа. Миний үгийг бүү сонс доо, миний хэлснийг мартаж үзээрэй.

	Пьерийн хөгжөөнтэй байдал ор мөргүй алга болов. Сэтгэл нь зовж санагалзсан байдалтай олон юм асууж, бүгдийг над ярь, зовлонгоо над итгэж ярь гэж ноёхноос гуйлаа. Гэтэл цаадах нь миний ярьсныг мартаж үзээрэй, би юу ярьснаа ч санахгүй байна, харин Андрей гэрлэх юм бол эцэг, хүү хоёр муудалцах нь гэхээс сэтгэл зовдог зовлонгоос өөр юм байхгүй гээд ярианыхаа сэдвийг өөрчлөх санаатай:

	— Та, Ростовынхон гэж дуулсан уу? Тэд мөд ирэх юм гэнэлээ. Andre ч өнөө маргаашгүй болсон юм сан. Тэд энд л уулзалдвал зүгээр сэн гэж би бодох юм гэв. Цаадах чинь гэж өвгөн гүний тухай Пьер хэлэхдээ:

	— Энэ талаар одоо юү гэж боддог бол? гэхэд Марья ноёхон толгой сэгсрэв.

	— Одоо яана гэх вэ? Нэг жил болоход хэдхэн сар дутуу байна. Энэ ч зайлшгүй болох юм чинь. Би, ахыгаа анхнаасаа л аврах сан гэж бодсон юм. Тэд нар нь бушуухан ирээсэй билээ. Тэр охин бид хоёрын санаа нийлэх байх гэж итгэдэг... Та тэднийхэнтэй хэдийн танил юм шив дээ, та над чин үнэнийг цөмийг тангараглаж байгаад хэлж өгөөч, тэр нь ямар хүүхэн юм, та өөрөө юү гЭЖ үздэг вэ? Бүгдийг үнэнээр нь шүү. Андрей эцгийнхээ үгэнд орохгүй их осолтой юм хийж байгаа хүн шүү, тэгэхлээр үнэнийг нь мэдэх хэрэгтэй байна, би бол...

	Ингэж олон тайлбар тавиад байн байн бүх үнэнийг л яриарай гэж гуйгаад байгаа болохоор Марья ноёхон бэргэн болох хүүхэндээ таагүй байна, Андрей ноёны шийдсэнийг буруу гэж хэлүүлэх санаатай байгааг нь Пьер бүүр түүр зөнгөөрөө гадарлажээ, гэвч Пьер бодож тунгаасандаа биш өөртөө санагдсанаа л хэлжээ.

	— Таны асуултад юу гэж хариулахаа мэдэхгүй байна даа гэж яагаад ч юм царай улайж хэлээд, — Тэр хүүхэн ямар шүү хүн юм над мэдэх юм огт алга. Түүний талаар тоймтой юм хэлж чадахгүй нь ээ. Дур сэтгэл булаадаг хүүхэн. Яагаад тийм юм бүү мэд, түүний талаар хэлэх юм энэ л байна даа гэв.

	Марья ноёхон санаа алдаад «Ингэж л хэлэх байх гэж бодоод айгаад байсан юм» гэсэн байдал царайд нь ил байв.

	— Ухаантай хүүхэн үү? гэж Марья ноёхны асуухад Пьер бодолхийлснээ:

	— Би, үгүй гэж бодож байна, аа бас ч ухаантай гэж болно оо. Ухаантай байхын хэрэггүй хүн дээ... За үгүй дээ, дур сэтгэл л булаадаг хүүхэн, өөр хэлэх юм алга гэхэд Марья ноёхон дахиад л таашаал муутайхан толгой сэгсэрч байна.

	— Ай, би тэрүүнд хайртай байх сан гэж их хүсэх юм. Хэрэв та түүнтэй надаас урьтаж уулзвал ингэж байна гэж хэлээрэй.

	— Тэднүүс хэзээ хэзээгүй ирэх юм гэнэ лээ, би дуулсан гэж Пьер хэлэв.

	Ростовынхныг ирмэгц бэргэн болох хүүхэнтэйгээ дотно болж аваад өвгөн ноёнд түүнийг дасгахыг оролдох бодолтой байгаагаа Марья ноёхон, Пьерт хэлжээ.

	 


V

	Борис, Петербургт нэг баян хүүхэнтэй суух гээд хэрэг нь бүтсэнгүй, тэгээд мөн тийм зорилготой Москвад иржээ. Москвад Борис, Жюли, Марья хоёр хамгийн баян хүүхний алийг нь гуйхаа шийдэж ядан тээнэгэлзсээр байж. Марья ноёхон хөөрхөн хүүхэн биш ч гэсэн Жюлигээс царайлаг санагдана, гэхдээ л Болконскаяг эргүүлэх яагаад ч юм нэг л эвгүй санагдаад байж. Өвгөн ноёны нэрийн өдөр тэднийд очиж тэр хүүхэнтэй уулзахдаа хайр сэтгэлийнхээ тухай ярилцахыг оролдоход өөдөөс нь тэс өөр юм хэлээд болсонгүй, бодвол дургүй байгаа юм байлгүй.

	Гэтэл Жюли гагцхүү өөрийнхөө онцгой аргаар түүний сээтэн хаяхыг хүлээж авч байлаа.

	Жюли хорин долоон настай. Ах нарынхаа нас барсан хойно их баян болжээ. Царай тун дортой гэсэн ч одоо нэг их хөөрхөн биш ч гэх нь урьд урьдахаа бодвол сүрхий харагдах болсон гэж өөрөө боддог байна. Ингэж эндүүрэн бодоход нь хоёр зүйл нэмэр болжээ, нэгдүгээрт, их баян хүүхэн болсон, хоёрдугаарт, нас ахих тусам эрчүүлд аюул нь бага болох тусам түүнтэй харьцах нь амар болж, өөртөө ямар нэг үүрэг хүлээлгүйгээр түүн дээр цуглаж ирдэг хөөр баяртай хүмүүстэй үдэшлэгт нь наргих, үдшийн зоогийг идэж ууж байх амар байжээ. Арван жилийн өмнө арван долоо настай байсан хүүхний нэрийг гутаах буюу өөрийгөө түүнтэй холбохоос болгоон тэднийхээр өдөр болгон очихоосоо айдаг байсан хүн, одоо түүн дээр өдөр бүр ирэх болж түүнтэй бэр болох хүүхэн гэлгүй, харин зүгээр танил мэтээр харьцах болжээ.

	Энэ өвөл Карагиных Москвад хамгийн таатай, хоолтой ундтай айл байлаа. Зориуд урилга өгдөг үдэшлэг, үдийн зоогоос гадна Карагиныд өдөр бүр голдуу олон эрчүүл цугларч шөнийн арван цагт хооллоод гурван цаг хүртэл сууцгаадаг байжээ. Жюлийн очихгүй өнгөрөөх найр хурим, театр, зугаалга гэж ер байхгүй ажээ. Гоёл чимэг нь чамин дэгжин байлаа. Ийм байтлаа Жюли юм болгонд гомдон цөхөрсөн мэт байх ба ямар ч нөхөрлөл, ямар ч хайр сэтгэл, амьдралын ямар ч баяр цэнгэлд итгэхгүй, гагцхүү тэнд л очиж байж сэтгэл тэнийнэ гэж хүн болгонд ярьдаг байжээ. Сэтгэлтэй хүнээ алдсан юм уу эсхүл тийм хүндээ муухай хуурагдсан хүүхэн шиг, их цөхрөл үзсэн хүүхний байдалтай байгаад сурчихжээ. Тиймэрхүү юм огт байгаагүй хэр нь улс амьтны нүдэнд тийм янзтай харагдана, өөрөө ч амьдралдаа их зовлон үзсэн хүн гэж итгэдэг болжээ. Хөгжиж наадахад нь саад болдоггүй тийм гунигтай байдал нь түүн дээр ирдэг залуу хүмүүст цагийг сайхан өнгөрөөхөд нь ч саад болсонгүй. Ирсэн зочин болгон эзэн хүүхний гунигт араншныг хөөрхийлөөд дараа нь ихэс дээдсийн яриа хөөрөө дэлгэж, бүжиг хийж, оюун сэтгэхүйн тоглоомоор наадаж, Карагиныд л ёс болсон шүлэг унших тэмцээн явуулна. Гагцхүү Борис мэтийн зарим залуус Жюлийн гунигт зан авирын тухайд өөртэй нь баахан ярих учир Жюли, тэдэнтэй л ер нь хорвоо гэдэг чинь шал дэмий юм гэж нэлээд ганцаарчилсан яриа баахан явуулснаа гунигт дүрслэл, мэргэн цэцэн үг, шүлгээр дүүрэн альбомуудаа үзүүлнэ.

	Жюли, Борист дамаа их эелдэг аашилна. Амьдралд ийм эрт цөхөрлөө гэж өөрийг нь өрөвдөнө. Сэтгэлийг нь засаж чадах найз нөхрийн ёсоор явж чадна шүү гэнэ, өөрөө би амьдралдаа ингэж их зовчхоод чадалгүй яах вэ гэнэ, тэгээд л альбомоо үзүүлнэ. Борис альбомд нь хоёр мод зураад францаар: «Хөдөө тосгоны мод, таны хар мөчир тань хав харанхуй, гунил хоёрыг над дээр цацаж байна» гээд биччихжээ. Өөр нэг газар бунхан зураад бас францаар:

	Үхэл гэгч аврал, үхэл гэгч амар тайван

	Аяа, зовлонгийн эсрэг өөр хоргодох газар үгүй гэжээ.

	Жюли үүнийг нь үзээд сайхан болж гэлээ.

	— Гунигт инээмсэглэлд дурыг булаах хязгааргүй нэг юм байдаг гэж Жюли, Борист номоос хуулж бичсэн энэ зүйлээ үг үгээр нь францаар хэлэв.

	— Энэ бол сүүдэр дэх гэрлийн туяа, гунил, цөхрөл хоёрын завсрын өнгө, сэтгэл тайвшрах боломжтойг харуулж байгаа зүйл гэж францаар хэлсний хариу, Борис түүнд ийм шүлэг францаар бичжээ.

	 

	Дэндүү эмзэг сэтгэлийн хорт хоол чи, 

	Дээд жаргал чамгүйгээр надад боломжгүй буюу

	Усгал номхон гунил чи ирж намайг тайтгаруул

	Урамгүй ганцаардлын минь зовуурийг ирж зөөллө

	Аяндаа урсах энэ нулимсанд минь

	Амтат тэр нууц жаргалыг холбооч

	 

	Жюли, Борист ятга хөгжмөөр хамгийн гунигтай уянгын эгшиг тоглож, Борис түүнд «Хөөрхөн Лизаг» чанга дуугаар уншихдаа сэтгэл нь хөдөлж амьсгалаа давчдахлаар нэг биш удаа тасалдан уншина. Олон хүний дотор Жюли, Борис хоёр уулзахдаа бие биеэ ойлгосон жишимгүй далай дахь хоёрхон хүн шиг хоёр биеийг хардаг байна.

	Карагиныд байсхийгээд ирдэг Анна Михайловна эхтэй нь үерхэж байж Жюлийн инжинд юү өгөх гэж байгааг нь лавтай мэджээ (Пензийн, Нижегородын ойг хоёулыг өгөх байжээ) Анна Михайловна, өөрийн хүүг баян Жюлитэй холбож буй тэр нарийн уй гунилыг урьдын заяагаар оногдсон хэрэг хэмээн энэрэнгүй үзнэ.

	— Эвий хөөрхий Жюли маань мөн л гунигтай, хөөрхөн хэвээр байна гэж францаар хэлээд, — Борисын ярих нь танайд сэтгэл санаагаа амрааж байгаа гэх юм. Мөн ч их юм үзэж цөхөрсөн, эмзэг хөндүүр зантай хүн шүү дээ гэж эхэд нь ярилаа.

	— Ай, найз минь, би ч ойрноос Жюлид их сайн болчихлоо, чамд дүрсэлж хэлж чадахгүй нь ээ! Тийм хүнд хайргүй байж ямар хүн чадах вэ? Тоост хорвоод баймгүй амьтан! Ай, Борис, Борис! гэж хүүдээ ярьж байснаа түр дуугаа хурааж, — Хөөрхий муу эжийг нь бодохоос өрөвдмөөр, сая надад Пензээс ирсэн захиа, тайлангаа үзүүлж байх юм (их том газартай юм аа), тэгээд өөрөө гав ганцаараа, хүн амьтанд маллагдаж, идүүлээд дуусах амьтан байна даа, хөөрхий! гэв.

	Борис, эхийнхээ ярихыг сонсоод үл мэдэг инээмсэглэв. Эхийнхээ өнгөцхөн гэнэн залийг бодоод өрөвдөн шоолох боловч Пенза, Нижегородынх нь эдлэнгийн тухай ярихыг сонсохоор барахгүй заримдаа бүр анхааралтай сууж лавлана.

	Жюли, гунигт оёгтой хөөцөлдөгчөөсөө сууя гэхийг нь аль хэдийн горьдож өөрөө зөвшөөрөхөд бэлэн байжээ, гэтэл тэр хүүхэнд цаагуураа нэг л дургүй хүрч, тэр хүүхний хүнтэй сууя гэсэн тачаалт хүсэл, түүний зан төрх бие унаган байдлаа алдсанд дургүй нь хүрч бас тэгээд жинхэнэ хайр сэтгэл гэдгийг бүр үзэхээсээ өнгөрөх болов уу гэж бодохоос Борис айх болжээ. Амралтынх нь хугацаа нэгэнт дуусав. Борис, Карагиныд хэд хэдэн өдрөөр, өдөр бүр алгасалгүй очиж байхдаа өөрөө элдвээр эргэцүүлэн бодож маргааш л хүүхнийг нь гуйя гэж дотроо шийддэг байж. Борис хэдийгээр дотроо Пенз, Нижегородын эдлэнгүүдэд эзэн сууж олох олз омгоо хэрхэн юунд хэрэглэхээ хуваарилчхаад байсан боловч Жюлийн улаан царай, бараг дандаа оо түрхээтэй байдаг эрүү, нулимс гүйлгэнэсэн нүд, гунигт байдалтай байснаа төдхөн гэр бүлийн жаргалыг бодон ер биш ээр хөөрөн баясахад бэлэн байдаг нүүр царайных нь байдлыг харахаас шийдтэй үг амнаас нь гарч өгсөнгүй. Жюли Борисын шийдэж ядан байгааг мэдээд заримдаа би л муухай харагдаад байна уу даа гэсэн бодол өөрт нь орж ирэх боловч тэр дорхноо бүсгүй хүний өөрийгөө хөөрхөн гэж боддог зан сэтгэлийг нь тэжээгээд цаадах залуугаа хайр сэтгэлтэйдээ л зовоод хэлж чадахгүй байна гэж дотроо боддог байж. Түүний өнөөх гунилт зан төрх нь уур уцаар болон хувирах болж Борисыг явахынх нь өмнөхөн шийдэмгий юм хийхээр төлөвлөжээ.

	Борисын Москвад авч ирсэн чөлөөний хугацаа яг дуусах үеэр Карагины зочны өрөөнд Анатоль Курагин орж ирсэн нь мэдээж бөгөөд Жюли өнөөх гунилт зан төрхөө гэнэт орхиод маш хөгжөөнтэй болж Курагинд анхаарал тавих болжээ.

	Анна Михайловна хүүдээ францаар:

	— Хүү минь, Василий ноён, хүүгээ Жюлитэй гэрлүүлэх гэж наашаа ирүүлж шүү, би магадтай үг дууллаа гэснээ оросоор: — Би Жюлид хэчнээн хайртай гэж санана, өрөвдөх юм, хөөрхийг. Найз минь, чи тэгээд яах бодолтой байна? гэлээ.

	Зорьсондоо хүрэлгүй дэмий үлдэх Жюлийн дэргэд гунигт байдал гаргаж байсан хүнд албаны энэ нэг сарыг ингэж сул алдах, тэгээд Пензийн эдлэнгээс орох орлогыг нэгэнт бичиж сийрүүлэн юү юунд хэрэглэх вэ гэдгээ бодож жин тан болгосон атал түүнийгээ өөр хүний гарт оруулах, очиж очиж маанаг Анатолийн гарт оруулах боллоо гэж бодохоос Борисын зэвүү хүрчээ. Тэгээд хүүхнийг нь гуйна гэж хатуу шийдээд Карагиныд ирсэн хэрэг. Жюли, түүнтэй уулзахдаа цовоо, хөнгөн ааш байдалтай байж, өчигдөр найр хурим дээр хэчнээн хөгжөөнтэй баясалтай байснаа хайнга маягаар яриад өөрийг нь хэзээ явах гэж байна даа гэж асуужээ. Борис, хайр сэтгэлийнхээ тухай ярих бодолтой ирсэн болохоор эелдэг зөөлөн байхыг бодсон боловч бүсгүй хүний зан ааш тогтвортой байхгүй юм гэж уурсан ярьж эхлэв: бүсгүй улс гэдэг чинь гунигтай байснаа төдхөн баяр баясалтай болчих юм, тэдний зан ааш нь ямар хүн эргүүлж байгаагаас л шалтгаалах юм гэжээ.

	Жюли энэ үгэнд нь гомдож энэ чинь зөв, эмэгтэй хүнд янз бүрийн байдал хэрэгтэй, ганцхан өнгийн байдалд хэн ч гэсэн залхана гэжээ.

	— Хэрэв ингэх дээр хүрвэл та... гээд Борис гашуун үг хэлэхийн даваан дээр гэнэт зорьсон зорилгодоо хүрэлгүй, хамаг хөдөлмөрөө дэмий үрээд (хөдөлмөр гэх юм түүнд хэзээ ч юунд ч байгаагүй шүү дээ) Москвагаас мордох болох нь ээ гэсэн доромж санаа нь орж иржээ. Тэгээд хэлж байсан үгнийхээ дунд зогтусаад хүүхний муухай уцаар, шийдэмгий биш нүүр царай руу харахгүйн тулд нүд буулган ингэж хэлэв:

	— Би тантай хэрэлдэх гэж танайд ирээгүй юм шүү. Харин... гээд цааш нь ярьж болох эсэхээ мэдэхийн тулд хүүхнийг харав. Хүүхний уур уцаар нь гэнэт арилаад тайван байдлаа алдсан, гуйж гувших маягийн хоёр нүд нь түүний өөдөөс шуналтайяа ширтжээ. «Үүнтэй дандаа цуг байгаад байхгүйгээр янзалж болох юм чинь ажил хийвэл дуусга гэсэн үгтэй юм!» гэж Борис бодлоо. Царай нь улсхийн нүд өргөж хараад, — Би танд хэчнээн сэтгэлтэйг та мэднэ гэлээ. Өөр үг хэлэхийн хэрэггүй байлаа. Жюлийн царай өег жавхлантай болон гялалзаад ирэх нь тэр, гэвч иймэрхүү үед юу хэлэх ёстой вэ, өөрт нь хайр сэтгэлтэй байна, өөрөөс нь өөр ганц ч бүсгүй хүнд хайр сэтгэлээ өгөхгүй гэж бүгдийг нь Борисоор хэлүүлжээ. Пензийн эдлэн, Нижегородын ой тайгын төлөөсөнд ийм юм шаардаж болохыг тэр хүүхэн мэдэж байсан, тэгээд ч шаардсандаа хүрэх нь энэ.

	Хүргэн хүүхэн хоёр, хав харанхуй, гунил хоёроор булж байдаг моддын тухай дахиж дурсахаа ч болиод Петербургт хожим нэг жигтэй сайхан барьж байгуулах төлөвлөгөө хийгээд айл амьтнаар орж, нэг жигтэй сайхан хурим хийхээр юм бүхнээ бэлдэж гарчээ.

	 


VI

	 

	Нэгдүгээр сарын хуучдаар Илья Андреевич гүн, Наташа, Соня хоёрын хамт Москвад иржээ. Гүн-ахайн бие илаарьшиж өгөхгүй байсан учир ирж чадсангүй, түүний илаарьшихыг хүлээх аргагүй байв. Яагаад гэвэл Андрей ноён Москвад хэзээ, хэзээгүй ирэх болсон байжээ. Түүнээс гадна, инжний юм худалдаж авах, москвагийн хавьцаах газраа худалдах, өвгөн ноёныг Москвад ирснийх далимд нь ирээдүйн бэргэнийг нь танилцуулж өгөх хэрэгтэй байлаа. Ростовын Москва дахь байшин нь гал хөсгүй байсны дээр тэд тэнд ямар удах биш, бас гүн-ахай ч ирсэн биш болохоор Илья Андреич Москвад ирээд өөрийг нь аль хэдийн уриад байсан Марья Дмитриевна Ахросимовагийнд буухаар шийджээ.

	Үдэш орой болсон хойно Ростовынхан дөрвөн тэрэг Хуучин жүчээ дэх Марья Дмитриевнагийн хашаанд орж ирлээ. Марья Дмитриевна ганцаараа суудаг байж. Охиноо аль хэдийн хүнд өгчээ. Хэдэн хүү нь чиг чигтээ алба хаана.

	Сайх авхай мөн л биеийг цэх барьж ярихдаа ч цэх шулуун, бүгдэд өөрийн санаа оноог чанга чанга дуугарган, байдаг бүх бие цогцсоороо түрэн шийдэмгий ярих нь хүнд ерөөс хэрхэвч байж үл болох зүйл гэж өөрөө боддог аливаа дутагдал, шунал, хурьцал, шохоорхлын төлөө бусдыг зэмлэж буй мэт ажээ. Өглөө эртлэн босож богинохон дээлээ өмсөж гэр орныхоо ажлаар оролдож байснаа баяр ёслолын үеэр бол өглөөний мөргөлд очиж өглөөний мөргөлөөсөө шорон гяндангаар очно, тэнд чухам ямар хэргээр очдогоо хэнд ч хэлэхгүй, харин ажилтай өдрүүдэд бол хувцас хунараа өмсчхөөд янз бүрийн язгуурын хүмүүсээс эрэлт хүсэлттэй ирснийг нь хүлээн авсны дараа үдийн хоолоо иднэ, амт шимт сайтай өег хоол идэх үеэрээ байнга гурав дөрвөн зочинтой байна. Хоолныхоо дараа бостон тоглоно, шөнө болохоор хүнээр ном сонин уншуулж өөрөө юм нэхэж сууна. Хааяа гадагш явбал явна, тэгэхдээ хотын хамгийн том албаны айлаар л очно.

	Ростовынхон хүрч ирээд дүүжинтэй хаалга чахруулан гаднын хүйтнээс зарц нарынхаа хамт орж ирэхэд авхай орондоо ороогүй байлаа. Марья Дмитриевна, нүднийхээ саравчийг хамар дээрээ болгочихсон, толгойгоо арагш гэдийлгэн зочлох өрөөнийхөө үүдэн дээр ирэгсдийг ууртай ширүүн хараад зогсов. Энэ үед хэрэв тэр авхай их л халамжтайгаар зочдыг хаана хаана оруулж юмсыг нь яах ийхийг хүмүүстээ тушаагаагүй сэн бол ирэгсдэд уурлаад одоохон хөөж явуулах нь уу даа гэж бодож болохоор байлаа.

	— Гүн-еэгийнх үү? Нааш нь аваад ир гэж чемодануудыг зааж хэлэхдээ хэнтэй нь ч мэндлэхгүй, — Хүүхнүүд, наашаа зүүн тийшээ, за та нар чинь юуг нь мунгинаад байсан юм! гэж зарц хүүхнүүдээ зандрав. — Дулаацаг, халуун тогоогоо! — Жаахан мариалчхаж, улам ч хөөрхөн болчхож гэнгээ хүйтэнд нүүр хацар нь улаартсан Наташийн малгайнаас барин өөр лүүгээ татаад, — Пөөх цэл мөс! гэлээ. 

	Гүн-еэг гар луу нь ухасхийхэд: 

	— За, за хувцсаа л бушуухан тайл гэм дээ гэв. — Бүр хөлдөх дөхөж ромтой цай өгөөрэй! Сонюшка, сайн уу гэж Соняд францаар мэндэлсэн нь түүнд ялимгүй зэвүүцсэн ба өхөөрдсөн хэрэг юм.

	Тэднийг гадуур хувцас хунараа тайлж, аяншлыг гаргаад цайнд орж ирэхэд Марья Дмитриевна сая тэднийг эрэмбээр нь үнсэж таалаад, 

	— Манайд ирж буусанд тань үнэн голоосоо баярлаж байна. Аль хэдийн ирэх байсан юм гэж хэлэхдээ Наташийг учиртайхан харлаа. Өвгөн энд байгаа, хүү нь өнөө маргаашгүй л ирэх ёстой. Түүнтэй танилцах хэрэгтэй, танилцах хэрэгтэй. За энэ тухай дараа ярилцамз гээд Соняг эргэж харах нь түүний дэргэд энэ тухай яриад яах вэ гэж бодож буйгаа харуулсан хэрэг. Тэгснээ гүн-еэд хандан

	— Одоо аан гэж бай, маргааш чамд юү хэрэгтэй болох вэ дээ? Хэнийг ирүүлэх вэ? Шиншинийг үү? гээд нэг хуруугаа дарав. — Уйламтгай Анна Михайловнаг — хоёр. Тэр чинь энд хүүтэйгээ байгаа хүү нь гэрлэх гэж байгаа шүү дээ! Дараа нь Безуховыг ирүүлдэг юм бил үү дээ? Энд бас гэргийтэйгээ байгаа. Гэргийгээсээ зугтаачхаж, тэгсэн чинь цаадах нь хойноос нь яваад иржээ. Мань эр лхагва гарагт манайд үдийн зоог идсэн. Аа, эднийг чинь гэж охид руу заагаад, — Эднийг чинь маргааш Иверскаяд, дараа нь Обер Шельмагаар орох юм шүү. Бодвол дандаа л шинэ юм авах байлгүй. Надаас юү авах вэ, одоо ч ханцуй энэ тэр үү юү гэж санана! Хэрэв Ирина Васильевна залуу ноёхон над дээр ирвэл харахаас аймаар, хоёр гартаа хоёр торх углачихсан юм шиг, яг тийм шүү. Одоо ч нэг өдөр өнгөрвөл нэг маяг гарах болж дээ гэснээ, — За, мартсан тэгээд чиний ажил явдал ямар шүү байна даа гэж гүн-еэгээс асуулаа.

	— Гэв гэнэт л ийм боллоо. Хог новш худалдаж авах, тэгээд Москва хавьцаах газраа байшингаа худалдахаас. Хэрэв та таалбал, би нэг завдаа Маринск орж ганц нэг хоног болмоор байна, охидоо танд л орхино доо гэж гүн-еэг хэлэхэд, 

	— Тэг, тэг над дээр байгаа цагт бүтэн л үлдэх байх. Асрамжийн зөвлөлд байгаатай өөрцгүй гэсэн үг. Очих хэрэгтэй газраар нь ч оруулна, загнахдаа загнаад, эрхлүүлэхдээ эрхлүүлээд гэж Марья Дмитриевна хэлэнгээ өөрийн сахил хүртээсэн, их хайртай Наташийн хацарт том гараа хүргэв.

	Маргааш өглөө нь Марья Дмитриевна, охидыг Иверская Обер-Шальме-гийн дэлгүүрээр оруулжээ. Обер-Шальме бол Марья Дмитриевнагаас жигтэйхэн их айх учир бушуухан л салахын мөн болохдоо гоёл чимгийнхээ зүйлийг дандаа хямд үнэтэй өгдөг байж. Марья Дмитриевна инжний юмыг бараг цөмийг нь захиалжээ. Эргэж ирээд Наташаас бусдыг нь өрөөнөөсөө хөөж гаргаад тэр хайртайгаа түшлэгт сандал руу дуудан ирүүлэв.

	— За, одоо хоёул ярилцъя. Эр нөхөртэй болж байгаад чинь баяр хүргэе. Сүрхий сайн хүнийг уургалчхаж! Би чиний төлөө баярлаж байна! Түүнийг чинь ч би иймээс нь (гээд газраас тохойн чинээ зай зааж) мэднэ гэхэд Наташа баярлан царай нь улайлаа. Би түүнд ч сайн, ер тэднийхэнд сайн байдаг юм. Одоо чи аан гэж бай. Николай өвгөн ноён хүүгээ гэрлэхэд их дургүй байсныг чи мэднэ газар. Ааштай өвгөн шүү! Андрей ноён ямар нялх хүүхэд биш, тэртэй тэргүй болгоно, харин дургүй айлын босго алхах олигтой юм биш шүү. Их л номхон дөлгөөн, хайр сэтгэлтэй байх хэрэгтэй. Чи ухаантай хүн, яаж байвал зохихыг чадна байлгүй. Ухаантай уярааж чаддаг бай. Тэгсэн хойно өлзийтэй л болно.

	Наташийн дуугүй байхлаар ичиж зовоод ингэж байна гэж Марья Дмитриевна боджээ, гэтэл үнэнийг нь хэлбэл, Андрей ноёнд түүний сэтгэлтэй болсон явдал бусад хүнийхээс онцгой мэт санагдаж, тийм учраас түүнийг өөр хэн ч ойлгож чадахгүй гэж бодож байсан тул хөндлөнгөөс өөр улс оролцох нь Наташад эвгүй байжээ. Ганцхан Андрей ноёнд хайртай сэтгэлтэй түүнийг таньж мэднэ. Цаадах нь ч өөрт нь хайртай, тэгээд хэзээ хэзээгүй ирж аваачна л гэж бодож байжээ. Өөр юм сайх охинд огт хэрэггүй байлаа.

	— Би түүнийг чинь хэдийн танина, бас чиний хадам дүү болох Машад би их хайртай. Харин эгч дүүс хадаас шөвөг гэдэг, тэр тиймгүй, хүн гомдоох хүн биш. Намайг чамтай уулзуулж өгөөрэй гэсэн юм. Маргааш чи эцэгтэйгээ очоорой, чамаас дүү охин, их өхөөрдөөрэй. Цаадхыгаа ирэхэд чи дүүтэй нь, эцэгтэй нь танилцчихсан, тэднийх нь хайрыг авчихсан байхгүй юү. Тийм үү, үгүй юү? Тэгвэл дээр биз дээ?

	— Дээр байлгүй гэж Наташа дурамжхан хариулав.

	 


VII

	 

	Марья Димитриевнагийн зөвлөсөн ёсоор Илья Андреич ноён дээр очив. Санаанд нь дэмий санагдаад байсан болохоор гүн-еэ тэдний рүү их л дүнсгэр байдалтай явжээ. Сайн дурын цэрэг элсүүлж байсан үед сүүлийн удаа уулзаад үдийн зоогтоо урихад хүн цөөхөн гаргаж өгсөн гэж хатуу зэмлэж байсныг Илья Андреич мартсангүй. Харин Наташа хамгийн сайхан хувцас хунараа өмсчхөөд маш их баяр хөөртэй байлаа. «Тэд надад хайргүй байна гэж байхгүй. Надад хүн болгон хайртай байдаг. Би ч тэдний яа гэснийг нь хийхэд бэлэн байна, түүний минь эцэг болохоор түүнд нь хайртай, дүү нь юм болохоор дүүд нь хайртай байх болно, тэгэхлээр над юү боллоо гэж тэд хайргүй байх билээ!» гэж бодож байжээ.

	Тэд явсаар Вздвиженка дахь хуучин өнгө муутай байшинд хүрч гонхонд нь оров.

	— За, бурхан өршөөх болтугай гэж гүн-еэ тоглосон тоглоогүйн хооронд хэлээд тэдний үүдний өрөөнд орохдоо сандчин эхлээд ноён, ноёгтой хоёр гэртээ бий юү гэж нам дуугаар аймхай байдалтай асуухыг нь ажиглав. Тэднийг ирж гэнэ гэдгийг мэдэгдсэн дараа ноёны зарц нар тэвдэж эхэлжээ. Тэднийг ирлээ гэж мэдэгдэхээр гүйсэн нэг зарцыг зочлох өрөөнд байсан нөгөө нэг нь зогсоогоод нэг юм шивнэлдэв. Нэг шивэгчин хүүхэн гарч ирээд зочны өрөөнд орохдоо ноёгтойн нэр хавчуулан ямар нэг юм сандчин ярьж байна. Сүүлд нь ууртай янзын нэг өвгөн зарц гараад хэлэхдээ ноён хүлээн авч чадахгүй нь ээ, харин ноёхон урьж байна гэв. Зочдыг угтан хамгийн түрүүн Буриенне авхай гарч иржээ. Тэр эцэг, охин хоёрыг онцгой их хүндэтгэн ноёхон дээр оруулж өгөв. Нүүртээ улаан улаан толботой ноёхон нь сэтгэл ихэд хөдөлсөн айсан байдалтайгаар зочдыг угтан гүйн гарч ирээд баяртай, айвуу тайвуу байх гэж дэмий оролдоно, Марья ноёхон Наташийг эхлээд хармагцаа таагүй санагдав. Дэндүү ганган дэгжин, хөнгөмсөг-хөөргөн, бардам зантай юм шиг санагдана. Марья ноёхон ирээдүйн бэргэнээ өөрийн нүдээр үзэхээс өмнийн түүний гоо үзэсгэлэн, залуу нас, аз жаргал, бас тэгээд ахдаа сайн юм гэж хардаж атаархахдаа өөрийн эрхгүй муугаар боддог байснаа мэдэхгүй байжээ. Марья ноёхон, түүнд тийнхүү жигтэйхэн муу байсны дээр Ростовынхноос ирлээ гэдгийг ноён сонсоод тэдний хэрэг над байхгүй, хэрэв Марья ноёхон хүсэж байгаа бол хүлээж авдаг юм байгаа биз, над дээр л битгий оруул гэж хашхирсан учир тэрхэн үед ихэд балмагджээ. Марья ноёхон, Ростовынхонтой уулзах зүрх гаргасан боловч Ростовынхныг ирлээ гэж маш их бухимдсан ноёныг хэдийд ч магадгүй давхиж ороод элдвээр аашилбал яана гэхээс айдас нь хүрнэ.

	— Би танд хонгор ноёхон минь, дуучнаа аваад ирлээ гэж гүн-еэ бөхөлзөн мэхэлзэж хэлээд өвгөн ноён ороод ирэх вий дээ хэмээн айсан мэтээр ийш тийш тавгүй харж хэлснээ, — Тантай танилцахад би их баяртай байна. Ноёны бие дандаа базаахгүй байдаг л харамсалтай хэрэг, харамсалтай хэрэг гэх мэт өөр хэдэн ерөнхий тогтсон үг хэлээд босож, — Хэрэв, ноёхон таныг зөвшөөрч соёрхвол би Наташаг энд чинь хугас цаг орхиё, би Нохойн талбайд ойрхоон, хоёрхон алхам газар байгаа Анна Семеновнагийнд ороод ирэх сэн гэв. Илья Андреич ирээдүйн хадам дүү нь ирээдүйн бэргэнтэйгээ учраа ололцох зай завсар өгөх (ингэж охиндоо хожим хэлсэн юм) бас нөгөөтээгүүр өөрөө айдаг ноёнтойгоо тааралдчих боломжоос зугтаж ийм манж заль зохиосон юм байж. Эцэг нь охиндоо хэлээгүй ч гэсэн тийнхүү сэтгэл тавгүй болон айж байгааг нь ойлгоод доромж мэт санагджээ. Тэгээд эцгийнхээ төлөөнөө нүүр улайж, нүүр улайсандаа уур нь бүр хүрч би хэнээс ч хулчганахгүй гэсэн зоригтой, өдөж сэдсэн нүдээр ноёхныг харав. Ноёхон гүн-еэд хэлэхдээ би их баярлаж байна, та харин Анна Семеновнагийнд аль болох удаж үзээрэй гэхлээр Илья Андреич яваад өгчээ.

	Наташатай ганцаартай нь ярихыг хүссэн, тавгүй харцаар Марья ноёхон Буриенне авхай руу хэчнээн харавч цаадах нь гарч өгөхгүй, харин ч Москвагийн зугаа цэнгэл, театрын тухай яриад салдаг юм биш. Үүдний өрөөнд болсон сандрал бачимдал, эцгийнхээ тавгүй зовсон байдал, ноёхон тэднийг хүлээж авснаараа нигүүлсэнгүй сэтгэл гаргалаа гэж дотроо бодоод байгаа ч юм уу гэж бодохоос Наташад доромж санагджээ. Тэгээд ч юм бүхэн нь таагүй байлаа. Марья ноёхон аятай санагдсангүй. Их балай, хуурамч, ёозгүй хүн шиг санагдаж Наташа гэнэт цанхаалж аяндаа тоомжиргүй байртай болохоор Марья ноёхны дургүй улам их хүрчээ. Таван минут эрхийн хүчээр хуурмаг байдлаар үргэлжилсэн тэдний ярианы дараа шаахайтай хүн түргэн түргэн алхсаар ирж буй чимээ гарав. Марья ноёхны царайд айдас илэрч, өрөөний үүд нээгдэн, цагаан малгай, халаад нөмөрсөн ноён ороод иржээ. Тэгээд:

	— Ай, эрхэм хатагтай минь, эрхэм хатагтай минь, гүн-ахайтан... би андуураагүй бол Ростова гүн-ахайтан шив... уучилж үзээрэй, уучилж үзээрэй... мэдсэнгүй шүү, эрхэм хатагтай. Бурхан гэрч, таныг манайхаар орж ирж соёрхохыг тань мэдсэнгүй, ийм хувцастай охин дээрээ л орж ирж байгаа минь. Уучилж үзээрэй, бурхан гэрч, мэдсэнгүй шүү гэж байн байн нэг л хачин хэлэхдээ бурхан гэдэг үгийг онцлон хэлээд эвгүй байсан тул Марья ноёхон доош духайн, эцэг, Наташа хоёрын аль аль руу харахыг эс зүрхлэн зогслоо. Наташа нэг боссоноо эргэж суугаад бас яахаа ч мэдэхгүй байлаа. Ганц Буриенне авхай л малийтал инээмсэглэнэ.

	— Уучилж үзээрэй! Уучилж үзээрэй! Бурхан гэрч, мэдсэнгүй шүү гэж өвгөн бавтнаад Наташийг хөлөөс эхлэн толгойг нь хүртэл сайн харж аваад гарч одов. Буриенне авхай түүний орж ирснээс хойш хамгийн түрүүн сэхээ орж ноёны бие базаахгүй байгаа тухай яриа эхлэв. Наташа, Марья ноёхон хоёр өөд өөдөөсөө дуугүй хараад байна юү хэлэх гэснээ гаргаж хэлэхгүй өөд өөдөөсөө дуугүй хараад хэчнээн удах тусам бие биеийнхээ тухай төчнөөн олиггүй юм бодож байжээ.

	Гүн-еэг буцаад ирэхэд Наташа жишимгүйхэн баярлаад бушуухан явахыг яаравчлав. Тэр бээр  тэрхэн үед тийм эвгүй байдалд өөрийг нь оруулсан бөгөөд Андрей ноёны тухай юу ч ярилгүй түүнтэй хамт хагас цаг болсон тэр хатангир хижээл ноёхныг бараг үзэн ядаж байжээ. «Би тэр франц авгайн дэргэд тэр хүнийхээ тухай яриа өдөж чадахгүй байсан шүү дээ» гэж Наташа бодно. Гэтэл Марья ноёхон бас л тэгж шаналж байсан ажээ. Уг нь Наташад хэлэх хэрэгтэйг мэдэж байвч Буриенне авхай саад хийгээд болж өгсөнгүй, бас ч тэр гэрлэлтийн тухай яриа эхлэх юунаас тийм хэцүү санагдаад байсныг өөрөө ч мэдсэнгүй. Гүн-еэг гараад явсан хойно Марья ноёхон хурдан хурдан алхсаар Наташийн дэргэд очиж гараас нь барьж хүндээр сүүрс алдаад «Байзнаж байгаарай, би нэг...» гэхэд Наташа яагаад ч юм өөрөө ч мэдэлгүй Марья ноёхныг дооглосон байдалтай харжээ.

	— Натали хонгор минь гэж Марья ноёхон хэлээд Миний ах аз жаргалаа олсонд нь би их баярлаж байдаг юм шүү... гэснээ худал ярьж байгаагаа мэдээд зогсознов. Наташа тэгээд зогсозносныг нь ажсан төдийгүй учрыг нь ч гадарлажээ.

	— Ноёгтойхон минь, миний бодоход энэ тухай одоо ярих эвгүй байна гэж Наташа хүн харахад хүндээ алдаагүй хүйтнээр хэлэвч хоолой нь зангирч байгааг өөрөө мэдрэв.

	Би юү хэлчих вэ, «би юу хийчих вэ!» гэж тэднийхээс гармагц л Наташа боджээ.

	Энэ өдөр Наташа үдийнхээ хоолонд орж ирэхгүй удаан хүлээлгэн өөрийнхөө өрөөнд хүүхэд шиг цурхиран нус нулимс болон сууж байж. Соня дэргэд нь бөхийж зогсоод үсийг нь үнсэж байв.

	— Наташа чи юунд нь ингээд байна? Тэд чамд ямар хамаатай юм? Санаа зоволтгүй гэж дүү нь хэлж байна.

	Үгүй, хэчнээн муухай юм болсон гээч, намайг яг л нэг...

	— Битгий тэгж ярь, Наташа, чамд буруу байхгүй шүү дээ, юунд нь ингээд байсан юм? Намайг үнс гэж Соняг хэлэхэд Наташа толгойгоо дээш болгон найзыгаа уруул дээр нь үнсээд нойтон нүүрээ түүнд наалаа.

	— Би хэлж чадахгүй, би мэдэхгүй байна. Надаас өөр буруутай хүн ердөө ч байхгүй. Гэхдээ энэ бүгд чинь тун айхтар юм. Аяа тэр өөрөө ирдэг ч болоосой! гэж Наташа ярилаа.

	Тэгээд улаан нүдэлсээр хоолондоо явлаа. Ростовынхныг ноён хэрхэн угтсаныг мэдэж байсан Марья Дмитриевна Наташийн санаа оёг үймцэн эвдэрснийг ажаагүй дарай гарган хоол зооглохын завсар гүн-еэ ба бусад зочидтой алиа шог юм чанга чанга ярьж суулаа.

	 


VIII

	 

	Тэр орой Марья Дмитриевна пиу авч Ростовынхныг дуурь үзүүлжээ.

	Наташа очих хүсэлгүй байсан боловч Марья Дмитриевнагийн сэтгэлийг бодоод л үгүй гэж чадсангүй. Хувцсаа өмсчхөөд зочны өрөөнд орж эцгээ хүлээх зуур толинд биеэ харвал хөөрхөн, их хөөрхөн харагдсан болохоор улам ч гунигтай санагджээ, харин тэр гуниг нь хайр сэтгэлийн амтлаг ажээ.

	«Бурхан минь! Хэрэв тэр тэнд байсан бол би урьдынх шигээ яагаад ч юм хачин маанагдуу хулчганаад байхгүй, шинэ маягаар шууд л тэвэрч аваад наалдах байсан, тэгэхлээр намайг өнөөх л сонирхон судалж хардаг харцаараа харж, мөн тэр үед инээдэг байснаараа инээх байсан байх даа, үгүй, түүний нүд дүрээрээ харагдаж байна! гэж Наташа бодно. — Тэгээд ер нь түүний эцэг, дүү нь надад ямар пад байх вэ, би тийм царайтай, нүдтэй, эр хүний атлаа хүүхдэрхүү инээмсэглэдэг түүнд өөрт нь, ганцаарт нь л хайртай... Байз, ер нь түүний тухай бодохгүй байвал дээр, бодохгүй, мартах, энэ үед бүр мартах хэрэгтэй юм байна. Би ингэж хүлээж барахгүй нь, одоо л усан нүдлэх нь гээд уйлахгүй гэж биеэ барин толиноос холдож, — Соня, Николенькад хайртай мөртөө яаж ингэж айвуу тайван байж, ийм удаан тэвчээртэй хүлээж чаддаг юм бол! Огт өмнөө хүн юм даа, би л чадахгүй юм! гэж бас хувцсаа өмсөж дэвүүр барьсаар, орж ирж байгаа Соняг хараад бодлоо.

	Наташа одоо хайртай хүнээ тэвэрч, түүнээсээ зүрх цээжиндээ бялхаж буй хайр сэтгэлийнхээ үгийг сонсож ярилцах хэрэгтэй байгаа учир хүнд хайртай байх ба хүнд хайрлагдахыг мэдэх нь чамлагдахуйц тийм уян налархай, эелдэг зөөлөн сэтгэлтэй байгаагаа энэхэн үед ухаарав. Жуузанд эцгийнхээ хажууд суугаад дэнлүүний гэрлүүд цантмал цонхоор жирэлзэхийг бодлогошрон харж явахдаа хайр сэтгэл, гуниг улам нэт болсныг мэдэрч, хэнтэй хаашаа явж буйгаа мартжээ. Цуваа олон жуузны дунд Ростовынхны жууз орж цасан дундуур чахруулан алгуур явсаар театрт очлоо. Наташа Соня хоёр бошинзынхоо хормойг өргөсөөр яаран гарав. Зарц нараараа түшүүлсээр гүн-еэ ч гарч ирээд гурвуул, тэр гаднаас дотогш орж буй хатагтай, эрчүүл болон зарлал худалдагч нарын дундуур явж лоожид очих гудамд оров. Дутуу хаалттай үүдээр хөгжмийн эгшиг дуулдаж байна.

	— Натали, үс чинь гэж Соня шивгэнэв. Пиу шалгагч, хатагтай нарын хажуугаар бөхөлзөж мэхэлзсээр яаруу зуран өнгөрч лоожийн хаалгыг нээхэд хөгжмийн дуу тодорч, мөр, гар нүцгэн хатагтай нар суусан гэрэл цацармал эгнээ эгнээ лоож, формоо гялалзуулан шуугих цэргийн дарга нарын гол суудал нүднээ гялсхийн тусжээ. Хажуугийн лоожид орж ирсэн нэг хатагтай Наташийг бүсгүй хүний атаархуу харцаар ширвэв. Хөшиг хараахан нээгдээгүй, оршил хөгжим тоглох сонстоно. Наташа, бошинзоо зассаар Сонягийн хамт явж суудалдаа суугаад эсрэг талынхаа гэрэл цацармал эгнээ эгнээ лоож тийш харлаа. Олон зуун нүд түүний нүцгэн гар, хүзүүг харахад ямар шүү болдгийг амсаагүй удсан болохоор одоо өөрт нь гэнэт аятайхан ч юм шиг, аягүй ч юм шиг санагдаад түүнд нь тохирсон үй түмэн дурсгал, хүсэл, сэтгэлийн хөдөлгөөн үүсжээ.

	Москвад үзэгдэхээ байгаад удсан Илья Андреич гүнгийн хамт ирсэн хоёр хөөрхөн хүүхэн нийтийн анхаарлыг татжээ. Бас Наташа, Андрей ноёнтой суух хэлэлцээтэй тухай бүгдээр бүүр түүр мэднэ, бас тэр цагаас хойш Ростовынхон хөдөө тосгонд суусныг мөн мэднэ, тэгээд Орос орон дахь шилдэг хүргэдийн нэгний тэр сүйт хүүхнийг шохоорхон харцгаана.

	Наташийг хөдөө гараад царай засарч гэлцэх ба энэ орой түүний сэтгэл ихэд долгилж байсны улмаас онцгой хөөрхөн харагдана. Орчин тойрныхоо бүх юманд хайхрамжгүй байгаагийн дээр гоо үзэсгэлэн, амьдрал төгс дүүрэн байдлаараа гайхалтай байжээ. Хархан нүдээрээ хэнийг ч онцлон эрэхгүй олны зүг харах бөгөөд тохойноос дээш гартал нүцгэн харагдах нарийхан гараараа бодвол санаандгүй, хилэн рампыг тохойлдоод оршил хөгжмийн ая даган гар дахь зарлал бичгээ нэг атгаж, нэг тавин байх ажээ.

	— Хараач, тэнд Аленина, эхтэйгээ байгаа юм уу даа гэж Соняг хэлэхэд, 

	— Эцэг минь! Михаил Киоилыч ч бүр бүдүүрчээ гэж өвгөн гүн хэлж байна.

	— Хараач, Манай Анна Михайловнагийн өмссөн урт дээлийг!

	— Карагиныхан, Жюли, Борис хоёр тэдэнтэй цуг байна. Хүргэн болох хүү, буух бэр хоёр одоо л харагдаж байна.

	— Друбецкой сууя гэсэн гэнэ лээ! Яаж вэ сая мэдлээ гэж Ростовынхны лоожид орж ирсэн Шиншин хэллээ.

	Наташа, эцгийнхээ харсан зүг харвал бүдүүн улаан хүзүүндээ сувд зүүсэн Жюли эхийнхээ дэргэд магнай тэнэгэр сууж байгаа үзэгдэв (Оо түрхсэнийг нь Наташа мэджээ) Тэдний ард Жюлийн ам руу чихээрээ далжийсхийн инээмсэглэж буй Борисын зулмайтал самнасан үстэй сайхан толгой харагдана. Ростовынхныг духайн хараад инээмсэглэж, гэрлэх хүүхэндээ нэг юм ярьж байна. «Тэд бидний тухай, тэр бид хоёрын тухай ярьж байна даа! Хүүхнийхээ надтай хардаж байгааг л аргалж байх шиг байна. Дэмий юмаар сэтгэлээ зовоох юм даа! Аль нь ч над хамаа алга гэдгийг мэддэг ч болоосой» гэж Наташа бодно.

	Тэдний хойдох суудалд бурхны таалалд үнэнч, магнай тэнэгэр, царай баяр ёслолын шинжтэй Анна Михайловна урт ногоон дээл өмссөн сууна. Тэдний лоожид хүргэн, хүүхэн хоёрын амьсгал байхыг Наташа сайн мэднэ, бас дуртай билээ. Тэгээд эргэхэд тэр өглөө айлд очоод хэчнээн доромжлуулснаа гэнэт саналаа...

	«Намайг урагтаа авахгүй гэх ямар эрх түүнд байгаа юм? За, энэ тухай бодохгүй нь дээр, иртэл нь бодохгүй байсан дээр!» гэж бодоод гол суудлын таних, танихгүй улсыг нүд хэсүүлэн харж эхлэв. Гол суудлын урд талд Долохов нуруугаараа хашлага налан зогсох бөгөөд перс костюм өмссөн, бужгар үсээ бухал өвс шиг дээш сөөвийлгөн самнажээ. Мань хүн театрт байгаа хүмүүст бүгдэд харагдахуйц газар амьтны анхаарлыг татан зогсохдоо өөрийнхөө гэрт байгаа мэт хааш яаш байна. Дэргэд нь Москвагийн хамаг шилдэг залуус бөөгнөрөн зогсоход тэр л толгой цохиж байгаа бололтой харагдана.

	Илья Андреич гүн инээмсэглэж, нүүр нь улайж байгаа Соняг тохойгоороо ёворч түүнд урьд хөл алддаг байсан тэр лүү нь зааж:

	— Таньж байна уу? гээд, — Газрын хаанаас гэнэт гараад ирэв? гэж Шиншинд хандсанаа, — Сураггүй алга болчихсон хүн шүү дээ гэхэд Шиншин, 

	— Алга болж байсаан. Кавказад очоод тэндээсээ оргож гараад Персийн нэг баян ноёнд сайдын алба хааж байснаа шахийн ах дүүг алсан юм гэлцдэг, гэтэл москвагийн хатагтай нар үүнд чинь хөлөө хугалчихын наагуур л байцгаах юм даа. Перс Долохов гэж францаар хэлэхээс өөр үггүй байцгаах юм. Одоо манайханд Долоховгүй үг хэлэхээ байж: тангарагласан ч түүний нэрийг барьж байна, шүхэрлэг загас гэхлээр шүлс асгардаг шиг л юм болжээ. Долохов, Курагин Анатоль хоёр гэхлээр хатагтай нар цөмөөрөө хөлөө хугалчих гээд байх болжээ гэж Шиншин ярилаа.

	Хажуугийн лоожид хүзүүндээ хос зээглүүлсэн том том сувдан чимэгтэй булцгар цагаан мөрөө их ил гаргасан, асар өтгөн урт гэзэгтэй өндөр гоо сайхан хатагтай орж ирээд зузаан торгон бошинзоо сүрчигнүүлэн байж байж суулаа.

	Түүний хүзүү, мөр, сувд, засаж янзалсан үс Наташийн нүдийг өөрийн эрхгүй булааж, мөр, сувдынх нь гоёд шохоорхоно. Наташа дахин харахад тэр авхай харин өөдөөс нь харж Илья Андреич гүнд толгой дохин инээмсэглэв. Тэр бол Пьерийн гэргий, Безухова гүн-ахай ажээ. Таньж мэдэхгүй хүн гэж байдаггүй Илья Андреич тэр авхайн зүг өндийн босож бөхийгөөд:

	— Морилоод удаж байна уу, гүн ахай? Очлоо, очлоо гарыг чинь үнсье. Би ажлаар явна, охидоо цуг аваад ирсэн юм. Семенова тоглож байгаа гэлцэх юм, тэгэмгүй дээ. Петр Кириллович гүн биднийг хэзээ ч мартаагүй. Энд ирсэн үү? гэлээ.

	— Уг нь орж ирэх хүсэлтэй байсан гэж Элен хэлээд Наташийг анхааралтай харлаа.

	Илья Андреич гүн суудалдаа эргэн сууж, 

	— Сайхан хүүхэн байгаа биз? гэж Наташад хэлэхэд:

	— Гайхмаар! Ийм хүүхэнд хайр дуртай байлгүй яах вэ! гэж Наташа хэлэв. Яг энэ үе оршил хөгжмийн сүүлчийн ая эгшиглэж, удирдаачийн дохиур цохих дуулджээ. Хожуу ирсэн эрчүүл төв суудалд байраа эзэлж байхад хөшиг нээгдлээ.

	Хөшиг нээгдмэгц гол суудал, лоожид чив чимээгүй болж, цэргийн ба энгийн хувцастай хөгшин залуу эрчүүл, нүцгэн биеэ үнэт эрдэнийн чулуугаар чимсэн бүсгүйчүүл бүгд тайзны зүг ихэд анхааран харцгаав. Наташа ч мөн харж байлаа.

	 


IX

	 

	Тайзны тэг дунд жигдхэн самбарууд, хоёр хажуугаар нь мод дүрсэлсэн будмал зузаан цаас, цаад талд нь зотон даавууг самбар дээр татжээ. Тайзны дунд хэсэгт улаан цамц, цагаан банзалтай хүүхнүүд сууж байна. Араас нь ногоон цаас нааж тогтоосон намхан жижиг урт сандал дээр цагаан торгон бошинзтой маш тарган нэг хүүхэн онцгойрон суужээ. Тэд цөмөөрөө нэг юм дуулцгаана.

	Тэднийг дуулж дуусахлаар өнөөх цагаан бошинзтой хүүхэн, сануулагчийн байранд очиход бүдүүн хөлийнх нь дээд талаар татсан хуниастай торгон өмдтэй гартаа өд, чинжаал барьсан нэг эр өөдөөс нь очоод дуулж гараа алдлав.

	Хуниастай өмдөт эр ганцаараа дуулсны хойно тэр хүүхэн бас ганцаар дуулав. Тэгээд хоёулыг дуулахаа болимогц хөгжим эгшиглэн эхэлж, өнөөх эр нь цагаан бошинзтой хүүхний гарыг хуруугаараа барилж гарах нь бодвол, түүнтэй хамт тоглох аяа хүлээж байгаа нь тэр юм биз. Хоёулыг хамт дуулахад театрын доторх хүмүүс бүгд алга ташин хашхиралдахад хайр сэтгэлтэй хоёрыг дүрсэлсэн нөгөө тайзан дээрх эр, эм хоёр инээмсэглэн гар алдлан, мэхийн ёсолж гарав.

	Хөдөө нутагт удсаныг хэлэх үү, бас оёг зан яггүй байсныг хэлэх үү Наташад тэр бүхэн гайхмаар хачин санагджээ. Нүдэнд нь будагтай цаас хачин жигтэй гоёж гоодсон эрэгтэй эмэгтэй улс гарч ирээд хурц гэрэлд хачин хөдөлж, ярьж, дуулж байх л үзэгдээд дуурь чухам юү юү харуулж байгааг байтугай, хөгжмийг нь сонсож чадсангүй тэр бүхэн бол юмыг заавал дүрслэн, харуулах ёстой зүйл гэдгийг мэдсэн хэр нь тэр бүхэн дэндүү хуурмаг, гажууд байсан учир Наташа жүжигчдийнх нь төлөөнөөс зовох шүү ч юм шиг, тэднийг харахаас инээд нь хүрэх шүү ч юм шиг байлаа. Өөртэйгөө адилхан тэгж гайхалзан дооглож байгаа хүн байна уу гэж үзэгчдийг нүд хэсүүлэн харав. Бүгдээр тайзан дээр болж буй зүйлийг анхааралтай ажих боловч Наташийн санааг дагасан юм уу яасан юм, цаагуураа нэг л худал баясан хөөрөлдөж буй мэт ажээ. «Ингэх л хэрэгтэй байдаг юм байх даа!» гэж Наташа бодов. Тэгээд төв суудлын үс толгой будмал олон хүний ярайх толгойг нэг харж, лоожид нүцгэлэн суусан бүсгүйчүүл, ялангуяа бүх танхим даяар цацарсан хурц гэрэл, олны уур амьсгаанд халсан агаарт халууцахдаа хувцсаа бүр тайлчхаад зөөлөн тайвнаар инээмсэглэн тайзнаас нүд салгалгүй ширтэн суугаа хөрш Эленийг нэг харж суулаа. Наташа, биеэр үзэлгүй удсан дүйнгэдлийн байдалд орж эхлэв. Өөрөө юү болохоо, хаа байгаагаа, өөрийнхөө өмнө юү болж байгаагаа санахгүй байна. Хараад бодоод байхлаар хоорондоо авцалдаагүй жигтэй хачин юм гэнэт гэнэт толгойд нь зурсхийн орж ирнэ. Босон харайж рампан дээр гараад нөгөө жүжигчин хүүхний дуулсан арийг дуулмаар ч нэг санагдана, өөрөөсөө холгүй суух нэг өвгөнийг дэвүүрээрээ шогломоор ч нэг санагдаад, Элен рүү өндийж босоод биеийг нь гижигдмээр ч нэг санагдана.

	Ари эхлэхийг хүлээн бүгд чив чимээгүй болоод байсан нэгэн хоромд орох хаалга чахарч, Ростовынхны сууж байсан лоожийн тэр тал дахь төв суудлын хивсэн дээгүүр хожимдож орж байгаа эр хүний хөлийн чимээ гарчээ. «Өнөө Курагин чинь!» гэж Шиншин шивнэв. Безухова гүн-ахай орж ирж буй хүний зүг инээмсэглэсээр эргэн харав. Наташа, Безухова гүн-ахайн нүдний харцыг дагаж харвал ер бишийн нэг сайхан хиа залуу эр баахан биеэ тоосон янзтай боловч хүнийг ёсорхон хүндэтгэх байдалтайгаар тэдний сууж буй лоож руу дөхөж байна. Тэр бол Петербургийн өнөөх найр хурим дээр барааг нь харж нүд хужирласнаас хойш ахиж уулзалгүй их удсан Анатоль Курагин аж. Тэр одоо гагцхүү хиагийнхаа ёслолын хувцас хунартай явна. Хэрэв тэр өөрөө тийм хөөрхөн биш, бас тэгээд хөөрхөн нүүр царайд нь, амгалан өег цовоо байдал үгүй байсан бол түүний биеэ барьсан сүрхий алхаа гишгээ нь инээдэмтэй харагдах байлаа. Жүжгийн үзэгдэл эхэлчхээд байсан боловч мань эр, давируул, сэлмээ аяар дуугарган үнэртэй ус түрхсэн сайхан толгойгоо өндөр өргөж намс намсхийн гудмын налуу дэвсэгдсэн хивс дээгүүр яарамгүй алхална. Наташийг нэг харснаа дэргэд нь очиж лоожийнх нь ирмэг дээр өнгө туяарах бээлийтэй гараа тавиад толгойгоо сэгсэрснээ бөхийж Наташийг заагаад нэг юм асууж байна.

	— Яасан хөөрхөн хүүхэн бэ! гэж тэр францаар хэлэх нь Наташад сонстоогүй боловч уруул амных нь хөдөлгөөнөөс мэдэгдэнэ. Тэгээд эхний эгнээнд очиж Долоховын хажууд суугаад, бусад улс долигонодог өнөөх Долоховыг харин ч тохойгоороо найз хүний эрээгүй байдлаар ёвров. Цаадах нь өөдөөс нь харж нүд баяртай ирмэн инээмсэглээд рамп руу хөл жийв.

	— Ах, дүү хоёр яасан адилхан, хоёул яасан хөөрхөн улс вэ! гэж гүн-еэ хэлэв.

	Курагиныг Москвагийн нэг хов живтэй холбогдсон тухай Шиншин нэг юм шивнэх шахам ярихад түрүүн өөрийг нь хөөрхөн хүүхэн гэсэн юм болохоор Наташа тэр яриаг нь чих тавин сонсов.

	Эхний үзэгдэл дуусахад төв суудлынхан бүгд суудлаасаа босож бужигналдаад дотуур холхих нь холхиж, гарах нь гарна.

	Борис, Ростовынхны лоожид ирж мэнд амраа маш энгүүн байдлаар мэдэлцээд хөмсөг өргөн, алмайдуу инээмсэглэж, Наташа Соня хоёрыг сүйт хүүхэн хуримдаа урьж байгааг нь дамжуулаад гарав. Наташа түүнтэй хээнцэр цовоолгоор ярилцаж, урьд өөрөө хайр сэтгэлтэй болж байсан Борисоо одоо гэрлэх гэж байгаад нь баяр хүргэв. Дүйнгэ согтуурлын байдал нь улам улам энгүүн, жирийн юм шиг санагдах болжээ.

	Нүцгэн Элен хажууд нь суугаад хүн бүрийг харж адилхан инээмсэглэнэ. Наташа ч гэсэн Борисыг харж яг адилхан инээмсэглэнэ.

	Элений сууж буй лоож руу түүнтэй танил гэдгээ завсарлагаар бусдад харуулах гэсэн мэт хамгийн дээд язгууртай, ухаантай эрчүүл голын суудлаас ирж тал бүрээс нь бүчиж лоожоор нь пиг дүүрэв.

	Курагин, рампын хажууд Долоховтой цуг зогсож Ростовынхны суусан лоож руу харсаар тэр завсарлагыг өнгөрөөв. Наташа, өөрийнхөө тухайд түүний магтан ярьж байсныг нь түрүүн мэдсэн болохоор тааламжтай санагдана. Тэр ч байтугай хажуу талаасаа хүнд хамгийн аятайхан харагддаг гэж бодоод Наташа хажуу тийш эргэв. Хоёрдугаар үзэгдэл эхлэх гэж байхад төв суудалд Пьерийн бие харагджээ. Ростовынхон энд ирсээр түүнтэй уулзалдаагүй байв. Царай нь гунигтай мэт харагдах ба Наташатай сүүлийн удаа уулзсанаас хойш бас нэмж таргалсан байна. Хэнийг ч ажиж харалгүй явсаар эхний эгнээ өнгөрөв. Анатоль дэргэд нь хүрч очоод Ростовынхны лоож руу харж заагаад нэг юм хэлж байна. Пьер, Наташийг олж харан сэргэв бололтой суудал дундуур явсаар дэргэд нь очиж тохойлдон зогсоод Наташатай инээмсэглэн их л удаан ярилцав. Наташа Пьертэй ярилцах зуур Безухова гүн-ахайн лоожид эр хүний дуу гарахад тэр лав Курагин гэж яагаад ч юм таньж эргэн харвал хараа нь яг тулгарчээ. Цаадах нь сэтгэл бахадсан өхөөрдсөн харцаар хүүхний өөдөөс бараг инээмсэглэн шууд харах учир дэргэд нь тийм ойрхон байх, тэгж харах, сэтгэлд нь тааламжтай байгаадаа итгэх мөртөө танихгүй байх гэдэг хачин санагдах ажээ.

	Хоёрдугаар үзэгдэлд баримал хөшөө дүрсэлсэн цаас, тэргэл сарыг дүрсэлж зотон дээр гаргасан нүх харагдах ба рампан дээрх дэнлүүний хоргыг өргөхөд бүдүүн дуут бүрээ наадаж, баруун, зүүн талаас хар хувцастай олон хүн гарч ирэв. Хүмүүс гараар даллаж, гартаа чинжаалархуу нэг юм барьцгаасан байна, дараа нь хэдэн эр хүн гүйн ирж түрүү цагаан, одоо цэнхэр бошинз өмссөн өнөөх хүүхнийг цааш аваачих гэж чирэв. Тэд, шууд чирч аваачсангүй, харин цуг баахан дуулж дуулж авч явав, хөшигний цаана төмөр харангархуу юм гурав удаа дэлдэхэд бүгдээрээ өвдөг сөхрөн суугаад залбирал уншиж эхлэв. Тэр бүх үзэгдлийг үзэгчид хэд хэдэн удаа алга ташин баясгалантайгаар хашхиралдсан байна.

	Тэр үзэгдлийн үеэр Наташа төв суудал руу харах бүр түшлэгтэй сандлын ар давуулан нэг гараа тавьж өөдөөс нь харж буй Анатоль Курагин нүдэнд нь тусав. Тэр хүний дурыг тийнхүү татаж чадсан нь Наташад аятайхан санагдах боловч үүнд ямар нэгэн муу юм байсан гэж бодсон ч үгүй.

	Хоёрдугаар үзэгдэл дуусахад Безухова (цээж бие нь бүр нүцгэн байв) гүн-ахай суудлаас босож Ростовынхны сууж байгаа лоож руу эргэж бээлийтэй гарынхаа нэг хуруугаар өвгөн гүнийг дохин дуудаад өөрийнхөө лоожид орж ирж буй хүмүүсийг анхааралгүйгээр түүнд эелдгээр инээмсэглэн ярихдаа:

	— Та энэ сайхан охидтойгоо намайг танилцуулж өгөөч. Хотынхон бүгдээрээ л эд нарын чинь тухай дуу алдан хашхиралдах юм, би л гэж үзээгүй явлаа шүү дээ гэв.

	Наташа босож ирээд тэр сайхан гүн-ахайн хажууд суулаа. Тийм хөөрхөн хүүхэнд магтуулах Наташад их сайхан санагдаж, таалалтай болсондоо царай нь улайлаа.

	— Би ч гэсэн одоо Москвагийн хүн болох хүсэлтэй байна. Та ийм сувд эрдэнэсийг хөдөө тосгонд таг дарчихсандаа зовмоор юм даа гэж Элен хэлэв.

	Безухова гүн-ахай бол хүний дур булааж чаддаг үнэхээр нэрд гарсан сайхан эмэгтэй байлаа. Бодоогүй юмаа ч ярьж чаддаг, ялангуяа огт төвөггүй хэзээ язааны байдлаар магтаж зулгуйдахыг нь яана.

	— Гүн гуай, би таны охидтой жаал байзнах, юм сан. Одоо би энд нэг их удахгүй ч гэсэн яах вэ. Та ч өөрцгүй. Би таны хэдийг жаал сэргээж хөгжөөе. Би бүр Петербургт байхдаа таны тухай сонсож тантай танилцах хүсэлтэй байсан юм гэж Наташа нэг маягаар л инээмсэглэн хэлээд, — Би таны тухай Друбецкойгоос ч дуулсан юм, тэр одоо гэрлэх гэж байгаа та дуулаа биз, бас миний нөхөр Болконский, Андрей Болконский ч надад ярьж байсан гэж онцлон цохож хэлсэн нь Наташад цаадах нь ямар харьцаатай байдгийг энэ авхай мэдэж байсан гэдгийг битүүдээ хэлж буй хэрэг. Ямар ч гэсэн танилцаж авъя охидынхоо нэгийг энэ жүжгийг дуустал миний лоожид суулгахгүй юү гэхэд Наташа очив.

	Гуравдугаар үзэгдэлд тайзан дээр олон лаа асаатай, сахал самбаат морьтнуудыг дүрсэлсэн зураг хөрөг өлгөөстэй орд харшийг дүрслэн харуулжээ. Урд талд нь хаан, хатан хоёр зогсож буй бололтой. Хаан, баруун гараараа даллаж нэлээд хулчганасан байдалтайгаар нэг дуу муухай дуулснаа хар улаан өнгөт ширээнээ залрав. Эхлээд цагаан дараа нь цэнхэр бошинзтой байсан өнөөх хүүхэн одоо үсээ задгай тавьж, ганц цамц өмсөөд хаан ширээний хажууд зогсож хатан хаанд хандан ямар нэг дууг гунигтайяа дуулна, гэтэл хаан, нэг гараар ширүүн дүртэй даллахад хоёр хажуугаас хөл нүцгэн эрчүүл, хөл нүцгэн бүсгүйчүүл гарч ирээд нийлэн бүжиж гарав. Тэгээд хийл хөгжим маш жингэнэн тоглох сонстов. Хүүхнүүдийн дотроос нүцгэн бүдүүн хөлтэй, чөргөр гартай нэг хүүхэн нь бусдаасаа тасарч цааш орж цамцаа засаад тайзны тэг дунд гараад үсэрч харайж байснаа төдхөн хоёр хөлийг хооронд нь товшиж эхлэв. Голын суудлынхан цөмөөрөө алга ташиж уухайлан хашхиралдав. Дараа нь нэг эр, тэртээ буланд очиж байгаад цимбал, бишгүүр хөгжмийг чангаар тоглож эхлэхэд тэр хөл нүцгэн эр гав ганцаар маш өндөрт харайснаа бууж хөлөө чирэн явна. (Тэр бол энэ урлагийнхаа хөлсөнд зургаан түмэн мөнгөн рубль авдаг Duprt ажээ) Төв суудал, лоож, дээд суудлынхан бүгд алга ташицгаан, тэнхээ мэдэн хашхиралдахад өнөөх эр зогсоод тал тал тийш эргэж инээмсэглэн мэхэлзэнэ. Дараа нь хөл нүцгэн эр, эм жүжигчид бас бүжлээ; хаадынхаа нэгнийг хөгжмийн аяар нэг юм хашхирахад бүгдээрээ дуулж эхлэв. Гэтэл гэв гэнэт салхи шуурга дэгдэж найрал хөгжим уянгалах дуулдаж, бүгд гүйж харайлдсаар бас нэгнийгээ цааш чирэн явахад хөшиг буув. Дахиад л үзэгчид жигтэй их шуугилдан бужигнаж нүүр царай нь бахдаж биширсэн байдалтай болчихсон:

	— Дюпор! Дюпор! Дюпор! гэж хашхиралдлаа.

	Наташа ийм байдалд хачирхахаа нэгэнт больжээ. Сэтгэл өег баяртай инээмсэглэсээр ийш тийшээ харвал Элен францаар түүнд хандаж:

	— Дюпор үнэхээр бахадмаар шүү? гэхэд Наташа францаар:

	— Ээ, тийм байна гэлээ.

	 


X

	 

	Завсарлагын үеэр нээгдэж Элений лоожийг сэрүү оргиулан хүн дайрчихгүйг хичээн бөхийсхийсээр Анатоль орж ирэв.

	— Би дүүгээ тантай танилцуулъя гэж Элен, Наташийг харж байснаа Анатоль руу хараа шилжүүлэн тайван бус байдлаар хэлэв. Наташа нүцгэн мөр дээгүүрээ хөөрхөн толгойгоо эргүүлэн тэр хөөрхөн залууд инээмсэглэв. Хол ойроос ялгаагүй хөөрхөн харагдсан Анатоль дэргэд нь суугаад Нарышкины найр хурим дээр барааг тань харснаас хойш ингэж танилцах хүсэл аль хэдийн надад байсан юм гэлээ. Курагин бол эрчүүлтэй байхаасаа бүсгүйчүүлтэй байхдаа хавьгүй илүү ухаалаг, энгүүн байдаг хүн юм. Эгэл байдалтай зоримог ярих учир олны хэл аманд тийм их орсон энэ хүнд тийм аймшигтай юм огт байхгүйгээр үл барам харин ч хамгийн гэнэн хонгор, хөгжөөнтэй, бодь сэтгэлийн инээмсэглэлтэй хүн байхыг нь мэдээд Наташа хачирхсаны дээр таалалтай болжээ.

	Анатоль Курагин, тэр жүжиг ямар сэтгэгдэл төрүүлэв гэж асуугаад түрүүчийн жүжиг дээр Семенова тоглож байгаад ойччихсон гэж ярилаа.

	— Манайхан костюмтай эргүүлэг тоглодог юм, гүн-ахай мэдэх үү, та түүнд оролцмоор юм даа, их зугаатай шүү. Архаровынд л бүгд цугладаг юм. Ирээч, ирэх үү, аан? гэж тэр гэнэт хэзээ хэргийн танил юм шиг хандаж хэлэв.

	Ингэж хэлэхдээ түүний инээмсэглэх нүд Наташийн нүүр, хүзүү, нүцгэн гараас салсангүй. Баясан бахдаж байгааг нь Наташа мэднэ. Ингүүлэх аятай санагдавч дэргэд нь байх яагаад ч юм нэг л давчуу, халуун, хүнд санагдах ажээ. Өөр лүү нь харахгүй байхад дал мөр лүү нь ширтээд байхыг хүүхэн мэдэж өөрийн эрхгүй түүний харцыг хариулан нүд рүүгээ харуулбал дээр санагджээ. Гэтэл түүний нүдийг харахад бусад эрчүүлтэй адил ичиж зовох юм түүнд огт байхгүйг гадарлаад тун ч аягүй санагджээ. Таван минут хэртэйн дараа яасныг өөрөө ч мэдсэнгүй нэг мэдэх нь ээ энэ хүнтэй жигтэйхэн ойр дотно болчихжээ. Эргэж суухдаа цаадхыгаа арай нүцгэн гараас минь барьж аваад хүзүүг минь үнсчих юм биш байгаа гэж бодохоос айна. Тэр хоёр, хамгийн эгэл юмны тухай ярилцсан атал өөр ямар ч эр хүнээс илүү ойр дотно болсон санагджээ. Энэ чинь юү болж байна даа гэсэн маягаар Наташа Элен, эцэг хоёр луугаа харав. Элен, нэг генералтай ярилцаад харах завгүй байна, харин эцгийнх нь харцанд «Зугаатай байгаа бол болох нь тэр» гэж хэзээний хэлдэг үг нь илрэх мэт.

	Тийнхүү жаахан эвгүй байдалд орж дуугүй болсон үед ч Анатоль бүлтгэр нүдээрээ хүүхнийг харсан хэвээр байхад Наташа яриа өдөх гэж түүнээс, танд Москва ямар санагдав? гэж самбаачлан асуулаа. Наташа тэгж асуусан биш нүүр нь улайв. Тэрүүнтэй ярилцах ер нь базаахгүй хэрэг шиг Наташад санагдав. Анатоль түүнийг зоригжуулах мэтээр мишилзэв.

	— Хотод байхад аятай нь юү байгаа юм? гэж бодохоос эхлээд надад олигтой санагдаагүй. Эд аятайхан бүсгүйчүүл шүү, тийм ээ? хэмээн францаар асууснаа, — Харин одоо тун аятайхан санагдаж байна гэж түүнийг учиртайхан харж хэлээд, — Эргүүлгэн дээр очих уу, гүн-ахай? Очиж соёрхооч гэж хэлээд түүний баглаа цэцэг рүү гараа явуулж, дуугаа намсган францаар, — Таныг гүйцэх хөөрхөн хүүхэн тэнд байхгүй, оч л доо, гүн-ахайтан, барьцаа болгож энэ цэцгээ надад өгөөдөх гэв.

	Наташа түүний хэлсэн үгийг ойлгосонгүй, цаадах нь ч өөрөө хэлсэн үгээ бас ойлгоогүй, гэхдээ тэр үл ойлгогдох үгэнд нь базаахгүй санаа байсныг хүүхэн ухаарчээ. Тэгээд юү гэж хэлэхээ мэдэхгүй болоод хэлсэн үгийг нь дуулаагүй мэтээр цааш эргэв. Гэвч цааш эргэмэгцээ цаадхыгаа тун ойрхон байна гэдгийг мэдэрчээ.

	«Одоо энэ яаж байна? Ичиж зовов уу? Уурлав уу? Ая тал засах уу» гэж бодсоноо тэсгэлгүй эргэж харав. Нүд рүү нь эгц шууд харвал ойр дотно өөртөө итгэсэн, бодь сэтгэлийн мишээлт нь хүүхнийг дийлж, хариуд нь эгцлэн харсаар мишээв. Тэр хоёрыг салган хуваасан ямар ч зааг үгүй мэт санагдаад хүүхэн айлаа.

	Хөшиг дахиад л нээгдэв. Анатоль айвуу тайвуу, цовоо сэргэлэн хэвээр лоожоос гарч явлаа. Наташа саяын байсан ертөнцдөө бүр автагдаад лоождоо ирж эцгийнхээ дэргэд суулаа. Түүний нүдний өмнө болсон бүх явдал нэгэнт зүйн хэрэг мэт санагджээ, гэвч суух хүнийхээ тухай, Марья ноёгтойн тухай, хөдөө нутгийн амьдралын тухай боддог бүх бодол санаа нь ер орж ирэхгүй байгааг үзэхэд тэр бүгд аль дивангарын өнгөрсөн юм шиг санагдсаных буй заа.

	Дөрөвдүгээр үзэгдэлд нэг чөтгөр гарч өрөөсөн гараар даллан дуулж дуулж доорх банзыг нь сугалаад авахтай зэрэг тэр зүг буугаад алга болов. Наташа, Курагиныг байн байн харж Курагинаас болж сэтгэл догдлон нэг л шаналгаатай суусан учир дөрөвдүгээр үзэгдлээс энэ хэсгийг л анзаарчээ. Тэднийг театраас гарахад Анатоль дэргэд нь ирж жуузыг нь дуудаад тэднийг суулгаж өгөв. Наташийг жуузанд суулгахдаа мань хүн, түүний гарыг царвуунаас дээгүүр атгажээ. Наташа сэтгэл үймцэн догдолж, улайж баяссан царайгаар өөдөөс нь харахад цаадхын нүд гялалзан, усгал зөөлөн мишээлт тодорно.

	Наташа, гэртээ ирээд л юү болсон тухай бүгдийг нь эргэцүүлэн бодож гэнэт Андрей ноён санаанд нь орж айдас хүрч, театрт явж ирээд цай ууж суусан цаадуулынхаа дэргэд чанга дуугаар сүүрс алдсандаа царай улайж ичиж бушуухан гарчээ. «Бурхан минь! Би баларчээ! Яаж тэгж болох билээ дээ!» гэж өөртөө үглэн бодов. Тэгээд улайж минчийсэн нүүрээ хоёр гараар барин удаан суухдаа яасан ийснээ тодорхой мэдэхийг оролдовч яасан ийснээ ойлгож чадахгүй, юү гэж ухаарч мэдэрч байснаа ч ойлгож чадсангүй. Юм бүхэн харанхуй, бүдэг, аймшигтай санагджээ. Гялтганасан хүрэм өмсчхөөд хөгжмийн аяар нойтон банз дээгүүр харайж байсан хөл нүцгэн Дюнор, хүүхнүүд, өвөгчүүл, бас нүцгэлчхээд тайван омог бардам байдалтай уухайлан хашхирч байсан Элен, эдний байсан тэр их гэрэлтэй асар том танхим, тэндэх юм бүхэн Элений сүүдэрт хялбар тодорхой байсан бол одоо гав ганцаарт учир нь ойлгогдох юмгүй болжээ. «Энэ юү гэгч нь вэ? Түүнээс миний айгаад байсан маань юү гэгч вэ? Одоо миний сэтгэл зовоод байдаг чинь юү гэгч вэ?» гэж бодно.

	Наташа, бодогдсон бүхнээ шөнө ор дэвсгэртээ орсон хойноо л настай гүн-ахайд ганцаарт нь ярьж чадах байлаа. Хатуу баримталсан бүхэл үзэлтэй Соня нэг бол юү ч ойлгохгүй, нэг бол тэгж хэлсэн эссэн биш айна гэдгийг Наташа мэднэ. Тэгээд Наташа сэтгэл шаналгаад болж өгөхгүй байгаа тэр зүйлээ өөрөө ганцаар шийдвэрлэхийг оролджээ. «Андрей ноёны хайр дурлалыг би хөсөрдүүлчхэв үү, үгүй юү?» гэж өөрөөсөө асуугаад сэтгэлээ засах байдалтайгаар инээмсэглэж «Ийм юм асуудаг би яасан тэнэг вэ? Би ингэхэд яасан юм? Юү ч болоогүй шүү дээ. Би яагаа ч үгүй, түүнийг юугаар ч уриалж дуудаагүй. Хэн ч мэдэхгүй, дахин би түүнтэй уулзахаа бүр больё. Тэгэхлээр, юү ч болоогүй гэдэг маань мэдэгдэж байна, над гэмшээд байх юм алга, Андрей ноён ийм байхад ч хайр сэтгэлтэйгээ байх болно. Гэвч ийм байхад гэдэг чинь юү гэсэн үг билээ? Аяа, бурхан сахиус минь, тэр маань тэнд байгаагүй нь юү вэ! «Наташийн сэтгэл түр зуур амарсхийх боловч тэр бүхэн нь үнэн бөгөөд юү ч болоогүй гэлээ». Андрей ноёнд урьд хольцоогүй цэвэр хайр сэтгэлтэй байсан бол тэр маань үгүй болжээ гэж нэг юм хэлээд байх шиг байлаа. Тэгэхлээр нь дахиад л Курагинтай ярьж байснаа бүгдийг нь нэхэн санаж, тэр хөөрхөн, зоригтой хүн гарыг нь атган барихдаа ямаршуу царайтай, дохиотой, усгал зөөлөн мишээлтэй байсан нь тодхон ажээ.

	 


XI

	 

	Анатоль Курагиныг эцэг нь Петербургээс явуулсан учир мань хүн Москвад жилдээ хоёр түм гаруй бэлэн мөнгө үрж, мөн төдий чинээг зээлдэж аваад эцгийгээ өрөнд оруулна.

	Эцэг нь хөөцөлдөж байж олж авсан ерөнхий хамаандлагчийн хиагийн албыг Москвад хааж, тэндээс олигтойхон ханьтай болохыг оролдвол өрний чинь дундуурыг сүүлийн удаа нэг төлнө гэж хүүдээ хэлжээ. Эцэг нь түүнд Марья ноёхон, Жюли Курагин хоёрын нэгтэй суу гэж зааж өгсөн юм санж.

	Анатоль үгэнд нь орж Москвад ирээд Пьерийнд буужээ. Пьер анхандаа Анатолийг дурамжхан хүлээж авсан боловч сүүлдээ түүнд дасаж заримдаа цуг явж архи дарс уудаг, зээл нэрийдлээр мөнгө өгдөг болжээ.

	Анатолийг Москвад ирснээс хойш Москвагийн хатагтай нар бүгд түүнд хөлөө хугалчих гээд байх болсон гэж Шиншиний хэлдэг үнэн, яагаад тэгдэг болсон юм гэвэл тэр нь Москвагийн хатагтай нарыг тоохгүй, тэднийг цыган хүүхэн, франц жүжигчин хүүхнүүдээс дор үзэж франц жүжигчин хүүхнүүдийн тэргүүн Жорж авхайтан их дотно харьцаатай байдаг байж. Мань эр, Долоховынд юм уу москвагийн бусад наргианчдынд архидаж найрлахыг ганц ч алгасахгүй ордог, хэд хэдэн шөнө дараалан нойр хоолгүй архидахдаа хэнээс ч илүү архи даадаг, тэгээд дээдсийн хүрээлэнгийнхний үдэшлэг, найр хурим дээр дандаа очдог байж. Москвагийн хэд хэдэн хатагтай нартай холбогдсон гэж хэл аманд орсноос гадна найр хурим дээр очихдоо зарим хүүхнийг эргүүлдэг байжээ. Харин, ялангуяа, голдуу маанагдуу байсан баян баян хүүхэнтэй ойртдоггүй байсны дээр хоёр жилийн өмнө нэг гэрлэснийг нь түүний хамгийн дотно найз нараас өөр хэн ч мэдээгүй ажээ. Хоёр жилийн өмнө түүний хороо цэрэг Польшид нэг хэсэг байрлах үеэр польшийн нэг баян биш газрын эзэн Анатолийг охинтойгоо суулгачихсан байна.

	Анатоль төдхөн эхнэрээ хаяад хадам эцэгтээ явуулна гэж болзсон мөнгөөрөө эхнэргүй гэж тооцогдох эрх олж авчээ.

	Анатоль бол өөрийн байдал, өөрийн бие, бусдын талаар ямагт сэтгэл өег явдаг хүн. Тэгээд ингэж л амьдрахаас өөрөөр амьдарч болохгүй, амьдралдаа хэзээ ч муу юм хийгээгүй гэж зөнгөөрөө бүр үнэн голоосоо итгэж явдаг хүн. Өөрийнх нь үйл явдлыг хүн юү гэх бол, тэгж элдвээр явж байж юманд өртүүжин энэ тэр гэж бодох бодлогогүй хүн байж. Нугас шувуу усанд амьдрахаар заяагдсаны нэг адил би бол жилдээ гурван түмийг зарж нийгэмд үргэлж дээгүүр сууринд байхаар бурхнаас заяагдсан гэж мань эр хатуу итгэнэ. Ингэж хатуу итгэснээс нь болж бусад хүн ч бас үүнд нь итгээд ихсийн хүрээлэнд дээгүүр суурь эзлэхээс үгүй гэдэггүй байсан бөгөөд хөндлөн гулдгүй аль тааралдсан хүнээс мөнгө зээлдэж аваад, буцааж өгдөггүй байсан байна.

	Мөрийтэй тоглоом ч биш байсан, юү ч гэсэн хүнээс хонжчихъё гэсэн бодол түүнд хэзээ ч байгаагүй, хожигдлоо гээд ч хулчийдаггүй. Түүнд нэр алдар гэж сүйд болох зан байсангүй. Хүн юү гэж ч өөрийнх нь тухай бодсон огт тоодоггүй. Нэр хүнд гэж бүр ч сүйд болдоггүй байж. Албан тушаалдаа хэд удаа гэм хийж эцгийнхээ уур хилэнг хүргэж байсан ба бүхий л ёс төр гэгчийг дооглодог байжээ. Харамч зангүй учир хүний гуйсныг өгч л орхино. Ганц дуртай юм гэвэл зугаа цэнгэл, хүүхэн хоёр, ийм юманд дуртай гээд бузар, муухай нь юу байгаа юм гэж бодох учраас дуртай юмаа өөртөө хангахад бусдад ямар холбогдолтой болох вэ гэдгийг боддоггүй болохоор өөрийгөө өө сэвгүй хүн гэж үзэж өөдгүй, муу улсыг чин үнэнээсээ зэвүүцэн сэтгэл тайван, толгой дээгүүр явдаг хүн юм.

	Өршөөх бол уу гэсэн найдлагад түшиглэн архичин завхай бүсгүйчүүл өөрсдийгөө гэмгүй улс гэж нууц ухаардаг явдал бас тийм архичин завхай эрчүүлд ч байдаг байна. «Хайрлаж дурлах нь их олон байсан болохоор энэ бүсгүйг яаж байсан ч өршөөнө, тэгэхлээр зугаа цэнгэл их хөөцөлдсөн энэ эрийг ч өршөөнө».

	Хөөгдөж цөлөгдөж, перс орноор баахан хөглөж яваад энэ жил Москвад дахин үзэгдэх болж мөрийтэй тоглоом, архи дарс хөөцөлдөн ужид цэнгэл хийдэг Долохов петербургийн хуучин найз Курагинтайгаа дотносоод түүнийгээ өөрийн зорилгод ашиглах болсон ажээ.

	Долоховыг ухаантай, овсгоотойд нь Анатоль хайрлана. Өөрт нь мэдэгдэлгүйгээр мөрийтэй тоглоомдоо баян залуучуудыг татаж оруулахын тулд Долохов, Анатоль Курагины нэр төр, гарал язгуур, танил талыг ашиглаж өөрөөр нь тоглоом хийдэг байж. Анатолийг ингэж хэрэглэж ашиглах гэсэн зорилгоос гадна хүний дур зоргыг жолоодон хөтлөх ажил бол Долоховын эдлэх жаргал, сурсан зан, хэрэгцээ ажээ.

	Наташа, Курагинд хүчтэй сэтгэгдэл төрүүлжээ. Театраас хариад үдшийн хоолоо зооглох зуур, тэр бүсгүйн гар, мөр, хөл, үс сайхныг Долоховт андахгүй мэддэг хүний байдлаар яриад түүний хойноос хөөцөлдөхөөр шийдсэн тухайгаа зарлажээ. Үйлдэж явдаг юм болгоноо юунд оруулдаг бол гэж хэзээний боддоггүй Анатоль тэр хүүхнийг эргүүлж байж юунд оруулах бол гэж бас бодсон ч үгүй мэдсэн ч үгүй.

	— Хөөрхөн хүүхэн, найз минь, харин бидний тухай дуугүй яваарай гэж Долоховт хэлэхэд Анатоль:

	— Үдийн зоогт урь гэж эгчид хэлье. Тэгэх үү, аан? гэв.

	— Хүнд очтол нь хүлээзнэсэн дээргүй юү...

	— Би хүүхнүүдэд биширдэг гэж Анатоль францаар хэлээд, 

	— Чи мэднэ газар, одоо алдаж орхих нь байна шүү дээ гэхэд Анатолийн гэрлэж явсныг мэдэх Долохов, 

	— Чи ч хүүхнээс болж үзсэн хүн шүү дээ. Сайн л бодоорой гэв. Анатоль амгалангаар инээмсэглэж:

	— Хоёр удаа ч бүр болохгүй хэрэг тийм үү? гэв.

	 


XII

	 

	Театрт очсоныхоо маргааш Ростовынхон хаашаа ч явсангүй. Гаднаас хүн хар ч ирсэнгүй. Марья Дмитриевна, Наташаас нууцлан эцэгтэй нь нэг юм ярилцаж байв. Тэр хоёр, өвгөн ноёны тухай ярилцаж, ямар нэг юмны талаар ухаан сийлж байна гэж Наташа гадарлаад сэтгэл нь зовж гомдов. Андрей ноёныг одоо л юу юугүй хүрээд ирнэ гэж бодоод тэр өдөр Вздвиженки руу ирж үү үгүй юү мэдээд ир гээд хоёр ч удаа хүн явуулсан байна. Цаадах нь ирж өгдөггүй, тэгэхлээр анх ирснээсээ одоо бүр хэцүү санагдах болж. Наташа тэсгэлгүй хүлээж гуниглах зовлон дээр нь Марья ноёхой ба өвгөн ноёнтой уулзсан базаахгүй зүйлийг санахаас бүр зовлон нэмэгдэж, ер нь шалтгаан үл мэдэгдэх байдлаар нэг л айж, зовоод байх болжээ. Эсхүл тэр хэзээ ч ирэхээсээ өнгөрлөө, эсхүл ирэхээс нь өмнө нэг юм надад учирна гэж бодогдоод байх болж. Урьдын адил түүний тухай удтал тайван бодож сууж чадахаа больжээ. Түүний тухай бодож эхэлмэгц нь л өвгөн ноёны тухай Марья ноёхойн тухай, сүүлийн удаа үзсэн жүжиг бас Курагин бодогдож самуураад болохыг байжээ. Дахиад л би л гэм хий лүү. Андрей ноёнд өгсөн хайр сэтгэлээ эвд лүү яалаа гэж өөрөөсөө асуугаад бас өөрт нь үл ойлгогдох аймаар байдлыг үүсгэж чадсан тэр хүний хэлж байсан үг бүрийг, хөдөлгөөн зангалт бүрийг, нүүрийнх нь өнгөн дээр илэрч байсан шинж төрх бүрийг нэгд нэгэнгүй нэхэн санахад хүрч байлаа. Гэрийнхэн нь Наташийг хэзээ хэзээнээс илүү сэргэлэн цовоо байна гэж санах боловч үнэндээ урьдынхаасаа тийм их тайван, жаргалтай байгаа хэрэг огт биш байлаа.

	Хишиг өдрийн өглөө Марья Дмитриевна өглөөний мөргөлд очихдоо Могильц дээрх Успенийн жаст зочдыгоо урьжээ. Марья Дмитриевна өөрийн чөлөөт сэтгэлээрээ бахадсан янзтай:

	— Би энэ загварын сүмд дургүй. Энд тэндгүй ганц янзын бурхантай байдаг юм. Манайхны лам сайхан хүн бий, сайхан үйлчилнэ ариун явдалтай, аягач ч гэсэн өөрцгүй. Үүнээс болоод юү базаах вэ, концерт тоглож байна уу? Эрхэлж маяглахаас өөр юмгүй болохоор нь дургүй хүрдэг юм гэлээ.

	Марья Дмитриевна хишиг өдөрт дуртай, сайхан ч өнгөрөөж чаддаг хүн. Бямбад гэр орноо цэмцийтэл угааж цэвэрлэнэ, өөрөө ч бусдаараа ч тэр ажил хийлгэхгүй. Бүгдээрээ гоёл ёслолын хувцас хунараа өмсчхөөд мөргөл хийнэ. Бурхны зоог дээр нэмэлт хийж хүмүүстээ архи, шарсан галууны мах буюу гахайн мах өгнө. Энэ өдөр Марья Дмитриевнагийн нүүр царайнд баяр ёслолын хувиршгүй дүр салшгүй байх учир үүнээс давах баяр ёслолын шинж байдал гэж тэр гэрт байхгүй байдаг ажээ.

	Өглөөний мөргөлийн дараа кофе цай ханатлаа ууцгаасны дараа Марья Дмитриевнад жууз бэлэн шүү гэж айлтгахад айлд очихдоо өмсдөг баяр ёслолын том алчуураа тавьж суудлаас босоод Наташийн тухай ярьж учраа олохын тулд Николай Андреич Болконский ноён дээр очлоо гэж зарлав.

	Марья Дмитриевнаг явснаас хойш Шальма авхай нэгэн оёдолчныг Ростовынхон дээр ирүүлэхэд Наташа зочны өрөөтэй залгаа нэг өрөөний үүдийг нээж их зугаатай санагдан шинэ шинэ бошинзын хэмжээ дамжаа авах ажлаар оролдлоо. Ханцуйг нь ч залгаагүй дөнгөж шидсэн бошинзын их биеийг Наташа өмсөөд ар нь ямаршуу болсныг харах гээд толгойгоо эргүүлэн толинд харж байтал зочны өрөөнд эцэг нь бас, бүсгүй хүний дуугарах сонстоход Наташа царай улайжээ. Тэр бол Элений дуу байжээ. Хэмжээ авч байсан бошинзынхоо их биеийг тайлж амжаагүй байтал үүд нээгдэж Безухова гүн-ахай орж ирээд усгал номхноор инээмсэглэх бөгөөд өндөр захтай бараандуу цэнхэр ягаан өнгийн хилэн бошинзтой байв.

	— Сэтгэл зүрх гижигдэгч минь! гэж нүүр улайсан Наташад хандаж францаар хэлээд, — Гоо үзэсгэлэнтэйеэ мөн ч! гэж бас францаар хэлэв. Тэгээд хойноосоо орж ирсэн Илья Андреичид хандаж:

	— Гүн-еэ гуай минь, арай боломгүй хэрэг хийж байгаа юм биш үү, та чинь, юү гэсэн хэл вэ, Москвад байж хаашаа ч гарахгүй байна гэдэг чинь! Би та нараас салахгүй дээ! Өнөө орой манайд Жорж авхай шүлэг уншина, цөөн хүн цуглана, хэрэв та Жорж авхайгаас илүү хөөрхөн охидоо аваачихгүй бол би шалтгаан сонсохгүй шүү. Нөхөр минь Тверь рүү явчхаад түүнээс биш нааш нь түүнийг явуулалгүй яах вэ. Заавал ирээрэй, заавал шүү, есөн цагт гээд өөрийг нь хүндэтгэн хажуудаа суусан өнөөх танил оёдолчинд толгой дохиод хилэн бошинзынхоо хуниас нугалааг гоёмсгоор дэлгэн толины дэргэдэх түшлэгтэй сандал дээр сууж Наташийн гоо үзэсгэлэнг зогсолтгүй гайхан, эелдэг цовоолгоор зогсоо зайгүй ярьсаар байлаа. Бас бошинзын нь үзэмжийг магтаад Парисаас авчруулсан өөрийнхөө en qaz metallique38 шинэ бошинзыг магтаж ийм бошинзтой болохыг Наташад зөвлөв.

	— Ер нь чамд ямар ч хувцас таарах юм байна, хөөрхөн минь гэж хэлэхэд Наташийн нүүрээс баярын инээмсэглэл арилсангүй. Урьд хавьтаж боломгүй ихэмсэг хатагтай мэт санагдаж байсан нь одоо өөрт нь ийм сайн байгаа энэ хонгор ааш зантай Безухова гүн-ахайн магтаалд Наташа магнай тэнийн нар нь мандах шиг боллоо. Наташа бүр сэргэж, ийм хөөрхөн ийм бодь сэтгэлтэй энэ бүсгүйд бараг хайртай болчих шиг санагджээ. Элен ч гэсэн Наташийг магтан гайхаж сэтгэлийг нь хөгжөөн баясгахыг чин үнэн хүсэж байлаа. Анатоль түүнийг Наташатай уулзуулж өгөхийг гуйсан учир зориуд Ростовынхон дээр ирсэн хэрэг. Дүүгээ Наташатай уулзуулах бодол түүнд таатай санагджээ.

	Наташа Петербургт байхдаа түүнээс Борисыг хөндийрүүлсэнд нь Элен баахан гоморхох боловч харин одоо тэр тухай бодохыг ч больж Наташад сайн сайхныг хүсэж байжээ. Тэгээд Ростовынхноос салж явахдаа өөрийн protégée-г дуудаж хажуу тийш аваачаад хэлсэн нь:

	— Дүү маань, өчигдөр манай үдийн хоолонд ирсэн юм, тэгсэн чинь юү x идэж уухгүй таныг яриад санаа алдаад байдаг, — Бид бүр элгээ хөштөл инээлдсэн, гоо үзэсгэлэнт минь гэснээ францаар цаадах чинь чамд ухаангүй дурлажээ, үнэхээр ухаангүй дурлажээ гэхэд Наташа ийм үг сонсоод царай минчийтэл улайв.

	— Яасан их улайх юм, яасан их улайх юм, миний үзэсгэлэнт заавал ирээрэй гэснээ францаар: — Хэрэв үзэсгэлэнт минь, та өөр хүнд хайр сэтгэлтэй байлаа ч гэсэн тэр чинь ингэж өөрийгөө түгжээд суух шалтгаан болох ёсгүй. Тэр ч байтугай та сүйт хүүхэн байлаа гэхэд, тантай суух хархүү чинь таныг уйдаж үхэж байснаас ихэс дээдсээр явж байсан дээр л гэх байх гэлээ. «Ингэхлээр намайг сүйт хүүхэн гэж мэдэж байна, тэр шударга Пьер тэр тухай ярилцаад хөхрөлдсөн байх нь ээ. Ингэхлээр энэ бол зүгээр юм байна» гэж Наташа бодож дахиад л Элений нөлөөнд урьд аймшигтай санагддаг байсан юм нь энгүүн ердийн юм шиг санагдах болжээ. «Ийм grande dàme39 ийм сайхан хүүхэн намайг сэтгэлээсээ хайрлаж байгаа хэрэг. Яалаа ч гэж наргиж хөгжилдөхгүй байх билээ?» гэж Наташа бодохдоо гайхсан дүрлийсэн нүдээр Эленийг харжээ.

	Үдийн хоол болох шахаж байхад Марья Дмитриевна өвгөн ноёнд дийлдсэн бололтой дуу цөөнтэй, ширүүн царайтай ирлээ. Тэр мөргөлдөөнд сэтгэл нь дэндүү догдолсон учир юү болсон тухайгаа айвуу тайвуу ярьж чадахгүй байлаа. Гүн-еэгийн асуухад цөм эсэн мэнд маргааш ярина гэжээ. Безухова гүн-ахай ирж, үдэшлэгт урьсан тухай сонсоод Марья Дмитриевна ингэж хэлэв.

	— Безуховатай хүзүү сээр холбох би дургүй, та нар ч хэрэггүй биз гэснээ Наташад хандаж, — Хэрэв очно гэж ам алдсан бол яв даа, жаал мартагнана биз гэж нэмж хэлэв.

	 


XIII

	 

	Илья Андреич гүн, охидоо аваад Безухова гүн-ахай дээр очжээ. Тэр үдэшлэг дээр мунгүй олон хүн цуглажээ. Тэгэхдээ голдуу Наташийн үл таних хүмүүс байлаа. Тэр хүмүүсийн ихэнх нь эрээ цээр багатай гэж нэрд гарсан тийм эрчүүл, хатагтай нар байсанд Илья Андреич гүн сэтгэл дундуур байв. Жорж авхай зочлох өрөөний буланд зогсоно, түүний дэргэд залуучууд бөөгнөрнө. Хэдэн франц хүн байсны дотор Эленийг ирснээс хойш гэрийнх нь хүн болсон Метивье байлаа. Илья Андреич гүн, хөзөр тоглохгүй, охидоосоо холдохгүй байж байгаад Жоржийн үзүүлэх юмыг дууслаа гэмэгц явахаар шийдсэн ажээ.

	Анатоль, Ростовынхны орж ирэхийг хүлээн үүдэн дээр байсан бололтой. Мань эр, гүн-еэтэй мэндэлмэгцээ Наташа руу очиж хойноос нь дагалдав. Наташа түүнийг үзээд театрт байсан шигээ үүнд би таалагдаж байна гэсэн онгирох бодол үүсэж, тэр хоёрын хооронд ёс суртахууны зааг халхавч үгүй болохоос орогнон айх байдал үүсжээ.

	Элен, Наташийг баярлан хүлээж аваад өөрийнх нь хөөрхнийг гоёл чимлийнх нь гоо сайхныг чанга дуугаар магтан гайхав. Тэдний ирсэн даруй Жорж авхай хувцас хунараа сольж өмсөхөөр өрөөнөөс гарч одов. Зочны өрөөнд сандал авчран тавьж, суудал эзэлцгээв. Анатоль, Наташад нэг сандал ойртуулж тавиад хажууд нь суух гэхэд Наташаас нүд салгалгүй харж байсан гүн-еэ хажууд нь суув. Анатоль ард нь суув.

	Олон хонхортой булцгар гартай, нэг мөрөн дээрээ том улаан алчуур тавьсан Жорж авхай гарч ирээд сандлын хооронд үлдээсэн хоосон зайд ер бишийн байдалтай зогсоход хүмүүс шивнэлдэн магтан шагших нь сонстов.

	Жорж авхай хүмүүсийг ёозгүй ширүүн харснаа францаар ямар нэгэн шүлэг уншиж эхлэх бөгөөд түүн дотор нь төрсөн хүүдээ дур сэтгэлтэй болсон нүгэлт хайр сэтгэлийн тухай гарч байна. Заримдаа дуугаа чангалж, заримдаа шивнэж заримдаа толгой өлийлгөн зогсож нүд бүлтийлгэн сөөнгөтөн өгүүлнэ.

	— Adorable, divin, délicieux40 гэх дуу тал бүрээс сонстоно. Наташа, тэр тарган Жоржийг харах боловч өөрийнхөө өмнө болж буй юмнаас юу ч олж сонсохгүй, үзэхгүй юу ч ойлгохгүй, гагцхүү урьдынхаас хавьгүй алс, юу нь сайн, юу нь муу, юу нь зүй, юү нь зүй бус болохыг мэдэж болшгүй тийм хачин, ухаан жолоо нь алдагдсан ертөнцөд дахиад эргэшгүй орчихсон мэт санагдана. Ард нь Анатоль ойрхон сууж байгаагаас нэг юм болно гэж Наташа айн хүлээнэ.

	Эхний бүлэг дуусахад хүмүүс бүгд суудлаас босож, Жорж авхайг тойрон бахдан биширч байгаагаа илэрхийлэв.

	— Яасан сайхан бэ! гэж Наташа, бусдын адил суудлаас босож жүжигчин хүүхний зүг тэмүүлэн явах эцэгтээ хэлэхэд Наташийн араас явж байсан Анатоль, 

	— Би таныг харсаар мэдсэнгүй. Ta их гоо үзэсгэлэнтэй хүн, таныг үзсэн цагаас хойш би дандаа... гэж Наташа ганцаараа л сонсож чадах яг тийм үед хэлэв.

	Гүн-еэ, охин дээрээ эргэж ирээд, 

	— Оч оч, Наташа. Яасан сайхан бэ! гэлээ.

	Наташа юу ч хэлэлгүй эцгийнхээ дэргэд очиж асуусан гайхсан нүдээр эцэг рүүгээ харав.

	Жорж авхай дахиж хэдэн шүлэг уран уншаад явчхаад Безухова гүн-ахай хүмүүсийг зочны өрөөндөө урив.

	Гүн-еэ явахыг хүссэн боловч морин дэл дээгүүр зохиосон найр наадмыг минь битгий уруу татаж үзээч гэж Элен гуйгаад салсангүй, тэгээд Ростовынхон үлджээ. Анатоль, Наташийг вальс бүжигт урьж бүжих зуур бие, гарыг нь атган барьж, дур булаам хүн юм та, би танд дур сэтгэлтэй болчхоод байна гэжээ. Экосез бүжиг хийхэд тэр хоёр бас хоёулхан үлдэн босож хийх үед Анатоль түүнд юм хэлэлгүй, хараад л байжээ. Вальс хийж байх үед түүний хэлсэн үг арай зүүд байсан биш байгаа гэж Наташа эргэлзэж байтал нэгдүгээр дүрслэлийн шувтаргаар тэр бас л гарыг нь атган базав. Наташа айсан нүдээр түүнийг харваас цаадхын эелдгээр харж инээмсэглэхүйд өөртөө итгэсэн эелдэг зөөлөн байдал ил байхад Наташа үг хэлэх гэсэн хэр нь үгээ хэлж чадсангүй, нүд буулгав.

	— Надад битгий ийм юм ярь, би сүйтэй, өөр хүнд хайр сэтгэлтэй хүн гэж Наташа дуржигнуулаад өөдөөс нь харахад Анатоль зовсон шинжгүй, тийм үг сонссондоо ч горойсон шинжгүй байлаа.

	— Энэ тухай надад ярих хэрэггүй шүү. Надад ямар хэрэг байх вэ? Би танд ухаан жолоогүй дурлаж байна. Таныг би сэтгэл булаам гэснээр би буруутай гэж үү? хоёул эхлээд... гэж Анатоль хэлэв.

	Наташа сэтгэл сэргэсэн, түгшсэн янзтайгаар нүдээ бүлтийлгэн айсан байдалтай эргэн тойрноо харвал өөрөө урьд урьдынхаасаа цовоо сэргэлэн болсон санагджээ. Тэр орой юу юу болсныг бараг мэдсэнгүй өнгөрчээ. Экосез, гросфатер бүжиг хийсэн, эцгээ харья гэхэд байзная гээд үлдэж байсан. Хаа ч очсон, хэнтэй ч ярьсан тэр нүд салгалгүй хараад байсныг мэдэж байна. Дараа нь, бие засах газар орж бошинзоо засъя гэж эцгээсээ гуйгаад явахад хойноос нь Элен дагаж дүү маань чамд дурлачхаж гэж инээж хэлсэн, дивантай жижиг өрөөнд Анатольтой дахин тааралдахад Элен нэг тийшээ алга болоход тэр хоёр хоёулхан үлдэж Анатоль гарыг нь барьж аваад эелдэг зөөлөн хоолойгоор, 

	— Би танайд очиж чадахгүй, тэгээд би тантай дахин хэзээ ч уулзаж чадахгүй болох гэж үү? Би танд ухаан жолоогүй дурлаж байна. Хэзээ ч дахин үгүй гэж үү? гээд явах замыг нь хааж нүүрээ нүүрт ойртуулав.

	Эр хүний гялалзах том нүд маш ойрхон байх тул тэр нүднээс өөр юу ч харагдахгүй болжээ.

	— Натали?! гэж тэр дуугаран гарын нь хэн нэгэн хүн өвдтөл базаж, — Натали?! гэв.

	«Би юү ч ойлгохгүй байна, хэлэх юм над алга» гэж хүүхний нүдний харц хэлж байна.

	Халуун уруул уруулд нь наалдахад тэрхэн агшинд өөрийгөө яасан ч чөлөөтэй хүн гэж хүүхэн бодож эхлэхэд Элений хөл, бошинзын чимээ сонстов. Наташа, Эленийг нэг харснаа царай улайж, бие чичрэн, түүнийг айсан асуусан янзтай хараад үүд рүү явав.

	— Ганц үг, ганцхан үг, бурхан хараг гэж Анатоль францаар хэлэхэд хүүхэн зогссон нь түүний хэлэх гэсэн үгийг дуулж аваад тэр үгээр юү болсон тухайгаа тайлбарлуулж, өөрөө ч хариуг нь өгөх хэрэгтэй байлаа.

	— Натали, ганц үг, ганцхан үг хэлье гэж тэр францаар давтан чухам юу гэж хэлэхээ мэдэхгүй байгаа бололтой, Эленийг тэр хоёрын дэргэд иртэл тэр үгээ давтан хэлсээр байлаа.

	Элен, Наташийн хамт дахин зочны өрөөнд орохоор гарав. Ростовынхон оройн зоог идэлгүйгээр явжээ.

	Буцаж ирээд Наташа шөнөжин нойр хулжиж Анатоль, Андрей ноён хоёрын алинд хайр сэтгэлтэй болов? гэсэн шийдвэрлэшгүй асуудалд тарчлан шаналжээ. Андрей ноёнд хайр сэтгэлтэй, хайр сэтгэл хэчнээн хүчтэй байснаа санаж байна. Гэтэл Анатольд бас хайр сэтгэлтэй байгаадаа бас эргэлзэхгүй байна. «Тиймгүй бол хаанаас ингэх вэ дээ? гэж бодоод, — Тийм болсон хойно би түүнтэй салах ёс гүйцэтгэхдээ мишээхэд нь мишээсэн. Нэгэнт тийм байдалд хүрсэн болохоор би харсан анхныхаа минутаас түүнд дур сэтгэлтэй болсон хэрэг. Номхон, ариун санаатай, сайхан хүн болохоор нь дур сэтгэлээ өгөхгүй байж болсонгүй дээ. Түүнд, бас өөр нэг хүнд дур сэтгэлтэй болчхоод байгаа би чинь яах хэрэг вэ?» гэж дотроо үглэн энэ мэтийн аймшигт асуудалд хариу өгч чадахгүй байлаа.

	 


XIV

	 

	Хөл хөдөлгөөнтэй бас л нэг өглөө ирэхэд хүн бүр хөдөлж, хөөр яриа дэлгээд оёдолчин хүүхнүүд бас ирж, Марья Дмитриевна мөн л гарч яваад цай уу гэж дуудлаа. Наташа, өөр лүүгээ чиглэсэн бүх харцыг багтаан авах гэсэн юм шиг нэг их том нүд дүрлийлгэн хүн бүрийг сэтгэл тайвангүй харахдаа хэзээний байдаг хэвээрээ байгаа юм шиг харагдахыг хичээнэ.

	Марья Дмитриевна өглөөний зоогийн дараа (энэ бол түүний хамгийн сайхан цаг юм) түшлэгт сандал дээрээ суугаад Наташа, өвгөн гүн хоёрыг дууджээ.

	— За, найз нар минь, би бүгдийг эргэцүүлэн бодож үзлээ, одоо би та нарт зөвлөгөө өгье. Би өчигдөр Николай ноёныд очоод ирснийг та нар мэдэж байгаа, түүнтэй ярилцсан... загнах санаатай байна лээ. Хашхичлаа гээд чи надаас ямар илүү гарав гэж би түүнд бүгдийг нь хэлсэн! гэв.

	— Тэгээд юү гэж байна? гэж гүн гуай асуухад Марья Дмитриевна:

	— Тэр үү? Солиорч... үг сонсох ч хүсэлгүй байна, юу ч гэж хэлэх вэ дээ, энэ муу охиныг л тарчлаачихлаа. Ажил хэргээ дуусгаад л Отрадное руугаа явж очоод тэндээ хүлээсэн дээр гэж би та нарт зөвлөх байна... гэхэд, 

	— Ай, үгүй! гэж Наташа дуу алдав.

	— Тийм биш, яваад, тэндээ хүлээж бай. Хэрэв хүргэн хүү одоо наашаа ирж гэм хэрүүл доруулгүй өнгөрөх гэж байхгүй, харин эцэгтэйгээ ганцаар ярилцаж учраа олоод та нар дээр очно шүү дээ гэж Марья Дмитриевна хэлэв.

	Илья Андреич тэр саналын зүйтэй болохыг дор нь ухаараад зүйтэй гэлээ. Хэрэв өвгөн зөөлөрвөл бүр хожим түүнийг Москвад юм уу Халзан ууланд байхад нь очвол бүр ч сайн, тэгэхгүй бол дур зоргоос нь гажиж гэрлэх ажлыг гагцхүү Отрадноед хийж болно.

	— Чин үнэнийг хэлэхэд түүн дээр охиноо авч очдог л харамсалтай юм болсон доо гэж өвгөн гүн хэлэв.

	— Үгүй, юуг нь харамссан юм? Энд ирсэн байж, тоомсоргүй өнгөрч болохгүй байсан шүү дээ. Харин хүсэлгүй байгаа нь түүний л дур гэж Марья Дмитриевна хэлээд нарийн эдлэлийнхээ хайрцагт нэг юм эрж, — Инж нь бэлэн байгаа, харамсаад байх юм танд юу байх вэ, бэлдэж амжаагүй юм байвал би бэлдээд явуулчхамз. Та нарыг явуулах надад харамсалтай ч гэсэн яая гэх вэ, бурхан өршөөг, явцгаа даа гэснээ хайрцаг дотроос эрсэн юмаа ололгүй Наташад өгч, — Марья ноёхойгоос ирсэн захидал. Чамд ч бичсэн юм байна лээ. Хөөрхий ёстой үйлээ үзэж байгаа амьтан даа! Чамд хайргүй байна гэж бодох вий гээд л айж байгаа юм байдаг шүү гэв.

	— Тэр ч над дургүй хүн байдаг шүү гэж Наташа хэлэхэд Марья Дмитриевна:

	— Дэмий юм битгий ярь гэж зандрав.

	— Хэнд ч итгэхгүй, тэр чинь надад мууг нь би мэдэж байна гэж Наташа тэр захидлыг авангаа зоригтой хэлэхэд нүүрт нь хатуу хорсголонтой төрх илрэхийг Марья Дмитриевна хараад хөмсөг зангидав.

	— Чи, эжий минь, тэгж бүү хариул. Миний хэлсэн үнэн шүү. Хариу бич.

	Наташа хариу юм хэлэлгүй өрөөндөө ороод Марья ноёхны захидлыг уншжээ. Марья ноёхон бичихдээ та бид хоёр учраа ойлголцоогүйгээс би цөхрөлийн байдалтай байна. Эцэг маань ямар ч санаа бодолтой байлаа гэсэн би ахынхаа сонгож олсон хүнд заавал хайртай байх ёстой, түүний аз жаргалын төлөө юугаа ч хайрлахгүй зүтгэхэд бэлэн байгаад минь итгэж үзээрэй гэж бичжээ.

	«Түүнээс гадна, миний эцэг танд муудаа чингэсэн биш юм шүү. Бие муутай, өвгөн хүнийг өршөөж үзээрэй уг нь агуу сэтгэлтэй сайн хүн, хүүгийнхээ жаргал нь болох хүнд хайртай байх хүн шүү» гэж бас бичсэн байлаа. Дахин нэг уулзах бололцоотой цагийг надад товлооч гэж Наташийг Марья ноёхон гуйжээ.

	Наташа тэр захидлыг уншиж үзээд хариу бичихээр бичгийн ширээнд суув. «Chère princesse41» гэж түргэн бичээд зогсчхов. Өчигдрийн болсон бүх явдлын дараа цааш нь тэр юү гэж ч бичих билээ дээ? «За, за энэ бүхэн байсан болсон л хэрэг, одоо бүгд өөр болжээ» гэж тэр захидлаа бичиж байхдаа, — Больдог хэрэг үү? Нээрэн болих хэрэгтэй гэж үү? Аймшигтай хэрэг шүү!..» гэж бодсоноо ийм аймшигтай юм бодож суухын оронд Соня дээр очиж түүнтэй цуг хээ угалзны учрыг олохоор оролдов.

	Үдийн хоолны дараа Наташа өрөөндөө орж дахиад л Марья ноёхны захидлыг авч үзэв. «Бүгд ингээд шувтарга боллоо гэж үү? Энэ бүхэн ийм түргэн тохиолдоод урьдын бүх юмыг маань устгачихлаа гэж үү?» гэж бодлоо. Андрей ноёнд хэчнээн их хайр сэтгэлтэй байснаа нэхэн санаж бас ч Курагинд хайр сэтгэлтэй болсноо ухаарлаа. Өөрийгөө Андрей ноёны эхнэр болсон гэж тодорхой бодож үзлээ, түүнтэй жаргалтай амьдарч байна гэж бодол санаандаа зөндөө олон удаа сэтгэн бодсоноо дүрсэлж үзлээ, сэтгэл хөдлөн догдлохдоо өчигдөр Анатольтой уулзаж учирснаа нэхэн санав. «Яагаад аль аль нь байж болдоггүй билээ? Тийм байж болдог сон бол би ёстой аз жаргалтай байх сан, гэтэл одоо би заавал нэгийг нь сонгож авах ёстой байна, аль нэггүйгээр нь би жаргалтай байж чадахгүй. Юү болсныг Андрей ноёнд хэлсэн ч нуусан ч нэг адилхан боломжгүй юм. Харин үүнтэй эвдэрсэн юм огт байхгүй. Гэвч Андрей ноёнд хайр сэтгэлтэй байж ийм удчихаад адаг сүүлд нь тэр хайр сэтгэлээсээ эгнэгт хагацах болно гэж үү?» гэх мэтээр Наташа заримдаа бүр учраа олохоо больчхоод бодож сууна.

	— Хатагтай гэж өрөөнд орж ирсэн хүүхэн шивнэх төдий нэг л учиртай байдлаар хэлээд, — Нэг хүн намайг дамжуулж өг гэсэн юм гээд захидал өгөв. Хатагтай минь, христосын төлөө... гэж тэр хүүхний хэлж байхад Наташа юм ч бодолгүй шууд лацыг нь ховхолж задлаад Анатолиос ирсэн хайр дурлалын тэр захидлыг уншаад ганц ч үгийг нь ойлгоогүй мөртөө энэ бол түүнээс ирсэн захидал, өөрийнхөө хайр дуртай болсон хүнээс ирсэн захидал гэдгийг л ойлгожээ. «Нээрэн, энэ эмэгтэй хайр сэтгэлтэй болжээ, түүнээс биш ийм юм хаанаас болох вэ? Түүнээс биш яалаа гэж түүнээс ирсэн хайр сэтгэлийн захидал гарт нь байх билээ?» гэж бодов.

	Анатолийн төлөө Долоховын зохиосон тэр хайр сэтгэлийн халуун үгтэй захидлыг Наташа чичирхийлэх гараараа барин уншихдаа өөрийнхөө мэдэрч ухаарч байсан бүх зүйлийн цуурай байна гэж санажээ.

	«Эсхүл таны хайрыг хүртэх, эсхүл үхэх — ингэж миний хувь тавилан өчигдөр оройноос шийдэгдлээ. Надад өөр гарцаа алга» гэж уг захидлын үг эхэлжээ. Тэгээд цааш нь бичихдээ, эцэг эх чинь таныг надад өгөхгүйг би мэдэж байна үүний нууц шалтгааныг өөрт чинь л хэлж өгч чадна, харин өөрөө надад хайр сэтгэл байж гэм түүнийгээ зөвшөөрч байгаа бол ямар ч хүч бид хоёрын жаргалд саад болж чадахгүй. Хайр сэтгэл хамгийг ялна. Босгож аваад хорвоогийн хязгаарт аваачна гэжээ.

	Наташа тэр захидлыг хорь дахь удаагаа уншаад түүний үг бүрд гүнзгий утга санаа буй хэмээн эрж эрж «Нээрэн би түүнд хайр сэтгэлтэй байна, нээрэн!» гэж боджээ.

	Тэр орой Марья Дмитриевна Архаровынхныд очиж хатагтай нарыг өөртэйгөө хамт явъя гэжээ. Наташа толгой өвдөж байна гэж шалтаглаад хоцорчээ.

	 


XV

	 

	Соня үдэш орой болсон хойно буцаж ирээд Наташийн өрөөнд орвол Наташа хувцастайгаа диван дээр унтаж байхыг үзээд гайхав. Дэргэдэх ширээ дээр нь Анатолиос ирүүлсэн захидал дэлгээстэй байв. Соня тэр захидлыг авч уншлаа.

	Уншихдаа унтаж буй Наташа руу харж, тэр уншиж буй юмныхаа тайлбарыг нүүр царайд нь эрэх боловч илэрч олдох юмгүй байлаа. Нүүр царай нь усгал номхон, баяр баясгалантай харагдана. Сонягийн царай цайж, айж чичрэн багтрах шахахдаа хэнхдэгээ дарж түшлэгт сандал дээр суугаад асгартал уйлав. «Би яагаад юу ч олж үзсэнгүй вэ? Ингэж газар авхуулчих гэж байх уу даа? Андрей ноёнд хайртай байснаа больчихлоо гэж үү дээ? Курагиныг яагаад ингэж давруулав аа? Тэр бол залилан мэхлэгч, хорлогчин муу хүн, хараажаар тийм хүн. Энэ тухай Nicolas хөөрхий муу Nicolas мэдээд яах бол? Урждар, өчигдөр, өнөөдөр нэг л догдлонгуй, шийдэмгий, ер бишийн царайлаад байсны учир нь энэ байж. Гэхдээ тэрүүнд хайр сэтгэлтэй боломгүй юм даа! Хэнээс ирснийг нь мэдэлгүй энэ захидлыг задалчихсан байлгүй. Тэгээд гомдоо биз. Ингэх ёсгүй хүн шүү дээ!» гэж Соня бодлоо.

	Соня нулимсаа арчиж босоод Наташийн дэргэд очиж бас л нүүрийг нь ажиж үзлээ.

	— Наташа аа! гэж Соня аяархан дуудахад Наташа сэрж Соняг харав.

	— Буцаад ирээ юү? гээд сэтгэлээ хөдөлсөн үед эрс шийдэмгий эелдэг зөөлөн байдаг зангаараа найзыгаа тэврэв. Гэтэл Сонягийн царай зовсон байдалтай байхыг ажаад Наташийн царайд зовох сэжиглэх шинж тодров.

	— Соня, чи энэ захиаг уншаа юу?

	— Уншсаан гэж Соня аяархан хэлэв.

	Наташа сэтгэл бадрангуй мишилзэв.

	— Тийм ээ, Соня би чамаас нуугаад яах вэ, нуугаад явж чадах ч үгүй нь! Бид хоёр бие биедээ хайр дуртай болсон чи мэдсэн үү! Соня минь тэр ингэж бичжээ... Соня... гэхэд нь Соня чихэндээ итгэж ядан Наташийн өөдөөс дүрлийн харж, 

	— Болконский яах вэ? гэлээ.

	— Ай, Соня, ай чи намайг хэчнээн жаргалтай байгааг мэддэг ч болоосой! Чи хайр сэтгэл гэдгийг мэдэхгүй байна... гэж Наташа хэлэхэд Соня, 

	— Гэхдээ, Наташа тэр бүхэн тэгээд л дуусаа гэж үү дээ? гэхэд Наташа түүний асуусныг ойлгохгүй байгаа хүн шиг өөдөөс нь дүрлийн харав.

	— Чи яагаад Андрей ноёноос больж байгаа юм? гэж Соняг асуухад Наташа агшин зуур харууссан байдалтайгаар:

	— Ай, чи минь юу ч ухаарахгүй байна, битгий дэмий юм яриач, чи аан гэж бай гэлээ.

	— Үгүй, би ингэнэ гэж итгэж чадахгүй байна. Би ойлгохгүй байна. Чи чинь бүхэл жилийн турш нэг хүнд хайр сэтгэлтэй байж байж гэнэт... Чи үүнтэй гуравхан удаа л уулзсан шүү дээ. Наташа, би чамд итгэхгүй байна, чи тоглож байгаа биз. Гурван хоногт бүх юмаа мартчихаад ингэж... хэмээн Соняг дахин давтан хэлэхэд Наташа:

	— Гурван хоног. Надад бол би түүнд хайр сэтгэлтэй болоод зуун жил болсон шиг санагдаж байна. Би урьд нь хэнд ч хайр сэтгэлтэй байж үзээгүй санагдаж байна. Чи үүнийг ойлгохгүй л дээ. Соня, байз чи энд суу гээд түүнийг тэвэрч үнсээд, — Иймэрхүү юм болдог гэж би сонссон л доо, чи ч бодвол дуулсан байх, харин би одоо л тэр хайр сэтгэл гэдгийг чинь биеэрээ амсаж байна. Урьдынхаас шал өмнөө юм байдаг байна. Түүнийг би хармагцаа л энэ чинь миний эрхт эзэн, би бол боол нь гэж бодогдоод өөрт нь хайр хүрээд явчихсан юм шүү. Нээрэн боол нь! Түүний яа гэснийг нь би хийнэ. Чи үүнийг ойлгохгүй л дээ. Тэгэхээр би яах вэ? Би яах вэ, Соня? гэж Наташа магнай тэнэгэр хэр нь айсан царайгаар асуулаа.

	— Чи юу хийж байгаагаа бодох л хэрэгтэй. Би зүгээр орхихгүй. Энэ нууц захидлууд... Чи яах гэж түүнийг ингэж давруулж байгаа юм? гэж Соня арай ядан сүрдсэн, зэвүүцсэн байдал хослуулан хэлэв.

	— Надад өөрийн эрх байхгүй болжээ, би түүнд хайр сэтгэлтэй байна! гэж хэлээд байхад чи яагаад ойлгодоггүй юм бэ? гэж Наташа хариулав.

	— Би чамайг ингүүлэхгүй, хэлнэ чамайг гэж Соня нулимс дуслуулан хашхирахад Наташа:

	— Чи, бурхан зүг... Хэрэв чи хэлдэг юм бол чи миний дайсан болно шүү, чи миний мууг үзэх гэж байна, чи бид хоёрыг амьдын хагацалд оруулах гэж байна... гэв.

	Наташийн тийнхүү айж мэгдсэн байдлыг үзээд Соня найзынхаа төлөө ичиж, өрөвдөөд нулимс асгаруулан

	— Ta хоёр яасан юм бэ? Чамд юү юү гэсэн юм бэ? Яагаад тэр чинь манайхаар ирдэггүй юм бэ? гэж асуухад Наташа хариу үг дуугарсангүй. Тэгснээ:

	— Бурхан зүг. Соня минь хүнд битгий хэл, намайг битгий тарчлаа. Ийм хэрэгт хөндлөнгөөс оролдож болохгүй гэдгийг чи сана. Би чамд нуулгүй хэлсэн... гэж Наташа учирлан гуйлаа.

	— Гэлээ ч гэсэн юун тийм нууц далдуурлах юү байгаа юм? Яагаад тэр чинь манайхаар ирэхгүй байгаа юм? Яагаад чамтай уулзаж ний нуугүй ярихгүй байгаа юм? Иймэрхүү юм болж гэм чамайг Андрей ноён болно гэсэн шүү дээ, би нэг л итгэж чадахгүй байна. Наташа чи юун тийм нууц шалтгаан байгаа тухайг бодож үзсэн үү? гэж Соняг асуухад Наташа гайхсан нүдээр Соняг харах нь ийм асуудал өөрт нь анх удаа тавигдсан нь илт учир юу гэж хариу хэлэхээ мэдсэнгүй.

	— Ямар шалтгааны нь мэдэхгүй. Ямар ч болтугай шалтгаан байгаа л юм байж!

	Соня сүүрс алдаж толгой сэгсрээд:

	— Хэрэв шалтгаан гэх юм байсан бол... гэж эхэлтэл Наташа түүний сэжгийг тааварлаад яриаг нь айж эмээсэн байдалтай таслав.

	— Соня чи түүнд эргэлзэж болохгүй, болохгүй, болохгүй, ойлгож байна уу? гэж хашхирлаа.

	— Чамд хайртай юм уу тэр чинь?

	— Хайртай юм уу гэнэ ээ? гэж Наташа найзынхаа юм ойлгодоггүйд харамсан инээмсэглэж хэлээд, — Чи чинь бичсэн захидлыг нь уншаа биз дээ, үзээ биз дээ? гэв.

	— Тэгээд муу хүн байвал яах вэ?

	— Түүнийг муу хүн гэх нь үү? Чи мэддэг сэн бол уу!

	— Сайн хүн байсан бол өөрийнхөө бодлыг ил хэлнэ, эсхүл чамтай уулзалдахыг болих ёстой, хэрэв чи үүнийг эс хүсэж байгаа бол би хийгээд л өгье, би тэрүүнд чинь бичье, аавд ч хэлнэ гэж Соня шийдэмгийгээр хэлэв.

	— Би түүнгүй амьдарч чадахгүй шүү дээ? гэж Наташа хашхирлаа.

	— Наташа, би чамайг ойлгохгүй байна. Чи юү хэлнэ гэнэ ээ! Эцгээ Nicolas-ыг санаарай.

	— Надад түүнээс өөр хэн ч хэрэггүй, надад өөр хайрлах хүн алга. Чи түүнийг муу хүн гэнэ ээ, сайхан мэдээрэй! Би түүнд хайр сэтгэлтэй байна гэхийг чи ойлгохгүй байна гэж үү? гэж Наташа хашхираад, — Соня, чи яв, би чамтай хэрэлдэхийг хүсэхгүй байна, яв чи минь, бурхан зүг. Явж үз: чи миний хэчнээн тарчилж байгааг мэдэж байна шүү дээ гэж Наташа хорсголонтойгоор цаанаа уурласан цөхрөнг хоолойгоор хашхичив. Соня цурхиран уйлж гүйн гарав.

	Наташа ширээн дээрээ очиж ганц ч минут бодолгүйгээр Марья ноёхойд өглөөжин бичих гээд чадахгүй байсан хариугаа бичжээ. Марья ноёхойд бичсэн тэр захидалдаа түрүүчийн та бид хоёрын хоорондын эндүүрэл бүгд арилсан, Андрей ноён ч сэтгэлтэй хүн гэсэндээ намайг дураараа болоорой гэж явахынхаа өмнө хэлсэн учраас бүгдийг мартахыг гуйж хэрэв над буруу гэм бий бол уучлахыг гуйгаад ер нь түүний эхнэр болж чадахгүй гэдгээ товчхон бичжээ. Энэ бүхэн тэр минутдаа түүнд амархан, эгэл, тодорхой мэт санагджээ.

	Ростовынхон баасан гарагт хөдөө явах ёстой байсан бөгөөд гүн-еэ лхагва гарагт маймаачны хамт Москва хавьцаах газар луугаа явжээ.

	Гүн-еэг явдаг өдөр Соня, Наташа хоёрыг Курагиныхан их будаалгад урихад Марья Дмитриевна тэднийг аваад очжээ. Тэр будаалга дээр Наташа, Анатольтой дахин уулзаж түүнтэй нэг юм хүнээс нууцлан ярилцаад будаалгын үеэр урьд урьдаасаа сэтгэл их л хөдөлсөн байдалтай байхыг нь Соня ажжээ. Буцаж ирсний дараа Наташа, Соняд өөрийнх нь хүсэж ядан байсан зүйлийг өөрөө эхлэн тайлбарлажээ.

	— Соня, чи л түүний тухай элдэв муу юм яриад байсан. Тэр бид хоёр сая учраа ололцсон гэж Наташа, магтуулах гэж ярьж байгаа хүүхэд шиг зөөлөн хонгор дуу хоолойгоор ярьж эхлэв.

	— За, тэгээд юү юү боллоо гэнэ ээ? Цаадах чинь юү гэж байна? Наташа, чи над уурлахгүй байгаад чинь би баярлаж байна. Чи над бүгдийг үнэнээр нь ярь. Цаадах чинь юү гэж байна?

	Наташа бодолхийлснээ:

	— Ай, Соня, хэрэв чи түүнийг над шиг мэддэг ч болоосой! Болконскийд юү гэж ам алдсан бэ гэж надаас асууж байна. Больсон ч миний дур гэхлээр их баярлаж байна гэв.

	Соня гунигтайяа сүүрс алдаж:

	— Чи чинь Болконскийд болилоо гээгүй шүү дээ.

	— Больсон ч байж болно шүү дээ! Болконский бид хоёрын явдал шувтарсан байж болно шүү дээ. Чи юунд намайг муугаар бодно вэ?

	— Надад бодоод байсан юм огт алга аа, харин үүнийг чинь л ойлгохгүй байна...

	— Хүлээзнэ, Соня, бүгдийг ойлгох болно. Ямар хүн болохыг нь чи үзнэ. Түүний тухай ч, миний тухай ч муу юм бүү бод чи.

	— Би хэний тухай ч муу юм бодохгүй. Би бүгдэд хайртай, бүгдийг өрөвддөг хүн. Би яая гэх вэ дээ?

	Соня, Наташийн эелдэг зөөлөн аашинд нь автсангүй. Наташийн царай хэчнээн аргадангуй янзтай болох тусам Сонягийнх төчнөөн сүрхий ширүүн янзтай болов.

	— Наташа, чи намайг өөртэйгөө битгий яриач гэсэн шүү дээ, чи сая өөрөө эхэлж ярьсан. Наташа, би тэр хүнд чинь итгэхгүй байна. Яагаад нуугаад байгаа юм?

	— Бас л, бас л! гэж Наташа тэссэнгүй дуугарав.

	— Наташа, би чиний төлөө л айж байна.

	— Юуг нь айсан юм?

	— Чамайг өөрөө өөрийгөө хөнөөх нь гэж би айж байна гэж Соня шийдэмгий хэлчхээд ийм үг хэлсэндээ өөрөө айв.

	Наташийн царайд ахиад л уур хилэн илэрлээ.

	— Хөнөөгөө л биз, хөнөөгөө л биз, бушуухан ч хөнөөж үзье. Та нарт ямар хамаатай юм. Би муугаа үзэхээс биш, та нар муугаа үзэх юм биш, ямар хамаатай. Больж үз, больж үз, намайг оролдохоо. Би чамд зэвүү хүрч байна.

	— Наташа! гэж Соня айн хэлэхэд

	— Зэвүү хүрч байна, зэвүү хүрч байна! Чи миний үүрдийн дайсан! гээд Наташа гүйн гарав.

	Наташа дахин Сонятай юу ч ярихгүй, бултаад байх болжээ. Сэтгэл нь догдолж гайхсан, гэм хийсэн царай гаргах болсон Наташа өрөө өрөөгөөр хэсэн юм юм оролдож, барьснаа орхиж хаясаар байлаа.

	Соняд хэчнээн хэцүү байсан ч найзаасаа нүд салгалгүй ширтэн ажиглажээ.

	Гүн-еэ буцаж ирэх ёстой байсан тэр өдрийн урьд өдөр Наташа зочны өрөөний цонхон дээр өглөөжин нэг юм хүлээн суугаад, Соня, Анатоль байна гэж бодсон нэг цэргийн хүн өнгөрөхөд Наташа түүнтэй дохилцохыг нь Соня ажиглажээ.

	Соня найзыгаа улам анхааралтай ажин ширтэхэд Наташа үдийн хоолны үеэр, оройжингоо нэг л хачин, ер бишийн байдалтай байлаа. (асуусан юманд хаа хамаагүй юм хэлж байх шиг, нэг юм ярих гэснээ дутуу орхиод, юм л болбол инээгээд байж)

	Цай уусны дараа Наташийн үүдэнд нэг шивэгчин хүүхэн Соняг явж өнгөрөхийг нь хүлээсхийн айсан байдалтай зогсож байгаа харагджээ. Тэр хүүхнийг дотогш оруулаад үүдэнд нь чагнавал дахиад л нэг захиа дамжуулсныг нь мэдлээ.

	Наташа тэр орой ямар нэг аймшигтай юм төлөвлөж байна даа гэж Соня гэнэт бодоод үүдийг нь цохижээ. Гэтэл Наташа оруулсангүй. «Тэрүүнтэйгээ оргох нь ээ! Яахаас ч буцахгүй байгаа хүн дээ. Саяхан нэг л онцгой өрөвдмөөр мөртөө санаа шийдсэн царайтай байсан. Өвгөн ахтайгаа салах ёс гүйцэтгэхдээ уйлж байсан. Тэрүүнтэйгээ оргох нь үнэн боллоо шүү, би чинь одоо яах билээ? гэж Соня бодохдоо Наташад ямар нэг аймшигт бодол байсныг нотлох шинж тэмдгүүд юү юү илэрч байсныг одоо нэхэн санаад, «Гүн-еэ байхгүй байдаг, би чинь яах билээ? Ямар учиртайг нь асууж шаардсан захиа Курагинд бичих үү? Гэвч хэн түүнийг над хариу бич гэх билээ дээ? Муу юм болсон цагт Пьерт бичиж байгаарай гэж Андрей ноёны захисан ёсоор Пьерт бичих үү?.. Гэтэл Болконскийгоос үнэхээр больчихсон байж мэдэх юм (өчигдөр Марья ноёхойд захиа явуулсан) Өвгөн ах байхгүй!» гэж бодлоо.

	Марья Дмитриевнад хэлье гэхлээр Наташад тийм их итгэдэг хүнд нь ийм юм хэлэх гэдэг аймшигтай санагджээ.

	«За ямар ч гэсэн, би эднийхний хишиг буяныг санаж, хайртай байдгаа батлахгүй юм бол хэзээ ч ийм цаг ирэхгүй гэж Соня харанхуй гудамд зогсон бодохдоо, — Үгүй би гурван шөнө ч болов унтахгүй, энэ гудмаас ч гарахгүй, хүчээр чамайг гаргахгүй дээ, эднийхэнд ийм бузар булай юм яавч болгохгүй» гэж бодлоо.

	 

	 

	XVI

	 

	Анатоль, сүүлийн үе Долоховынд очиж суужээ. Ростова хүүхнийг хулгайлах төлөвлөгөөг Долохов бүр хэд хоногийн өмнөөс бодож бэлдсэн байна. Соня, Наташийн үүдийг чагнаад түүнийг хамгаалахаар шийдсэн тэр өдөр тэд уг төлөвлөгөөг биелүүлэх ёстой байжээ. Наташа оройн арван цагт арын довжоон дэр Курагиныг тосож гарахаар болсон байж. Курагин, түүнийг урьдаас бэлдсэн гурван хөлөгт тэргэнд суулгаж аваад Москвагаас жаран мод газрын тэртээх Чулуут гэдэг гацаанд аваачиж тэнд үсээ авхуулсан хар лам тэр хоёрыг гэрлэх ёслолд оруулах байжээ. Чулуутад юүлэх морь бэлдээтэй, түүгээр явж Варшавын замд ороод тэндээсээ өртөөний морьдоор явж хил алхах байжээ.

	Анатоль паспорт, зам явах бичигтэй, эгчээсээ нэг түмэн төгрөг авч, Долоховоор дамжуулан хүнээс бас нэг түмэн төгрөг зээлдэж авчээ.

	Долохов мөрийтэй тоглоомдоо хэрэглэдэг байсан орлон хөөгч агсан Хвостиков, огцорсон торгон цэрэг бөгөөд Курагинд хязгааргүй хайртай, сайн санаатай ч хулчгардуу эр Макарин хоёр гэрчийн этгээд болж наад захын өрөөнд цай ууж суужээ.

	Хананаас нь авхуулаад адрыг нь хүртэл перс хивс, баавгайн арьс дэвсэж, буу шийдэм өлгөсөн Долоховын том өрөөнд аяны хүний гутал хувцастай Долохов сампин боодолтой мөнгө тавиастай ширээний өмнө сууж байна.

	Анатоль энгэр задгай цэрэг хувцастай агаад гэрчлэгчдийн суух өрөөнөөс гарч албан тасалгаагаар дамжин, арын нэг өрөөнд ороход франц зарц хүн өөр хэдэн хүний хамт юм хүмийг нь баглаж дуусаж байлаа. Долохов мөнгө тоолоод бичиж сууна.

	— За Хвостиковт хоёр мянгыг өгөх хэрэгтэй гэж тэр хэлэхэд Анатоль:

	— Тэгье тэгье гэнэ.

	— Макарка (Макариныг тэд ингэж дууддаг байж) чиний төлөө амь тавин явж, гал усны гашуун зовлонгоос ч буцахгүй хүн шүү. Ингээд тооцоог чинь хийж дууслаа гэж Долохов түүнд бичсэн зүйлээ зааж харуулаад, мөн үү? гэлээ.

	— Мөн, мөн байлгүй яах вэ гэж үнэндээ Долоховын хэлсэн үгийг сонсоогүй, дандаа инээд алдан шулуухан харж явах болсон Анатоль хэлэв.

	Долохов бичгийнхээ ширээг хаагаад доог хийсэн маягтайгаар Анатольд хандаж:

	— Хүүе чи ерөөсөө бүр боль: зай ч байна лай ч байна, гэхэд Анатоль:

	— Мал! Ийм дэмий юм бүү ярь. Хэрэв чи мэдсэн бол... Энэ ер чөтгөр бүү мэд, юү болж байна даа! гэв.

	— Больсон дээр. Би чамд хэрэгтэй юм хэлж байна шүү. Чиний энэ өдсөн хэрэг чинь тоглоом биш шүү! гэж Долохов хэлэхэд Анатоль ярвайж:

	— За, дахиад л уур хүргэх нь үү? Чөтгөр алгадмар! Аан?.. За, за чамтай дэмий тоглохтой мантай гэж хэлээд өрөөнөөс гарч одлоо.

	Анатолийг гараад явчихад Долохов зэвүүрхэн ихэмсгээр мишилзэн:

	— Чи байз хө, би тоглоомгүй, ажил ярьж байна шүү, нааш ир, нааш ир гэж Анатолийн хойноос хэлэв.

	Анатоль эргэж ирээд анхаарлаа төвлөрүүлэхийг хичээн Долохов өөд харахдаа түүнд өөрийн эрхгүй автагдаж байх шиг байлаа.

	— Чи аан гэж бай, би чамд сүүлчийн удаа хэлж байгаа юм шүү. Чамтай тоглоод байх юм надад юү байна? Би чамаас зөрсөн гэж үү? Хэн чамд лам олж өгсөн, хэн паспорт авсан, хэн мөнгө олсон, хэн ингэж бүгдийг нь чамд бэлдэж өгсөн бэ? Би л бүгдийг нь...

	— Яагаа вэ, би чамд баярлаж байна, чи намайг ач мэдэхгүй байна гэж бодож байна уу? гэж Анатоль сүүрс алдаад Долоховыг тэврэв.

	— Би чамд тусалсан, гэхдээ чамд үнэнийг хэлэлгүй горьгүй байна: энэ хэрэг чинь аюултай, хэрэв учрыг нь сайн бодож үзвэл, их тэнэг хэрэг байна шүү. За, чи яах вэ, тэр хүүхнийг аваад явдаг л юм байж. Гэвч тэгээд л өнгөрөхгүй шүү дээ? Чамайг эхнэртэй гэдгийг чинь мэдчихнэ. Тэгээд чамайг эрүүгийн хэрэгт татна...

	— Пөөх! Дэмий юм битгий ярь! гэж Анатоль бас л ярвайж:

	— Би чамд учрыг нь ярьсан шүү дээ. Тийм биз дээ? гээд сэтгэхүйн дүгнэлт хийхдээ мохоо хүмүүсийн илэрхийлдэг онцгой шуналтайгаар өөрийн ухаанаар нэг хүрэхчээ болсон зүйлээ Долоховт зуу дахин давтаж, — Би чамд ярьсан шүү дээ, би ингэж шийдсэн: хэрэв энэ гэрлэлт хүчингүй болбол гээд нэг хуруугаа махийлган, — Би хариуцахгүй гэсэн үг, харин хүчин төгөлдөр болох аваас бас л өөрцгүй: гадаадад үүнийг хэн ч мэдэхгүй шүү дээ, тийм биз дээ? Тэгэхлээр тийм юм бүү ярь, бүү ярь! гэлээ.

	— Боль цаашаа! Чи дэмий юмаар хүзүүгээ ороож байна...

	— Чөтгөр алгадмар! гэж Анатоль хэлээд толгойтой үснээсээ базан, өөр нэг өрөө рүү орсноо төдхөн эргэж ирээд Долоховын өмнө ойрхон буй түшлэгтэй сандал дээр хөл тавин сууж, — Энэ ер чөтгөр бүү мэд юу ч болж байна даа! Аан? Чи үзээч цохилж байгааг нь! гээд Долоховын нэг гарыг барьж зүрхэн дээрээ даруулснаа францаар, 

	— Ай, ямар хөөрхөн хөлтэй, ямар хөөрхөн харцтай гэж санана! Дагина!! Аан? гэлээ.

	Долохов хүйтнээр инээмсэглэн, сайхан түрэмгийдүү гялалзсан нүдээрээ түүнийг харах байдлыг нь ажвал цаадхаараа бас жаал даажигная гэсэн янзтай байв.

	— За, мөнгөө дуусчихлаар яах вэ?

	— Тэгэхлээр яах вэ? Аан? гэж Анатоль ирээдүйн бодолдоо үнэнхүү мөхөстөн хүний үгийг давтан хэлснээ, — Тэгэхлээр яах вэ? Тэнд яах бол мэдэхгүй байна... За, за дэмий балай юм яриад яах вэ! гээд цагаа харснаа, 

	— Явах цаг боллоо! гэв.

	Анатоль арын өрөө рүү орж, 

	— За, түргэлж үзээч! Юугаа ухаад байгаа юм гэж зарц нарыг зандрав.

	Долоховын мөнгийг хамхиж аваад хоол, унд идэж уугаад замдаа гар гэж хэлүүлэхээр нэг хүнд хашхирч хэлээд Макарин, Хвостиков хоёрын сууж байсан өрөөнд оров.

	Анатоль тасалгаанд орж нэг гараар шанаа тулан диван дээр хэвтээд бодлогошронгуй инээмсэглэснээ өөрийнхөө тухай ямар нэг зүйлийг эелдгээр шивнэнэ.

	— Ирж юм хум идэж уу! гэж Долохов өөр өрөөнөөс дуудахад анатоль инээмсэглэсэн хэвээр, 

	— Дур алга аа! гэв.

	— Оч оч. Балага ирсэн.

	Анатоль босож гуанзандаа оров. Балага бол гурван хөлөгтийн нэрт хөтөч бөгөөд Долохов, Анатоль хоёртой танилцаж тэр хоёрт жуузаараа үйлчилсээр зургаан жилийн нүүр үзсэн хүн юм. Анатолийн хороог Тверьт байх үе энэ хүн түүнийг Тверээс орой авч яваад үүрээр Москвад хүргэж өгөөд маргааш шөнө нь буцаагаад хүргэж өгсөн удаа ганц биш ээ. Долоховын мөрдөлтөөс зайлуулан зугтаалгаж тэднийг Балагын хэлдэгчлэн цыган авхай нартай хот дотуур хэсүүлэн авч явсан удаа ганц биш ээ. Тэдний ажлаар Москвагаар давхиж яваад хүн хар морин тэрэгчдийг дайрч байсан нь ганц удаа биш, түүний хэлдэгчлэн ноёд нь түүнийг хэзээд авардаг байжээ.

	Тэдэнд зодуулж байсан ганц удаа биш, шампан буюу түүний дуртай мадер дарсаар шахуулж мал болтлоо ууж байсан нь ганц удаа биш ээ, ердийн хүн бол Сибирьд цөлөгдөх тийм зүйл тэдний алинд ч ганц биш тохиосныг мэддэг байж. Архидаж дарсдахдаа тэд Балагыг байнга дуудаж архиар шахаад цыган нарын өмнө бүжиг хийлгэдэг байж, ганц биш мянган рубль түүний гараар дамждаг байж. Тэдэнд үйлчлэхдээ тэд жилд хорин удаа өөрийнхөө амь насыг ч өрж авсан хөлснөөсөө илүү морьдыг харшаадаг байлаа. Гэвч мань хүн тэдэнд дуртай, тэгж цагт арван найман мод газар ухаан жолоогүй давхиж явах дуртай, морин тэрэгчнийг онхолдуулж, Москвагийн явган хүнийг дайрчхаад гудамжаар хар хурдаараа жирийлгэх дуртай байж. Хамгийн хурдан давхиж явахад нь согтуу улс: «Хурдхан яв! Хурдхан яв!» гэж хойноосоо зэрлэгээр хашхирахыг сонсох дуртай байж, мөр дээрээс нь зайлж үхсэн амьдын хооронд яваа тариачны хүзүү дундуур буулгахдаа дуртай байж, «Жинхэнэ ноёд!» гэж боддог байжээ.

	Анатоль, Долохов хоёр, Балагийг аян замд явах аргагүй сайн, бас өөрсдөдөө сайн болохлоор нь түүнд дуртай байж. Бусад хүнтэй бол тэр үнэ хэлэлцэж хоёр цаг тутамд хорин таван рубль авна бусад хүнтэй өөрөө явах нь тун цөөн, голдуу зарц нараа явуулна. Харин тэр ноёд гэгчтэйгээ дандаа л өөрөө явна, хөлс, хүч гэж хэзээ ч юу ч нэхдэггүй байж. Гагцхүү бойдаагаар нь дамжуулан тэднийг мөнгөтэй байгаа үеэр нь сард нэг удаа, өглөөгүүр, эрүүлдээ газар шүргэм нахилзаж бөхөлзсөөр орж ирээд нэг тус болж үзээч гэж гуйна. Ноёд нь түүнийг дандаа суу гэнэ.

	— Федор Иваныч эцэг, аль эсхүл эрхэм гэгээнтэн та надад соёрхож хайрлаач морь гэх юм бүр үгүй боллоо, зах зээл очих гэсэн юм сан, болох бүтэхээрээ зээл өгөөч гэнэ.

	Анатоль, Долохов хоёрын аль нь ч мөнгөтэй байх цагтаа түүнд мянгаар нь, хоёр мянгаар нь өгчихнө.

	Балага бол хонгор хүрэн үстэй, улаан нүүртэй, хүзүү бүдүүн улаан, навтгар биетэй, шантгар хамартай, нас хорин ес, жижигхэн гялалзуур нүдтэй, богинохон сахалтай эр. Богино үстэй дээл дээр торгон дотортой нарийхан хөх өнгийн урт дээл давхарлаж өмсөнө.

	Урд талын буланд тэр загалмайлаад Долоховын дэргэд очиж жижигхэн хар гараа сарвайв.

	— Федор Ивановичид! гэж тэр нахилзав.

	— Мэнд үү, нөхөр минь. Энэ шүү дээ.

	— Сайн байна уу, гэгээнтэн гэж тэр гаднаас орж ирсэн Анатольтой мэндлээд бас гараа сарвайв.

	Анатоль гараа мөрөн дээр нь тавиад:

	— Би чамаас нэг юм асууя, чи надад хайртай юү үгүй юү? Аан? Одоо албандаа мордоно доо... Ямар морьдтойгоо ирсэн бэ аан? гэхэд Балага:

	— Элчийн тушааснаар таны адгууснуудтай ирсэн дээ гэв.

	— За Балага чи сонс! Гурвуулыг төхөөрчих, харин гурван цагт ирнэ шүү, аан?

	— Яаж төхөөрөх юм, юугаар явах вэ? гэж Балага нүд ирмэн хэллээ.

	— За, чи бүү тоглоод бай, хамрыг чинь цааш нь хийчихнэ шүү би! гэж Анатоль гэнэт нүд бүлтийлгэн хашхирахад улаач инээмсэглэж, 

	— Тоглох юу байх вэ, би хэзээ ноёддоо юугаа харамнаж байлаа даа? Морьдынхоо хар чадлаар л явна биз гэлээ.

	— Аан? гэж Анатоль дуугараад, — За суу гэв.

	— Суу л даа гэж Долохов ч хэллээ. — Суугаад яах вэ, Федор Иванович, 

	— Суу, худал ярих гэж үү гэж Анатоль хэлээд том аяганд мадер дарс хийв. Улаачийн нүд дарс хараад гялалзав. Уухгүй гэж жаахан нэрэлхэж байснаа хөнтөрчхөөд малгай дотроосоо улаан торгон алчуур гаргаж амаа арчлаа.

	— За тэгээд хэдийд явах вэ, гэгээнтэн?

	— Одоо л... (Анатоль цагаа харав) одоохон явах болчихлоо. Мэдэв үү, Балага, аан? Амжина биз?

	— Явах өлзийтэй бол юундаа ч амжихгүй байх билээ дээ? Тверьт аваачиж өгөөд л байсан, долоон цагт багтаадаг л байсан. Гэгээнтэн минь санаж байгаа биз.

	— Чи санаж байна уу, Тверээс зул сараар нэг явж билээ гэж Анатоль хуучныг дурсан санаж мишээн өөдөөсөө нүд бүлтийлгэн харах Макаринд хандаж хэлээд, 

	— Макарка чи итгэх үү, бид ёстой нисэх шиг явж, дотор хачин болж байж билээ. Бөөн хөсөг дотор орчхоод хоёрын дээгүүр харайлгаад гарч билээ, аан? гэв.

	— Морьд ч гэж ёстой морьд байсан юм даа! гэж Балага яриад, 

	— Тэгэхэд би хажуугийн залуу хоёрыг голын хүрэн зээрдтэй хөллөсөн юм гэж Долоховт хандан, — Хүн үнэмшихгүй шүү, Федор Иваныч, жаран мод газар давхиж билээ, жолоо дийлддэггүй, гар бээрчхээд жавартай байсан цаг. Жолоогоо хаячхаад, Гэгээнтэн минь бариарай гээд өөрөө чарга дээрээ ойчоод өгөхгүй юү. Шавхуурдах нь бүү хэл, очих газраа хүртэл амыг нь дийлдэггүй шүү дээ. Гурван цагт хүрч билээ, чөтгөр. Зөв талынх нь л үхсэн юм даг гэж ярилаа.

	 


XVII

	 

	Анатоль, тэр өрөөнөөс гарч хэдэн минут болоод эргэж ирэхдээ мөнгөн бүстэй үстэй дээл, дэгжин маягаар духдуулж хөөрхөн царайтай их зохисон булган малгайтай болсон байв. Толинд хараад Долоховын өмнө очихдоо яг толины өмнө зогссон байдлаараа болоод нэг аяга дарс барив.

	— За, Федя баяртай, хийж өгсөн бүгдэд чинь баярлана, баяртай гэж Анатоль хэлээд, — За найз, нөхөд өө... гэснээ бодолхийлж... — Миний... залуу нас, салах ёс гүйцэтгэе дээ гээд Макарин бас бусдад хандав.

	Цаадуул нь цөмөөрөө Анатольтой хам явах гэж байгаа боловч нөхдөдөө ингэж хандахдаа ямар нэг сэтгэл хөдлөм баяр ёслолын чанартай юм олж хэлэхийг хүссэн бололтой чанга дуугаар үгээ зөөж удаан ярина, цээжээ түхийлгэн өрөөсөн хөлөө хөдөлгөнө.

	— Аягатай архиа бүгд барьцгаая, Балага чи ч гэсэн. За, залуу насны минь найз нөхөд бид ч бишгүй архидлаа, амьдарч цэнгэж үзлээ, архидаж наргилаа, тийм үү? Одоо хэзээ уулзаж учрах вэ? Гадаадад би гарах гэж байдаг. Амьдарч цэнгэж үзлээ, нөхөд минь, баяртай. Эрүүл мэндийн төлөө! Урай гэж хэлээд аягатай архиа ууж газар пад хийтэл тавив.

	— Эрүүл мэндийн чинь төлөө гэж Балага хэлээд аягатай архиа бас ууж, амаа алчуураар арчив. Макарин нулимс гүйлгэнүүлэн Анатолийг тэвэрч аваад:

	— Ээш, ноёнтон минь, чамаас сална гэхээс яасан гунигтай байна вэ гэхэд Анатоль:

	— Явлаа, явлаа! гэж хашхирав.

	Балагийг гарах гэтэл Анатоль:

	— Болоогүй, байж бай. Үүдээ хаачих, сууцгаах хэрэгтэй. Уухай ингээд. 

	Үүдээ хаагаад бүгдээр суухад Анатоль босож:

	— За одоо марш, нөхөд өө! гэв.

	Зарц Жозеф, Анатольд цүнх, сэлмийг нь өгөхөд бүгд үүдний өрөөнд орлоо.

	— Үстэй дээл яасан бэ? Хүүе, Игнатка! Матрена Матвеевна дээр очоод үстэй булган дээлийг нь гуйгаад ир. Яаж аваачдагийг нь би дуулсан юм гээд Долохов нүд ирмэснээ, — Тэр хүүхэн чинь гэртээ юутай байсан тэр чигээрээ үхсэн амьдын хооронд юм гарч ирнэ шүү дээ, жаахан л мунгинавал нус нулимс, аав, ээж болно, одоо бээрчхээд байгаа, тэгээд буцах хэрэг гарна, тэгэхлээр чи шууд л үстэй дээл өмсгөөд чарганд суулгачихгүй юү.

	Зарц бүсгүй хүний үнэгэн дээл аваад ирэв.

	— Мал минь, чамд булган дээл гэж би хэлэх чинь билээ. Хүүе Матрешка булган дээл шүү! гэж хашхирахад түүний дуу хоолой бүх өрөө тасалгаагаар цуурайтлаа.

	Гялалзсан хар нүдтэй, хөхдүү туяатай бужгар хар үстэй, улаан алчуур толгойдоо зангидсан хөөрхөн, туранхай, цайвар, царайтай цыган хүүхэн булган дээл барьсаар гүйн гарч ирээд, 

	— Яах вэ дээ, надад хамаа алга, чи ав гэж ноёноосоо баахан айсан, дээлдээ хар буусан янзтай хэлэхэд Долохов хариу үг хэлэлгүй тэр дээлийг нь авч Матрешад нөмрүүлэн хучиж өгөв.

	— Ингэ уухайс гэж Долохов хэлээд, — Бас ингэ уухайс, гэж толгойг нь захаар бараг битүү хучаад, — Бас ингэ уухайс, мэдэв үү? гэж Матрешийн сайхан мишээлт үзэгдэх захны тэр гаргасан зайд Анатолийн толгойг ойртуулан харуулав.

	— За баяртай, Матреша гэж Анатоль хэлээд түүнийг үнсэж, ээ хөөрхийс, миний энд цэнгэж зугаалдаг ажил дуусах нь энэ! Стешкад мөргө. За, баяртай! Баяртай, Матреша, чи надад жаргалыг ерөө.

	— Ноёнтон танд бурхан их аз жаргалыг хайрлах болтугай гэж Матреша Анатольд цыган аялгуутай хэлэв.

	Довжооны дэргэд гурван хөлөгт хоёр чаргыг хоёр залуухан улаач жолооджээ. Балага урд талынх дээр нь сууж тохойгоо дээш өргөж, жолооныхоо орооцолдоог яаралгүй гаргалаа. Анатоль, Долохов хоёр түүний чарганд суув. Макарин, Хвостиков, зарц гурав нөгөөдхөд нь суужээ.

	— Бэлэн болоо юү? гэж Балага асуугаад гараа жолоогоор ороож «чөх» гэхэд гурван хөлөгт нь Никитийн цэцэрлэгт гудамж уруудан давхилаа.

	— Дрр! Явна аа хө! Дрр! гэж Балага, эмээл дээр суугаа залуугийн хашхирах л дуулдана. Арбатын талбай дээр нэг сүйхний хажуугаар шүргэн тар түр хийлгэж хүн хашхируулаад Арбатаар ороод арилж өгөх нь тэр.

	Подновинскийн гудамжны хоёр үзүүр хүртэл яваад Балага гэдрэг буцаж морьдоо Хуучин жүчээний уулзарын дэргэд зогсоов.

	Хөтөч залуу үсрэн буугаад морьдыг амгайвчнаас нь барихад Анатоль, Долохов хоёр явган хүний замаар явлаа. Том хаалганд очоод Долохов шүгэлдэв. Шүгэлдсэний хариу ирж дараахан нь шивэгчин хүүхэн гарч, 

	— Хашаанд орооч, тэгэхгүй бол харагдчихна шүү, одоо гараад ирнэ гэлээ.

	Долохов гадна хаалган дээр үлдэв. Анатоль шивэгчнийг даган хашаанд орж булан тойроод довжоо дээр гарав.

	Марья Дмитриевнаг хөдөө гадаа явахад дагаж явдаг асар том биетэй зарц Гаврило Анатольтой тааралдаад:

	— Ноёгтойтой уулзаарай гэж бүдүүн хоолойгоор хэлээд үүдээр орох замыг нь хаав.

	— Ямар ноёгтойтой? Ингэхэд чи хэн гэгч вэ? гэж Анатоль амьсгаа давхцан шивнэж асуухад цаадах нь:

	— Орж соёрх та, оруул гэсэн юм гэв.

	— Курагин! Буцаад! Урвасан байна! Буцаад! гэж Долохов хашхирав.

	Долохов дэргэд нь зогссон явган хаалганы дэргэд Анатолийг ормогц хаалгыг түгжих гэсэн хашаачтай ноцолджээ. Долохов хүчээ шавхан тэр хашаачыг түлхэн зайлуулж дотроос зугтаж байгаа Анатолийн гараас шүүрэн барьж хаалгаар гаргаад өөрөө хамт буцаад өнөөх гурван хөлөгт рүүгээ гүйжээ.

	 


XVIII

	 

	Марья Дмитриевна Соняг гудамд уйлчихсан зогсож байхыг үзээд юунаас болсон үнэн учрыг нь хэлүүлж авчээ. Наташийн бичсэн зурвасыг замаас нь уншаад Марья Дмитриевна тэр зурвасыг нь барьсаар Наташа дээр орж:

	— Булай, ичгүүргүй амьтан! Чамаас тайлбар хүсэхгүй! гэж хэлээд өөр лүүгээ харах Наташийг гайхах боловч ёозгүй нүдээр ширэв татаад түүний байгаа өрөөг цоожлон түгжиж энэ орой ирэх тэр улсыг том хаалгаар оруулаад буцааж битгий гарга гэж хашаачдаа тушааж тэр улсыг ирэхлээр над дээр оруул гэж зарцдаа тушаагаад тэр хулгайлагчдыг орж ирэхийг хүлээн зочныхоо өрөөнд сууж байжээ.

	Ирсэн улс зугтаад явчихлаа гэж Гаврило ирж хэлэхэд Марья Дмитриевна хөмсөг зангидан босож нуруугаа үүрэн өрөө өрөөгөөр удаан хэсэхдээ яавал зохихыг бодож яваа нь тэр ажээ. Шөнийн арван нэг өнгөрч байхад халаасандаа түлхүүр байгааг мэдэж Наташийн өрөөнд очлоо. Соня гудамд уйлан суухдаа:

	— Марья Дмитриевна та намайг тийш нь оруулаач гэхэд Марья Дмитриевна хариу дуугаралгүй үүдийг нээж оров. «Миний гэрт... ийм бузар булай юм гарах, булай охин... эцгийг нь л өрөвдөж байна!» гэж Марья Дмитриевна зоримгоор алхлан ороход Наташа нүүрээ хоёр гараар таглан диван дээр хөдлөхгүй хэвтэнэ. Үдэш Марья Дмитриевнаг ороод гарахад ямар байдалтай байсан тэр чигээрээ байлаа.

	— Миний гэрт завхайрах хүмүүстэйгээ болзож уулздаг чинь сайн хэрэг, их сайн хэрэг! Битгий мэдээгүй царайлаад бай! Чамд хүн юм хэлж байна, сонс чи гэж Марья Дмитриевна хэлээд гараас нь барьж хөдөлгөж, — Чамд хүн юм хэлж байна, сонс чи. Чи адгийн муу хүүхэн, нэр нүүрээ барлаа чи. Чамайг би уг нь ёстой болгоод өгмөөр байна, аавыг чинь өрөвдөөд, юу хийх вэ гэж бодож байна. Дараад өнгөрөөе гэв. Наташа байдлаа өөрчлөөгүй боловч дуугүй, татганан цурхирч амьсгаа нь давчидсанаас хамаг бие нь оволзож гарав. Марья Дмитриевна Соняг эргэж харснаа Наташийн хажууд диван дээр суув.

	— Тэр байгаагүй нь аз болж, гэсэн ч би түүнийг олно доо гэж бүдүүлгээр дуугаран, — Чамд хүн юм ярьж байхад чи сонсож байна уу, үгүй юү? гээд Наташийн нүүрэн доогуур том гараа хийж өөр лүүгээ харуулав. Наташийн царайг үзээд Марья Дмитриевна, Соня хоёр гайхжээ. Нүд нь гялалзсан хуурай харагдах бөгөөд хөмхийгөө зууж, хацар нь шалхайжээ.

	— Боль доо... би... би... үхэх нь... гэж сайх охин Марья Дмитриевнагийн гараас ууртай хүчлэн мултраад түрүүчийнхээ янзаар хэвтэв.

	— Наталья! гэж Марья Дмитриевна дуудаад, — Би чамайг л бодож байгаа юм шүү. Яах вэ, ингээд хэвтвэл хэвтэж л бай, чамайг албадахаа больё, харин сонс... Чиний гэм бурууг ч ярихаа байя. Чи өөрөө мэдэж байгаа юм чинь. Харин эцэг нь ингээд маргааш хүрээд ирэхээр би чинь юугаа хэлэх билээ? гэв.

	Наташа дахиад л цурхирснаа бие нь оволзож эхлэв.

	— Нөгөөдөх чинь, ах чинь, чамтай суух хүн чинь мэдчихнэ!

	— Надад суух хүн байхгүй, би больсон гэж Наташа хашхирч хэлэв.

	— Яалаа ч ялгаагүй. Мэдээд зүгээр өнгөрөөх үү? Эцэг чинь, би андахгүй байна, эцэг чинь түүнийг халз тулаан хийлгэнэ дээ, энэ ямар сайн байх вэ? Тийм үү?

	— Ай, та больж үз, яах гэж саад болов та! Яах гэж? Яах гэж? Таныг хэн гуйсан юм? гэж Наташа диван дээр өндийж Марья Дмитриевна руу хорсолтойёо харж хашхичив.

	Марья Дмитриевнагийн уур дахин хүрч:

	— Чи тэгээд яах гэсэн юм? Чамайг цоожилж орхилоо гэж үү? Түүнийг ороод ирэхийг нь хэн байг гээ вэ. Яах гэж чамайг цыган хүүхэн шиг авч явах гээ вэ? За яах вэ аваад явчхаж гэж бодъё, тэгвэл түүнийг чинь олохгүй гэж санаа юу? Эцэг чинь юм уу, ах чинь, суух хүн чинь олохгүй гэж санаа юу? Цаадах чинь өөдгүй булай амьтан мөн үү!

	— Та нараас бүгдээс чинь дээр! гэж Наташа өндийн хашхираад, — Хэрэв та саад болоогүй бол... Ай бурхан минь, энэ юү болж байна, юү болж байна! Соня яах гэж ингэв? Эндээс зайл! гээд өөрсдөөсөө боллоо гэж бодоод уй гашуу болж буй хүмүүсийн адил цөхрөнгүйгээр цурхираад уналаа. Марья Дмитриевна бас л ярих гэтэл Наташа: «Яв, зайл, та нар намайг нэг нүдээр үзэхгүй, надаас жигшиж байгаа улс!» гэж хашхираад дахин диван дээр тэрий хадан унав.

	Марья Дмитриевна Наташад гэмийг нь хэлж ичээх бас Наташа өөрөө ийм юм болсныг мартаад огт юү ч болоогүй юм шиг байж чадах юм бол хэн ч мэдэхгүй өнгөрнө, гүн-еэгээс тас нуучихна гэж ухааруулахыг бас нэг хэсэг оролдов. Наташа юу ч дуугарсангүй, илүү ч их уйлсангүй, харин бие нь дагжив. Марья Дмитриевна толгойд нь дэр тавьж, биеийг нь хоёр хөнжлөөр давхар хучиж өөрөө эм дом модны цэцэг авчирч өгсөн боловч Наташа яасан ч үгүй. Марья Дмитриевна, түүнийг унтчихаж гэж бодоод гарахдаа, 

	— За яах вэ, унтаг унтаг гэжээ. Гэтэл Наташа унтаагүй, царай нь зэвхий дааж нүд нь гөлийлөө. Тэр шөнөжин Наташа цурам хийсэн ч үгүй, уйлсан ч үгүй. Хэд дахин босож очсон Сонятой ч үг дуугарсангүй.

	Маргааш нь өглөөний цайгаар Илья Андреич гүн ирнэ гэсэн цагтаа Москва хавьцаа газраасаа буцаж иржээ.

	Наймаачинтайгаа тохиролцчихоод одоо Москвад саатах юм юу ч үгүй боллоо, гүн-ахайг мөрөөдсөн ч гэж жигтэйхэн, одоо харина гээд маш баяртай байлаа. Марья Дмитриевна тосож уулзаад, Наташа өчигдөр оройноос бие нь тун базаахгүй байна, тэгээд эмчид хүн явуулсан одоо жаал гайгүй гэжээ. Наташа энэ өглөө өрөөнөөсөө ер гарсангүй. Тас жимийсэн уруул нь чичирхийлж, хуурай гөлийсөн нүд гарган цонхны дэргэд суугаад гудамжаар өнгөрөх улс амьтныг түгшүүрлэн ширтэн харна, өрөөндөө хүн орж ирэхэд цочмог эргэж харна. Байдлыг ажвал нөгөөдхийнхөө талаар сураг хүлээж, өөрөө ч хүрээд ирдэг бол уу, аль эсхүл захиа ирүүлдэг бол уу хэмээн хүлээж суугаа бололтой.

	Гүн-еэг орж очиход хөлийнх нь гүжирмэг чимээнд тавгүйтэн эргэж харав, нүүр царай нь түрүүчийн хүйтэн, тэр ч байтугай ууртай шинжийг илтгэв. Эцгийгээ орж ирж байхад босож ч угтсангүй.

	— Яав, хонгор минь, бие чинь өвдөө юү? гэж гүн-еэ асуухад Наташа түр дуугаралгүй байснаа:

	— Тийм ээ, өвдөөд гэв.

	— Яагаад ингэтлээ унжийчхав, хүргэн болох хүү зүгээр биз дээ? гэж гүн-еэ тэвдэн асууж шалгаахад охин нь юү ч болоогүй зүв зүгээр, сэтгэл зовох хэрэггүй гэлээ. Марья Дмитриевна, Наташийн юү ч болоогүй, зүв зүгээр гэснийг эцэгт нь нотлов. Охиноо өвдсөн гэж худал хэлсэн, сэтгэл санаа нь хачин болсон Соня, Марья Дмитриевна хоёрын царай ичиж зовсон байдалтай байгааг үзээд гүн-еэ намайг эзгүйд нэг юм болж гэж яг мэджээ. Тийм хайртай ганц охиндоо ичгүүргүй муухай юм болсон бол уу гэхээс өөрөө айж сэтгэл амар байх дуртай хүн болохоор элдвийн юм асууж шалгаахыг болиод онцын юм юу ч болоогүй юм байна гэж итгэхийг хичээж, харин охины бие базаахгүйн улмаас хөдөө нутагтаа буцах маань хойшиллоо гэж л зовних болжээ.

	 


XIX

	 

	Пьер, эхнэрийгээ Москвад ирсэн өдрөөс хойш түүнтэй хамт байхгүйн тулд л нэг тийшээ явж далд орохыг бодох болжээ. Ростовынхон Москвад ирж, Пьер, Наташийг үзэж бий болсон сэтгэгдлийнхээ улмаас өнөөх санасан санаагаа хэрэгжүүлэхийг яарчээ. Талийгаачийнхаа бичиг дансыг аль хэдийн Пьерт өгнө гэж амласан Иосиф Алексеевичийн бэлэвсэн авгай дээр очих гэж Тверь лүү морджээ.

	Пьерийг Москвад буцаж ирэхэд Марья Дмитриевна түүнд нэгэн захидал ирүүлж Андрей Болконский, түүний сүйт хүүхэн хоёртой холбогдсон маш чухал хэрэг гарсан учир хүрэлцэн ирэхийг урьжээ. Пьер Наташатай уулзахаас дөлнө. Эхнэртэй хүн байж найзынхаа сүйт хүүхэнд арай хэтрүү байх шиг санагддаг байж. Гэтэл заавал ч түүнтэй тааралдах хэрэг гарна.

	«Юү болоо юм бол? Надаар тэд яах нь юм бол?» гэж Марья Дмитриевна дээр очоод хувцаслаж байхдаа тэр бодлоо. «Андрей ноён бушуухан ирж гэрлээсэй билээ» гэж Ахросимова руу явах замдаа бодлоо.

	Тверийн цэцэрлэгт гудамжаар явж байтал нь нэг хүн дуудав.

	— Пьер! Хэзээ ирээ вэ? гэх танил дуу сонстоход Пьер өлийн харав. Хоёр саарал хатирч морь хөллөж чарганы толгойг цасаар булуулан давхих Анатоль хэзээний салдаггүй найз Макаринтайгаа хамт гялалзаад өнгөрөв. Анатоль, нүүрийнхээ доод хэсгийг минжин заханд нууж, толгойгоо ялимгүй бөхийсхийн, цэргийн хээнцэр ганган эрсийн дэгжин байдалтай эгц суужээ. Нүүр нь өнгө зүстэй улаа бутарна цагаан отготой бүрх малгайгаа хазгайвтар тавьж, тос түрхэж цас пүргэсэн үс нь цухуйна. «Ай даа, чухам ухаантай хүн юм! Одоо л сэтгэл өег байвал цаашхыг нь бодож сэтгэлээ зовоохгүй, тэгээд дандаа сэтгэл өег, санаа амар, сэргэлэн цовоо явдаг хүн. Үүн шиг явахад надаас ямар гарз гарах билээ дээ!» гэж Пьер атаархан бодлоо.

	Ахросимовагийн үүдний өрөөнд нэгэн зарц Пьерийн үстэй дээлийг тайлахдаа Марья Дмитриевна таныг нойрсох өрөөндөө ороод ирээрэй гэсэн шүү гэв.

	Пьер зочны өрөөний үүдийг татаж үзвэл цонхны дэргэд Наташа эцэнхий, зэвхий, ууртай царайлан сууж харагдав. Пьер лүү эргэж харснаа хөмсөг зангидан хүйтэн тоомсоргүй байдалтайгаар өрөөнөөсөө гарч одов.

	— Юү болоо вэ? гэж Пьер Марья Дмитриевна дээр оронгоо асуухад Марья Дмитриевна:

	— Сайхан л юм болж байна. Хорвоод тавин найман жил тоос хөдөлгөхдөө үзээгүй муухай юмаа үзлээ гээд цааш нь хэнд ч үг цухуйлгахгүй гэсэн ам өчгийг нь Пьерээс аваад Наташа, эцэг, эхдээ ч мэдэгдэлгүйгээр өнөөх суух гэсэн хүнээсээ больсон, энэ бол Анатоль Курагинаас боллоо, түүнтэй уулзуулах ажлыг Пьерийн эхнэр хийсэн, Наташа тэр хүнтэй гэрлэх ёслолоо хийх гэж эцгийнхээ эзгүй хойгуур оргох гэсэн гэж мэдэгдэв.

	Пьер дал мөрөө өргөсхийн амаа ангайн Марья Дмитриевнагийн ярих зүйлийг чихэндээ итгэж ядан сонслоо. Андрей ноёны сүйт хүүхэн, урьд тийм их хайртай агсан Ростовын охин Наташа Болконскаяг тэр эхнэртэй (Пьер түүний нууц гэрлэснийг нь мэддэг байж) тэнэг Анатолиор сольж, түүнтэй хамт оргох гэж тэгтлээ хайр сэтгэлтэй болно гэдэг жигтэй хэрэг! гэж Пьер бодохоос ойлгохгүй ухаанд нь багтахгүй байлаа.

	Балчир нялх цагаасаа мэдэх Наташийн тухай сайхан бодож явснаа одоо түүний ийм муухай бузар, тэнэг, цэвдэг юм хийсэнтэй нь зүйрлэхэд огт нийцсэнгүй. Тэр эхнэрийнхээ тухай ч нэхэн санав. Ганц би, муу эмтэй тааралдаж лайгаа эдэлж байгаа хэрэг биш юм байна, «эд нар ер нь өрөөсөн дугуйнууд юм» гэж бодов. Гэвч Андрей ноёныг бодохоос, түүний бахдаж бахархаж байсныг нь бодохоос өрөвдөж нүднийх нь нулимс гарах дөхлөө. Найзыгаа хэчнээн өрөвдөх тусам, саяхан тэр тасалгаа дотуур дэргэдүүр нь хүйтэн данагар байдалтай өнгөрөн гарч байсан тэр Наташийг бодохоос төчнөөн зэвүүн санагдаж бүр ч огиудас нь хүрэв. Наташийн дотор бачимдаж ичиж зовж, доромж санагдаад, нүүр царай нь харваас тийм тайван данагар хатуу ширүүн байгаа нь өөрийнх нь буруу биш гэдгийг Пьер мэдсэнгүй.

	— Гэрлэх ёс хийх гэж юү гэсэн хэл бэ? Тэр чинь эхнэртэй хүн байхгүй юү гэж Пьер, Марья Дмитриевнагийн хэлсэн үгийн хариуд хэлэв.

	— Цаг цагаар л бишдээд байсан. Сайн хүү гэнэ! Өөдгүй муу тэр новшийг! Түүнийг хүлээгээд байгаа шүү, хоёр дахь хоногоо. Ядахдаа хүлээхээ болино байгаа даа. Тэгж хэлбэл таарна.

	Анатолийг гэрлэж явсан тухай нарийн ширийн юмыг Марья Дмитриевна Пьерээс дуулж түүнд уурласан уураа хараалын үгээр гаргаад өөрийг нь яах гэж дуудсан учраа хэлэв. Гүн-еэ, бас өнөө маргаашгүй ирэх болсон Болконский, энэ хүүхний нууц хийх гэсэн хэргийг мэдчихвэл Курагиныг халз тулаанд дуудаж мэднэ гэж айгаад хүр дүүгээ Москвагаас гарч яв, нүдэнд нь бүү үзэгд гэж энэ хүүхний нэрийн өмнөөс тушаахыг гуйжээ. Пьер, өвгөн гүнд ч, Николайд ч, Андрей ноёнд ч тулгарч болох аюулыг дөнгөж сая ухаарч, авхайн хүсэлтийг биелүүлнэ гэж амлав. Ийнхүү өөрийнхөө тавих шаардлагыг товч тод нарийн хэлээд түүнийг зочны өрөөнд оруулжээ.

	— Хүүе, харин гүн-еэ юу ч мэдээгүй байгаа шүү. Чи өөрөө юү ч мэдээгүй юм шиг л байгаарай. Харин би хүүхэн дээр орж: хүлээсний чинь гарз! гэе. Манайд үдийн хоол идээд явахгүй юү гэж Марья Дмитриевна, Пьерийн хойноос хашхирлаа.

	Пьерийг очиж уулзахад өвгөн гүн ичиж зовсон, санаа сэтгэл тэвдсэн байдалтай байв. Тэр өглөө Наташа Болконскийтэй суухаа байлаа гэж эцэгтээ хэлжээ.

	— Юү гэж хэлэх вэ дээ, найз минь, эхгүй энэ хүүхнүүдийг юу ч гэж хэлэх вэ, сэтгэл зовоод байж болдоггүй, тэгээд ирлээв шүү. Би танаас нуугаад яах вэ. Хэнээс ч асууж барьсан юмгүй суух гэсэн хүнээсээ больчихсон байна. Энэ хоёрын гэрлэхэд би хэзээ ч их баярлаж яваагүй юм л даа. Тэр өөрөө сайн хүн байлаа гэхэд эцэг нь дургүйлхээд байхлаар ямар олигтой юм болох вэ, Наташад ч нөхөр мундах биш. Гэхдээ удаж сунжраад тиймэрхүү л болсон юм, гэлээ гэхдээ эцэг, эхгүйгээр ийм юм хийж яаж болох вэ! Одоо бие нь өвдөөд юү болох юм, бүү ч мэд! Эхгүй охид гэдэг чинь, гүнтэн минь муу байна, муу байна, гэж Пьерт хэлэв. Гүн-еэ сэтгэл ихэд үймсэн нь Пьерт мэдэгдэж байлаа. Гүн-еэ яриагаа өөр тийш залах гэсэн мөртөө аанай л энэ зовлонгоо тоочив.

	Соня зочны өрөөнд айж сүрдсэн царайтай орж ирэв.

	— Наташа нэг л базаахгүй байна, өөрийнхөө өрөөнд байна, тантай уулзах юм сан гэж байна. Марья Дмитриевна ч дэргэд нь байна, таныг бас ороод ирэхгүй юү гэж байна.

	— Өө, Болконский та хоёр их найз шүү дээ, бодвол хэлүүлэх үг бий байлгүй гээд гүн-еэ

	— Ай бурхан зүг, бурхан зүг! Яасан ч сайхан байлаа даа! гэснээ чамархайныхаа шингэн буурал үснээс базаж өрөөнөөс гарч явав.

	Марья Дмитриевна Анатолийг эхнэртэй байсан юм гэнэ гэж Наташад хэлэхэд Наташа итгэхгүй, Пьерээс өөрөөс нь заавал үнэн худлыг нь сонсоно гээд болдоггүй гэж Соня, Пьерийг Наташийн өрөөнд хүргэж өгөхөөр гудмаар хамт явахдаа ярьжээ.

	Наташа Марья Дмитриевнагийн дэргэд зэвхий даасан ширүүн царай гарган суух бөгөөд Пьерийг үүдээр дөнгөж орж ирэв үү, үгүй юү гялалзсан шуналтай нүдээр асуух байдалтай харлаа. Инээмсэглэх ч үгүй, толгой дохих ч үгүй, зөвхөн шимтэн ширтэнэ, тэгэхдээ чи Анатолийн найз уу, аль эсхүл бусдын адил бас л дайсан уу, гэсэн ганц юмыг асууна. Чухамдаа тэр хүүхэн, Пьерийг хүн гэж үзэхгүй байгаа мэт авай.

	— Энэ хүн бүгдийг нь мэдэж байгаа гэж Марья Дмитриевна Пьер лүү зааж, Наташад хэлээд, — Миний хэлсэн үнэн эсэхийг энэ хүн чамд хэлж өгөг гэв.

	Наташа, буун суманд шархтаад гүйцэгдсэн араатан, тулан ирж буй нохой ба анчдыг бүлтгэнэн харах адил тэр хоёр луу ээлжлэн харна.

	— Наталья Ильиничка, үнэн ч бай, худлаа ч бай, энэ бол танд падгүй хэрэг байх ёстой, яагаад гэвэл... гэж Пьер хөмсөг буулгахдаа охиныг өрөвдөхийн хамт нөгөөдхийнх нь хийх гэж байсан ажилд ой нь гутаж хэлэв.

	— Тэгэхлээр, түүний эхнэртэй гэдэг худал байх нь ээ?

	— Үгүй, үнэн.

	— Эхнэртэй байсан ий? Аль дивангарын юм уу? Тийм үү?

	Пьер тийм гэхэд Наташа:

	— Өөрөө энд байгаа юү? гэж түргэн асуув.

	— Байна лээ, сая би тааралдсан

	Сайх хүүхэн ярих тэнхээгүй байгаа бололтой, тэгээд би ганцаараа байя гэж гараараа зангав.

	 


XX

	 

	Пьер, үдийн хоол хүлээлгүй тэр даруй гарч Анатоль Курагиныг эрж хотоор явсан агаад түүнийг бодохоос хамаг цус нь зүрх рүү нь бялхан ирж, амьсгаа нь давхацна. Уулын цыган нарын дунд comeneno-д тэр байхгүй байж. Пьер клубт очвол тэнд юм бүхэн бахь байдгаараа: үдийн хоол ирж иддэг хүмүүс нь ирж, бүлэг бүлгээрээ суугаад Пьерийг харж мэндлэн хотын сониныг ярилцана. Нэг зарц мэндийг нь мэдээд түүний танил тал, зан зуршлыг андахгүй учир зоогийн жижиг өрөөнд танд байр тавьсан, Михаил Зарыч ноён номын санд байгаа, харин Павел Тимофеич хараахан ирээгүй байна гэв. Пьерийн танилуудын нэг нь агаар тэнгэрийн тухай ярьж байснаа Ростовын охиныг Курагин хулгайллаа гэж хотод ярилцаад байх юм, үнэн бол уу, чи юм дуулав уу гэв. Пьер инээд алдаж, би дөнгөж сая Ростовынхон дээр байж байгаад ирлээ, шал худал яриа байна гээд Анатолийг бүгдээс сураглав. Ирээгүй л байна гэж нэг нь хэлэхэд, одоо ирж хооллоно гэж бас нэг нь хэлэв. Сэтгэл санаанд нь болж буй зүйлийг мэдэхгүй байгаа тэр амарлингуй тайван хүмүүсийг харахаас Пьерт хачин санагдана. Тэр бүгдийг иртэл өрөө өрөөгөөр хэсэж байснаа Анатолийг ирэхгүй болохоор хоол ч идэлгүй гэр лүүгээ явжээ.

	Эрээд байсан Анатоль нь тэр өдөр Долоховынд үдэлж, баларсан энэ ажлаа яаж засаж залах тухайгаа түүнтэй зөвлөлдөж байжээ. Ростоватай уулзах нь чухал мэт санагдсан аж. Тэгээд уулзах арга чаргын талаар ярилцах гэж тэр оройгоо эгч дээрээ очихоор явжээ. Пьер, Москвагаар дэмий явж явж гэртээ харихад Анатоль Васильевич, гүн-ахай дээр ирсэн гэж бойдаа нь хэлжээ. Гүн-ахайн зочны өрөөнд хүн дүүрэн байв.

	Пьер, ирснээсээ хойш уулзаагүй байсан эхнэртэйгээ мэндэлсэн ч үгүй (энэ минутад эхнэр нь хэзээ хэзээнээс илүү хүйтэн үзэгджээ) зочны өрөө рүү орж Анатолийг олж хараад түүн дээр очив.

	Эхнэр нь хар хүнийхээ дэргэд ирээд:

	— Ah Pierre, манай Анатоль ямар шүү байдалд ороод байгааг чи мэдээгүй байх аа... гэснээ Долоховтой халз тулаан хийсний дараа толгой унжуулан, нүд гялалзуулан, алхаа гишгээ нь эрс шийдэмгий болж нүүр царай нь аймаар муухай болсон нөхрөөсөө ямар юм амсаж байснаа гэнэт санан зогтусав.

	— Та хаа явсан газраа завхай зайдан, гай гамшиг тарьж явах хүн юм аа гэж Пьер эхнэртээ хэлээд, — Анатоль, явъя, тантай ярих юм байна гэж францаар хэлэв.

	Анатоль эгч рүүгээ хяламхийн харснаа Пьерийн хойноос явахаар дуулгавартай босов.

	Пьер, гараас нь барьж угз татан өрөөнөөс гадагш авч гарав.

	— Хэрэв та зочны өрөөнд минь гэж Элен шивнэж хэлэхэд Пьер хариу дуугаралгүй гарав.

	Анатоль хойноос нь ердийн дэгжин байдлаараа алхавч сэтгэл түгшсэн байдал нь нүүр царайд нь илхэн ажээ.

	Пьер өрөөндөө орж үүдээ түгжээд Анатолийн өөдөөс харалгүй, 

	— Та Ростов гүний охинтой сууна гэж амласан уу? Оргуулж аваачих гэсэн үү? гэхэд Анатоль францаар (хоёул дан францаар ярьсан юм).

	— Хонгор минь, ийм байдлаар асуух юм бол би хариу өгөх үүрэггүй гэж үзэж байна гэв.

	Зэвхий цайсан Пьерийн царай одоо галзуу хүнийх шиг хачин болоод явчхав. Мань хүн, Анатолийн мундрын захнаас том гараараа шүүрэн барьж аваад түүнийг үнэхээр айтал нь тал тал тийш сэгсчив.

	— Тантай ярих хэрэг надад байна... гэж Пьер давтан давтан хэлэхэд Анатоль захныхаа товчийг огло татагдаж байхыг мэдэрч:

	— За боль доо, дэмий юм, тийм үү? гэв

	— Өөдгүй булай амьтан, гавлыг чинь үүгээр бяц цохиход яадаг юм гэж Пьер францаар сурамгай хэлээд хүнд гэгчийн дардаг цаастай бариул шүүрэн авч дэлсэхээр завдсанаа төдхөн эргүүлж тавив.

	— Сууна гэж та амласан уу?

	— Би, би, би тэгж бодоогүй ер нь хэзээ ч амлаагүй, яагаад гэвэл... гэтэл Пьер үгийг нь тасалж:

	— Захиа нь танд бий юү? Захиа танд бий юү? гэж Анатоль руу давшлан асуулаа.

	Анатоль түүн рүү хяламхийснээ халаасандаа гар явуулан түрийвчээ гаргав.

	Пьер, өгсөн захиаг нь авч зам дээрээ тээглэх ширээг түлхэн зайлуулаад диван дээр лагхийн суув.

	Анатоль айсан байдалтай зангахад Пьер:

	— Би яах ч үгүй, бүү ай та, гэж францаар хэлээд, — Нэгдүгээрт захиа гэж Пьер өөрөө хичээл давтаж байгаа юм шиг хэлснээ түр дуугүй болж дахин босож өөдөө сөөргөө алхсанаа, 

	— Хоёрдугаарт та маргаашийн дотор Москвагаас зайлж явах хэрэгтэй гэлээ.

	— Би чинь яаж... гэхэд түүний үгийг хайхралгүй, 

	— Гуравдугаарт, та, гүн-ахай та хоёрын энэ явдлынхаа тухай ганц ч үг хэзээ ч цухуйлгаж болохгүй. Би таны амыг барьж чадахгүйгээ мэдэж байна, гэхдээ танд хүний үнэр хар хумсын чинээ үлдсэн бол... гээд Пьер өрөөн дотуур холхив. Анатоль, ширээний хажууд хөмсөг зангидан уруул жимийн сууна.

	— Таны дур хүслээс гадна бусад хүний аз жаргал гэж байдаг, таны наргиж цэнгэх хүслээс болж хүний бүхий л амьдрал хөнөөгдөж байна гэдгийг та одоо ойлгохгүй байх газаргүй шүү. Миний гэргий мэт эмстэй маасганаж яв, тийм эмс чинь таны хүслэнг мэдэх учраас та тэдэнтэйгээ яаж ч байсан дурных. Тэд чинь таны эсрэг завхай зайдангийн туршлагаар зэвсэглэсэн улс, харин хүүхэн хүнд гэрлэнэ гэж ам тангараг өгөөд хуурч мэхлэх, хулгах гэдэг бол... Энэ чинь өвгөн настай хүнийг юм уу, балчир хүүхдийг цохиж унагасантай адил бузар хэрэг гэдгийг та яагаад эс ойлгох билээ!

	Пьер түр дуугүй байснаа Анатолийг нэгэнт ууртай биш харин асуух байдалтай харах боллоо.

	— Үүнийг би мэдэхгүй байна. Аан? гэж Анатоль, Пьерийн уур дарагдах тусам жаал сэхэж, — Үүнийг би мэдэхгүй, мэдэх хүсэл ч алга гэж Пьер лүү харалгүй, эрүү үл мэдэг чичрүүлэн хэлээд, 

	— Харин та намайг бузар булай гэх мэт муу үгээр дайрсан, би comme un homme d’honneur42 тийм үгээр хэнд ч дайруулахгүй гэлээ.

	Пьер, үүнд ер юү хэрэгтэй юм бэ гэж ойлгож ядан гайхаж түүнийг харлаа.

	— Хэдийгээр хоёулхнаа байсан ч би өнгөрөөж чадахгүй гэж Анатоль цааш нь бас хэлээд Пьер дооглон инээмсэглэж:

	— Танд тэгвэл хангалтгүй болоо шив дээ, гэхэд цаадах нь:

	— Ядах нь ээ та хэлсэн үгээ буцааж болно шүү дээ. Аан? Хэрэв та өөрийнхөө хүссэнийг надаар биелүүлэх гэж байгаа бол, тийм үү? гэв.

	— Буцаая, буцаая, та намайг уучлаарай, гэж Пьер хэлээд өнөөх огло үсэрсэн товчийг санаандгүй харчихлаа.

	— Замд тань хэрэгтэй бол мөнгө ч өгч болно шүү гээд Анатоль мишээлээ.

	Ийм аймхай, бузар инээмсэглэлийг Пьер эхнэрээсээ мэдэх учир уур нь шатаж:

	— Ээ муу бузар, сэтгэлгүй адгуус! гээд өрөөнөөс гарч одов.

	Маргааш өдөр нь Анатоль Петербург рүү явжээ.

	 


XXI

	 

	Пьер, Курагиныг Москвагаас хөөж явуулахыг хүссэн Марья Дмитриевнагийн хүслийг биелүүлснээ хэлэх гэж түүн дээр очихоор явжээ. Тэднийхэн бүгд айсан, сэтгэл донсолсон байлаа. Наташийн бие их муу байж. Анатолийг эхнэртэй юм гэж дуулсан тэр шөнөө сэмхэн хүнцэл гэдэг хор олж уугаад хордсон гэж Марья Дмитриевна түүнд нууцлан хэлэв. Жаахан балгачхаад их айсандаа Соняг сэрээж юү хийснээ хэлчихжээ. Тэр даруй хорын эсрэг арга хэмжээ авч одоо аюулгүй болгожээ. Гэсэн ч бие нь их сульдсан учир хөдөө авч явах нь байтугай харин гүн-ахайг ирүүлэхээр хүн явуулжээ. Сандарч тэвдсэн гүн-еэ, уйлж унжсан Соня хоёртой Пьер уулзалдсан боловч Наташатай уулзаж чадсангүй.

	Пьер, тэр өдөр клубт очиж үдлэхэд Ростовын охиныг хүн хулгайлах гэсэн гэнэлээ гэж хүн болгон ярихад Пьер тэр яриаг няцааж, миний хадам дүү л Ростовын охиныг гуйгаад цаадах нь очихгүй гэснээс өөр юм юү ч болоогүй гэж үнэмшүүлэхийг оролдов. Хамаг хэргийг нууж Ростовын охины нэр төрийг авч гарах үүрэг Пьер өөртөө хүлээсэн мэт санагдана.

	Андрей ноёны буцаж ирэхийг бодохоос Пьерийн айдас хүрч түүнийг сураглах гэж өвгөн гүн дээр өдөр бүр очно.

	Николай Андреич ноён, хот даяар тарсан үг яриаг Бурьенне авхайгаас бүгдийг нь мэдэж авсан ба сүйт хүнээсээ болилоо гэж Марья ноёхойд Наташийн бичсэн зурвасыг олж уншжээ. Тэгээд ердийнхөөсөө илүү баясалтай болж, хүүгийнхээ ирэхийг тэсэж ядан хүлээх болжээ.

	Анатолийг яваад хэд хоносны дараа Андрей ноёноос Пьерт нэг зурвас ирүүлж түүндээ би ирлээ, чи манайд ирэхгүй юү гэсэн байж.

	Андрей ноёныг Москвад дөнгөж ирмэгц эцэг нь, сүйт хүнээсээ болилоо гэж Наташаас Марья ноёхойд өнөөх бичсэн зурвасыг өгч (тэр зурвасыг Бурьенне авхай Марья ноёхойгоос хулгайлж аваад ноёнд өгчихсөн байжээ). Наташийг хүн хулгай хийх гэсэн цуу үгийг баахан давсалж ярьсан байна.

	Андрей ноён урьд өдрийн орой ирсэн байхад Пьер маргааш өглөө нь түүн дээр очжээ. Пьер, Андрей ноёныг Наташа шиг бараг тийм байдалтай байх биз гэж бодсон болоод ч тэр үү зочных нь өрөөнд ортол Петербургийн нэгэн хов живийн тухай Андрей ноён их л хөгжилтэйгөөр чанга чанга дуугаран ярихыг сонсоод баахан гайхжээ. Өвгөн ноён, бас өөр нэг хүн түүний яриан дундуур хааяа хааяа орж байх дуулдана. Пьерийг угтан Марья ноёхой гарч ирээд сүүрс алдаж, Андрей ноёны байгаа өрөөний үүд рүү нүдээрээ заах нь бодвол түүнд тохиолдсон уй гашуудлыг хуваалцаж буйгаа илэрхийлсэн хэрэг биз ээ, гэвч Марья ноёхойн нүүр царайн байдлыг харвал уг болсон явдалд баяртай байгаа ба ах нь сүйт хүүхнийхээ урвасан явдлыг хэрхэн үзсэнд нь ч баяртай байгаа нь Пьерт мэдэгдэв.

	— Ингэх байх гэж өөрөө бодож байсан гэнэ, харин сэтгэл санаагаар хэрхэж буйгаа нэрэлхээд илэрхийлэхгүй байгаа ч гэсэн миний бодож байснаас хамаагүй зовлон багатай байна, ингэх л ёстой байж... гэж тэр хүүхэн ярив.

	— Ингээд л бүр төгсгөл болох нь энэ үү дээ? гэж Пьер асуухад Марья ноёхой гайхсан янзтай харсан нь ингэж түүнийг асууна чинээ бодоогүйнх буй заа. Пьер албан тасалгаанд нь ороход Андрей ноён их өөр болж хувирсан, эрүүлжсэн нь илт боловч хөмсөг хооронд нь шинэ үрчлээ суусан байна, энгийн хувцас өмсчхөөд эцэг, Мешерский ноён хоёрын өөдөөс харж суугаад нэг юм улайран маргаж ихэд дохиж зангаж байв.

	Урвасан мэтээр саяхан Москвад дуулдах болсон Сперанскийг гэнэт цөлсөн тухай ярилцана.

	— Сарын өмнө магтан шагшиж байсан улс одоо түүнийг (Сперанскийг) буруушаан ял тулгаж байна, бас үүний зорилгыг ухаарах чадалгүй улс ч мөн тэгцгээж байна. Хүнийг зэмлэх муулах, бусдын хамаг алдааг түүн дээр тохох их амархан, харин одоогийн хаанчлалын үед бага сага сайн юм хийгдсэн бол цөм түүний л хийсэн юм шүү гэж би хэлэх байна гэж Андрей ноён яриад Пьерийг хармагц болив. Царай нь язвасхийгээд уур хилэнтэй болжээ.

	— Хойч үеийнхэн түүний хар цагааныг ялгана даа гэж яриагаа гүйцээгээд Пьерт хандаж:

	— За чи сайн уу? Улам л бүдүүрээ шив дээ гэж хөгжөөнтэй хэлэх боловч шинээр бий болсон духных нь үрчлээс улам тод зурайв.

	— Би ч мэнд ээ, гэж Пьерийн асуусанд хариулаад инээвхийллээ. Тэр инээвхийлэл нь «Мэнд, харин мэнд байгаа маань хэнд ч хэрэг алга» гэсэн утгатай байгааг Пьер сайн ухаарчээ. Андрей ноён Польшийн хилээс нааш явахад зам жигтэй муухай юм, Швейцарт танил улстай чинь тааралдсан, хүүдээ багшлуулах гэж хилийн чанадаас Десале ноёныг авчирсан тухай Пьертэй хэдэн үг солиод дахиад л Сперанскийн тухай өнөөх хоёр өвгөнийхөө ярилцах ярианд орж улайран маргаж гарав.

	— Хэрэв тэр урваад Наполеонтай нууц сүлбээтэй болсон юм бол түүнийг нь нийтэд зарлахгүй юү. Би хувьдаа Сперанскийд дургүй байсан, дургүй хэвээр, гэхдээ шударга ёсонд дуртай гэж улайран ярьж байна. Сэтгэл санааны дэндүү хүнд зовууриа дарахын тулд л өөртөө огт хамаагүй ч гэсэн маргаж сэтгэл донсолж байх хэрэгцээ найздаа байгааг Пьер сая мэдлээ.

	Мешерский ноёныг явсан хойно Андрей ноён, Пьерийг хөтлөн өөртөө зориулсан өрөөнд орохыг урив. Тэр өрөөнд нь эвхмэл ор, задгай авдар, сав байна. Андрей ноён, тэдгээрийн нэгнээс нэгэн жижигхэн хайрцаг гаргаж дотроос нь цаасанд боодолтой юм гаргав. Ингэхдээ таг дуугүй маш түргэн хөдөлжээ. Эгцлэн босоод хоолой засав. Нүүр нь барайж, хөмхийгөө зуусан байлаа.

	— Хэрэв би чамд түвэг татаж байгаа бол намайг өршөөгөөрэй... гэж Андрей ноёны хэлэхэд Наташийн тухай ярих нь гэж Пьер ойлгоод нүүрт нь харамсал, өрөвдөл илрэв. Пьерийн царайд тийм шинж тэмдэг илэрсэнд Андрей ноёны уур хүрч цааш цангинасан хоолойгоор шийдэмгий ярихдаа, 

	— Ростов гүн-еэгийн охин надтай суухаа больсон, чиний хадам дүү түүнтэй суух гэсэн гэнэ гэх үг дуулдаж байна. Энэ үнэн юм уу?

	— Үнэн ч юм бий, худал ч юм бий гээд Пьер ярих гэтэл Андрей ноён үгийг нь тасалж:

	— Захидлууд нь энэ байна. Зураг нь ч байна гээд ширээн дээрээс цаасанд боолттой юмыг авч Пьерт өгөв.

	— Хэрэв чи уулзвал гүн-еэгийн охинд өгчих.

	— Бие нь их муу байгаа.

	— Энд л байгаа хэрэг үү? Курагин ноён хаа байгаа вэ? гэж тэр түргэн асуулаа.

	— Аль хэдийн яваад өгсөн. Тэр хүүхэн үхэх дөхсөн...

	— Өвдсөнд нь их харамсаж байна гэж Андрей ноён хэлээд адаг сүүлд нь эцэг шигээ хорсголонтой ёозгүй инээвхийлэв.

	— Харин Курагин ноён Ростова гүн-ахайтай сууж соёрхсонгүй байх нь уу? гэж Андрей хэлээд хэдэн удаа хамраа дуугаргав.

	— Эхнэртэй байсан болохоор гэрлэж тэр чадаагүй гэж Пьер хэлэв.

	Андрей ноён эцэг шигээ бас ёозгүй инээд алдсанаа.

	— Танай хадам дүү чинь хаа байгаа вэ, мэдэж болох сон бол уу? гэхэд Пьер:

	— Петер... лүү явсан... сайн мэдэхгүй байна гэв.

	— За энэ ямар хамаа байх вэ, харин Ростова гүн-ахайтан толгой бүрэн мэдэлтэй байсан, байгаа ч хэвээрээ шүү гэдгийг дамжуулж хэлээд сайн сайхныг ерөөж байна гээрэй гэж Андрей ноён хэллээ.

	Пьер цаасанд боолттой юмыг авав. Андрей ноён, өөр юү хэлэх гэлээ гэсэн юм уу эсхүл Пьер элдвийн юм хэлчих вий дээ гэсэн шиг түүнийг гөлийн ширтэв.

	— Бид хоёр Петербургт юү гэж маргаж байснаа санаж байна уу? гэж Пьер хэлэхэд Андрей ноён яарч:

	— Санаж байна, урвасан хүүхнийг уучлах хэрэгтэй гэж байсан, харин би уучилна гэж хэлээгүй шүү. Би тэгж чадахгүй хүн.

	— Үүнийг чинь зүйрлэхэд... гэж Пьер ярих гэтэл Андрей ноён үгийг нь тасалж огцом дуу алдаж:

	— Дахиад л царай алдаж уужим сэтгэл гаргах энэ тэр гэх үү? Ингэвэл их л ариун хэрэг болох биз, гэхдээ би энэ ноёны мөрөөр явж чадахгүй хүн шүү. Хэрэв чи миний найз хэвээр байхыг хүсвэл тэр хүүхний тухай энэ л бүхий явдлын тухай надтай хэзээ ч бүү ярьж бай. За баяртай. Чи миний хэлүүлснийг дамжуулна биз?.. гэхэд Пьер гарч өвгөн ноён, Марья ноёхой хоёр дээр очихоор явлаа.

	Өвгөн ердийнхөө байдлаас илүү хөгжүүн санагдав. Марья ноёхой хэзээний байдаг янзаараа авч, ахдаа сайн учраас хурим нь хийгдэхгүй болсонд баяртай байгааг Пьер олж мэдлээ. Тэдний байдлыг харахад тэд, Ростовынхонд хачин муу, зэвүү хүрч байгаа нь илт бөгөөд Андрей ноёныг хэнээр ч болов сольж магадгүй тэр бүсгүйн тухай тэдний дэргэд нэрийг нь ч цухуйлгаж болохгүй юм байна гэж ойлгожээ.

	Үдийн хоолон дээр, мөд болох нь илт ойртож буй дайны тухай яриа хөөрөө болжээ. Андрей ноён ер ам хуурайгүй сууж, эцэгтэйгээ, швейцар багш Десалетай ээлжлэн маргах бөгөөд ердийнхөө байдгаас арай илүү хөгжөөнтэй санагдах боловч Пьер тиймэрхүү байгаагийнх нь сэтгэл санааны шалтгааныг сайн мэдэж байлаа.

	Пьер авсан даалгавраа биелүүлэхээр мөн тэр оройгоо Ростовынхон дээр очжээ. Наташа хэвтээ, гүн-еэ клубт очсон байв. Пьер өнөөх захиануудыг нь Соняд өгөөд Андрей ноёныг яасан бол гэж сонирхож суусан Марья Дмитриевнатай уулзахаар явжээ. Арван минутын дараа Соня, Марья Дмитриевна дээр орж:

	— Наташа, Петр Кириллович гүнтэй заавал уулзах юм сан гээд байна гэлээ.

	— Өрөөнд нь оруулах юм уу яах юм? Жигтэйхэн хөглөрсөн юм байгаа биз дээ, тэнд чинь гэж Марья Дмитриевнаг хэлэхэд Соня:

	— Үгүй, хувцас хунараа өмсөөд зочны өрөөнд орсон шүү гэв. 

	Марья Дмитриевна дал мөрөө хавчисхийлгэснээ Пьерт:

	— Энэ гүн-ахайтан ирснээс хойш би бүр тамаа цайж байна. Чи харин болгоомжтой байгаарай, бүгдийг ярих ч хэрэггүй. Харааж загная гэвч зүрх хүрэхгүй юм даа, өрөвдөөд байх юм, өрөвдмөөр ч амьтаан даа! гэнэ.

	Эцэж турсан, царай зэвхий дааж ширүүн байдалтай болсон Наташа зочны өрөөний тэг дунд зогсож байв. (Пьерийн бодсоноос шал өмнөө, ер ичиж зовсон шинжгүй байна) Пьерийг үүдээр шагаймагц яаран давхийсэн боловч тосох уу, хүлээх үү хэмээн тээнэгэлзэж байгаа нь илт байлаа.

	Пьер дэргэд нь шалавхан очлоо. Гараа хэзээний өгдөг ёсоор өгөх байх гэж тэр бодож байсан боловч цаадах нь түүнд тулан очиж зогсоод хүндээр амьсгаалан хоёр гараа сулдайн буулгаж, дуулах гэж зочлох өрөөний тэг дунд гарч зогсдог шигээ яг тийм янзтай байх боловч харин нүүр царайных нь байдал огт өөр болжээ.

	— Петр Кирилыч гэж хүүхэн дуржигнуулан эхлээд, — Болконский ноён таны найз байсан гэснээ, найз хэвээр байгаа гэж засаж хэлээд (урьд тийм байсан одоо юм бүхэн өөр болчихсон шиг санагджээ) тэр үед тэр намайг танд... гэлээ.

	Пьер хүүхэн рүү харж нусаа дуугүй татна. Энэ хүүхнийг эгээ саяхан дотроо зэмлэж, зэвүүцэхийг хичээж байсан юм, гэтэл одоо түүнийг их өрөвдмөөр санагдах тул зэмлэх юм олдож өгөхгүй болжээ.

	— Одоо тэр энд байгаа гэнэ лээ, намайг ууч... намайг уучил гээрэй гэж хэлээд зогсохдоо амьсгаа нь давчдан түргэсэвч харин усан нүдэлсэнгүй.

	— За... би хэлэмз... харин гэснээ Пьер юү гэж хэлэхээ мэдсэнгүй.

	Пьерийн дотор орж ирж магадгүй бодлоос Наташа айх шиг бололтой.

	— Нэгэнт өнгөрсөн хэрэг, би мэдэж байна гэж Наташа яаруу хэлснээ, — Үгүй ээ, ийм юм хэзээ ч болох ёсгүй. Би түүнд учруулсан гайдаа тарчилж гүйцлээ. Миний үйлдсэн бүхнийг уучлаарай, уучлаарай, уучлаарай гэж байна гээрэй... гэснээ хамаг бие нь чичрэн сандал дээр суув.

	Пьер хүнийг хэзээ ч ингэж өрөвдөж үзээгүйгээрээ өрөвдөж элэг нь эмтрэх шиг боллоо.

	— Би хэлнэ ээ хэлнэ, дахин дахин хэлнэ, харин нэг л юм мэдмээр байна гэж Пьер хэлэхэд Наташийн харцанд «Юү мэдмээр байна?» гэсэн шинж ил байв.

	— Та тэр... гээд Пьер, Анатолийг юү гэж нэрлэхээ мэдэхгүй тэгээд түүнийг бодохоос нүүр улайж, — Та тэр муу хүнд хайр сэтгэлтэй байсан юм уу? гэж асуухад Наташа:

	— Та, түүнийг битгий муу хүн гээрэй. Гэвч надад мэдэх юм огт алга... гэснээ тэссэнгүй уйлчихлаа.

	Пьерт улам их өрөвдөх, өхөөрдөх, хайрлах сэтгэл төржээ. Нүднийхээ шилний цаагуур нулимс урсахыг мэдрээд хүн мэдчих вий дээ гэж бодсоноо:

	— Одоо цааш нь ярилцахаа больё, найз минь гэлээ.

	Түүний эелдэг зөөлөн, чин зүрхний сэтгэл илтгэсэн дуу хоолой нь Наташад гэнэт их хачин санагджээ.

	— Одоо ярилцаад яах вэ, найз минь, би түүнд хэлэмз, харин нэг юм гуйхад намайг найзаа гэж бодож, хэрэв өөрт чинь тус болох хүн буюу зөвлөх хүн хэрэгтэй болох юм уу, эсхүл одоо биш харин дотроо онгойж уужирсан цагт хэн нэгэн хүнд зовлон жаргалаа яримаар санагдвал намайг санаарай гээд гарыг нь барьж үнссэнээ, — Хэрэв би танд тус болж чадвал их баярлах байна... гээд Пьер ичингүйрэв.

	— Надтай ингэж бүү яриач: хүнээс ийм сайхан үг сонсох заяа над алга! гэж Наташа хашхирч хэлээд гарах гэхэд Пьер гараас нь бариад явуулсангүй. Бас жаал юм хэлэх хэрэгтэйг тэр мэдэж байлаа. Гэтэл тийм юм хэлсэндээ Пьер өөрөө гайхжээ.

	— Байг, байг, хамаг амьдрал чинь ирээдүйд байна гэж хэлсэн юм.

	— Минийх үү? Үгүй чиш! Минийх бүр баларсан гэж ичсэн, доромж байдлаар хүүхэн хэлэхэд, 

	— Бүр баларсан ий! Хэрэв би би биш байгаад дэлхийд хамгийн хөөрхөн, хамгийн ухаантай, хамгийн шилдэг сайн тэгээд эхнэргүй хүн байсан сан бол би одоохон л өвдөг сөхрөн таны хайр сэтгэлийг гуйх сан.

	Наташа ойрын олон хоногт ер үзээгүйгээ талархан сэтгэл уярч нулимс унаган Пьерийг нэг харснаа гарч явлаа.

	Пьер хойноос нь бараг гүйн гарч үүдний өрөөнд очиж, сэтгэл уяран, баярын нулимсаа барьж ядан хоолой зангирч, үстэй дээлийнхээ ханцуйг олж углалгүй нөмрөн гарч чарганд суухад хөтөч нь:

	— Одоо хаашаа явах вэ? гэв.

	«Хаашаа явдаг билээ? Одоо хаашаа явж болох байна даа? Клубт очих уу эсхүл айл хэсэх үү?» гэж Пьер дотроо боджээ. Өөрийнхөө уярсан сэтгэл, хайр сэтгэлийг зүйрлэвэл, өөрийг нь тэр хүүхэн тийнхүү сүүлчийн удаа нулимстай нүдээрээ усгал зөөлөн, тал өгч харсныг нь зүйрлэвэл бусад улс амьтан бүгд даанч доожоогүй ядуу бядуу санагджээ.

	— Харина гэж Пьер хэлээд гадаа арван градусын хүйтэн жавартай байсан боловч баяр бахдалтай амьсгалах өргөн цээжээ ил гарган баавгай дээлийнхээ энгэр заамыг ярав.

	Жавартай, тунгалаг шөнө. Гэрэл муутай бохир гудамж, харлан дүнсийх байшингийн орой дээгүүр одот тэнгэр харанхуйлна. Пьер тэнгэр өөд хараад л, өнөөх ихэд дээр хөөрсөн сэтгэл зүрхээ бодвол тоост хорвоогийнхоо юм бүхнийг муу муухайд үзэмгүй санав.

	Пьерийг Арбатын талбайгаар орж очиход харанхуйлан дүнсийх одот тэнгэрийн уудам нүдэнд нь тусжээ. Пречястений цэцэрлэгт гудамж дээгүүр харагдах тэр тэнгэрийн бараг тэг дунд, тал бүрээсээ оддоор хүрээлүүлж газар дэлхийд ойр дөтөөрөө онцгой, дээш урт гэгч цагаан гэрэл татуулж есөн шидийн гай гамшиг, хорвоогийн төгслийг зөгнөдөг хэмээн хүмүүсийн ярилцдаг 1812 оны асар том тэр сүүлт одон харагджээ. Гэвч туяархаг урт сүүлтэй тэр гэрэлт одон Пьерт айх эмээх сэтгэлийг огтхон ч төрүүлсэнгүй. Харин ч хэмжээлшгүй асар уудам зайг муруй шугамаар хэлэхийн аргагүй хурдан нисэж өнгөрөөд гэнэт харанхуй тэнгэрийн дундаас шилж сонгож авсан нэг байрнаа ирээд дэлхийд шаан зоогдсон сум адил зогсон, сүүлээ дээш хүчтэйеэ өргөн бусад анивалзан гялалзах тоо хязгааргүй оддын дотор цагаан гэрлээ цацруулан тоглох адил үзэгдэх түүнийг Пьер нулимстай нүдээрээ баярлан харав. Шинэ амьдралд цэцэглэн дэлгэрч, уяран зөөлрөөд урамшин сэргэсэн Пьерийн сэтгэл зүрхэнд тэр одон өлзий болж буй мэт санагдлаа.

